
shrImadbhAgavataM - dashamaskandhaH uttarArdhaM

శ్రీమద్భాగవతం  - దశమస్కన్ధః  ఉత్తరార్ధమ్
॥ ఓం నమో భగవతే వాసుదేవాయ ॥

॥ దశమస్కన్ధః  ఉత్తరార్ధం  ॥

॥ పఞ్చాశత్తమోఽధ్యాయః -౫౦ ॥
శ్రీశుక  ఉవాచ
అస్తిః ప్రాప్తిశ్చ   కంసస్య మహిష్యౌ భరతర్షభ  ।
మృతే భర్తరి దుఃఖార్తే ఈయతుః స్మ పితుర్గృహాన్  ॥ ౧॥
పిత్రే మగధరాజాయ జరాసన్ధాయ  దుఃఖితే ।
వేదయాఞ్చక్రతుః  సర్వమాత్మవైధవ్యకారణమ్  ॥౨॥
స తదప్రియమాకర్ణ్య   శోకామర్షయుతో  నృప ।
అయాదవీం మహీం కర్తుం చక్రే పరమముద్యమమ్ ॥ ౩॥
అక్షౌహిణీభిర్వింశత్యా తిసృభిశ్చాపి సంవృతః ।
యదురాజధానీం మథురాం న్యరుణత్సర్వతోదిశమ్ ॥ ౪॥
నిరీక్ష్య తద్బలం కృష్ణ ఉద్వేలమివ సాగరమ్ ।
స్వపురం తేన సంరుద్ధం  స్వజనం చ భయాకులమ్ ॥ ౫॥
చిన్తయామాస భగవాన్ హరిః కారణమానుషః ।
తద్దేశకాలానుగుణం  స్వావతారప్రయోజనమ్  ॥౬॥
హనిష్యామి బలం హ్యేతద్భువి భారం సమాహితమ్ ।
మాగధేన సమానీతం వశ్యానాం సర్వభూభుజామ్ ॥ ౭॥
అక్షౌహిణీభిః సఙ్ఖ్యాతం  భటాశ్వరథకుఞ్జరైః   ।
మాగధస్తు న హన్తవ్యో భూయః కర్తా బలోద్యమమ్ ॥౮॥
ఏతదర్థోఽవతారోఽయం  భూభారహరణాయ మే ।
సంరక్షణాయ సాధూనాం కృతోఽన్యేషాం వధాయ చ ॥౯॥

అన్యోఽపి ధర్మరక్షాయై దేహః సమ్భ్రియతే మయా ।
విరామాయాప్యధర్మస్య కాలే ప్రభవతః  క్వచిత్ ॥ ౧౦॥
ఏవం ధ్యాయతి గోవిన్ద ఆకాశాత్సూర్యవర్చసౌ ।
రథావుపస్థితౌ  సద్యః ససూతౌ సపరిచ్ఛదౌ ॥ ౧౧॥
ఆయుధాని చ దివ్యాని పురాణాని యదృచ్ఛయా ।
దృష్ట్వా  తాని హృషీకేశః సఙ్కర్షణమథాబ్రవీత్   ॥ ౧౨॥
పశ్యార్య వ్యసనం ప్రాప్తం   యదూనాం త్వావతాం ప్రభో  ।
ఏష తే రథ ఆయాతో దయితాన్యాయుధాని చ ॥ ౧౩॥
యానమాస్థాయ  జహ్యేతద్వ్యసనాత్స్వాన్ సముద్ధర  ।
ఏతదర్థం  హి నౌ జన్మ సాధూనామీశ శర్మకృత్ ॥ ౧౪॥
త్రయోవింశత్యనీకాఖ్యం  భూమేర్భారమపాకురు ।
ఏవం సమ్మన్త్ర్య  దాశార్హౌ దంశితౌ రథినౌ పురాత్ ॥ ౧౫॥
నిర్జగ్మతుః  స్వాయుధాఢ్యౌ బలేనాల్పీయసాఽఽవృతౌ ।
శఙ్ఖం  దధ్మౌ వినిర్గత్య  హరిర్దారుకసారథిః  ॥ ౧౬॥
తతోఽభూత్పరసైన్యానాం  హృది విత్రాసవేపథుః  ।
తావాహమాగధో వీక్ష్య హే కృష్ణ పురుషాధమ ॥ ౧౭॥
న త్వయాయోద్ధుమిచ్ఛామి  బాలేనైకేన  లజ్జయా  ।
గుప్తేన హి త్వయా మన్ద న యోత్స్యే యాహి బన్ధుహన్  ॥ ౧౮॥
తవ రామ యది శ్రద్ధా  యుధ్యస్వ ధైర్యముద్వహ  ।
హిత్వా వా మచ్ఛరైశ్ఛిన్నం  దేహం స్వర్యాహి మాం జహి ॥ ౧౯॥
శ్రీభగవానువాచ
న వై శూరా వికత్థన్తే   దర్శయన్త్యేవ పౌరుషమ్ ।
న గృహ్ణీమో  వచో రాజన్నాతురస్య ముమూర్షతః  ॥౨౦॥
శ్రీశుక  ఉవాచ
జరాసుతస్తావభిసృత్య మాధవౌ
మహాబలౌఘేన బలీయసాఽఽవృణోత్ ।
ససైన్యయానధ్వజవాజిసారథీ
సూర్యానలౌ వాయురివాభ్రరేణుభిః  ॥౨౧॥

bhagpur-10b.pdf 3



శ్రీమద్భాగవతం  - దశమస్కన్ధః  ఉత్తరార్ధమ్

సుపర్ణతాలధ్వజచిహ్నితౌ  రథా-

వలక్షయన్త్యో హరిరామయోర్మృధే ।
స్త్రియః  పురాట్టాలకహర్మ్యగోపురం
సమాశ్రితాః  సమ్ముముహుః శుచార్దితాః  ॥౨౨॥
హరిః పరానీకపయోముచాం ముహుః
శిలీముఖాత్యుల్బణవర్షపీడితమ్  ।
స్వసైన్యమాలోక్య  సురాసురార్చితం
వ్యస్ఫూర్జయచ్ఛార్ఙ్గశరాసనోత్తమమ్   ॥౨౩॥
గృహ్ణన్  నిషఙ్గాదథ  సన్దధచ్ఛరాన్
వికృష్య ముఞ్చన్ శితబాణపూగాన్ ।
నిఘ్నన్ రథాన్ కుఞ్జరవాజిపత్తీన్
నిరన్తరం యద్వదలాతచక్రమ్  ॥౨౪॥
నిర్భిన్నకుమ్భాః కరిణో నిపేతు-

రనేకశోఽశ్వాః శరవృక్ణకన్ధరాః   ।
రథా హతాశ్వధ్వజసూతనాయకాః
పదాతయశ్ఛిన్నభుజోరుకన్ధరాః  ॥౨౫॥
సఞ్ఛిద్యమానద్విపదేభవాజినా-

మఙ్గ ప్రసూతాః  శతశోఽసృగాపగాః ।
భుజాహయః పూరుషశీర్షకచ్ఛపా
హతద్విపద్వీపహయగ్రహాకులాః  ॥౨౬॥
కరోరుమీనా నరకేశశైవలా
ధనుస్తరఙ్గాయుధగుల్మసఙ్కులాః  ।
అచ్ఛూరికావర్తభయానకా మహా-

మణిప్రవేకాభరణాశ్మశర్కరాః  ॥౨౭॥
ప్రవర్తితా   భీరుభయావహా మృధే
మనస్వినాం హర్షకరీః  పరస్పరమ్ ।
వినిఘ్నతారీన్ ముసలేన దుర్మదాన్
సఙ్కర్షణేనాపరిమేయతేజసా  ॥౨౮॥
బలం తదఙ్గార్ణవదుర్గభైరవం   
దురన్తపారం మగధేన్ద్రపాలితమ్  ।

క్షయం ప్రణీతం  వసుదేవపుత్రయో -

ర్విక్రీడితం  తజ్జగదీశయోః  పరమ్ ॥౨౯॥
స్థిత్యుద్భవాన్తం  భువనత్రయస్య  యః
సమీహతేఽనన్తగుణః స్వలీలయా ।
న తస్య చిత్రం  పరపక్షనిగ్రహ -

స్తథాపి మర్త్యానువిధస్య వర్ణ్యతే  ॥ ౩౦॥
జగ్రాహ  విరథం రామో జరాసన్ధం  మహాబలమ్ ।
హతానీకావశిష్టాసుం  సింహః సింహమివౌజసా ॥ ౩౧॥
బధ్యమానం హతారాతిం పాశైర్వారుణమానుషైః   ।
వారయామాస గోవిన్దస్తేన   కార్యచికీర్షయా  ॥ ౩౨॥
స ముక్తో లోకనాథాభ్యాం వ్రీడితో  వీరసమ్మతః ।
తపసే కృతసఙ్కల్పో వారితః పథి రాజభిః ॥ ౩౩॥
వాక్యైః  పవిత్రార్థపదైర్నయనైః     ప్రాకృతైరపి   ।
స్వకర్మబన్ధప్రాప్తోఽయం   యదుభిస్తే పరాభవః ॥ ౩౪॥
హతేషు సర్వానీకేషు నృపో బార్హద్రథస్తదా    ।
ఉపేక్షితో భగవతా మగధాన్ దుర్మనా యయౌ ॥ ౩౫॥
ముకున్దోఽప్యక్షతబలో  నిస్తీర్ణారిబలార్ణవః   ।
వికీర్యమాణః కుసుమైస్త్రిదశైరనుమోదితః    ॥ ౩౬॥
మాథురైరుపసఙ్గమ్య   విజ్వరైర్ముదితాత్మభిః  ।
ఉపగీయమానవిజయః సూతమాగధవన్దిభిః  ॥ ౩౭॥
శఙ్ఖదున్దుభయో   నేదుర్భేరీతూర్యాణ్యనేకశః ।
వీణావేణుమృదఙ్గాని  పురం ప్రవిశతి  ప్రభౌ  ॥ ౩౮॥
సిక్తమార్గాం  హృష్టజనాం  పతాకాభిరలఙ్కృతామ్ ।
నిర్ఘుష్టాం   బ్రహ్మఘోషేణ  కౌతుకాబద్ధతోరణామ్  ॥ ౩౯॥
నిచీయమానో నారీభిర్మాల్యదధ్యక్షతాఙ్కురైః  ।
నిరీక్ష్యమాణః సస్నేహం ప్రీత్యుత్కలితలోచనైః   ॥ ౪౦॥
ఆయోధనగతం విత్తమనన్తం వీరభూషణమ్ ।
యదురాజాయ తత్సర్వమాహృతం ప్రాదిశత్ప్రభుః  ॥ ౪౧॥

ఏవం సప్తదశకృత్వస్తావత్యక్షౌహిణీబలః ।
యుయుధేమాగధో రాజా యదుభిః కృష్ణపాలితైః   ॥ ౪౨॥
అక్షిణ్వంస్తద్బలం సర్వం వృష్ణయః  కృష్ణతేజసా  ।
హతేషు స్వేష్వనీకేషు త్యక్తోఽయాదరిభిర్నృపః ॥ ౪౩॥
అష్టాదశమసఙ్గ్రామే   ఆగామిని తదన్తరా ।
నారదప్రేషితో  వీరో యవనః ప్రత్యదృశ్యత  ॥ ౪౪॥
రురోధ మథురామేత్య తిసృభిర్మ్లేచ్ఛకోటిభిః  ।
నృలోకే చాప్రతిద్వన్ద్వో   వృష్ణీన్  శ్రుత్వాఽఽత్మసమ్మితాన్  ॥ ౪౫॥
తం దృష్ట్వాచిన్తయత్కృష్ణః   సఙ్కర్షణసహాయవాన్  ।
అహోయదూనాం వృజినం ప్రాప్తం   హ్యుభయతో మహత్ ॥ ౪౬॥
యవనోఽయం నిరున్ధేఽస్మానద్య  తావన్మహాబలః ।
మాగధోఽప్యద్య వా శ్వో వా పరశ్వో వాఽఽగమిష్యతి ॥ ౪౭॥
ఆవయోర్యుధ్యతోరస్య యద్యాగన్తా జరాసుతః ।
బన్ధూన్  వధిష్యత్యథ వా నేష్యతే స్వపురం బలీ ॥ ౪౮॥
తస్మాదద్య విధాస్యామో దుర్గం  ద్విపదదుర్గమమ్  ।
తత్ర జ్ఞాతీన్  సమాధాయయవనం ఘాతయామహే ॥ ౪౯॥
ఇతి సమ్మన్త్ర్య  భగవాన్ దుర్గం  ద్వాదశయోజనమ్ ।
అన్తఃసముద్రే నగరం కృత్స్నాద్భుతమచీకరత్ ॥ ౫౦॥
దృశ్యతే యత్ర హి త్వాష్ట్రం  విజ్ఞానం  శిల్పనైపుణమ్  ।
రథ్యాచత్వరవీథీభిర్యథావాస్తు వినిర్మితమ్ ॥ ౫౧॥
సురద్రుమలతోద్యానవిచిత్రోపవనాన్వితమ్   ।
హేమశ‍ృఙ్గైర్దివిస్పృగ్భిః   స్ఫటికాట్టాలగోపురైః   ॥ ౫౨॥
రాజతారకుటైః  కోష్ఠైర్హేమకుమ్భైరలఙ్కృతైః     ।
రత్నకూటైర్గృహైర్హైమైర్మహామారకతస్థలైః        ॥ ౫౩॥
వాస్తోష్పతీనాం చ గృహైర్వలభీభిశ్చ  నిర్మితమ్ ।
చాతుర్వర్ణ్యజనాకీర్ణం   యదుదేవగృహోల్లసత్  ॥ ౫౪॥
సుధర్మాం పారిజాతం చ మహేన్ద్రః  ప్రాహిణోద్ధరేః   ।

యత్ర చావస్థితో  మర్త్యో మర్త్యధర్మైర్న  యుజ్యతే ॥ ౫౫॥
శ్యామైకకర్ణాన్   వరుణో హయాన్ శుక్లాన్  మనోజవాన్ ।
అష్టౌ నిధిపతిః కోశాన్ లోకపాలో నిజోదయాన్ ॥ ౫౬॥
యద్యద్భగవతా దత్తమాధిపత్యం స్వసిద్ధయే  ।
సర్వం ప్రత్యర్పయామాసుర్హరౌ   భూమిగతే నృప ॥ ౫౭॥
తత్ర యోగప్రభావేణ  నీత్వా సర్వజనం హరిః ।
ప్రజాపాలేన  రామేణ కృష్ణః  సమనుమన్త్రితః  ।
నిర్జగామ  పురద్వారాత్పద్మమాలీ నిరాయుధః ॥ ౫౮॥
ఇతి శ్రీమద్భాగవతే  మహాపురాణే పారమహంస్యాం సంహితాయాం
దశమస్కన్ధే ఉత్తరార్ధే దుర్గనివేశనం  నామ పఞ్చాశత్తమోఽధ్యాయః ॥ ౫౦॥

॥ ఓం నమో భగవతే వాసుదేవాయ ॥

॥ ఏకపఞ్చాశత్తమోఽధ్యాయః -౫౧ ॥
శ్రీశుకౌవాచ
తం విలోక్య వినిష్క్రాన్తముజ్జిహానమివోడుపమ్  ।
దర్శనీయతమం శ్యామం పీతకౌశేయవాససమ్ ॥ ౧॥
శ్రీవత్సవక్షసం  భ్రాజత్కౌస్తుభాముక్తకన్ధరమ్   ।
పృథుదీర్ఘచతుర్బాహుం  నవకఞ్జారుణేక్షణమ్  ॥౨॥
నిత్యప్రముదితం  శ్రీమత్సుకపోలం  శుచిస్మితమ్ ।
ముఖారవిన్దం  బిభ్రాణం  స్ఫురన్మకరకుణ్డలమ్  ॥ ౩॥
వాసుదేవో హ్యయమితి పుమాన్ శ్రీవత్సలాఞ్ఛనః  ।
చతుర్భుజోఽరవిన్దాక్షో  వనమాల్యతిసున్దరః  ॥ ౪॥
లక్షణైర్నారదప్రోక్తైర్నాన్యో    భవితుమర్హతి  ।
నిరాయుధశ్చలన్ పద్భ్యాం యోత్స్యేఽనేన నిరాయుధః ॥ ౫॥
ఇతి నిశ్చిత్య యవనఃప్రాద్రవన్తం    పరాఙ్ముఖమ్ ।
అన్వధావజ్జిఘృక్షుస్తం  దురాపమపియోగినామ్ ॥౬॥

హస్తప్రాప్తమివాత్మానం   హరిణా స పదే పదే ।
నీతో దర్శయతా దూరం యవనేశోఽద్రికన్దరమ్   ॥ ౭॥
పలాయనం యదుకులే జాతస్య తవ నోచితమ్ ।
ఇతి క్షిపన్ననుగతో నైనం  ప్రాపాహతాశుభః  ॥౮॥
ఏవం క్షిప్తోఽపి భగవాన్ ప్రావిశద్గిరికన్దరమ్    ।
సోఽపి ప్రవిష్టస్తత్రాన్యం     శయానం దదృశే నరమ్ ॥౯॥
నన్వసౌ దూరమానీయ శేతే మామిహ సాధువత్ ।
ఇతి మత్వాచ్యుతం మూఢస్తం పదా సమతాడయత్ ॥ ౧౦॥
స ఉత్థాయ  చిరం సుప్తః శనైరున్మీల్య  లోచనే ।
దిశో విలోకయన్ పార్శ్వే తమద్రాక్షీదవస్థితమ్   ॥ ౧౧॥
స తావత్తస్య రుష్టస్య  దృష్టిపాతేన  భారత ।
దేహజేనాగ్నినా దగ్ధో భస్మసాదభవత్క్షణాత్  ॥ ౧౨॥
రాజోవాచ
కో నామ స పుమాన్ బ్రహ్మన్  కస్య కింవీర్య ఏవ చ ।
కస్మాద్గుహాం  గతః శిశ్యే కిన్తేజో  యవనార్దనః  ॥ ౧౩॥
శ్రీశుకౌవాచ
స ఇక్ష్వాకుకులే జాతో మాన్ధాతృతనయో  మహాన్ ।
ముచుకున్ద ఇతి ఖ్యాతో బ్రహ్మణ్యః  సత్యసఙ్గరః  ॥ ౧౪॥
సయాచితః సురగణైరిన్ద్రాద్యైరాత్మరక్షణే    ।
అసురేభ్యః పరిత్రస్తైస్తద్రక్షాం     సోఽకరోచ్చిరమ్ ॥ ౧౫॥
లబ్ధ్వా  గుహం తే స్వఃపాలం ముచుకున్దమథాబ్రువన్   ।
రాజన్ విరమతాం కృచ్ఛ్రాద్భవాన్నః పరిపాలనాత్ ॥ ౧౬॥
నరలోకే పరిత్యజ్య రాజ్యం నిహతకణ్టకమ్  ।
అస్మాన్ పాలయతో వీర కామాస్తే సర్వ ఉజ్ఝితాః  ॥ ౧౭॥
సుతా మహిష్యో భవతో జ్ఞాతయోఽమాత్యమన్త్రిణః   ।
ప్రజాశ్చ  తుల్యకాలీయా నాధునా సన్తి కాలితాః ॥ ౧౮॥
కాలో బలీయాన్ బలినాం భగవానీశ్వరోఽవ్యయః ।
ప్రజాః  కాలయతే క్రీడన్  పశుపాలో యథా పశూన్ ॥ ౧౯॥

8 sanskritdocuments.org



శ్రీమద్భాగవతం  - దశమస్కన్ధః  ఉత్తరార్ధమ్

వరం వృణీష్వ భద్రం  తే ఋతే కైవల్యమద్య  నః ।
ఏక ఏవేశ్వరస్తస్య భగవాన్ విష్ణురవ్యయః  ॥౨౦॥
ఏవముక్తః స వై దేవానభివన్ద్య  మహాయశాః ।
అశయిష్ట గుహావిష్టో నిద్రయా  దేవదత్తయా ॥౨౧॥
స్వాపంయాతం యస్తు మధ్యే బోధయేత్త్వాత్మచేతనః ।
స త్వయా దృష్టమాత్రస్తు   భస్మీభవతు తత్క్ష్ణాత్  ॥౨౨॥
యవనే భస్మసాన్నీతే భగవాన్ సాత్వతర్షభః  ।
ఆత్మానం దర్శయామాస ముచుకున్దాయ  ధీమతే ॥౨౩॥
తమాలోక్య ఘనశ్యామం పీతకౌశేయవాససమ్ ।
శ్రీవత్సవక్షసం  భ్రాజత్కౌస్తుభేన  విరాజితమ్ ॥౨౪॥
చతుర్భుజం రోచమానం వైజయన్త్యా  చ మాలయా ।
చారుప్రసన్నవదనం  స్ఫురన్మకరకుణ్డలమ్  ॥౨౫॥
ప్రేక్షణీయం  నృలోకస్య సానురాగస్మితేక్షణమ్ ।
అపీచ్యవయసం మత్తమృగేన్ద్రోదారవిక్రమమ్   ॥౨౬॥
పర్యపృచ్ఛన్మహాబుద్ధిస్తేజసా   తస్య ధర్షితః  ।
శఙ్కితః శనకై రాజా దుర్ధర్షమివ   తేజసా ॥౨౭॥
ముచుకున్దౌవాచ
కో భవానిహ సమ్ప్రాప్తో విపినే గిరిగహ్వరే ।
పద్భ్యాం పద్మపలాశాభ్యాం విచరస్యురుకణ్టకే  ॥౨౮॥
కింస్విత్తేజస్వినాం తేజో భగవాన్ వా విభావసుః ।
సూర్యః సోమో మహేన్ద్రో  వా లోకపాలోఽపరోఽపి వా ॥౨౯॥
మన్యే త్వాం దేవదేవానాం త్రయాణాం  పురుషర్షభమ్  ।
యద్బాధసే గుహాధ్వాన్తం ప్రదీపః  ప్రభయా యథా ॥ ౩౦॥
శుశ్రూషతామవ్యలీకమస్మాకం  నరపుఙ్గవ  ।
స్వజన్మ కర్మ గోత్రం  వా కథ్యతాం యది రోచతే ॥ ౩౧॥
వయం తు పురుషవ్యాఘ్ర ఐక్ష్వాకాః క్షత్రబన్ధవః   ।
ముచుకున్ద ఇతి ప్రోక్తో  యౌవనాశ్వాత్మజః ప్రభో  ॥ ౩౨॥
చిరప్రజాగరశ్రాన్తో   నిద్రయోపహతేన్ద్రియః   ।

శయేఽస్మిన్ విజనే కామం కేనాప్యుత్థాపితోఽధునా  ॥ ౩౩॥
సోఽపి భస్మీకృతో నూనమాత్మీయేనైవ  పాప్మనా ।
అనన్తరం భవాన్ శ్రీమాంల్లక్షితోఽమిత్రశాతనః    ॥ ౩౪॥
తేజసా తేఽవిషహ్యేణ భూరి ద్రష్టుం   న శక్నుమః ।
హతౌజసో మహాభాగ మాననీయోఽసి దేహినామ్ ॥ ౩౫॥
ఏవం సమ్భాషితో రాజ్ఞా భగవాన్ భూతభావనః ।
ప్రత్యాహ  ప్రహసన్  వాణ్యా మేఘనాదగభీరయా ॥ ౩౬॥
శ్రీభగవానువాచ
జన్మకర్మాభిధానాని సన్తి మేఽఙ్గ సహస్రశః  ।
న శక్యన్తేఽనుసఙ్ఖ్యాతుమనన్తత్వాన్మయాపి   హి ॥ ౩౭॥
క్వచిద్రజాంసి  విమమే పార్థివాన్యురుజన్మభిః  ।
గుణకర్మాభిధానాని న మే జన్మాని కర్హిచిత్  ॥ ౩౮॥
కాలత్రయోపపన్నాని  జన్మకర్మాణి మే నృప ।
అనుక్రమన్తో  నైవాన్తం  గచ్ఛన్తి పరమర్షయః  ॥ ౩౯॥
తథాప్యద్యతనాన్యఙ్గ శ‍ృణుష్వ గదతో మమ ।
విజ్ఞాపితో  విరిఞ్చేన పురాహం ధర్మగుప్తయే ।
భూమేర్భారాయమాణానామసురాణాం క్షయాయచ ॥ ౪౦॥
అవతీర్ణో యదుకులే గృహ ఆనకదున్దుభేః  ।
వదన్తి వాసుదేవేతి వసుదేవసుతం హి మామ్ ॥ ౪౧॥
కాలనేమిర్హతః  కంసః ప్రలమ్బాద్యాశ్చ  సద్ద్విషః  ।
అయం చ యవనో దగ్ధో రాజంస్తే తిగ్మచక్షుషా ॥ ౪౨॥
సోఽహం తవానుగ్రహార్థం   గుహామేతాముపాగతః ।
ప్రార్థితః   ప్రచురం  పూర్వం త్వయాహం భక్తవత్సలః ॥ ౪౩॥
వరాన్ వృణీష్వ రాజర్షే సర్వాన్ కామాన్ దదామి తే ।
మాం ప్రసన్నో  జనః కశ్చిన్న భూయోఽర్హతి  శోచితుమ్ ॥ ౪౪॥
శ్రీశుకౌవాచ
ఇత్యుక్తస్తం  ప్రణమ్యాహ  ముచుకున్దో ముదాన్వితః ।
జ్ఞాత్వా  నారాయణం దేవం గర్గవాక్యమనుస్మరన్  ॥ ౪౫॥

ముచుకున్ద ఉవాచ
విమోహితోఽయం జన ఈశమాయయా
త్వదీయయాత్వాం న భజత్యనర్థదృక్  ।
సుఖాయ దుఃఖప్రభవేషు  సజ్జతే
గృహేషుయోషిత్పురుషశ్చ వఞ్చితః ॥ ౪౬॥
లబ్ధ్వా  జనో దుర్లభమత్ర  మానుషం
కథఞ్చిదవ్యఙ్గమయత్నతోఽనఘ  ।
పాదారవిన్దం  న భజత్యసన్మతి-
ర్గృహాన్ధకూపే   పతితో యథా పశుః ॥ ౪౭॥
మమైష  కాలోఽజిత నిష్ఫలో గతో
రాజ్యశ్రియోన్నద్ధమదస్య   భూపతేః ।
మర్త్యాత్మబుద్ధేః  సుతదారకోశభూ-

ష్వాసజ్జమానస్య  దురన్తచిన్తయా  ॥ ౪౮॥
కలేవరేఽస్మిన్ ఘటకుడ్యసన్నిభే
నిరూఢమానో నరదేవ ఇత్యహమ్ ।
వృతో రథేభాశ్వపదాత్యనీకపై -
ర్గాం  పర్యటంస్త్వాగణయన్ సుదుర్మదః ॥ ౪౯॥
ప్రమత్తముచ్చైరితికృత్యచిన్తయా 
ప్రవృద్ధలోభం   విషయేషు లాలసమ్ ।
త్వమప్రమత్తః  సహసాభిపద్యసే
క్షుల్లేలిహానోఽహిరివాఖుమన్తకః  ॥ ౫౦॥
పురా రథైర్హేమపరిష్కృతైశ్చరన్  
మతఙ్గజైర్వా   నరదేవసంజ్ఞితః  ।
స ఏవ కాలేన దురత్యయేన తే
కలేవరో విట్కృమిభస్మసంజ్ఞితః  ॥ ౫౧॥
నిర్జిత్య  దిక్చక్రమభూతవిగ్రహో 
వరాసనస్థః  సమరాజవన్దితః  ।
గృహేషు మైథున్యసుఖేషు యోషితాం
క్రీడామృగః  పూరుష ఈశ నీయతే ॥ ౫౨॥

కరోతి కర్మాణి తపఃసునిష్ఠితో
నివృత్తభోగస్తదపేక్షయా దదత్ ।
పునశ్చ భూయేయమహం స్వరాడితి
ప్రవృద్ధతర్షో   న సుఖాయ కల్పతే ॥ ౫౩॥
భవాపవర్గో భ్రమతో  యదా భవే-
జ్జనస్య  తర్హ్యచ్యుత  సత్సమాగమః ।
సత్సఙ్గమో  యర్హి తదైవ  సద్గతౌ
పరావరేశే త్వయి జాయతేమతిః ॥ ౫౪॥
మన్యే మమానుగ్రహ  ఈశ తే కృతో
రాజ్యానుబన్ధాపగమో  యదృచ్ఛయా ।
యః ప్రార్థ్యతే   సాధుభిరేకచర్యయా
వనం వివిక్షద్భిరఖణ్డభూమిపైః   ॥ ౫౫॥
న కామయేఽన్యం తవ పాదసేవనా-

దకిఞ్చనప్రార్థ్యతమాద్వరం   విభో ।
ఆరాధ్య కస్త్వాం హ్యపవర్గదం  హరే
వృణీత ఆర్యో వరమాత్మబన్ధనమ్  ॥ ౫౬॥
తస్మాద్విసృజ్యాశిష ఈశ సర్వతో
రజస్తమఃసత్త్వగుణానుబన్ధనాః  ।
నిరఞ్జనం  నిర్గుణమద్వయం  పరం
త్వాం జ్ఞప్తిమాత్రం    పురుషం వ్రజామ్యహమ్  ॥ ౫౭॥
చిరమిహ వృజినార్తస్తప్యమానోఽనుతాపై  -
రవితృషషడమిత్రోఽలబ్ధశాన్తిః   కథఞ్చిత్ ।
శరణద సముపేతస్త్వత్పదాబ్జం  పరాత్మన్
అభయమృతమశోకం పాహి మాఽఽపన్నమీశ ॥ ౫౮॥
శ్రీభగవానువాచ
సార్వభౌమ మహారాజ మతిస్తే విమలోర్జితా  ।
వరైః  ప్రలోభితస్యాపి  న కామైర్విహతా  యతః ॥ ౫౯॥
ప్రలోభితో  వరైర్యత్త్వమప్రమాదాయ    విద్ధి తత్ ।
న ధీరేకాన్తభక్తానామాశీర్భిర్భిద్యతే క్వచిత్ ॥౬౦॥

యుఞ్జానానామభక్తానాం  ప్రాణాయామాదిభిర్మనః  ।
అక్షీణవాసనం రాజన్ దృశ్యతే పునరుత్థితమ్  ॥౬౧॥
విచరస్వ మహీం కామం మయ్యావేశితమానసః ।
అస్త్వేవ నిత్యదా తుభ్యం భక్తిర్మయ్యనపాయినీ ॥౬౨॥
క్షాత్రధర్మస్థితో   జన్తూన్  న్యవధీర్మృగయాదిభిః ।
సమాహితస్తత్తపసా  జహ్యఘం మదుపాశ్రితః  ॥౬౩॥
జన్మన్యనన్తరే రాజన్ సర్వభూతసుహృత్తమః ।
భూత్వా ద్విజవరస్త్వం వై మాముపైష్యసి  కేవలమ్ ॥౬౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే ముచుకున్ద -
స్తుతిర్నామైకపఞ్చాశత్తమోఽధ్యాయః  ॥ ౫౧॥

॥ ఓం నమో భగవతే వాసుదేవాయ ॥

॥ ద్విపఞ్చాశత్తమోఽధ్యాయః -౫౨ ॥
శ్రీశుకౌవాచ
ఇత్థం  సోఽనుగృహీతోఽఙ్గ కృష్ణేనేక్ష్వాకునన్దనః   ।
తం పరిక్రమ్య  సన్నమ్య నిశ్చక్రామ  గుహాముఖాత్ ॥ ౧॥
స వీక్ష్య క్షుల్లకాన్మర్త్యాన్  పశూన్ వీరుద్వనస్పతీన్ ।
మత్వా కలియుగం ప్రాప్తం   జగామ దిశముత్తరామ్ ॥౨॥
తపఃశ్రద్ధాయుతో   ధీరో నిఃసఙ్గో ముక్తసంశయః ।
సమాధాయ మనఃకృష్ణే ప్రావిశద్గన్ధమాదనమ్    ॥ ౩॥
బదర్యాశ్రమమాసాద్య  నరనారాయణాలయమ్ ।
సర్వద్వన్ద్వసహః  శాన్తస్తపసాఽఽరాధయద్ధరిమ్   ॥ ౪॥
భగవాన్ పునరావ్రజ్య  పురీం యవనవేష్టితామ్  ।
హత్వా మ్లేచ్ఛబలం  నిన్యే తదీయం ద్వారకాం ధనమ్ ॥ ౫॥
నీయమానే ధనే గోభిర్నృభిశ్చాచ్యుతచోదితైః  ।

ఆజగామ జరాసన్ధస్త్రయోవింశత్యనీకపః   ॥౬॥
విలోక్య వేగరభసం రిపుసైన్యస్య  మాధవౌ ।
మనుష్యచేష్టామాపన్నౌ  రాజన్ దుద్రువతుర్ద్రుతమ్   ॥ ౭॥
విహాయ విత్తం ప్రచురమభీతౌ  భీరుభీతవత్ ।
పద్భ్యాం పద్మపలాశాభ్యాం చేరతుర్బహుయోజనమ్ ॥౮॥
పలాయమానౌ తౌ దృష్ట్వా  మాగధః ప్రహసన్  బలీ ।
అన్వధావద్రథానీకైరీశయోరప్రమాణవిత్    ॥౯॥
ప్రద్రుత్య   దూరం సంశ్రాన్తౌ  తుఙ్గమారుహతాం  గిరిమ్ ।
ప్రవర్షణాఖ్యం   భగవాన్నిత్యదా యత్ర వర్షతి  ॥ ౧౦॥
గిరౌ నిలీనావాజ్ఞాయ  నాధిగమ్య పదం నృప ।
దదాహ గిరిమేధోభిః సమన్తాదగ్నిముత్సృజన్ ॥ ౧౧॥
తత ఉత్పత్య తరసా దహ్యమానతటాదుభౌ ।
దశైకయోజనోత్తుఙ్గాన్నిపేతతురధో   భువి ॥ ౧౨॥
అలక్ష్యమాణౌ రిపుణా సానుగేన యదూత్తమౌ ।
స్వపురం పునరాయాతౌ సముద్రపరిఖాం  నృప ॥ ౧౩॥
సోఽపి దగ్ధావితి  మృషా మన్వానో బలకేశవౌ ।
బలమాకృష్య సుమహన్మగధాన్ మాగధో యయౌ ॥ ౧౪॥
ఆనర్తాధిపతిః శ్రీమాన్  రైవతో  రేవతీం సుతామ్ ।
బ్రహ్మణా  చోదితః ప్రాదాద్బలాయేతి  పురోదితమ్ ॥ ౧౫॥
భగవానపి గోవిన్ద ఉపయేమే కురూద్వహ ।
వైదర్భీం  భీష్మకసుతాం శ్రియో మాత్రాం  స్వయంవరే ॥ ౧౬॥
ప్రమథ్య  తరసా రాజ్ఞః  శాల్వాదీంశ్చైద్యపక్షగాన్  ।
పశ్యతాం సర్వలోకానాం తార్క్ష్యపుత్రః   సుధామివ ॥ ౧౭॥
రాజోవాచ
భగవాన్ భీష్మకసుతాం రుక్మిణీం రుచిరాననామ్ ।
రాక్షసేన విధానేన ఉపయేమ ఇతి శ్రుతమ్  ॥ ౧౮॥
భగవన్ శ్రోతుమిచ్ఛామి  కృష్ణస్యామితతేజసః  ।
యథామాగధశాల్వాదీన్ జిత్వా కన్యాముపాహరత్ ॥ ౧౯॥

బ్రహ్మన్  కృష్ణకథాఃపుణ్యా  మాధ్వీర్లోకమలాపహాః  ।
కో ను తృప్యేత శ‍ృణ్వానః శ్రుతజ్ఞో  నిత్యనూతనాః ॥౨౦॥
శ్రీశుక  ఉవాచ
రాజాఽఽసీద్భీష్మకో నామ విదర్భాధిపతిర్మహాన్ ।
తస్య పఞ్చాభవన్ పుత్రాః  కన్యైకా  చ వరాననా ॥౨౧॥
రుక్మ్యగ్రజో  రుక్మరథో రుక్మబాహురనన్తరః ।
రుక్మకేశో రుక్మమాలీ రుక్మిణ్యేషాం స్వసా సతీ ॥౨౨॥
సోపశ్రుత్య  ముకున్దస్య  రూపవీర్యగుణశ్రియః  ।
గృహాగతైర్గీయమానాస్తం   మేనే సదృశం పతిమ్ ॥౨౩॥
తాం బుద్ధిలక్షణౌదార్యరూపశీలగుణాశ్రయామ్   ।
కృష్ణశ్చ  సదృశీం భార్యాం సముద్వోఢుం మనో దధే ॥౨౪॥
బన్ధూనామిచ్ఛతాం  దాతుం కృష్ణాయ  భగినీం నృప ।
తతో నివార్య కృష్ణద్విడ్  రుక్మీ చైద్యమమన్యత  ॥౨౫॥
తదవేత్యాసితాపాఙ్గీ వైదర్భీ  దుర్మనా భృశమ్ ।
విచిన్త్యాప్తం  ద్విజం కఞ్చిత్కృష్ణాయ  ప్రాహిణోద్ద్రుతమ్   ॥౨౬॥
ద్వారకాం స సమభ్యేత్య ప్రతీహారైః   ప్రవేశితః  ।
అపశ్యదాద్యం పురుషమాసీనం కాఞ్చనాసనే ॥౨౭॥
దృష్ట్వా  బ్రహ్మణ్యదేవస్తమవరుహ్య  నిజాసనాత్ ।
ఉపవేశ్యార్హయాఞ్చక్రే  యథాఽఽత్మానం దివౌకసః ॥౨౮॥
తం భుక్తవన్తం  విశ్రాన్తముపగమ్య   సతాం గతిః ।
పాణినాభిమృశన్ పాదావవ్యగ్రస్తమపృచ్ఛత   ॥౨౯॥
కచ్చిద్ద్విజవరశ్రేష్ఠ   ధర్మస్తే  వృద్ధసమ్మతః  ।
వర్తతే నాతికృచ్ఛ్రేణ సన్తుష్టమనసః  సదా ॥ ౩౦॥
సన్తుష్టో యర్హి వర్తేత  బ్రాహ్మణో  యేన కేనచిత్ ।
అహీయమానః స్వాద్ధర్మాత్స  హ్యస్యాఖిలకామధుక్ ॥ ౩౧॥
అసన్తుష్టోఽసకృల్లోకానాప్నోత్యపి   సురేశ్వరః ।
అకిఞ్చనోఽపి సన్తుష్టః  శేతే సర్వాఙ్గవిజ్వరః  ॥ ౩౨॥

విప్రాన్  స్వలాభసన్తుష్టాన్  సాధూన్ భూతసుహృత్తమాన్ ।
నిరహఙ్కారిణః శాన్తాన్నమస్యే శిరసాసకృత్ ॥ ౩౩॥
కచ్చిద్వః కుశలం బ్రహ్మన్  రాజతో యస్య హి ప్రజాః  ।
సుఖం వసన్తి విషయే పాల్యమానాః స మే ప్రియః  ॥ ౩౪॥
యతస్త్వమాగతో దుర్గం  నిస్తీర్యేహ  యదిచ్ఛయా ।
సర్వం నో బ్రూహ్యగుహ్యం  చేత్కిం కార్యం కరవామ తే ॥ ౩౫॥
ఏవం సమ్పృష్టసమ్ప్రశ్నో  బ్రాహ్మణః  పరమేష్ఠినా  ।
లీలాగృహీతదేహేన తస్మై  సర్వమవర్ణయత్  ॥ ౩౬॥
రుక్మిణ్యువాచ
శ్రుత్వా  గుణాన్ భువనసున్దర  శ‍ృణ్వతాం తే
నిర్విశ్య కర్ణవివరైర్హరతోఽఙ్గతాపమ్     ।
రూపం దృశాం దృశిమతామఖిలార్థలాభం
త్వయ్యచ్యుతావిశతి చిత్తమపత్రపం  మే ॥ ౩౭॥
కా త్వా ముకున్ద మహతీ కులశీలరూప-
విద్యావయోద్రవిణధామభిరాత్మతుల్యమ్  ।
ధీరా పతిం కులవతీ న వృణీత కన్యా
కాలే నృసింహ నరలోకమనోఽభిరామమ్ ॥ ౩౮॥
తన్మే భవాన్ ఖలు వృతః పతిరఙ్గ జాయా-

మాత్మార్పితశ్చ భవతోఽత్ర విభో విధేహి ।
మా వీరభాగమభిమర్శతు చైద్య  ఆరాద్-
గోమాయువన్మృగపతేర్బలిమమ్బుజాక్ష ॥ ౩౯॥
పూర్తేష్టదత్తనియమవ్రతదేవవిప్ర    -
గుర్వర్చనాదిభిరలం భగవాన్ పరేశః ।
ఆరాధితో యది గదాగ్రజ  ఏత్య పాణిం
గృహ్ణాతు  మే న దమఘోషసుతాదయోఽన్యే ॥ ౪౦॥
శ్వోభావిని త్వమజితోద్వహనే విదర్భాన్
గుప్తః సమేత్య పృతనాపతిభిః పరీతః ।
నిర్మథ్య చైద్యమగధేన్ద్రబలం   ప్రసహ్య
మాం రాక్షసేనవిధినోద్వహ వీర్యశుల్కామ్ ॥ ౪౧॥

అన్తఃపురాన్తరచరీమనిహత్య బన్ధూన్
త్వాముద్వహే కథమితి ప్రవదామ్యుపాయమ్  ।
పూర్వేద్యురస్తి మహతీ కులదేవియాత్రా
యస్యాం బహిర్నవవధూర్గిరిజాముపేయాత్  ॥ ౪౨॥
యస్యాఙ్ఘ్రిపఙ్కజరజఃస్నపనం  మహాన్తో
వాఞ్ఛన్త్యుమాపతిరివాత్మతమోఽపహత్యై  ।
యర్హ్యమ్బుజాక్ష  న లభేయ భవత్ప్రసాదం
జహ్యామసూన్ వ్రతకృశాన్  శతజన్మభిః స్యాత్ ॥ ౪౩॥
బ్రాహ్మణ  ఉవాచ
ఇత్యేతే గుహ్యసన్దేశా  యదుదేవ మయాహృతాః ।
విమృశ్య కర్తుం యచ్చాత్ర క్రియతాం  తదనన్తరమ్ ॥ ౪౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే రుక్మిణ్యుద్వాహ-

ప్రస్తావే  ద్విపఞ్చాశత్తమోఽధ్యాయః ॥ ౫౨॥

॥ ఓం నమో భగవతే వాసుదేవాయ ॥

॥ త్రిపఞ్చాశత్తమోఽధ్యాయః  -౫౩ ॥
శ్రీశుక  ఉవాచ
వైదర్భ్యాః  స తు సన్దేశం  నిశమ్య యదునన్దనః  ।
ప్రగృహ్య  పాణినా పాణిం ప్రహసన్నిదమబ్రవీత్   ॥ ౧॥
శ్రీభగవానువాచ
తథాహమపి తచ్చిత్తో నిద్రాం  చ న లభే నిశి ।
వేదాహం రుక్మిణా ద్వేషాన్మమోద్వాహో నివారితః ॥౨॥
తామానయిష్య ఉన్మథ్య రాజన్యాపసదాన్ మృధే ।
మత్పరామనవద్యాఙ్గీమేధసోఽగ్నిశిఖామివ  ॥ ౩॥
శ్రీశుక  ఉవాచ
ఉద్వాహర్క్షం  చ విజ్ఞాయ  రుక్మిణ్యా మధుసూదనః ।

రథః సంయుజ్యతామాశు దారుకేత్యాహ సారథిమ్ ॥ ౪॥
స చాశ్వైః  శైబ్యసుగ్రీవమేఘపుష్పబలాహకైః    ।
యుక్తం రథముపానీయ తస్థౌ ప్రాఞ్జలిరగ్రతః    ॥ ౫॥
ఆరుహ్య స్యన్దనం  శౌరిర్ద్విజమారోప్య  తూర్ణగైః   ।
ఆనర్తాదేకరాత్రేణ  విదర్భానగమద్ధయైః   ॥౬॥
రాజా స కుణ్డినపతిః  పుత్రస్నేహవశం  గతః ।
శిశుపాలాయ స్వాం కన్యాం దాస్యన్ కర్మాణ్యకారయత్ ॥ ౭॥
పురం సమ్మృష్టసంసిక్తమార్గరథ్యాచతుష్పథమ్    ।
చిత్రధ్వజపతాకాభిస్తోరణైః   సమలఙ్కృతమ్ ॥౮॥
స్రగ్గన్ధమాల్యాభరణైర్విరజోఽమ్బరభూషితైః      ।
జుష్టం  స్త్రీపురుషైః   శ్రీమద్గృహైరగురుధూపితైః     ॥౯॥
పితౄన్ దేవాన్ సమభ్యర్చ్య విప్రాంశ్చ  విధివన్నృప ।
భోజయిత్వా యథాన్యాయం వాచయామాస మఙ్గలమ్  ॥ ౧౦॥
సుస్నాతాం సుదతీం కన్యాం కృతకౌతుకమఙ్గలామ్  ।
అహతాంశుకయుగ్మేన భూషితాం భూషణోత్తమైః  ॥ ౧౧॥
చక్రుః  సామర్గ్యజుర్మన్త్రైర్వధ్వా   రక్షాం ద్విజోత్తమాః ।
పురోహితోఽథర్వవిద్వై  జుహావ గ్రహశాన్తయే  ॥ ౧౨॥
హిరణ్యరూప్యవాసాంసి తిలాంశ్చ గుడమిశ్రితాన్  ।
ప్రాదాద్ధేనూశ్చ   విప్రేభ్యో  రాజా విధివిదాం వరః ॥ ౧౩॥
ఏవం చేదిపతీ రాజా దమఘోషః సుతాయ వై ।
కారయామాస మన్త్రజ్ఞైః   సర్వమభ్యుదయోచితమ్ ॥ ౧౪॥
మదచ్యుద్భిర్గజానీకైః   స్యన్దనైర్హేమమాలిభిః    ।
పత్త్యశ్వసఙ్కులైః  సైన్యైః   పరీతః కుణ్డినం  యయౌ ॥ ౧౫॥
తం వై విదర్భాధిపతిః సమభ్యేత్యాభిపూజ్య చ ।
నివేశయామాస ముదా కల్పితాన్యనివేశనే ॥ ౧౬॥
తత్ర శాల్వో జరాసన్ధో దన్తవక్త్రో విదూరథః ।
ఆజగ్ముశ్చైద్యపక్షీయాః  పౌణ్డ్రకాద్యాః  సహస్రశః  ॥ ౧౭॥

కృష్ణరామద్విషో  యత్తాః కన్యాం చైద్యాయ  సాధితుమ్ ।
యద్యాగత్య హరేత్కృష్ణో రామాద్యైర్యదుభిర్వృతః  ॥ ౧౮॥
యోత్స్యామః సంహతాస్తేన ఇతి నిశ్చితమానసాః ।
ఆజగ్ముర్భూభుజః సర్వే సమగ్రబలవాహనాః  ॥ ౧౯॥
శ్రుత్వైతద్భగవాన్   రామో విపక్షీయనృపోద్యమమ్ ।
కృష్ణం  చైకం  గతం హర్తుం కన్యాం కలహశఙ్కితః ॥౨౦॥
బలేన మహతా సార్ధం  భ్రాతృస్నేహపరిప్లుతః   ।
త్వరితః కుణ్డినం  ప్రాగాద్గజాశ్వరథపత్తిభిః   ॥౨౧॥
భీష్మకన్యా వరారోహా కాఙ్క్షన్త్యాగమనం  హరేః ।
ప్రత్యాపత్తిమపశ్యన్తీ  ద్విజస్యాచిన్తయత్తదా ॥౨౨॥
అహో త్రియామాన్తరిత  ఉద్వాహో మేఽల్పరాధసః ।
నాగచ్ఛత్యరవిన్దాక్షో  నాహం వేద్మ్యత్ర కారణమ్ ।
సోఽపి నావర్తతేఽద్యాపి మత్సన్దేశహరో  ద్విజః ॥౨౩॥
అపి మయ్యనవద్యాత్మా దృష్ట్వా  కిఞ్చిజ్జుగుప్సితమ్  ।
మత్పాణిగ్రహణే  నూనం నాయాతి హి కృతోద్యమః ॥౨౪॥
దుర్భగాయా న మే ధాతా నానుకూలో మహేశ్వరః ।
దేవీ వా విముఖా గౌరీ రుద్రాణీ  గిరిజా సతీ ॥౨౫॥
ఏవం చిన్తయతీ బాలా గోవిన్దహృతమానసా  ।
న్యమీలయత కాలజ్ఞా నేత్రే చాశ్రుకలాకులే  ॥౨౬॥
ఏవం వధ్వాః ప్రతీక్షన్త్యా  గోవిన్దాగమనం  నృప ।
వామ ఊరుర్భుజో నేత్రమస్ఫురన్  ప్రియభాషిణః  ॥౨౭॥
అథ కృష్ణవినిర్దిష్టః    స ఏవ ద్విజసత్తమః ।
అన్తఃపురచరీం దేవీం రాజపుత్రీం  దదర్శ హ ॥౨౮॥
సా తం ప్రహృష్టవదనమవ్యగ్రాత్మగతిం    సతీ ।
ఆలక్ష్య లక్షణాభిజ్ఞా సమపృచ్ఛచ్ఛుచిస్మితా ॥౨౯॥
తస్యా ఆవేదయత్ప్రాప్తం శశంస యదునన్దనమ్  ।
ఉక్తం చ సత్యవచనమాత్మోపనయనం ప్రతి  ॥ ౩౦॥
తమాగతం సమాజ్ఞాయ  వైదర్భీ  హృష్టమానసా  ।

న పశ్యన్తీ బ్రాహ్మణాయ  ప్రియమన్యన్ననామ  సా ॥ ౩౧॥
ప్రాప్తౌ  శ్రుత్వా  స్వదుహితురుద్వాహప్రేక్షణోత్సుకౌ  ।
అభ్యయాత్తూర్యఘోషేణ  రామకృష్ణౌ సమర్హణైః   ॥ ౩౨॥
మధుపర్కముపానీయ వాసాంసి విరజాంసి సః ।
ఉపాయనాన్యభీష్టాని  విధివత్సమపూజయత్ ॥ ౩౩॥
తయోర్నివేశనం శ్రీమదుపాకల్ప్య  మహామతిః ।
ససైన్యయోః  సానుగయోరాతిథ్యం విదధే యథా ॥ ౩౪॥
ఏవం రాజ్ఞాం  సమేతానాం యథావీర్యం యథావయః ।
యథాబలం యథావిత్తం సర్వైః  కామైః  సమర్హయత్  ॥ ౩౫॥
కృష్ణమాగతమాకర్ణ్య   విదర్భపురవాసినః ।
ఆగత్య నేత్రాఞ్జలిభిః   పపుస్తన్ముఖపఙ్కజమ్ ॥ ౩౬॥
అస్యైవ  భార్యా భవితుం రుక్మిణ్యర్హతి  నాపరా ।
అసావప్యనవద్యాత్మా భైష్మ్యాః  సముచితః పతిః ॥ ౩౭॥
కిఞ్చిత్సుచరితం యన్నస్తేన తుష్టస్త్రిలోకకృత్   ।
అనుగృహ్ణాతు  గృహ్ణాతు  వైదర్భ్యాః  పాణిమచ్యుతః ॥ ౩౮॥
ఏవం ప్రేమకలాబద్ధా  వదన్తి స్మ పురౌకసః ।
కన్యా చాన్తఃపురాత్ప్రాగాద్భటైర్గుప్తామ్బికాలయమ్   ॥ ౩౯॥
పద్భ్యాం వినిర్యయౌ ద్రష్టుం   భవాన్యాః పాదపల్లవమ్  ।
సా చానుధ్యాయతీ సమ్యఙ్ముకున్దచరణామ్బుజమ్  ॥ ౪౦॥
యతవాఙ్మాతృభిః సార్ధం  సఖీభిః పరివారితా ।
గుప్తా రాజభటైః  శూరైః  సన్నద్ధైరుద్యతాయుధైః   ।
మృదఙ్గశఙ్ఖపణవాస్తూర్యభేర్యశ్చ   జఘ్నిరే ॥ ౪౧॥
నానోపహారబలిభిర్వారముఖ్యాః సహస్రశః  ।
స్రగ్గన్ధవస్త్రాభరణైర్ద్విజపత్న్యః       స్వలఙ్కృతాః ॥ ౪౨॥
గాయన్తశ్చ స్తువన్తశ్చ  గాయకా వాద్యవాదకాః ।
పరివార్య వధూం జగ్ముః సూతమాగధవన్దినః  ॥ ౪౩॥
ఆసాద్య దేవీసదనం ధౌతపాదకరామ్బుజా ।
ఉపస్పృశ్య శుచిః శాన్తా ప్రవివేశామ్బికాన్తికమ్  ॥ ౪౪॥

తాం వై ప్రవయసో  బాలాం విధిజ్ఞా విప్రయోషితః  ।
భవానీం వన్దయాఞ్చక్రుర్భవపత్నీం   భవాన్వితామ్ ॥ ౪౫॥
నమస్యే త్వామ్బికేఽభీక్ష్ణం  స్వసన్తానయుతాం శివామ్ ।
భూయాత్పతిర్మే భగవాన్ కృష్ణస్తదనుమోదతామ్   ॥ ౪౬॥
అద్భిర్గన్ధాక్షతైర్ధూపైర్వాసఃస్రఙ్మాల్యభూషణైః        ।
నానోపహారబలిభిః ప్రదీపావలిభిః  పృథక్ ॥ ౪౭॥
విప్రస్త్రియః   పతిమతీస్తథా తైః  సమపూజయత్ ।
లవణాపూపతామ్బూలకణ్ఠసూత్రఫలేక్షుభిః   ॥ ౪౮॥
తస్యై  స్త్రియస్తాః  ప్రదదుః  శేషాం యుయుజురాశిషః ।
తాభ్యో దేవ్యై  నమశ్చక్రే శేషాం చ జగృహే వధూః ॥ ౪౯॥
మునివ్రతమథ  త్యక్త్వా నిశ్చక్రామామ్బికాగృహాత్  ।
ప్రగృహ్య  పాణినా భృత్యాం రత్నముద్రోపశోభినా  ॥ ౫౦॥
తాం దేవమాయామివ వీరమోహినీం
సుమధ్యమాం కుణ్డలమణ్డితాననామ్   ।
శ్యామాం నితమ్బార్పితరత్నమేఖలాం
వ్యఞ్జత్స్తనీం   కున్తలశఙ్కితేక్షణామ్ ॥ ౫౧॥
శుచిస్మితాం బిమ్బఫలాధరద్యుతి
శోణాయమానద్విజకున్దకుడ్మలామ్  ।
పదా చలన్తీం కలహంసగామినీం
శిఞ్జత్కలానూపురధామశోభినా  ।
విలోక్య వీరా ముముహుః సమాగతా
యశస్వినస్తత్కృతహృచ్ఛయార్దితాః  ॥ ౫౨॥
యాం వీక్ష్య తే నృపతయస్తదుదారహాస-
వ్రీడావలోకహృతచేతస  ఉజ్ఝితాస్త్రాః   ।
పేతుః క్షితౌ గజరథాశ్వగతా విమూఢా
యాత్రాచ్ఛలేన  హరయేఽర్పయతీం స్వశోభామ్ ॥ ౫౩॥
సైవం  శనైశ్చలయతీ  చలపద్మకోశౌ
ప్రాప్తిం   తదా భగవతః ప్రసమీక్షమాణా  ।

ఉత్సార్య వామకరజైరలకానపాఙ్గైః 
ప్రాప్తాన్  హ్రియైక్షత   నృపాన్ దదృశేఽచ్యుతం సా ॥ ౫౪॥
తాం రాజకన్యాం రథమారురుక్షతీం
జహార కృష్ణో ద్విషతాం సమీక్షతామ్ ।
రథం సమారోప్య సుపర్ణలక్షణం
రాజన్యచక్రం  పరిభూయమాధవః ॥ ౫౫॥
తతో యయౌ రామపురోగమైః  శనైః
శ‍ృగాలమధ్యాదివ భాగహృద్ధరిః  ॥ ౫౬॥
తం మానినః స్వాభిభవం యశఃక్షయం
పరే జరాసన్ధముఖా  న సేహిరే ।
అహో ధిగస్మాన్యశ ఆత్తధన్వనాం
గోపైర్హృతం   కేసరిణాం మృగైరివ  ॥ ౫౭॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే రుక్మిణీహరణం
నామ త్రిపఞ్చాశత్తమోఽధ్యాయః  ॥ ౫౩॥

॥ ఓం నమో భగవతే వాసుదేవాయ ॥

॥ చతుఃపఞ్చాశత్తమోఽధ్యాయః -౫౪ ॥
శ్రీశుక  ఉవాచ
ఇతి సర్వే సుసంరబ్ధా వాహానారుహ్య దంశితాః ।
స్వైః  స్వైర్బలైః   పరిక్రాన్తా  అన్వీయుర్ధృతకార్ముకాః  ॥ ౧॥
తానాపతత ఆలోక్య యాదవానీకయూథపాః ।
తస్థుస్తత్సమ్ముఖా   రాజన్ విస్ఫూర్జ్య  స్వధనూంషి తే ॥౨॥
అశ్వపృష్ఠే గజస్కన్ధే రథోపస్థే చ కోవిదాః ।
ముముచుః శరవర్షాణి  మేఘా అద్రిష్వపో  యథా ॥ ౩॥
పత్యుర్బలం శరాసారైశ్ఛన్నం  వీక్ష్య సుమధ్యమా ।

సవ్రీడమైక్షత్తద్వక్త్రం    భయవిహ్వలలోచనా ॥ ౪॥
ప్రహస్య  భగవానాహ మా స్మ భైర్వామలోచనే  ।
వినఙ్క్ష్యత్యధునైవైతత్తావకైః     శాత్రవం  బలమ్ ॥ ౫॥
తేషాం తద్విక్రమం  వీరా గదసఙ్కర్షణాదయః  ।
అమృష్యమాణా నారాచైర్జఘ్నుర్హయగజాన్    రథాన్ ॥౬॥
పేతుః శిరాంసి రథినామశ్వినాం గజినాం భువి ।
సకుణ్డలకిరీటాని  సోష్ణీషాణి  చ కోటిశః ॥ ౭॥
హస్తాః సాసిగదేష్వాసాః కరభా ఊరవోఽఙ్ఘ్రయః  ।
అశ్వాశ్వతరనాగోష్ట్రఖరమర్త్యశిరాంసి  చ ॥౮॥
హన్యమానబలానీకా వృష్ణిభిర్జయకాఙ్క్షిభిః    ।
రాజానో విముఖా జగ్ముర్జరాసన్ధపురఃసరాః   ॥౯॥
శిశుపాలం సమభ్యేత్య హృతదారమివాతురమ్ ।
నష్టత్విషం  గతోత్సాహం శుష్యద్వదనమబ్రువన్  ॥ ౧౦॥
భో భోః పురుషశార్దూల  దౌర్మనస్యమిదం త్యజ ।
న ప్రియాప్రియయో   రాజన్ నిష్ఠా దేహిషు దృశ్యతే ॥ ౧౧॥
యథా దారుమయీయోషిన్నృత్యతే కుహకేచ్ఛయా ।
ఏవమీశ్వరతన్త్రోఽయమీహతే  సుఖదుఃఖయోః ॥ ౧౨॥
శౌరేః సప్తదశాహం వై సంయుగాని పరాజితః ।
త్రయోవింశతిభిః  సైన్యైర్జిగ్యే    ఏకమహం పరమ్ ॥ ౧౩॥
తథాప్యహం న శోచామి న ప్రహృష్యామి  కర్హిచిత్  ।
కాలేన దైవయుక్తేన  జానన్ విద్రావితం  జగత్ ॥ ౧౪॥
అధునాపి వయం సర్వే వీరయూథపయూథపాః ।
పరాజితాః ఫల్గుతన్త్రైర్యదుభిః   కృష్ణపాలితైః   ॥ ౧౫॥
రిపవో జిగ్యురధునా కాల ఆత్మానుసారిణి ।
తదా వయం విజేష్యామో యదా కాలః ప్రదక్షిణః  ॥ ౧౬॥
ఏవం ప్రబోధితో  మిత్రైశ్చైద్యోఽగాత్సానుగః   పురమ్ ।
హతశేషాః పునస్తేఽపి యయుః స్వం స్వం పురం నృపాః ॥ ౧౭॥

రుక్మీ తు రాక్షసోద్వాహం కృష్ణద్విడసహన్  స్వసుః ।
పృష్ఠతోఽన్వగమత్కృష్ణమక్షౌహిణ్యా   వృతో బలీ ॥ ౧౮॥
రుక్మ్యమర్షీ సుసంరబ్ధః  శ‍ృణ్వతాం సర్వభూభుజామ్ ।
ప్రతిజజ్ఞే  మహాబాహుర్దంశితః  సశరాసనః ॥ ౧౯॥
అహత్వా సమరే కృష్ణమప్రత్యూహ్య   చ రుక్మిణీమ్ ।
కుణ్డినం  న ప్రవేక్ష్యామి  సత్యమేతద్బ్రవీమి వః ॥౨౦॥
ఇత్యుక్త్వా రథమారుహ్య సారథిం ప్రాహ  సత్వరః ।
చోదయాశ్వాన్ యతః కృష్ణస్తస్య   మే సంయుగం భవేత్ ॥౨౧॥
అద్యాహం నిశితైర్బాణైర్గోపాలస్య    సుదుర్మతేః ।
నేష్యే వీర్యమదం యేన స్వసా మే ప్రసభం  హృతా ॥౨౨॥
వికత్థమానః  కుమతిరీశ్వరస్యాప్రమాణవిత్  ।
రథేనైకేన  గోవిన్దం  తిష్ఠ తిష్ఠేత్యథాహ్వయత్  ॥౨౩॥
ధనుర్వికృష్య సుదృఢం జఘ్నే కృష్ణం  త్రిభిః  శరైః  ।
ఆహ చాత్ర క్షణం తిష్ఠ యదూనాం కులపాంసన ॥౨౪॥
కుత్ర యాసి స్వసారం మే ముషిత్వా ధ్వాఙ్క్షవద్ధవిః   ।
హరిష్యేఽద్య మదం మన్ద మాయినః కూటయోధినః ॥౨౫॥
యావన్న మే హతో బాణైః  శయీథా ముఞ్చ దారీకామ్ ।
స్మయన్ కృష్ణో ధనుశ్ఛిత్త్వా షడ్భిర్వివ్యాధ రుక్మిణమ్ ॥౨౬॥
అష్టభిశ్చతురో  వాహాన్ ద్వాభ్యాం సూతం ధ్వజం త్రిభిః  ।
స చాన్యద్ధనురాధాయ  కృష్ణం  వివ్యాధ పఞ్చభిః ॥౨౭॥
తైస్తాడితః  శరౌఘైస్తు  చిచ్ఛేద ధనురచ్యుతః ।
పునరన్యదుపాదత్త తదప్యచ్ఛినదవ్యయః ॥౨౮॥
పరిఘం పట్టిశం  శూలం చర్మాసీ శక్తితోమరౌ  ।
యద్యదాయుధమాదత్త తత్సర్వం సోఽచ్ఛినద్ధరిః  ॥౨౯॥
తతో రథాదవప్లుత్య  ఖడ్గపాణిర్జిఘాంసయా   ।
కృష్ణమభ్యద్రవత్క్రుద్ధః    పతఙ్గ ఇవ పావకమ్ ॥ ౩౦॥
తస్య చాపతతః ఖడ్గం  తిలశశ్చర్మ చేషుభిః ।

ఛిత్త్వాసిమాదదే తిగ్మం రుక్మిణం హన్తుముద్యతః ॥ ౩౧॥
దృష్ట్వా  భ్రాతృవధోద్యోగం  రుక్మిణీ భయవిహ్వలా ।
పతిత్వా పాదయోర్భర్తురువాచ కరుణం సతీ ॥ ౩౨॥
యోగేశ్వరాప్రమేయాత్మన్  దేవ దేవ జగత్పతే ।
హన్తుం నార్హసి  కల్యాణ భ్రాతరం  మే మహాభుజ ॥ ౩౩॥
శ్రీశుక  ఉవాచ
తయా పరిత్రాసవికమ్పితాఙ్గయా 
శుచావశుష్యన్ముఖరుద్ధకణ్ఠయా   ।
కాతర్యవిస్రంసితహేమమాలయా
గృహీతపాదః కరుణో న్యవర్తత ॥ ౩౪॥
చైలేన  బద్ధ్వా  తమసాధుకారిణం
సశ్మశ్రుకేశం  ప్రవపన్  వ్యరూపయత్ ।
తావన్మమర్దుః  పరసైన్యమద్భుతం
యదుప్రవీరా  నలినీం యథా గజాః ॥ ౩౫॥
కృష్ణాన్తికముపవ్రజ్య    దదృశుస్తత్ర రుక్మిణమ్ ।
తథా భూతం హతప్రాయం  దృష్ట్వా  సఙ్కర్షణో  విభుః ।
విముచ్య బద్ధం  కరుణో భగవాన్ కృష్ణమబ్రవీత్   ॥ ౩౬॥
అసాధ్విదం త్వయా కృష్ణ కృతమస్మజ్జుగుప్సితమ్  ।
వపనం శ్మశ్రుకేశానాం  వైరూప్యం  సుహృదో వధః ॥ ౩౭॥
మైవాస్మాన్  సాధ్వ్యసూయేథా భ్రాతుర్వైరూప్యచిన్తయా   ।
సుఖదుఃఖదో న చాన్యోఽస్తి యతః స్వకృతభుక్ పుమాన్ ॥ ౩౮॥
బన్ధుర్వధార్హదోషోఽపి   న బన్ధోర్వధమర్హతి   ।
త్యాజ్యః స్వేనైవ  దోషేణ హతః కిం హన్యతే పునః ॥ ౩౯॥
క్షత్రియాణామయం  ధర్మః ప్రజాపతివినిర్మితః  ।
భ్రాతాపి  భ్రాతరం  హన్యాద్యేన ఘోరతరస్తతః ॥ ౪౦॥
రాజ్యస్య భూమేర్విత్తస్య స్త్రియో  మానస్య తేజసః ।
మానినోఽన్యస్య వా హేతోః శ్రీమదాన్ధాః   క్షిపన్తి హి ॥ ౪౧॥
తవేయం విషమా బుద్ధిః  సర్వభూతేషు దుర్హృదామ్  ।

యన్మన్యసే సదాభద్రం  సుహృదాం భద్రమజ్ఞవత్   ॥ ౪౨॥
ఆత్మమోహో నృణామేష కల్పతే దేవమాయయా ।
సుహృద్దుర్హృదుదాసీన   ఇతి దేహాత్మమానినామ్ ॥ ౪౩॥
ఏక ఏవ పరో హ్యాత్మా సర్వేషామపి దేహినామ్ ।
నానేవ గృహ్యతే మూఢైర్యథా  జ్యోతిర్యథా నభః ॥ ౪౪॥
దేహ ఆద్యన్తవానేష ద్రవ్యప్రాణగుణాత్మకః   ।
ఆత్మన్యవిద్యయా కౢప్తః   సంసారయతి దేహినమ్ ॥ ౪౫॥
నాత్మనోఽన్యేన సంయోగో వియోగశ్చాసతః సతి ।
తద్ధేతుత్వాత్తత్ప్రసిద్ధేర్దృగ్రూపాభ్యాం     యథా రవేః ॥ ౪౬॥
జన్మాదయస్తు దేహస్య విక్రియా  నాత్మనః క్వచిత్ ।
కలానామివ నైవేన్దోర్మృతిర్హ్యస్య    కుహూరివ ॥ ౪౭॥
యథా శయాన ఆత్మానం విషయాన్ ఫలమేవ చ ।
అనుభుఙ్క్తేఽప్యసత్యర్థే  తథాఽఽప్నోత్యబుధో భవమ్ ॥ ౪౮॥
తస్మాదజ్ఞానజం  శోకమాత్మశోషవిమోహనమ్ ।
తత్త్వజ్ఞానేన  నిర్హృత్య  స్వస్థా భవ శుచిస్మితే ॥ ౪౯॥
శ్రీశుక  ఉవాచ
ఏవం భగవతా తన్వీ రామేణ ప్రతిబోధితా  ।
వైమనస్యం  పరిత్యజ్య మనో బుద్ధ్యా  సమాదధే ॥ ౫౦॥
ప్రాణావశేష  ఉత్సృష్టో ద్విడ్భిర్హతబలప్రభః   ।
స్మరన్ విరూపకరణం వితథాత్మమనోరథః ॥ ౫౧॥
చక్రే భోజకటం నామ నివాసాయ మహత్పురమ్ ।
అహత్వా దుర్మతిం కృష్ణమప్రత్యూహ్య   యవీయసీమ్ ।
కుణ్డినం  న ప్రవేక్ష్యామీత్యుక్త్వా  తత్రావసద్రుషా   ॥ ౫౨॥
భగవాన్ భీష్మకసుతామేవం నిర్జిత్య  భూమిపాన్ ।
పురమానీయ విధివదుపయేమే కురూద్వహ ॥ ౫౩॥
తదా మహోత్సవో నౄణాం యదుపుర్యాం గృహే గృహే ।
అభూదనన్యభావానాం కృష్ణే యదుపతౌ నృప ॥ ౫౪॥
నరా నార్యశ్చ ముదితాః ప్రమృష్టమణికుణ్డలాః    ।

పారిబర్హముపాజహ్రుర్వరయోశ్చిత్రవాససోః    ॥ ౫౫॥
సా వృష్ణిపుర్యుత్తభితేన్ద్రకేతుభి  -
ర్విచిత్రమాల్యామ్బరరత్నతోరణైః   ।
బభౌ ప్రతిద్వార్యుపకౢప్తమఙ్గలై     -
రాపూర్ణకుమ్భాగురుధూపదీపకైః   ॥ ౫౬॥
సిక్తమార్గా మదచ్యుద్భిరాహూతప్రేష్ఠభూభుజామ్   ।
గజైర్ద్వాఃసు   పరామృష్టరమ్భాపూగోపశోభితా  ॥ ౫౭॥
కురుసృఞ్జయకైకేయవిదర్భయదుకున్తయః   ।
మిథో ముముదిరే తస్మిన్ సమ్భ్రమాత్పరిధావతామ్ ॥ ౫౮॥
రుక్మిణ్యా హరణం శ్రుత్వా  గీయమానం తతస్తతః ।
రాజానో రాజకన్యాశ్చ బభూవుర్భృశవిస్మితాః ॥ ౫౯॥
ద్వారకాయామభూద్రాజన్  మహామోదః పురౌకసామ్ ।
రుక్మిణ్యా రమయోపేతం దృష్ట్వా  కృష్ణం  శ్రియఃపతిమ్  ॥౬౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే రుక్మిణ్యుద్వాహే
చతుఃపఞ్చాశత్తమోఽధ్యాయః ॥ ౫౪॥

॥ ఓం నమో భగవతే వాసుదేవాయ ॥

॥ పఞ్చపఞ్చాశత్తమోఽధ్యాయః -౫౫ ॥
శ్రీశుక  ఉవాచ
కామస్తు వాసుదేవాంశో దగ్ధః  ప్రాగ్రుద్రమన్యునా    ।
దేహోపపత్తయే భూయస్తమేవ ప్రత్యపద్యత  ॥ ౧॥
స ఏవ జాతో వైదర్భ్యాం  కృష్ణవీర్యసముద్భవః  ।
ప్రద్యుమ్న  ఇతి విఖ్యాతః సర్వతోఽనవమః పితుః ॥౨॥
తం శమ్బరః కామరూపీ హృత్వా తోకమనిర్దశమ్  ।
స విదిత్వాఽఽత్మనః శత్రుం  ప్రాస్యోదన్వత్యగాద్గృహమ్   ॥ ౩॥

తం నిర్జగార  బలవాన్ మీనః సోఽప్యపరైః  సహ ।
వృతో జాలేన మహతా గృహీతో మత్స్యజీవిభిః ॥ ౪॥
తం శమ్బరాయ కైవర్తా  ఉపాజహ్రురుపాయనమ్  ।
సూదా మహానసం నీత్వావద్యన్ సుధితినాద్భుతమ్ ॥ ౫॥
దృష్ట్వా  తదుదరే బాలం మాయావత్యై  న్యవేదయన్ ।
నారదోఽకథయత్సర్వం తస్యాః శఙ్కితచేతసః ।
బాలస్య తత్త్వముత్పత్తిం మత్స్యోదరనివేశనమ్ ॥౬॥
సా చ కామస్య వై పత్నీ రతిర్నామ యశస్వినీ ।
పత్యుర్నిర్దగ్ధదేహస్య   దేహోత్పత్తిం ప్రతీక్షతీ  ॥ ౭॥
నిరూపితా శమ్బరేణ సా సూదౌదనసాధనే ।
కామదేవం శిశుం బుద్ధ్వా  చక్రే స్నేహం తదార్భకే ॥౮॥
నాతిదీర్ఘేణ  కాలేన స కార్ష్ణీ రూఢయౌవనః ।
జనయామాస నారీణాం వీక్షన్తీనాం చ విభ్రమమ్  ॥౯॥
సా తం పతిం పద్మదలాయతేక్షణం
ప్రలమ్బబాహుం  నరలోకసున్దరమ్  ।
సవ్రీడహాసోత్తభితభ్రువేక్షతీ 
ప్రీత్యోపతస్థే  రతిరఙ్గ సౌరతైః  ॥ ౧౦॥
తామాహ భగవాన్ కార్ష్ణిర్మాతస్తే  మతిరన్యథా ।
మాతృభావమతిక్రమ్య  వర్తసే కామినీ యథా ॥ ౧౧॥
రతిరువాచ
భవాన్ నారాయణసుతః శమ్బరేణ హృతో గృహాత్ ।
అహం తేఽధికృతా పత్నీ రతిః కామో భవాన్ ప్రభో  ॥ ౧౨॥
ఏష త్వానిర్దశం  సిన్ధావక్షిపచ్ఛమ్బరోఽసురః  ।
మత్స్యోఽగ్రసీత్తదుదరాదిహ   ప్రాప్తో  భవాన్ ప్రభో  ॥ ౧౩॥
తమిమం జహి దుర్ధర్షం   దుర్జయం  శత్రుమాత్మనః  ।
మాయాశతవిదం త్వం చ మాయాభిర్మోహనాదిభిః ॥ ౧౪॥
పరిశోచతి తే మాతా కురరీవ గతప్రజా  ।
పుత్రస్నేహాకులా  దీనా వివత్సా గౌరివాతురా ॥ ౧౫॥

ప్రభాష్యైవం   దదౌ విద్యాం ప్రద్యుమ్నాయ  మహాత్మనే ।
మాయావతీ మహామాయాం సర్వమాయావినాశినీమ్ ॥ ౧౬॥
స చ శమ్బరమభ్యేత్య సంయుగాయ సమాహ్వయత్ ।
అవిషహ్యైస్తమాక్షేపైః    క్షిపన్ సఞ్జనయన్  కలిమ్ ॥ ౧౭॥
సోఽధిక్షిప్తో దుర్వచోభిః పాదాహత ఇవోరగః ।
నిశ్చక్రామ  గదాపాణిరమర్షాత్తామ్రలోచనః   ॥ ౧౮॥
గదామావిధ్య తరసా ప్రద్యుమ్నాయ  మహాత్మనే ।
ప్రక్షిప్య  వ్యనదన్నాదం వజ్రనిష్పేషనిష్ఠురమ్   ॥ ౧౯॥
తామాపతన్తీం భగవాన్ ప్రద్యుమ్నో  గదయా గదామ్ ।
అపాస్య శత్రవే  క్రుద్ధః   ప్రాహిణోత్స్వగదాం  నృప ॥౨౦॥
స చ మాయాం సమాశ్రిత్య  దైతేయీం  మయదర్శితామ్ ।
ముముచేఽస్త్రమయం  వర్షం  కార్ష్ణౌ వైహాయసోఽసురః  ॥౨౧॥
బాధ్యమానోఽస్త్రవర్షేణ   రౌక్మిణేయో మహారథః ।
సత్త్వాత్మికాం మహావిద్యాం సర్వమాయోపమర్దినీమ్  ॥౨౨॥
తతో గౌహ్యకగాన్ధర్వపైశాచోరగరాక్షసీః   ।
ప్రాయుఙ్క్త  శతశో దైత్యః  కార్ష్ణిర్వ్యధమయత్స  తాః ॥౨౩॥
నిశాతమసిముద్యమ్య సకిరీటం సకుణ్డలమ్  ।
శమ్బరస్య శిరః కాయాత్తామ్రశ్మశ్ర్వోజసాహరత్   ॥౨౪॥
ఆకీర్యమాణో దివిజైః  స్తువద్భిః కుసుమోత్కరైః  ।
భార్యయామ్బరచారిణ్యా పురం నీతో విహాయసా ॥౨౫॥
అన్తఃపురవరం రాజన్ లలనాశతసఙ్కులమ్ ।
వివేశ పత్న్యా గగనాద్విద్యుతేవ బలాహకః ॥౨౬॥
తం దృష్ట్వా  జలదశ్యామం పీతకౌశేయవాససమ్ ।
ప్రలమ్బబాహుం  తామ్రాక్షం  సుస్మితం రుచిరాననమ్ ॥౨౭॥
స్వలఙ్కృతముఖామ్భోజం నీలవక్రాలకాలిభిః  ।
కృష్ణం  మత్వా స్త్రియో  హ్రీతా  నిలిల్యుస్తత్ర తత్ర హ ॥౨౮॥
అవధార్య శనైరీషద్వైలక్షణ్యేన   యోషితః ।
ఉపజగ్ముః ప్రముదితాః  సస్త్రీరత్నం  సువిస్మితాః ॥౨౯॥

అథ తత్రాసితాపాఙ్గీ  వైదర్భీ  వల్గుభాషిణీ  ।
అస్మరత్స్వసుతం నష్టం  స్నేహస్నుతపయోధరా ॥ ౩౦॥
కో న్వయం నరవైదూర్యః  కస్య వా కమలేక్షణః ।
ధృతః కయా వా జఠరే కేయం లబ్ధా త్వనేన వా ॥ ౩౧॥
మమ చాప్యాత్మజో నష్టో నీతో యః సూతికాగృహాత్ ।
ఏతత్తుల్యవయోరూపోయది జీవతి కుత్రచిత్  ॥ ౩౨॥
కథం త్వనేన సమ్ప్రాప్తం సారూప్యం శార్ఙ్గధన్వనః  ।
ఆకృత్యావయవైర్గత్యా   స్వరహాసావలోకనైః  ॥ ౩౩॥
స ఏవ వా భవేన్నూనంయో మే గర్భే ధృతోఽర్భకః ।
అముష్మిన్ ప్రీతిరధికా  వామః స్ఫురతి మే భుజః ॥ ౩౪॥
ఏవం మీమాంసమానాయాం వైదర్భ్యాం  దేవకీసుతః ।
దేవక్యానకదున్దుభ్యాముత్తమశ్లోక   ఆగమత్ ॥ ౩౫॥
విజ్ఞాతార్థోఽపి   భగవాంస్తూష్ణీమాస  జనార్దనః  ।
నారదోఽకథయత్సర్వం శమ్బరాహరణాదికమ్ ॥ ౩౬॥
తచ్ఛ్రుత్వా మహదాశ్చర్యం కృష్ణాన్తఃపురయోషితః   ।
అభ్యనన్దన్  బహూనబ్దాన్  నష్టం  మృతమివాగతమ్ ॥ ౩౭॥
దేవకీ వసుదేవశ్చ కృష్ణరామౌ  తథా స్త్రియః  ।
దమ్పతీ తౌ పరిష్వజ్య రుక్మిణీ చ యయుర్ముదమ్ ॥ ౩౮॥
నష్టం  ప్రద్యుమ్నమాయాతమాకర్ణ్య   ద్వారకౌకసః ।
అహో మృత ఇవాయాతో బాలో దిష్ట్యేతి  హాబ్రువన్  ॥ ౩౯॥
యం వై ముహుః పితృసరూపనిజేశభావా-

స్తన్మాతరో యదభజన్ రహరూఢభావాః ।
చిత్రం  న తత్ఖలు  రమాస్పదబిమ్బబిమ్బే
కామే స్మరేఽక్షవిషయే కిముతాన్యనార్యః ॥ ౪౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే ప్రద్యుమ్నోత్పత్తి -
నిరూపణం నామ పఞ్చపఞ్చాశత్తమోఽధ్యాయః ॥ ౫౫॥

॥ ఓం నమో భగవతే వాసుదేవాయ ॥

॥ షట్పఞ్చాశత్తమోఽధ్యాయః -౫౬ ॥
శ్రీశుక  ఉవాచ
సత్రాజితః  స్వతనయాం కృష్ణాయ  కృతకిల్బిషః ।
స్యమన్తకేన మణినా స్వయముద్యమ్య దత్తవాన్ ॥ ౧॥
రాజోవాచ
సత్రాజితః  కిమకరోద్బ్రహ్మన్ కృష్ణస్య  కిల్బిషమ్ ।
స్యమన్తకః కుతస్తస్య కస్మాద్దత్తా  సుతా హరేః ॥౨॥
శ్రీశుక  ఉవాచ
ఆసీత్సత్రాజితః  సూర్యో భక్తస్య పరమః సఖా ।
ప్రీతస్తస్మై    మణిం ప్రాదాత్సూర్యస్తుష్టః   స్యమన్తకమ్ ॥ ౩॥
స తం బిభ్రన్  మణిం కణ్ఠే భ్రాజమానో  యథా రవిః ।
ప్రవిష్టో  ద్వారకాం రాజంస్తేజసా నోపలక్షితః ॥ ౪॥
తం విలోక్య జనా దూరాత్తేజసా ముష్టదృష్టయః   ।
దీవ్యతేఽక్షైర్భగవతే శశంసుః సూర్యశఙ్కితాః ॥ ౫॥
నారాయణ నమస్తేఽస్తు శఙ్ఖచక్రగదాధర   ।
దామోదరారవిన్దాక్ష  గోవిన్ద యదునన్దన  ॥౬॥
ఏష ఆయాతి సవితా త్వాం దిదృక్షుర్జగత్పతే  ।
ముష్ణన్  గభస్తిచక్రేణ  నృణాం చక్షూంషి తిగ్మగుః ॥ ౭॥
నన్వన్విచ్ఛన్తి తే మార్గం  త్రిలోక్యాం  విబుధర్షభాః  ।
జ్ఞాత్వాద్య  గూఢం యదుషు ద్రష్టుం   త్వాం యాత్యజః ప్రభో  ॥౮॥
శ్రీశుక  ఉవాచ
నిశమ్య బాలవచనం ప్రహస్యామ్బుజలోచనః  ।
ప్రాహ  నాసౌ రవిర్దేవః  సత్రాజిన్మణినా  జ్వలన్ ॥౯॥
సత్రాజిత్స్వగృహం  శ్రీమత్కృతకౌతుకమఙ్గలమ్   ।

ప్రవిశ్య  దేవసదనే మణిం విప్రైర్న్యవేశయత్  ॥ ౧౦॥
దినే దినే స్వర్ణభారానష్టౌ  స సృజతి ప్రభో  ।
దుర్భిక్షమార్యరిష్టాని  సర్పాధివ్యాధయోఽశుభాః ।
న సన్తి మాయినస్తత్ర యత్రాస్తేఽభ్యర్చితో   మణిః ॥ ౧౧॥
సయాచితో మణిం క్వాపి యదురాజాయ శౌరిణా ।
నైవార్థకాముకః   ప్రాదాద్యాచ్ఞాభఙ్గమతర్కయన్    ॥ ౧౨॥
తమేకదా మణిం కణ్ఠే ప్రతిముచ్య  మహాప్రభమ్  ।
ప్రసేనో  హయమారుహ్య మృగయాం వ్యచరద్వనే ॥ ౧౩॥
ప్రసేనం  సహయం హత్వా మణిమాచ్ఛిద్య కేసరీ ।
గిరిం విశన్ జామ్బవతా నిహతో మణిమిచ్ఛతా ॥ ౧౪॥
సోఽపి చక్రే కుమారస్య మణిం క్రీడనకం  బిలే ।
అపశ్యన్ భ్రాతరం  భ్రాతా  సత్రాజిత్పర్యతప్యత  ॥ ౧౫॥
ప్రాయః  కృష్ణేన  నిహతో మణిగ్రీవో  వనం గతః ।
భ్రాతా  మమేతి తచ్ఛ్రుత్వా కర్ణే కర్ణేఽజపన్  జనాః ॥ ౧౬॥
భగవాంస్తదుపశ్రుత్య  దుర్యశో లిప్తమాత్మని ।
మార్ష్టుం  ప్రసేనపదవీమన్వపద్యత  నాగరైః  ॥ ౧౭॥
హతం ప్రసేనమశ్వం  చ వీక్ష్య కేసరిణా వనే ।
తం చాద్రిపృష్ఠే  నిహతం ఋక్షేణ దదృశుర్జనాః  ॥ ౧౮॥
ఋక్షరాజబిలం భీమమన్ధేన  తమసాఽఽవృతమ్ ।
ఏకో వివేశ భగవానవస్థాప్య  బహిః ప్రజాః  ॥ ౧౯॥
తత్ర దృష్ట్వా  మణిప్రేష్ఠం   బాలక్రీడనకం  కృతమ్ ।
హర్తుం కృతమతిస్తస్మిన్నవతస్థేఽర్భకాన్తికే  ॥౨౦॥
తమపూర్వం నరం దృష్ట్వా  ధాత్రీ చుక్రోశ  భీతవత్ ।
తచ్ఛ్రుత్వాభ్యద్రవత్క్రుద్ధో  జామ్బవాన్ బలినాం వరః ॥౨౧॥
స వై భగవతా తేన యుయుధే స్వామినాఽఽత్మనః ।
పురుషం ప్రాకృతం  మత్వా కుపితో నానుభావవిత్ ॥౨౨॥
ద్వన్ద్వయుద్ధం   సుతుములముభయోర్విజిగీషతోః ।

ఆయుధాశ్మద్రుమైర్దోర్భిః    క్రవ్యార్థే  శ్యేనయోరివ ॥౨౩॥
ఆసీత్తదష్టావింశాహమితరేతరముష్టిభిః   ।
వజ్రనిష్పేషపరుషైరవిశ్రమమహర్నిశమ్    ॥౨౪॥
కృష్ణముష్టివినిష్పాతనిష్పిష్టాఙ్గోరుబన్ధనః      ।
క్షీణసత్త్వః స్విన్నగాత్రస్తమాహాతీవ   విస్మితః ॥౨౫॥
జానే త్వాం సర్వభూతానాం ప్రాణ  ఓజః సహో బలమ్ ।
విష్ణుం  పురాణపురుషం ప్రభవిష్ణుమధీశ్వరమ్   ॥౨౬॥
త్వం హి విశ్వసృజాం స్రష్టా  సృజ్యానామపి యచ్చ సత్ ।
కాలః కలయతామీశః పర ఆత్మా తథాఽఽత్మనామ్ ॥౨౭॥
యస్యేషదుత్కలితరోషకటాక్షమోక్షై-
ర్వర్త్మాదిశత్క్షుభితనక్రతిమిఙ్గిలోఽబ్ధిః     ।
సేతుః కృతః స్వయశ ఉజ్జ్వలితా  చ లఙ్కా
రక్షః శిరాంసి భువి పేతురిషుక్షతాని ॥౨౮॥
ఇతి విజ్ఞాతవిజ్ఞానం   ఋక్షరాజానమచ్యుతః ।
వ్యాజహార మహారాజ భగవాన్ దేవకీసుతః ॥౨౯॥
అభిమృశ్యారవిన్దాక్షః  పాణినా శఙ్కరేణ తమ్ ।
కృపయా పరయా భక్తం ప్రేమగమ్భీరయా  గిరా ॥ ౩౦॥
మణిహేతోరిహ ప్రాప్తా  వయమృక్షపతే బిలమ్ ।
మిథ్యాభిశాపం ప్రమృజన్నాత్మనో  మణినామునా ॥ ౩౧॥
ఇత్యుక్తః స్వాం దుహితరం కన్యాం జామ్బవతీం ముదా ।
అర్హణార్థం   స మణినా కృష్ణాయోపజహార  హ ॥ ౩౨॥
అదృష్ట్వా  నిర్గమం  శౌరేః ప్రవిష్టస్య   బిలం జనాః ।
ప్రతీక్ష్య  ద్వాదశాహాని దుఃఖితాః స్వపురం యయుః ॥ ౩౩॥
నిశమ్య దేవకీ దేవీ రుక్మిణ్యానకదున్దుభిః  ।
సుహృదో జ్ఞాతయోఽశోచన్  బిలాత్కృష్ణమనిర్గతమ్   ॥ ౩౪॥
సత్రాజితం  శపన్తస్తే  దుఃఖితా ద్వారకౌకసః ।
ఉపతస్థుర్మహామాయాం  దుర్గాం  కృష్ణోపలబ్ధయే   ॥ ౩౫॥

తేషాం తు దేవ్యుపస్థానాత్ప్రత్యాదిష్టాశిషా   స చ ।
ప్రాదుర్బభూవ  సిద్ధార్థః   సదారో హర్షయన్  హరిః ॥ ౩౬॥
ఉపలభ్య హృషీకేశం మృతం పునరివాగతమ్ ।
సహ పత్న్యా మణిగ్రీవం  సర్వే జాతమహోత్సవాః ॥ ౩౭॥
సత్రాజితం  సమాహూయ సభాయాం రాజసన్నిధౌ ।
ప్రాప్తిం  చాఖ్యాయ భగవాన్ మణిం తస్మై  న్యవేదయత్ ॥ ౩౮॥
స చాతివ్రీడితో  రత్నం గృహీత్వావాఙ్ముఖస్తతః ।
అనుతప్యమానో భవనమగమత్స్వేన పాప్మనా ॥ ౩౯॥
సోఽనుధ్యాయంస్తదేవాఘం బలవద్విగ్రహాకులః  ।
కథం మృజామ్యాత్మరజః ప్రసీదేద్వాచ్యుతః  కథమ్ ॥ ౪౦॥
కిం కృత్వా సాధు మహ్యం స్యాన్న శపేద్వా జనో యథా ।
అదీర్ఘదర్శనం  క్షుద్రం  మూఢం ద్రవిణలోలుపమ్  ॥ ౪౧॥
దాస్యే దుహితరం తస్మై  స్త్రీరత్నం  రత్నమేవ చ ।
ఉపాయోఽయం సమీచీనస్తస్య శాన్తిర్న చాన్యథా ॥ ౪౨॥
ఏవం వ్యవసితో బుద్ధ్యా  సత్రాజిత్స్వసుతాం  శుభామ్ ।
మణిం చ స్వయముద్యమ్య కృష్ణాయోపజహార  హ ॥ ౪౩॥
తాం సత్యభామాం భగవానుపయేమే యథావిధి ।
బహుభిర్యాచితాం శీలరూపౌదార్యగుణాన్వితామ్ ॥ ౪౪॥
భగవానాహ న మణిం ప్రతీచ్ఛామో  వయం నృప ।
తవాస్తాం దేవభక్తస్య వయం చ ఫలభాగినః ॥ ౪౫॥
ఇతి శ్రీమద్భాగవాతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే స్యమన్తకో-

పాఖ్యానే షట్పఞ్చాశత్తమోఽధ్యాయః ॥ ౫౬॥

॥ ఓం నమో భగవతే వాసుదేవాయ ॥

॥ సప్తపఞ్చాశత్తమోఽధ్యాయః -౫౭ ॥
శ్రీశుక  ఉవాచ
విజ్ఞాతార్థోఽపి   గోవిన్దో దగ్ధానాకర్ణ్య   పాణ్డవాన్  ।
కున్తీం చ కుల్యకరణే సహ రామోయయౌ కురూన్ ॥ ౧॥
భీష్మం కృపం సవిదురం గాన్ధారీం  ద్రోణమేవ  చ ।
తుల్యదుఃఖౌ చ సఙ్గమ్య  హా కష్టమితి  హోచతుః ॥౨॥
లబ్ధ్వైతదన్తరం  రాజన్ శతధన్వానమూచతుః ।
అక్రూరకృతవర్మాణౌ  మణిః కస్మాన్న గృహ్యతే ॥ ౩॥
యోఽస్మభ్యం సమ్ప్రతిశ్రుత్య  కన్యారత్నం విగర్హ్య  నః ।
కృష్ణాయాదాన్న  సత్రాజిత్కస్మాద్భ్రాతరమన్వియాత్  ॥ ౪॥
ఏవం భిన్నమతిస్తాభ్యాం సత్రాజితమసత్తమః  ।
శయానమవధీల్లోభాత్స  పాపః క్షీణజీవితః ॥ ౫॥
స్త్రీణాం  విక్రోశమానానాం  క్రన్దన్తీనామనాథవత్    ।
హత్వా పశూన్ సౌనికవన్మణిమాదాయ జగ్మివాన్ ॥౬॥
సత్యభామా చ పితరం హతం వీక్ష్య శుచార్పితా ।
వ్యలపత్తాత తాతేతి హా హతాస్మీతి ముహ్యతీ ॥ ౭॥
తైలద్రోణ్యాం   మృతం ప్రాస్య  జగామ గజసాహ్వయమ్ ।
కృష్ణాయ  విదితార్థాయ  తప్తాఽఽచఖ్యౌ పితుర్వధమ్ ॥౮॥
తదాకర్ణ్యేశ్వరౌ  రాజన్ననుసృత్య నృలోకతామ్ ।
అహో నః పరమం కష్టమిత్యస్రాక్షౌ   విలేపతుః ॥౯॥
ఆగత్య భగవాంస్తస్మాత్సభార్యః సాగ్రజః  పురమ్ ।
శతధన్వానమారేభే హన్తుం హర్తుం మణిం తతః ॥ ౧౦॥
సోఽపి కృష్ణోద్యమం  జ్ఞాత్వా  భీతః ప్రాణపరీప్సయా  ।
సాహాయ్యే కృతవర్మాణమయాచత స చాబ్రవీత్  ॥ ౧౧॥
నాహమీశ్వరయోః కుర్యాం హేలనం రామకృష్ణయోః  ।
కో ను క్షేమాయ కల్పేత తయోర్వృజినమాచరన్ ॥ ౧౨॥
కంసః సహానుగోఽపీతో యద్ద్వేషాత్త్యాజితః  శ్రియా  ।

జరాసన్ధః  సప్తదశ  సంయుగాన్ విరథో గతః ॥ ౧౩॥
ప్రత్యాఖ్యాతః  స చాక్రూరం  పార్ష్ణిగ్రాహమయాచత   ।
సోఽప్యాహ కో విరుధ్యేత విద్వానీశ్వరయోర్బలమ్ ॥ ౧౪॥
య ఇదం లీలయా విశ్వం సృజత్యవతి హన్తి చ ।
చేష్టాం  విశ్వసృజో యస్య న విదుర్మోహితాజయా ॥ ౧౫॥
యః సప్తహాయనః శైలముత్పాట్యైకేన   పాణినా ।
దధార లీలయా బాల ఉచ్ఛిలీన్ధ్రమివార్భకః  ॥ ౧౬॥
నమస్తస్మై  భగవతే కృష్ణాయాద్భుతకర్మణే  ।
అనన్తాయాదిభూతాయకూటస్థాయాత్మనే  నమః ॥ ౧౭॥
ప్రత్యాఖ్యాతః  స తేనాపి శతధన్వా మహామణిమ్ ।
తస్మిన్ న్యస్యాశ్వమారుహ్య శతయోజనగం యయౌ ॥ ౧౮॥
గరుడధ్వజమారుహ్య రథం రామజనార్దనౌ  ।
అన్వయాతాం మహావేగైరశ్వై   రాజన్ గురుద్రుహమ్  ॥ ౧౯॥
మిథిలాయాముపవనే విసృజ్య పతితం హయమ్ ।
పద్భ్యామధావత్సన్త్రస్తః   కృష్ణోఽప్యన్వద్రవద్రుషా    ॥౨౦॥
పదాతేర్భగవాంస్తస్య పదాతిస్తిగ్మనేమినా ।
చక్రేణ  శిర ఉత్కృత్య వాససోర్వ్యచినోన్మణిమ్ ॥౨౧॥
అలబ్ధమణిరాగత్య  కృష్ణ ఆహాగ్రజాన్తికమ్  ।
వృథా హతః శతధనుర్మణిస్తత్ర న విద్యతే ॥౨౨॥
తత ఆహ బలో నూనం స మణిః శతధన్వనా ।
కస్మింశ్చిత్పురుషే న్యస్తస్తమన్వేష  పురం వ్రజ  ॥౨౩॥
అహం విదేహమిచ్ఛామి ద్రష్టుం   ప్రియతమం  మమ ।
ఇత్యుక్త్వా మిథిలాం రాజన్ వివేశ యదునన్దనః  ॥౨౪॥
తం దృష్ట్వా  సహసోత్థాయ  మైథిలః  ప్రీతమానసః  ।
అర్హయామాస  విధివదర్హణీయం  సమర్హణైః   ॥౨౫॥
ఉవాస తస్యాం కతిచిన్మిథిలాయాం సమా విభుః ।
మానితః ప్రీతియుక్తేన  జనకేన మహాత్మనా ।

తతోఽశిక్షద్గదాం  కాలే ధార్తరాష్ట్రః  సుయోధనః ॥౨౬॥
కేశవో ద్వారకామేత్య నిధనం శతధన్వనః ।
అప్రాప్తిం   చ మణేః ప్రాహ  ప్రియాయాః  ప్రియకృద్విభుః  ॥౨౭॥
తతః స కారయామాస క్రియా  బన్ధోర్హతస్య   వై ।
సాకం సుహృద్భిర్భగవాన్యాయాః స్యుః సామ్పరాయికాః ॥౨౮॥
అక్రూరః  కృతవర్మా చ శ్రుత్వా  శతధనోర్వధమ్ ।
వ్యూషతుర్భయవిత్రస్తౌ  ద్వారకాయాః ప్రయోజకౌ  ॥౨౯॥
అక్రూరే  ప్రోషితేఽరిష్టాన్యాసన్   వై ద్వారకౌకసామ్ ।
శారీరా మానసాస్తాపా ముహుర్దైవికభౌతికాః  ॥ ౩౦॥
ఇత్యఙ్గోపదిశన్త్యేకే  విస్మృత్య ప్రాగుదాహృతమ్  ।
మునివాసనివాసే కిం ఘటేతారిష్టదర్శనమ్  ॥ ౩౧॥
దేవేఽవర్షతి  కాశీశః శ్వఫల్కాయాగతాయ వై ।
స్వసుతాం గాన్దినీం  ప్రాదాత్తతోఽవర్షత్స్మ   కాశిషు ॥ ౩౨॥
తత్సుతస్తత్ప్రభావోఽసావక్రూరో  యత్ర యత్ర హ ।
దేవోఽభివర్షతే  తత్ర నోపతాపా న మారికాః ॥ ౩౩॥
ఇతి వృద్ధవచః  శ్రుత్వా  నైతావదిహ  కారణమ్ ।
ఇతి మత్వా సమానాయ్య ప్రాహాక్రూరం   జనార్దనః  ॥ ౩౪॥
పూజయిత్వాభిభాష్యైనం  కథయిత్వా ప్రియాః  కథాః ।
విజ్ఞాతాఖిలచిత్తజ్ఞః   స్మయమాన ఉవాచ హ ॥ ౩౫॥
నను దానపతే న్యస్తస్త్వయ్యాస్తే  శతధన్వనా ।
స్యమన్తకో మణిః శ్రీమాన్  విదితః పూర్వమేవ నః ॥ ౩౬॥
సత్రాజితోఽనపత్యత్వాద్గృహ్ణీయుర్దుహితుః     సుతాః ।
దాయం నినీయాపః పిణ్డాన్  విముచ్యర్ణం  చ శేషితమ్ ॥ ౩౭॥
తథాపి దుర్ధరస్త్వన్యైస్త్వయ్యాస్తాం     సువ్రతే  మణిః ।
కిన్తు మామగ్రజః  సమ్యఙ్న ప్రత్యేతి  మణిం ప్రతి  ॥ ౩౮॥
దర్శయస్వ మహాభాగ బన్ధూనాం  శాన్తిమావహ ।
అవ్యుచ్ఛిన్నా మఖాస్తేఽద్య వర్తన్తే  రుక్మవేదయః ॥ ౩౯॥

ఏవం సామభిరాలబ్ధః  శ్వఫల్కతనయో మణిమ్ ।
ఆదాయ వాససాచ్ఛన్నం దదౌ సూర్యసమప్రభమ్  ॥ ౪౦॥
స్యమన్తకం దర్శయిత్వా జ్ఞాతిభ్యో  రజ ఆత్మనః ।
విమృజ్య మణినా భూయస్తస్మై  ప్రత్యర్పయత్ప్రభుః  ॥ ౪౧॥
యస్త్వేతద్భగవత ఈశ్వరస్య విష్ణో -

ర్వీర్యాఢ్యం వృజినహరం సుమఙ్గలం  చ ।
ఆఖ్యానం పఠతి శ‍ృణోత్యనుస్మరేద్వా
దుష్కీర్తిం దురితమపోహ్యయాతి శాన్తిమ్ ॥ ౪౨॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే స్యమన్తకో-

పాఖ్యానే సప్తపఞ్చాశత్తమోఽధ్యాయః ॥ ౫౭॥

॥ ఓం నమో భగవతే వాసుదేవాయ ॥

॥ అష్టపఞ్చాశత్తమోఽధ్యాయః  -౫౮ ॥
శ్రీశుక  ఉవాచ
ఏకదా పాణ్డవాన్  ద్రష్టుం   ప్రతీతాన్  పురుషోత్తమః ।
ఇన్ద్రప్రస్థం    గతః శ్రీమాన్  యుయుధానాదిభిర్వృతః ॥ ౧॥
దృష్ట్వా  తమాగతం పార్థా ముకున్దమఖిలేశ్వరమ్  ।
ఉత్తస్థుర్యుగపద్వీరాః  ప్రాణా  ముఖ్యమివాగతమ్ ॥౨॥
పరిష్వజ్యాచ్యుతం వీరా అఙ్గసఙ్గహతైనసః    ।
సానురాగస్మితం వక్త్రం  వీక్ష్య తస్య ముదం యయుః ॥ ౩॥
యుధిష్ఠిరస్య  భీమస్య కృత్వా పాదాభివన్దనమ్  ।
ఫాల్గునం  పరిరభ్యాథ యమాభ్యాం చాభివన్దితః  ॥ ౪॥
పరమాసన ఆసీనం కృష్ణా కృష్ణమనిన్దితా   ।
నవోఢా వ్రీడితా  కిఞ్చిచ్ఛనైరేత్యాభ్యవన్దత   ॥ ౫॥
తథైవ  సాత్యకిః పార్థైః  పూజితశ్చాభివన్దితః  ।

నిషసాదాసనేఽన్యే చ పూజితాః పర్యుపాసత ॥౬॥
పృథాం సమాగత్య కృతాభివాదన-
స్తయాతిహార్దార్ద్రదృశాభిరమ్భితః   ।
ఆపృష్టవాంస్తాం  కుశలం సహస్నుషాం
పితృష్వసారం పరిపృష్టబాన్ధవః   ॥ ౭॥
తమాహ ప్రేమవైక్లవ్యరుద్ధకణ్ఠాశ్రులోచనా       ।
స్మరన్తీ తాన్ బహూన్ క్లేశాన్  క్లేశాపాయాత్మదర్శనమ్  ॥౮॥
తదైవ  కుశలం నోఽభూత్సనాథాస్తే కృతా వయమ్ ।
జ్ఞాతీన్  నః స్మరతా కృష్ణ భ్రాతా  మే ప్రేషితస్త్వయా  ॥౯॥
న తేఽస్తి స్వపరభ్రాన్తిర్విశ్వస్య   సుహృదాత్మనః ।
తథాపి స్మరతాం శశ్వత్క్లేశాన్  హంసి హృది స్థితః  ॥ ౧౦॥
యుధిష్ఠిర  ఉవాచ
కిం న ఆచరితం శ్రేయో  న వేదాహమధీశ్వర ।
యోగేశ్వరాణాం దుర్దర్శో  యన్నో దృష్టః  కుమేధసామ్ ॥ ౧౧॥
ఇతి వై వార్షికాన్  మాసాన్ రాజ్ఞా సోఽభ్యర్థితః  సుఖమ్ ।
జనయన్ నయనానన్దమిన్ద్రప్రస్థౌకసాం     విభుః ॥ ౧౨॥
ఏకదా రథమారుహ్య విజయో వానరధ్వజమ్ ।
గాణ్డీవం  ధనురాదాయతూణౌ చాక్షయసాయకౌ ॥ ౧౩॥
సాకం కృష్ణేన  సన్నద్ధో విహర్తుం విపినం వనమ్ ।
బహువ్యాలమృగాకీర్ణం  ప్రావిశత్పరవీరహా  ॥ ౧౪॥
తత్రావిధ్యచ్ఛరైర్వ్యాఘ్రాన్    సూకరాన్ మహిషాన్ రురూన్ ।
శరభాన్ గవయాన్ ఖడ్గాన్  హరిణాన్ శశశల్లకాన్  ॥ ౧౫॥
తాన్ నిన్యుః కిఙ్కరా రాజ్ఞే మేధ్యాన్ పర్వణ్యుపాగతే ।
తృట్ పరీతః పరిశ్రాన్తో  బీభత్సుర్యమునామగాత్ ॥ ౧౬॥
తత్రోపస్పృశ్య  విశదం పీత్వా వారి మహారథౌ ।
కృష్ణౌ దదృశతుః కన్యాం చరన్తీం చారుదర్శనామ్ ॥ ౧౭॥
తామాసాద్య వరారోహాం సుద్విజాం రుచిరాననామ్ ।
పప్రచ్ఛ  ప్రేషితః  సఖ్యా ఫాల్గునః  ప్రమదోత్తమామ్  ॥ ౧౮॥

కా త్వం కస్యాసి సుశ్రోణి  కుతోఽసి కిం చికీర్షసి  ।
మన్యే త్వాం పతిమిచ్ఛన్తీం సర్వం కథయ శోభనే ॥ ౧౯॥
కాలిన్ద్యువాచ
అహం దేవస్య సవితుర్దుహితా  పతిమిచ్ఛతీ ।
విష్ణుం  వరేణ్యం వరదం తపః పరమమాస్థితా  ॥౨౦॥
నాన్యం పతిం వృణే వీర తమృతే శ్రీనికేతనమ్  ।
తుష్యతాం మే స భగవాన్ ముకున్దోఽనాథసంశ్రయః   ॥౨౧॥
కాలిన్దీతి  సమాఖ్యాతా వసామి యమునాజలే ।
నిర్మితే భవనే పిత్రా యావదచ్యుతదర్శనమ్ ॥౨౨॥
తథావదద్గుడాకేశో  వాసుదేవాయ సోఽపి తామ్ ।
రథమారోప్య తద్విద్వాన్ ధర్మరాజముపాగమత్ ॥౨౩॥
యదైవ  కృష్ణః  సన్దిష్టః   పార్థానాం  పరమాద్భుతమ్ ।
కారయామాస నగరం విచిత్రం  విశ్వకర్మణా ॥౨౪॥
భగవాంస్తత్ర నివసన్ స్వానాం ప్రియచికీర్షయా   ।
అగ్నయే ఖాణ్డవం  దాతుమర్జునస్యాస  సారథిః ॥౨౫॥
సోఽగ్నిస్తుష్టో ధనురదాద్ధయాన్  శ్వేతాన్ రథం నృప ।
అర్జునాయాక్షయౌ తూణౌ వర్మ చాభేద్యమస్త్రిభిః  ॥౨౬॥
మయశ్చ మోచితో వహ్నేః సభాం సఖ్య ఉపాహరత్ ।
యస్మిన్ దుర్యోధనస్యాసీజ్జలస్థలదృశిభ్రమః    ॥౨౭॥
స తేన సమనుజ్ఞాతః  సుహృద్భిశ్చానుమోదితః ।
ఆయయౌ ద్వారకాం భూయః సాత్యకిప్రముఖైర్వృతః   ॥౨౮॥
అథోపయేమే కాలిన్దీం  సుపుణ్యర్త్వర్క్ష ఊర్జితే  ।
వితన్వన్ పరమానన్దం  స్వానాం పరమమఙ్గలమ్  ॥౨౯॥
విన్దానువిన్దావావన్త్యౌ   దుర్యోధనవశానుగౌ ।
స్వయంవరే స్వభగినీం కృష్ణే సక్తాం న్యషేధతామ్ ॥ ౩౦॥
రాజాధిదేవ్యాస్తనయాం మిత్రవిన్దాం   పితృష్వసుః ।
ప్రసహ్య  హృతవాన్ కృష్ణో రాజన్ రాజ్ఞాం  ప్రపశ్యతామ్  ॥ ౩౧॥
నగ్నజిన్నామ కౌసల్య ఆసీద్రాజాతిధార్మికః  ।

40 sanskritdocuments.org



శ్రీమద్భాగవతం  - దశమస్కన్ధః  ఉత్తరార్ధమ్

తస్య సత్యాభవత్కన్యా దేవీ నాగ్నజితీ నృప ॥ ౩౨॥
న తాం శేకుర్నృపా వోఢుమజిత్వా సప్త గోవృషాన్ ।
తీక్ష్ణశ ‍ృఙ్గాన్  సుదుర్ధర్షాన్   వీరగన్ధాసహాన్  ఖలాన్ ॥ ౩౩॥
తాం శ్రుత్వా  వృషజిల్లభ్యాం  భగవాన్ సాత్వతాం పతిః ।
జగామ కౌసల్యపురం సైన్యేన  మహతా వృతః ॥ ౩౪॥
స కోసలపతిః ప్రీతః  ప్రత్యుత్థానాసనాదిభిః   ।
అర్హణేనాపి  గురుణా పూజయన్ ప్రతినన్దితః   ॥ ౩౫॥
వరం విలోక్యాభిమతం సమాగతం
నరేన్ద్రకన్యా  చకమే రమాపతిమ్ ।
భూయాదయం మే పతిరాశిషోఽమలాః
కరోతు సత్యా యది మే ధృతో వ్రతైః   ॥ ౩౬॥
యత్పాదపఙ్కజరజః శిరసా బిభర్తి
శ్రీరబ్జజః   సగిరిశః సహ లోకపాలైః  ।
లీలాతనూః స్వకృతసేతుపరీప్సయేశః
కాలే దధత్స భగవాన్ మమ కేన తుష్యేత్ ॥ ౩౭॥
అర్చితం పునరిత్యాహ నారాయణ జగత్పతే ।
ఆత్మానన్దేన  పూర్ణస్య  కరవాణి కిమల్పకః ॥ ౩౮॥
శ్రీశుక  ఉవాచ
తమాహ భగవాన్ హృష్టః  కృతాసనపరిగ్రహః  ।
మేఘగమ్భీరయా వాచా సస్మితం కురునన్దన  ॥ ౩౯॥
శ్రీభగవానువాచ
నరేన్ద్ర  యాచ్ఞా కవిభిర్విగర్హితా
రాజన్యబన్ధోర్నిజధర్మవర్తినః  ।
తథాపియాచే తవ సౌహృదేచ్ఛయా
కన్యాం త్వదీయాం న హి శుల్కదా వయమ్ ॥ ౪౦॥
రాజోవాచ
కోఽన్యస్తేఽభ్యధికో నాథ కన్యావర ఇహేప్సితః ।
గుణైకధామ్నో  యస్యాఙ్గే శ్రీర్వసత్యనపాయినీ  ॥ ౪౧॥

కిన్త్వస్మాభిః కృతః పూర్వం సమయః సాత్వతర్షభ  ।
పుంసాం వీర్యపరీక్షార్థం  కన్యావరపరీప్సయా ॥ ౪౨॥
సప్తైతే  గోవృషా వీర దుర్దాన్తా  దురవగ్రహాః  ।
ఏతైర్భగ్నాః  సుబహవో భిన్నగాత్రా నృపాత్మజాః ॥ ౪౩॥
యదిమే నిగృహీతాః స్యుస్త్వయైవ  యదునన్దన  ।
వరో భవానభిమతో దుహితుర్మే శ్రియఃపతే  ॥ ౪౪॥
ఏవం సమయమాకర్ణ్య  బద్ధ్వా  పరికరం ప్రభుః  ।
ఆత్మానం సప్తధా కృత్వా న్యగృహ్ణాల్లీలయైవ    తాన్ ॥ ౪౫॥
బద్ధ్వా  తాన్ దామభిః శౌరిర్భగ్నదర్పాన్ హతౌజసః ।
వ్యకర్షల్లీలయా   బద్ధాన్  బాలో దారుమయాన్ యథా ॥ ౪౬॥
తతః ప్రీతః  సుతాం రాజా దదౌ కృష్ణాయ  విస్మితః ।
తాం ప్రత్యగృహ్ణాద్భగవాన్   విధివత్సదృశీం ప్రభుః  ॥ ౪౭॥
రాజపత్న్యశ్చ దుహితుః కృష్ణం  లబ్ధ్వా  ప్రియం  పతిమ్ ।
లేభిరే పరమానన్దం  జాతశ్చ పరమోత్సవః ॥ ౪౮॥
శఙ్ఖభేర్యానకా  నేదుర్గీతవాద్యద్విజాశిషః  ।
నరా నార్యః ప్రముదితాః  సువాసఃస్రగలఙ్కృతాః  ॥ ౪౯॥
దశధేనుసహస్రాణి  పారిబర్హమదాద్విభుః  ।
యువతీనాం త్రిసాహస్రం   నిష్కగ్రీవసువాసామ్  ॥ ౫౦॥
నవనాగసహస్రాణి  నాగాచ్ఛతగుణాన్ రథాన్ ।
రథాచ్ఛతగుణానశ్వానశ్వాచ్ఛతగుణాన్ నరాన్ ॥ ౫౧॥
దమ్పతీ రథమారోప్య మహత్యా సేనయా వృతౌ ।
స్నేహప్రక్లిన్నహృదయో  యాపయామాస కోసలః ॥ ౫౨॥
శ్రుత్వైతద్రురుధుర్భూపా    నయన్తం పథి కన్యకామ్ ।
భగ్నవీర్యాః సుదుర్మర్షా యదుభిర్గోవృషైః   పురా ॥ ౫౩॥
తానస్యతః శరవ్రాతాన్  బన్ధుప్రియకృదర్జునః    ।
గాణ్డీవీ  కాలయామాస సింహః క్షుద్రమృగానివ  ॥ ౫౪॥
పారిబర్హముపాగృహ్య  ద్వారకామేత్య సత్యయా ।

రేమే యదూనామృషభో భగవాన్ దేవకీసుతః ॥ ౫౫॥
శ్రుతకీర్తేః   సుతాం భద్రాముపయేమే  పితృష్వసుః ।
కైకేయీం  భ్రాతృభిర్దత్తాం   కృష్ణః  సన్తర్దనాదిభిః   ॥ ౫౬॥
సుతాం చ మద్రాధిపతేర్లక్ష్మణాం   లక్షణైర్యుతామ్  ।
స్వయంవరే జహారైకః  స సుపర్ణః  సుధామివ ॥ ౫౭॥
అన్యాశ్చైవంవిధా  భార్యాః కృష్ణస్యాసన్  సహస్రశః  ।
భౌమం హత్వా తన్నిరోధాదాహృతాశ్చారుదర్శనాః ॥ ౫౮॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే అష్టమహిష్యుద్వాహో
నామాష్టపఞ్చాశత్తమోఽధ్యాయః  ॥ ౫౮॥

॥ ఓం నమో భగవతే వాసుదేవాయ ॥

॥ ఏకోనషష్టితమోఽధ్యాయః  -౫౯ ॥
రాజోవాచ
యథా హతో భగవతా భౌమోయేనే చ తాః స్త్రియః  ।
నిరుద్ధా ఏతదాచక్ష్వ విక్రమం  శార్ఙ్గధన్వనః  ॥ ౧॥
శ్రీశుక  ఉవాచ
ఇన్ద్రేణ  హృతఛత్రేణ  హృతకుణ్డలబన్ధునా   ।
హృతామరాద్రిస్థానేన   జ్ఞాపితో  భౌమచేష్టితమ్  ।
సభార్యో గరుడారూఢః ప్రాగ్జ్యోతిషపురం   యయౌ ॥౨॥
గిరిదుర్గైః  శస్త్రదుర్గైర్జలాగ్న్యనిలదుర్గమమ్     ।
మురపాశాయుతైర్ఘోరైర్దృఢైః      సర్వత ఆవృతమ్ ॥ ౩॥
గదయా నిర్బిభేదాద్రీన్  శస్త్రదుర్గాణి   సాయకైః  ।
చక్రేణాగ్నిం  జలం వాయుం మురపాశాంస్తథాసినా ॥ ౪॥
శఙ్ఖనాదేన  యన్త్రాణి  హృదయాని మనస్వినామ్ ।
ప్రాకారం  గదయా గుర్వ్యా నిర్బిభేద గదాధరః ॥ ౫॥

పాఞ్చజన్యధ్వనిం శ్రుత్వా  యుగాన్తాశనిభీషణమ్ ।
మురః శయాన ఉత్తస్థౌ దైత్యః  పఞ్చశిరా జలాత్ ॥౬॥
త్రిశూలముద్యమ్య  సుదుర్నిరీక్షణో
యుగాన్తసూర్యానలరోచిరుల్బణః ।
గ్రసంస్త్రిలోకీమివ   పఞ్చభిర్ముఖై -
రభ్యద్రవత్తార్క్ష్యసుతం   యథోరగః ॥ ౭॥
ఆవిధ్య శూలం తరసా గరుత్మతే
నిరస్య వక్త్రైర్వ్యనదత్స  పఞ్చభిః ।
స రోదసీ సర్వదిశోఽమ్బరం మహా-

నాపూరయన్నణ్డకటాహమావృణోత్  ॥౮॥
తదాపతద్వై  త్రిశిఖం  గరుత్మతే
హరిః శరాభ్యామభినత్త్రిధౌజసా  ।
ముఖేషు తం చాపి శరైరతాడయ -

త్తస్మై  గదాం సోఽపి రుషా వ్యముఞ్చత ॥౯॥
తామాపతన్తీం గదయా గదాం మృధే
గదాగ్రజో  నిర్బిభిదే సహస్రధా  ।
ఉద్యమ్య బాహూనభిధావతోఽజితః
శిరాంసి చక్రేణ  జహార లీలయా ॥ ౧౦॥
వ్యసుః పపాతామ్భసి కృత్తశీర్షో
నికృత్తశ‍ృఙ్గోఽద్రిరివేన్ద్రతేజసా    ।
తస్యాత్మజాః సప్త పితుర్వధాతురాః
ప్రతిక్రియామర్షజుషః    సముద్యతాః ॥ ౧౧॥
తామ్రోఽన్తరిక్షః  శ్రవణో  విభావసు-

ర్వసుర్నభస్వానరుణశ్చ సప్తమః ।
పీఠం పురస్కృత్య చమూపతిం మృధే
భౌమప్రయుక్తా  నిరగన్ ధృతాయుధాః ॥ ౧౨॥
ప్రాయుఞ్జతాసాద్య   శరానసీన్ గదాః
శక్త్యృష్టిశూలాన్యజితే   రుషోల్బణాః ।
తచ్ఛస్త్రకూటం  భగవాన్ స్వమార్గణై  -

రమోఘవీర్యస్తిలశశ్చకర్త హ ॥ ౧౩॥
తాన్ పీఠముఖ్యాననయద్యమక్షయం
నికృత్తశీర్షోరుభుజాఙ్ఘ్రివర్మణః   ।
స్వానీకపానచ్యుతచక్రసాయకై  -
స్తథా నిరస్తాన్ నరకో ధరాసుతః ॥ ౧౪॥
నిరీక్ష్య దుర్మర్షణ  ఆస్రవన్మదై  -
ర్గజైః   పయోధిప్రభవైర్నిరాక్రమత్    ।
దృష్ట్వా  సభార్యం గరుడోపరి స్థితం
సూర్యోపరిష్టాత్సతడిద్ఘనం   యథా ।
కృష్ణం  స తస్మై  వ్యసృజచ్ఛతఘ్నీం
యోధాశ్చ సర్వే యుగపత్స్మ వివ్యధుః ॥ ౧౫॥
తద్భౌమసైన్యం  భగవాన్ గదాగ్రజో
విచిత్రవాజైర్నిశితైః    శిలీముఖైః  ।
నికృత్తబాహూరుశిరోధ్రవిగ్రహం 
చకార తర్హ్యేవ  హతాశ్వకుఞ్జరమ్  ॥ ౧౬॥
యానియోధైః  ప్రయుక్తాని  శస్త్రాస్త్రాణి   కురూద్వహ ।
హరిస్తాన్యచ్ఛినత్తీక్ష్ణైః శరైరేకైకశస్త్రిభిః    ॥ ౧౭॥
ఉహ్యమానః సుపర్ణేన  పక్షాభ్యాం నిఘ్నతా గజాన్ ।
గరుత్మతా హన్యమానాస్తుణ్డపక్షనఖైర్గజాః    ॥ ౧౮॥
పురమేవావిశన్నార్తా నరకో యుధ్యయుధ్యత ।
దృష్ట్వా  విద్రావితం  సైన్యం  గరుడేనార్దితం  స్వకమ్ ॥ ౧౯॥
తం భౌమః ప్రాహరచ్ఛక్త్యా  వజ్రః  ప్రతిహతో  యతః ।
నాకమ్పత తయా విద్ధో మాలాహత ఇవ ద్విపః ॥౨౦॥
శూలం భౌమోఽచ్యుతం హన్తుమాదదే వితథోద్యమః ।
తద్విసర్గాత్పూర్వమేవ  నరకస్య శిరో హరిః ।
అపాహరద్గజస్థస్య   చక్రేణ  క్షురనేమినా ॥౨౧॥
సకుణ్డలం  చారుకిరీటభూషణం
బభౌ పృథివ్యాం పతితం సముజ్జ్వలత్  ।
హా హేతి సాధ్విత్యృషయః సురేశ్వరా

మాల్యైర్ముకున్దం   వికిరన్త ఈడిరే ॥౨౨॥
తతశ్చ భూః కృష్ణముపేత్య  కుణ్డలే
ప్రతప్తజామ్బూనదరత్నభాస్వరే   ।
సవైజయన్త్యా  వనమాలయార్పయ-

త్ప్రాచేతసం ఛత్రమథో  మహామణిమ్ ॥౨౩॥
అస్తౌషీదథ విశ్వేశం దేవీ దేవవరార్చితమ్ ।
ప్రాఞ్జలిః   ప్రణతా  రాజన్ భక్తిప్రవణయా  ధియా ॥౨౪॥
భూమిరువాచ
నమస్తే దేవదేవేశ శఙ్ఖచక్రగదాధర   ।
భక్తేచ్ఛోపాత్తరూపాయ పరమాత్మన్ నమోఽస్తు తే ॥౨౫॥
నమః పఙ్కజనాభాయ నమః పఙ్కజమాలినే ।
నమః పఙ్కజనేత్రాయ  నమస్తే పఙ్కజాఙ్ఘ్రయే  ॥౨౬॥
నమో భగవతే తుభ్యం వాసుదేవాయ విష్ణవే  ।
పురుషాయాదిబీజాయపూర్ణబోధాయ  తే నమః ॥౨౭॥
అజాయ జనయిత్రేఽస్య  బ్రహ్మణేఽనన్తశక్తయే   ।
పరావరాత్మన్ భూతాత్మన్ పరమాత్మన్ నమోఽస్తు తే ॥౨౮॥
త్వం వై సిసృక్షూ రజ ఉత్కటం ప్రభో
తమో నిరోధాయ బిభర్ష్యసంవృతః  ।
స్థానాయ  సత్త్వం జగతో జగత్పతే
కాలః ప్రధానం  పురుషో భవాన్ పరః ॥౨౯॥
అహం పయో జ్యోతిరథానిలో నభో
మాత్రాణి  దేవా మన ఇన్ద్రియాణి  ।
కర్తా మహానిత్యఖిలం చరాచరం
త్వయ్యద్వితీయే భగవన్నయం భ్రమః  ॥ ౩౦॥
తస్యాత్మజోఽయం తవ పాదపఙ్కజం
భీతః ప్రపన్నార్తిహరోపసాదితః  ।
తత్పాలయైనం  కురు హస్తపఙ్కజం
శిరస్యముష్యాఖిలకల్మషాపహమ్ ॥ ౩౧॥
శ్రీశుక  ఉవాచ

ఇతి భూమ్యార్థితో  వాగ్భిర్భగవాన్ భక్తినమ్రయా  ।
దత్త్వాభయం భౌమగృహం ప్రావిశత్సకలర్ద్ధిమత్   ॥ ౩౨॥
తత్ర రాజన్యకన్యానాం షట్సహస్రాధికాయుతమ్  ।
భౌమాహృతానాం విక్రమ్య  రాజభ్యో దదృశే హరిః ॥ ౩౩॥
తం ప్రవిష్టం   స్త్రియో  వీక్ష్య నరవీరం విమోహితాః ।
మనసా వవ్రిరేఽభీష్టం   పతిం దైవోపసాదితమ్  ॥ ౩౪॥
భూయాత్పతిరయం మహ్యం ధాతా తదనుమోదతామ్ ।
ఇతి సర్వాః పృథక్కృష్ణే భావేన హృదయం దధుః ॥ ౩౫॥
తాః ప్రాహిణోద్ద్వారవతీం   సుమృష్టవిరజోఽమ్బరాః  ।
నరయానైర్మహాకోశాన్  రథాశ్వాన్ ద్రవిణం  మహత్ ॥ ౩౬॥
ఐరావతకులేభాంశ్చ చతుర్దన్తాంస్తరస్వినః   ।
పాణ్డురాంశ్చ  చతుఃషష్టిం  ప్రేషయామాస  కేశవః ॥ ౩౭॥
గత్వా సురేన్ద్రభవనం  దత్త్వాదిత్యై  చ కుణ్డలే  ।
పూజితస్త్రిదశేన్ద్రేణ   సహేన్ద్రాణ్యా  చ సప్రియః  ॥ ౩౮॥
చోదితో భార్యయోత్పాట్య పారీజాతం గరుత్మతి ।
ఆరోప్య సేన్ద్రాన్  విబుధాన్ నిర్జిత్యోపానయత్పురమ్  ॥ ౩౯॥
స్థాపితః  సత్యభామాయా గృహోద్యానోపశోభనః ।
అన్వగుర్భ్రమరాః స్వర్గాత్తద్గన్ధాసవలమ్పటాః     ॥ ౪౦॥
యయాచ ఆనమ్య కిరీటకోటిభిః
పాదౌ స్పృశన్నచ్యుతమర్థసాధనమ్  ।
సిద్ధార్థ  ఏతేన విగృహ్యతే మహా-

నహో సురాణాం చ తమో ధిగాఢ్యతామ్ ॥ ౪౧॥
అథో ముహూర్త ఏకస్మిన్ నానాగారేషు తాః స్త్రియః  ।
యథోపయేమే భగవాన్ తావద్రూపధరోఽవ్యయః  ॥ ౪౨॥
గృహేషు తాసామనపాయ్యతర్క్యకృ-
న్నిరస్తసామ్యాతిశయేష్వవస్థితః  ।
రేమే రమాభిర్నిజకామసమ్ప్లుతో
యథేతరో గార్హకమేధికాంశ్చరన్  ॥ ౪౩॥

ఇత్థం  రమాపతిమవాప్య పతిం స్త్రియస్తా
బ్రహ్మాదయోఽపి  న విదుః పదవీం యదీయామ్ ।
భేజుర్ముదావిరతమేధితయానురాగ-
హాసావలోకనవసఙ్గమజల్పలజ్జాః   ॥ ౪౪॥
ప్రత్యుద్గమాసనవరార్హణపాదశౌచ   -
తామ్బూలవిశ్రమణవీజనగన్ధమాల్యైః    ।
కేశప్రసారశయనస్నపనోపహార్యైః 
దాసీశతా అపి విభోర్విదధుః స్మ దాస్యమ్ ॥ ౪౫॥
ఇతి శ్రీమద్భాగవతే  మహాపురాణే పారమహంస్యాం సంహితాయాం
దశమస్కన్ధే ఉత్తరార్ధే పారిజాతహరణనరకవధో
నామైకోనషష్టితమోఽధ్యాయః   ॥ ౫౯॥

॥ ఓం నమో భగవతే వాసుదేవాయ ॥

॥ షష్టితమోఽధ్యాయః  -౬౦ ॥
శ్రీశుక  ఉవాచ
కర్హిచిత్సుఖమాసీనం  స్వతల్పస్థం  జగద్గురుమ్  ।
పతిం పర్యచరద్భైష్మీ  వ్యజనేన సఖీజనైః  ॥ ౧॥
యస్త్వేతల్లీలయా  విశ్వం సృజత్యత్త్యవతీశ్వరః ।
స హి జాతః స్వసేతూనాం గోపీథాయ యదుష్వజః ॥౨॥
తస్మిన్నన్తర్గృహే  భ్రాజన్ముక్తాదామవిలమ్బినా  ।
విరాజితే వితానేన దీపైర్మణిమయైరపి   ॥ ౩॥
మల్లికాదామభిః  పుష్పైర్ద్విరేఫకులనాదితైః    ।
జాలరన్ధ్రప్రవిష్టైశ్చ    గోభిశ్చన్ద్రమసోఽమలైః   ॥ ౪॥
పారిజాతవనామోదవాయునోద్యానశాలినా ।
ధూపైరగురుజై  రాజన్ జాలరన్ధ్రవినిర్గతైః    ॥ ౫॥
పయఃఫేననిభే శుభ్రే పర్యఙ్కే కశిపూత్తమే ।

ఉపతస్థే సుఖాసీనం జగతామీశ్వరం పతిమ్ ॥౬॥
వాలవ్యజనమాదాయ రత్నదణ్డం  సఖీకరాత్ ।
తేన వీజయతీ దేవీ ఉపాసాఞ్చక్ర ఈశ్వరమ్ ॥ ౭॥
సోపాచ్యుతం క్వణయతీ మణినూపురాభ్యాం
రేజేఽఙ్గులీయవలయవ్యజనాగ్రహస్తా   ।
వస్త్రాన్తగూఢకుచకుఙ్కుమశోణహార  -
భాసానితమ్బధృతయా చ పరార్ధ్యకాఞ్చ్యా  ॥౮॥
తాం రూపిణీం శ్రియమనన్యగతిం  నిరీక్ష్య
యా లీలయా ధృతతనోరనురూపరూపా ।
ప్రీతః  స్మయన్నలకకుణ్డలనిష్కకణ్ఠ  -
వక్త్రోల్లసత్స్మితసుధాం   హరిరాబభాషే ॥౯॥
శ్రీభగవానువాచ
రాజపుత్రీప్సితా  భూపైర్లోకపాలవిభూతిభిః   ।
మహానుభావైః  శ్రీమద్భీ  రూపౌదార్యబలోర్జితైః   ॥ ౧౦॥
తాన్ ప్రాప్తానర్థినో   హిత్వా చైద్యాదీన్  స్మరదుర్మదాన్ ।
దత్తా భ్రాత్రా  స్వపిత్రా చ కస్మాన్నో వవృషేఽసమాన్ ॥ ౧౧॥
రాజభ్యో బిభ్యతః సుభ్రూః  సముద్రం  శరణం గతాన్ ।
బలవద్భిః కృతద్వేషాన్ ప్రాయస్త్యక్తనృపాసనాన్   ॥ ౧౨॥
అస్పష్టవర్త్మనాం   పుంసామలోకపథమీయుషామ్ ।
ఆస్థితాః  పదవీం సుభ్రూః  ప్రాయః  సీదన్తియోషితః ॥ ౧౩॥
నిష్కిఞ్చనా వయం శశ్వన్నిష్కిఞ్చనజనప్రియాః  ।
తస్మాత్ప్రాయేణ న హ్యాఢ్యా మాం భజన్తి సుమధ్యమే ॥ ౧౪॥
యయోరాత్మసమం విత్తం జన్మైశ్వర్యాకృతిర్భవః  ।
తయోర్వివాహో మైత్రీ  చ నోత్తమాధమయోః క్వచిత్ ॥ ౧౫॥
వైదర్భ్యేతదవిజ్ఞాయ   త్వయాదీర్ఘసమీక్షయా  ।
వృతా వయం గుణైర్హీనా   భిక్షుభిః శ్లాఘితా  ముధా ॥ ౧౬॥
అథాత్మనోఽనురూపం వై భజస్వ క్షత్రియర్షభమ్   ।
యేన త్వమాశిషః సత్యా ఇహాముత్ర చ లప్స్యసే ॥ ౧౭॥

చైద్యశాల్వజరాసన్ధదన్తవక్త్రాదయో     నృపాః ।
మమ ద్విషన్తి వామోరు రుక్మీ చాపి తవాగ్రజః  ॥ ౧౮॥
తేషాం వీర్యమదాన్ధానాం  దృప్తానాం స్మయనుత్తయే ।
ఆనీతాసి మయా భద్రే తేజోఽపహరతాసతామ్ ॥ ౧౯॥
ఉదాసీనా వయం నూనం న స్త్ర్యపత్యార్థకాముకాః   ।
ఆత్మలబ్ధ్యాఽఽస్మహే  పూర్ణా గేహయోర్జ్యోతిరక్రియాః   ॥౨౦॥
శ్రీశుక  ఉవాచ
ఏతావదుక్త్వా భగవానాత్మానం వల్లభామివ  ।
మన్యమానామవిశ్లేషాత్తద్దర్పఘ్న   ఉపారమత్ ॥౨౧॥
ఇతి త్రిలోకేశపతేస్తదాత్మనః
ప్రియస్య  దేవ్యశ్రుతపూర్వమప్రియమ్   ।
ఆశ్రుత్య  భీతా హృది జాతవేపథు-

శ్చిన్తాం దురన్తాం రుదతీ జగామ హ ॥౨౨॥
పదా సుజాతేన నఖారుణశ్రీయా
భువం లిఖన్త్యశ్రుభిరఞ్జనాసితైః    ।
ఆసిఞ్చతీ కుఙ్కుమరూషితౌ స్తనౌ
తస్థావధోముఖ్యతిదుఃఖరుద్ధవాక్   ॥౨౩॥
తస్యాః సుదుఃఖభయశోకవినష్టబుద్ధేః 
హస్తాచ్ఛ్లథద్వలయతో  వ్యజనం పపాత ।
దేహశ్చ విక్లవధియః  సహసైవ  ముహ్యన్
రమ్భేవ వాయువిహతా ప్రవికీర్య  కేశాన్ ॥౨౪॥
తద్దృష్ట్వా   భగవాన్ కృష్ణః  ప్రియాయాః  ప్రేమబన్ధనమ్   ।
హాస్యప్రౌఢిమజానన్త్యాః  కరుణః సోఽన్వకమ్పత ॥౨౫॥
పర్యఙ్కాదవరుహ్యాశు తాముత్థాప్య  చతుర్భుజః ।
కేశాన్ సముహ్య తద్వక్త్రం  ప్రామృజత్పద్మపాణినా  ॥౨౬॥
ప్రమృజ్యాశ్రుకలే   నేత్రే స్తనౌ  చోపహతౌ శుచా ।
ఆశ్లిష్య  బాహునా రాజన్ననన్యవిషయాం సతీమ్ ॥౨౭॥
సాన్త్వయామాస సాన్త్వజ్ఞః  కృపయా కృపణాం ప్రభుః  ।

హాస్యప్రౌఢిభ్రమచ్చిత్తామతదర్హాం    సతాం గతిః ॥౨౮॥
శ్రీభగవానువాచ
మామా వైదర్భ్యసూయేథా  జానే త్వాం మత్పరాయణామ్ ।
త్వద్వచః శ్రోతుకామేన  క్ష్వేల్యాచరితమఙ్గనే  ॥౨౯॥
ముఖం చ ప్రేమసంరమ్భస్ఫురితాధరమీక్షితుమ్  ।
కటాక్షేపారుణాపాఙ్గం  సున్దరభ్రుకుటీతటమ్   ॥ ౩౦॥
అయం హి పరమో లాభో గృహేషు గృహమేధినామ్ ।
యన్నర్మైరీయతే యామః ప్రియయా  భీరు భామిని ॥ ౩౧॥
శ్రీశుక  ఉవాచ
సైవం  భగవతా రాజన్ వైదర్భీ  పరిసాన్త్వితా ।
జ్ఞాత్వా  తత్పరిహాసోక్తిం ప్రియత్యాగభయం  జహౌ ॥ ౩౨॥
బభాష ఋషభం పుంసాం వీక్షన్తీ భగవన్ముఖమ్ ।
సవ్రీడహాసరుచిరస్నిగ్ధాపాఙ్గేన    భారత ॥ ౩౩॥
రుక్మిణ్యువాచ
నన్వేవమేతదరవిన్దవిలోచనాహ
యద్వై  భవాన్ భగవతోఽసదృశీ విభూమ్నః ।
క్వ స్వే మహిమ్న్యభిరతో భగవాంస్త్ర్యధీశః
క్వాహం గుణప్రకృతిరజ్ఞగృహీతపాదా   ॥ ౩౪॥
సత్యం భయాదివ గుణేభ్య ఉరుక్రమాన్తః
శేతే సముద్ర ఉపలమ్భనమాత్ర ఆత్మా ।
నిత్యం కదిన్ద్రియగణైః   కృతవిగ్రహస్త్వం
త్వత్సేవకైర్నృపపదం  విధుతం తమోఽన్ధమ్  ॥ ౩౫॥
త్వత్పాదపద్మమకరన్దజుషాం  మునీనాం
వర్త్మాస్ఫుటం నృపశుభిర్నను దుర్విభావ్యమ్ ।
యస్మాదలౌకికమివేహితమీశ్వరస్య
భూమంస్తవేహితమథో అను యే భవన్తమ్ ॥ ౩౬॥
నిష్కిఞ్చనో నను భవాన్ న యతోఽస్తి కిఞ్చి-
ద్యస్మై  బలిం బలిభుజోఽపి హరన్త్యజాద్యాః ।
న త్వా విదన్త్యసుతృపోఽన్తకమాఢ్యతాన్ధాః

ప్రేష్ఠో  భవాన్ బలిభుజామపి తేఽపి తుభ్యమ్ ॥ ౩౭॥
త్వం వై సమస్తపురుషార్థమయః  ఫలాత్మా
యద్వాఞ్ఛయా సుమతయో విసృజన్తి కృత్స్నమ్ ।
తేషాం విభో సముచితో భవతః సమాజః
పుంసః స్త్రియాశ్చ  రతయోః సుఖదుఃఖినోర్న ॥ ౩౮॥
త్వం న్యస్తదణ్డమునిభిర్గదితానుభావ  
ఆత్మాఽఽత్మదశ్చ జగతామితి మే వృతోఽసి ।
హిత్వా భవద్భ్రువ ఉదీరితకాలవేగ-
ధ్వస్తాశిషోఽబ్జభవనాకపతీన్  కుతోఽన్యే ॥ ౩౯॥
జాడ్యం వచస్తవ గదాగ్రజ  యస్తు భూపాన్
విద్రావ్య  శార్ఙ్గనినదేన  జహర్థ మాం త్వమ్ ।
సింహో యథా స్వబలిమీశ పశూన్ స్వభాగం
తేభ్యో భయాద్యదుదధిం శరణం ప్రపన్నః  ॥ ౪౦॥
యద్వాఞ్ఛయా నృపశిఖామణయోఽఙ్గ వైన్య -
జాయన్తనాహుషగయాదయ ఐకపత్యమ్ ।
రాజ్యం విసృజ్య వివిశుర్వనమమ్బుజాక్ష
సీదన్తి తేఽనుపదవీం త ఇహాస్థితాః  కిమ్ ॥ ౪౧॥
కాన్యం శ్రయేత  తవ పాదసరోజగన్ధ -
మాఘ్రాయ  సన్ముఖరితం జనతాపవర్గమ్  ।
లక్ష్మ్యాలయం త్వవిగణయ్య గుణాలయస్య
మర్త్యా సదోరుభయమర్థవివిక్తదృష్టిః    ॥ ౪౨॥
తం త్వానురూపమభజం జగతామధీశ-
మాత్మానమత్ర చ పరత్ర చ కామపూరమ్ ।
స్యాన్మే తవాఙ్ఘ్రిరరణం  సృతిభిర్భ్రమన్త్యా
యో వై భజన్తముపయాత్యనృతాపవర్గః  ॥ ౪౩॥
తస్యాః స్యురచ్యుత నృపా భవతోపదిష్టాః
స్త్రీణాం  గృహేషు ఖరగోశ్వబిడాలభృత్యాః ।
యత్కర్ణమూలమరికర్షణ   నోపయాయా-

ద్యుష్మత్కథా మృడవిరిఞ్చసభాసు గీతా ॥ ౪౪॥

త్వక్శ్మశ్రురోమనఖకేశపినద్ధమన్త  -
ర్మాంసాస్థిరక్తకృమివిట్కఫపిత్తవాతమ్   ।
జీవచ్ఛవం భజతి కాన్తమతిర్విమూఢా
యా తే పదాబ్జమకరన్దమజిఘ్రతీ    స్త్రీ ॥ ౪౫॥
అస్త్వమ్బుజాక్ష మమ తే చరణానురాగ
ఆత్మన్ రతస్య మయి చానతిరిక్తదృష్టేః  ।
యర్హ్యస్య  వృద్ధయ  ఉపాత్తరజోఽతిమాత్రో
మామీక్షసే తదు హ నః పరమానుకమ్పా ॥ ౪౬॥
నైవాలీకమహం  మన్యే వచస్తే మధుసూదన ।
అమ్బాయా ఇవ హి ప్రాయః  కన్యాయాః స్యాద్రతిః  క్వచిత్ ॥ ౪౭॥
వ్యూఢాయాశ్చాపి పుంశ్చల్యా మనోఽభ్యేతి నవం నవమ్ ।
బుధోఽసతీం న బిభృయాత్తాం బిభ్రదుభయచ్యుతః  ॥ ౪౮॥
శ్రీభగవానువాచ
సాధ్వ్యేతచ్ఛ్రోతుకామైస్త్వం   రాజపుత్రి ప్రలమ్భితా  ।
మయోదితం యదన్వాత్థ సర్వం తత్సత్యమేవ హి ॥ ౪౯॥
యాన్యాన్ కామయసే కామాన్ మయ్యకామాయ భామిని ।
సన్తి హ్యేకాన్తభక్తాయాస్తవ కల్యాణి నిత్యదా ॥ ౫౦॥
ఉపలబ్ధం  పతిప్రేమ  పాతివ్రత్యం  చ తేఽనఘే ।
యద్వాక్యైశ్చాల్యమానాయా  న ధీర్మయ్యపకర్షితా  ॥ ౫౧॥
యేమాం భజన్తి దామ్పత్యే తపసా వ్రతచర్యయా  ।
కామాత్మానోఽపవర్గేశం  మోహితా మమ మాయయా ॥ ౫౨॥
మాం ప్రాప్య  మానిన్యపవర్గసమ్పదం
వాఞ్ఛన్తి యే సమ్పద ఏవ తత్పతిమ్ ।
తే మన్దభాగ్యా  నిరయేఽపి యే నృణాం
మాత్రాత్మకత్వాన్నిరయః  సుసఙ్గమః  ॥ ౫౩॥
దిష్ట్యా  గృహేశ్వర్యసకృన్మయి త్వయా
కృతానువృత్తిర్భవమోచనీ ఖలైః  ।
సుదుష్కరాసౌ సుతరాం దురాశిషో
హ్యసుమ్భరాయా నికృతిం జుషః స్త్రియాః  ॥ ౫౪॥

న త్వాదృశీం ప్రణయినీం  గృహిణీం గృహేషు
పశ్యామి మానిని యయా స్వవివాహకాలే ।
ప్రాప్తాన్  నృపానవగణయ్య రహో హరో మే
ప్రస్థాపితో   ద్విజ ఉపశ్రుతసత్కథస్య  ॥ ౫౫॥
భ్రాతుర్విరూపకరణం  యుధి నిర్జితస్య
ప్రోద్వాహపర్వణి  చ తద్వధమక్షగోష్ఠ్యామ్  ।
దుఃఖం సముత్థమసహోఽస్మదయోగభీత్యా
నైవాబ్రవీః   కిమపి తేన వయం జితాస్తే ॥ ౫౬॥
దూతస్త్వయాఽఽత్మలభనే సువివిక్తమన్త్రః
ప్రస్థాపితో   మయి చిరాయతి శూన్యమేతత్ ।
మత్వాజిహాస ఇదమఙ్గమనన్యయోగ్యం
తిష్ఠేత  తత్త్వయి వయం ప్రతినన్దయామః   ॥ ౫౭॥
శ్రీశుక  ఉవాచ
ఏవం సౌరతసంలాపైర్భగవాన్  జగదీశ్వరః ।
స్వరతో రమయా రేమే నరలోకం విడమ్బయన్ ॥ ౫౮॥
తథాన్యాసామపి విభుర్గృహేషు  గృహవానివ ।
ఆస్థితో  గృహమేధీయాన్ ధర్మాన్ లోకగురుర్హరిః  ॥ ౫౯॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే కృష్ణరుక్మిణీ -

సంవాదో నామ షష్టితమోఽధ్యాయః  ॥౬౦॥

॥ ఓం నమో భగవతే వాసుదేవాయ ॥

॥ ఏకషష్టితమోఽధ్యాయః  -౬౧ ॥
శ్రీశుక  ఉవాచ
ఏకైకశస్తాః  కృష్ణస్య  పుత్రాన్  దశ దశాబలాః ।
అజీజనన్ననవమాన్ పితుః సర్వాత్మసమ్పదా ॥ ౧॥
గృహాదనపగం వీక్ష్య రాజపుత్ర్యోఽచ్యుతం  స్థితమ్  ।

ప్రేష్ఠం   న్యమంసత స్వం స్వం న తత్తత్త్వవిదః  స్త్రియః  ॥౨॥
చార్వబ్జకోశవదనాయతబాహునేత్ర  -
సప్రేమహాసరసవీక్షితవల్గుజల్పైః    ।
సమ్మోహితా భగవతో న మనో విజేతుం
స్వైర్విభ్రమైః    సమశకన్ వనితా విభూమ్నః ॥ ౩॥
స్మాయావలోకలవదర్శితభావహారి-
భ్రూమణ్డలప్రహితసౌరతమన్త్రశౌణ్డైః      ।
పత్న్యస్తు షోడశసహస్రమనఙ్గబాణైః  
యస్యేన్ద్రియం  విమథితుం కరణైర్న  శేకుః ॥ ౪॥
ఇత్థం  రమాపతిమవాప్య పతిం స్త్రియస్తా
బ్రహ్మాదయోఽపి  న విదుః పదవీం యదీయామ్ ।
భేజుర్ముదావిరతమేధితయానురాగ-
హాసావలోకనవసఙ్గమలాలసాద్యమ్  ॥ ౫॥
ప్రత్యుద్గమాసనవరార్హణపాదశౌచ   -
తామ్బూలవిశ్రమణవీజనగన్ధమాల్యైః    ।
కేశప్రసారశయనస్నపనోపహార్యైః 
దాసీశతా అపి విభోర్విదధుః స్మ దాస్యమ్ ॥౬॥
తాసాంయా దశ పుత్రాణాం  కృష్ణస్త్రీణాం   పురోదితాః ।
అష్టౌ మహిష్యస్తత్పుత్రాన్  ప్రద్యుమ్నాదీన్  గృణామి తే ॥ ౭॥
చారుదేష్ణః  సుదేష్ణశ్చ  చారుదేహశ్చ వీర్యవాన్ ।
సుచారుశ్చారుగుప్తశ్చ భద్రచారుస్తథాపరః  ॥౮॥
చారుచన్ద్రో  విచారుశ్చ చారుశ్చ దశమో హరేః ।
ప్రద్యుమ్నప్రముఖా   జాతా రుక్మిణ్యాం నావమాః పితుః ॥౯॥
భానుః సుభానుః స్వర్భానుః ప్రభానుర్భానుమాంస్తథా  ।
చన్ద్రభానుర్బృహద్భానురతిభానుస్తథాష్టమః   ॥ ౧౦॥
శ్రీభానుః  ప్రతిభానుశ్చ  సత్యభామాత్మజా దశ ।
సామ్బః సుమిత్రః  పురుజిచ్ఛతజిచ్చ సహస్రజిత్  ॥ ౧౧॥
విజయశ్చిత్రకేతుశ్చ  వసుమాన్ ద్రవిడః  క్రతుః  ।

జామ్బవత్యాః సుతా హ్యేతే సామ్బాద్యాః పితృసమ్మతాః ॥ ౧౨॥
వీరశ్చన్ద్రోఽశ్వసేనశ్చ  చిత్రగుర్వేగవాన్  వృషః ।
ఆమః శఙ్కుర్వసుః శ్రీమాన్  కున్తిర్నాగ్నజితేః సుతాః ॥ ౧౩॥
శ్రుతః  కవిర్వృషో వీరః సుబాహుర్భద్ర ఏకలః ।
శాన్తిర్దర్శః  పూర్ణమాసః  కాలిన్ద్యాః  సోమకోఽవరః ॥ ౧౪॥
ప్రఘోషో  గాత్రవాన్  సింహో బలః ప్రబల  ఊర్ధ్వగః  ।
మాద్ర్యాః  పుత్రా మహాశక్తిః సహ ఓజోఽపరాజితః ॥ ౧౫॥
వృకో హర్షోఽనిలో  గృధ్రో వర్ధనోఽన్నాద  ఏవ చ ।
మహాశః పావనో వహ్నిర్మిత్రవిన్దాత్మజాః   క్షుధిః ॥ ౧౬॥
సఙ్గ్రామజిద్బృహత్సేనః  శూరః ప్రహరణోఽరిజిత్  ।
జయః సుభద్రో భద్రాయా  వామ ఆయుశ్చ సత్యకః ॥ ౧౭॥
దీప్తిమాంస్తామ్రతప్తాద్యా  రోహిణ్యాస్తనయా హరేః ।
ప్రద్యుమ్నాచ్చానిరుద్ధోఽభూద్రుక్మవత్యాం    మహాబలః ॥ ౧౮॥
పుత్ర్యాం  తు రుక్మిణో రాజన్ నామ్నా భోజకటే పురే ।
ఏతేషాం పుత్రపౌత్రాశ్చ   బభూవుః కోటిశో నృప ।
మాతరః కృష్ణజాతానాం  సహస్రాణి  చ షోడశ ॥ ౧౯॥
రాజోవాచ
కథం రుక్మ్యరిపుత్రాయ  ప్రాదాద్దుహితరం   యుధి ।
కృష్ణేన  పరిభూతస్తం హన్తుం రన్ధ్రం  ప్రతీక్షతే  ।
ఏతదాఖ్యాహి మే విద్వన్ ద్విషోర్వైవాహికం  మిథః ॥౨౦॥
అనాగతమతీతం చ వర్తమానమతీన్ద్రియమ్  ।
విప్రకృష్టం   వ్యవహితం సమ్యక్ పశ్యన్తి యోగినః ॥౨౧॥
శ్రీశుక  ఉవాచ
వృతః స్వయంవరే సాక్షాదనఙ్గోఽఙ్గయుతస్తయా   ।
రాజ్ఞః  సమేతాన్ నిర్జిత్య  జహారైకరథో యుధి ॥౨౨॥
యద్యప్యనుస్మరన్ వైరం  రుక్మీ కృష్ణావమానితః  ।
వ్యతరద్భాగినేయాయ సుతాం కుర్వన్ స్వసుః ప్రియమ్  ॥౨౩॥
రుక్మిణ్యాస్తనయాం రాజన్ కృతవర్మసుతో బలీ ।

ఉపయేమే విశాలాక్షీం కన్యాం చారుమతీం కిల ॥౨౪॥
దౌహిత్రాయానిరుద్ధాయ   పౌత్రీం  రుక్మ్యదదాద్ధరేః  ।
రోచనాం బద్ధవైరోఽపి   స్వసుః ప్రియచికీర్షయా   ।
జానన్నధర్మం తద్యౌనం స్నేహపాశానుబన్ధనః  ॥౨౫॥
తస్మిన్నభ్యుదయే రాజన్ రుక్మిణీ రామకేశవౌ ।
పురం భోజకటం జగ్ముః సామ్బప్రద్యుమ్నకాదయః  ॥౨౬॥
తస్మిన్ నివృత్త ఉద్వాహే కాలిఙ్గప్రముఖా   నృపాః ।
దృప్తాస్తే  రుక్మిణం ప్రోచుర్బలమక్షైర్వినిర్జయ   ॥౨౭॥
అనక్షజ్ఞో హ్యయం రాజన్నపి తద్వ్యసనం మహత్ ।
ఇత్యుక్తో బలమాహూయ తేనాక్షైర్రుక్మ్యదీవ్యత  ॥౨౮॥
శతం సహస్రమయుతం  రామస్తత్రాదదే  పణమ్ ।
తం తు రుక్మ్యజయత్తత్ర కాలిఙ్గః  ప్రాహసద్బలమ్  ।
దన్తాన్ సన్దర్శయన్నుచ్చైర్నామృష్యత్తద్ధలాయుధః    ॥౨౯॥
తతో లక్షం రుక్మ్యగృహ్ణాద్  గ్లహం  తత్రాజయద్బలః  ।
జితవానహమిత్యాహ రుక్మీ కైతవమాశ్రితః   ॥ ౩౦॥
మన్యునా క్షుభితః శ్రీమాన్  సముద్ర ఇవ పర్వణి ।
జాత్యారుణాక్షోఽతిరుషా న్యర్బుదం గ్లహమాదదే  ॥ ౩౧॥
తం చాపి జితవాన్ రామో ధర్మేణచ్ఛలమాశ్రితః  ।
రుక్మీ జితం మయాత్రేమే  వదన్తు ప్రాశ్నికా  ఇతి ॥ ౩౨॥
తదాబ్రవీన్నభోవాణీ  బలేనైవ  జితో గ్లహః  ।
ధర్మతో వచనేనైవ  రుక్మీ వదతి వై మృషా ॥ ౩౩॥
తామనాదృత్య వైదర్భో  దుష్టరాజన్యచోదితః  ।
సఙ్కర్షణం  పరిహసన్ బభాషే కాలచోదితః ॥ ౩౪॥
నైవాక్షకోవిదా యూయం గోపాలా వనగోచరాః ।
అక్షైర్దీవ్యన్తి   రాజానో బాణైశ్చ  న భవాదృశాః ॥ ౩౫॥
రుక్మిణైవమధిక్షిప్తో  రాజభిశ్చోపహాసితః ।
క్రుద్ధః   పరిఘముద్యమ్య జఘ్నే తం నృమ్ణసంసది  ॥ ౩౬॥
కలిఙ్గరాజం  తరసా గృహీత్వా దశమే పదే ।

దన్తానపాతయత్క్రుద్ధో యోఽహసద్వివృతైర్ద్విజైః    ॥ ౩౭॥
అన్యే నిర్భిన్నబాహూరుశిరసో రుధిరోక్షితాః ।
రాజానో దుద్రవర్భీతా  బలేన పరిఘార్దితాః  ॥ ౩౮॥
నిహతే రుక్మిణి శ్యాలే నాబ్రవీత్సాధ్వసాధు  వా ।
రుక్మిణీబలయో రాజన్ స్నేహభఙ్గభయాద్ధరిః   ॥ ౩౯॥
తతోఽనిరుద్ధం  సహ సూర్యయా వరం
రథం సమారోప్య యయుః కుశస్థలీమ్  ।
రామాదయో భోజకటాద్దశార్హాః 
సిద్ధాఖిలార్థా  మధుసూదనాశ్రయాః  ॥ ౪౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే అనిరుద్ధ -
వివాహే రుక్మివధో నామైకషష్టితమోఽధ్యాయః   ॥౬౧॥

॥ ఓం నమో భగవతే వాసుదేవాయ ॥

॥ ద్విషష్టితమోఽధ్యాయః  -౬౨ ॥
రాజోవాచ
బాణస్య తనయామూషాముపయేమే యదూత్తమః ।
తత్ర యుద్ధమభూద్ఘోరం   హరిశఙ్కరయోర్మహత్ ।
ఏతత్సర్వం మహాయోగిన్ సమాఖ్యాతుం త్వమర్హసి  ॥ ౧॥
శ్రీశుక  ఉవాచ
బాణః పుత్రశతజ్యేష్ఠో  బలేరాసీన్మహాత్మనః ।
యేన వామనరూపాయ హరయేఽదాయి మేదినీ ॥౨॥
తస్యౌరసః సుతో బాణః శివభక్తిరతః సదా ।
మాన్యో వదాన్యో ధీమాంశ్చ సత్యసన్ధో దృఢవ్రతః  ॥ ౩॥
శోణితాఖ్యే పురే రమ్యే స రాజ్యమకరోత్పురా ।
తస్య శమ్భోః ప్రసాదేన  కిఙ్కరా ఇవ తేఽమరాః ।

సహస్రబాహుర్వాద్యేన  తాణ్డవేఽతోషయన్మృడమ్  ॥ ౪॥
భగవాన్ సర్వభూతేశః శరణ్యో భక్తవత్సలః ।
వరేణ ఛన్దయామాస  స తం వవ్రే పురాధిపమ్ ॥ ౫॥
స ఏకదాఽఽహ గిరిశం పార్శ్వస్థం  వీర్యదుర్మదః ।
కిరీటేనార్కవర్ణేన  సంస్పృశంస్తత్పదామ్బుజమ్  ॥౬॥
నమస్యే త్వాం మహాదేవ లోకానాం గురుమీశ్వరమ్ ।
పుంసామపూర్ణకామానాం  కామపూరామరాఙ్ఘ్రిపమ్  ॥ ౭॥
దోఃసహస్రం  త్వయా దత్తం పరం భారాయ మేఽభవత్ ।
త్రిలోక్యాం  ప్రతియోద్ధారం   న లభే త్వదృతే సమమ్ ॥౮॥
కణ్డూత్యా  నిభృతైర్దోర్భిర్యుయుత్సుర్దిగ్గజానహమ్     ।
ఆద్యాయాం చూర్ణయన్నద్రీన్   భీతాస్తేఽపి ప్రదుద్రువుః   ॥౯॥
తచ్ఛ్రుత్వా భగవాన్ క్రుద్ధః   కేతుస్తే భజ్యతే యదా ।
త్వద్దర్పఘ్నం  భవేన్మూఢ సంయుగం మత్సమేన తే ॥ ౧౦॥
ఇత్యుక్తః కుమతిర్హృష్టః   స్వగృహం ప్రావిశన్నృప  ।
ప్రతీక్షన్  గిరిశాదేశం స్వవీర్యనశనం కుధీః ॥ ౧౧॥
తస్యోషా నామ దుహితా స్వప్నే ప్రాద్యుమ్నినా  రతిమ్ ।
కన్యాలభత కాన్తేన ప్రాగదృష్టశ్రుతేన    సా ॥ ౧౨॥
సా తత్ర తమపశ్యన్తీ క్వాసి కాన్తేతి వాదినీ ।
సఖీనాం మధ్య ఉత్తస్థౌ విహ్వలా వ్రీడితా  భృశమ్ ॥ ౧౩॥
బాణస్య మన్త్రీ కుమ్భాణ్డశ్చిత్రలేఖా   చ తత్సుతా ।
సఖ్యపృచ్ఛత్సఖీమూషాం కౌతూహలసమన్వితా ॥ ౧౪॥
కం త్వం మృగయసే సుభ్రూః  కీదృశస్తే మనోరథః ।
హస్తగ్రాహం  న తేఽద్యాపి రాజపుత్ర్యుపలక్షయే  ॥ ౧౫॥
ఊషోవాచ
దృష్టః  కశ్చిన్నరః స్వప్నే శ్యామః కమలలోచనః ।
పీతవాసా బృహద్బాహుర్యోషితాం హృదయఙ్గమః  ॥ ౧౬॥
తమహం మృగయే కాన్తం పాయయిత్వాధరం మధు ।
క్వాపియాతః స్పృహయతీం క్షిప్త్వా మాం వృజినార్ణవే  ॥ ౧౭॥

చిత్రలేఖోవాచ
వ్యసనం తేఽపకర్షామి  త్రిలోక్యాం  యది భావ్యతే ।
తమానేష్యే నరం యస్తే మనోహర్తా తమాదిశ ॥ ౧౮॥
ఇత్యుక్త్వా దేవగన్ధర్వసిద్ధచారణపన్నగాన్   ।
దైత్యవిద్యాధరాన్  యక్షాన్ మనుజాంశ్చ యథాలిఖత్ ॥ ౧౯॥
మనుజేషు చ సా వృష్ణీన్  శూరమానకదున్దుభిమ్  ।
వ్యలిఖద్రామకృష్ణౌ  చ ప్రద్యుమ్నం  వీక్ష్య లజ్జితా  ॥౨౦॥
అనిరుద్ధం  విలిఖితం వీక్ష్యోషావాఙ్ముఖీ హ్రియా  ।
సోఽసావసావితి ప్రాహ  స్మయమానా మహీపతే ॥౨౧॥
చిత్రలేఖా  తమాజ్ఞాయ  పౌత్రం  కృష్ణస్య  యోగినీ ।
యయౌ విహాయసా రాజన్ ద్వారకాం కృష్ణపాలితామ్  ॥౨౨॥
తత్ర సుప్తం సుపర్యఙ్కే ప్రాద్యుమ్నిం  యోగమాస్థితా  ।
గృహీత్వా శోణితపురం సఖ్యై  ప్రియమదర్శయత్  ॥౨౩॥
సా చ తం సున్దరవరం  విలోక్య ముదితాననా ।
దుష్ప్రేక్ష్యే స్వగృహే పుమ్భీ రేమే ప్రాద్యుమ్నినా  సమమ్ ॥౨౪॥
పరార్ధ్యవాసః  స్రగ్గన్ధధూపదీపాసనాదిభిః    ।
పానభోజనభక్ష్యైశ్చ వాక్యైః  శుశ్రూషయార్చితః  ॥౨౫॥
గూఢః కన్యాపురే శశ్వత్ప్రవృద్ధస్నేహయా  తయా ।
నాహర్గణాన్  స బుబుధే ఊషయాపహృతేన్ద్రియః  ॥౨౬॥
తాం తథా యదువీరేణ భుజ్యమానాం హతవ్రతామ్  ।
హేతుభిర్లక్షయాఞ్చక్రురాప్రీతాం    దురవచ్ఛదైః  ॥౨౭॥
భటా ఆవేదయాఞ్చక్రూ రాజంస్తే దుహితుర్వయమ్ ।
విచేష్టితం  లక్షయామః కన్యాయాః కులదూషణమ్ ॥౨౮॥
అనపాయిభిరస్మాభిర్గుప్తాయాశ్చ  గృహే ప్రభో  ।
కన్యాయాదూషణం పుమ్భిర్దుష్ప్రేక్షాయా  న విద్మహే ॥౨౯॥
తతః ప్రవ్యథితో  బాణో దుహితుః శ్రుతదూషణః  ।
త్వరితః కన్యకాగారం ప్రాప్తోఽద్రాక్షీద్యదూద్వహమ్   ॥ ౩౦॥

కామాత్మజం తం భువనైకసున్దరం 
శ్యామం పిశఙ్గామ్బరమమ్బుజేక్షణమ్  ।
బృహద్భుజం కుణ్డలకున్తలత్విషా
స్మితావలోకేన చ మణ్డితాననమ్  ॥ ౩౧॥
దీవ్యన్తమక్షైః ప్రియయాభినృమ్ణయా 
తదఙ్గసఙ్గస్తనకుఙ్కుమస్రజమ్     ।
బాహ్వోర్దధానం  మధుమల్లికాశ్రితాం 
తస్యాగ్ర ఆసీనమవేక్ష్య విస్మితః ॥ ౩౨॥
స తం ప్రవిష్టం   వృతమాతతాయిభి-
ర్భటైరనీకైరవలోక్య   మాధవః ।
ఉద్యమ్య మౌర్వం పరిఘం వ్యవస్థితో
యథాన్తకో దణ్డధరో  జిఘాంసయా ॥ ౩౩॥
జిఘృక్షయా తాన్ పరితః ప్రసర్పతః
శునో యథా సూకరయూథపోహఽనత్ ।
తే హన్యమానా భవనాద్వినిర్గతా
నిర్భిన్నమూర్ధోరుభుజాః  ప్రదుద్రువుః   ॥ ౩౪॥
తం నాగపాశైర్బలినన్దనో   బలీ
ఘ్నన్తం స్వసైన్యం  కుపితో బబన్ధ హ ।
ఊషా భృశం శోకవిషాదవిహ్వలా
బద్ధం  నిశమ్యాశ్రుకలాక్ష్యరౌదిషీత్  ॥ ౩౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే అనిరుద్ధబన్ధో
నామ ద్విషష్టితమోఽధ్యాయః  ॥౬౨॥

॥ ఓం నమో భగవతే వాసుదేవాయ ॥

॥ త్రిషష్టితమోఽధ్యాయః   -౬౩ ॥
శ్రీశుక  ఉవాచ
అపశ్యతాం చానిరుద్ధం  తద్బన్ధూనాం  చ భారత ।
చత్వారో వార్షికా  మాసా వ్యతీయురనుశోచతామ్ ॥ ౧॥
నారదాత్తదుపాకర్ణ్య  వార్తాం బద్ధస్య  కర్మ చ ।
ప్రయయుః  శోణితపురం వృష్ణయః  కృష్ణదేవతాః  ॥౨॥
ప్రద్యుమ్నో యుయుధానశ్చ గదః సామ్బోఽథ సారణః ।
నన్దోపనన్దభద్రాద్యా    రామకృష్ణానువర్తినః  ॥ ౩॥
అక్షౌహిణీభిర్ద్వాదశభిః  సమేతాః సర్వతోదిశమ్ ।
రురుధుర్బాణనగరం సమన్తాత్సాత్వతర్షభాః  ॥ ౪॥
భజ్యమానపురోద్యానప్రాకారాట్టాలగోపురమ్   ।
ప్రేక్షమాణో  రుషాఽఽవిష్టస్తుల్యసైన్యోఽభినిర్యయౌ   ॥ ౫॥
బాణార్థే భగవాన్ రుద్రః  ససుతైః  ప్రమథైర్వృతః   ।
ఆరుహ్య నన్దివృషభం  యుయుధే రామకృష్ణయోః  ॥౬॥
ఆసీత్సుతుములం యుద్ధమద్భుతం  రోమహర్షణమ్  ।
కృష్ణశఙ్కరయో  రాజన్ ప్రద్యుమ్నగుహయోరపి  ॥ ౭॥
కుమ్భాణ్డకూపకర్ణాభ్యాం   బలేన సహ సంయుగః ।
సామ్బస్య బాణపుత్రేణ  బాణేన సహ సాత్యకేః ॥౮॥
బ్రహ్మాదయః  సురాధీశా మునయః సిద్ధచారణాః  ।
గన్ధర్వాప్సరసో  యక్షా విమానైర్ద్రష్టుమాగమన్    ॥౯॥
శఙ్కరానుచరాన్ శౌరిర్భూతప్రమథగుహ్యకాన్  ।
డాకినీర్యాతుధానాంశ్చ వేతాలాన్ సవినాయకాన్ ॥ ౧౦॥
ప్రేతమాతృపిశాచాంశ్చ  కుష్మాణ్డాన్  బ్రహ్మరాక్షసాన్  ।
ద్రావయామాస  తీక్ష్ణాగ్రైః   శరైః  శార్ఙ్గధనుశ్చ్యుతైః   ॥ ౧౧॥
పృథగ్విధాని ప్రాయుఙ్క్త  పినాక్యస్త్రాణి  శార్ఙ్గిణే  ।
ప్రత్యస్త్రైః   శమయామాస శార్ఙ్గపాణిరవిస్మితః  ॥ ౧౨॥
బ్రహ్మాస్త్రస్య   చ బ్రహ్మాస్త్రం   వాయవ్యస్య చ పార్వతమ్ ।

ఆగ్నేయస్య చ పార్జన్యం  నైజం  పాశుపతస్య చ ॥ ౧౩॥
మోహయిత్వా తు గిరిశం జృమ్భణాస్త్రేణ  జృమ్భితమ్ ।
బాణస్య పృతనాం శౌరిర్జఘానాసిగదేషుభిః  ॥ ౧౪॥
స్కన్దః  ప్రద్యుమ్నబాణౌఘైరర్ద్యమానః    సమన్తతః ।
అసృగ్విముఞ్చన్ గాత్రేభ్యః  శిఖినాపాక్రమద్రణాత్   ॥ ౧౫॥
కుమ్భాణ్డః  కూపకర్ణశ్చ  పేతతుర్ముసలార్దితౌ  ।
దుద్రువుస్తదనీకాని  హతనాథాని సర్వతః ॥ ౧౬॥
విశీర్యమాణం స్వబలం దృష్ట్వా  బాణోఽత్యమర్షణః  ।
కృష్ణమభ్యద్రవత్సఙ్ఖ్యే    రథీ హిత్వైవ  సాత్యకిమ్ ॥ ౧౭॥
ధనూంష్యాకృష్య యుగపద్బాణః పఞ్చశతాని వై ।
ఏకైకస్మిన్  శరౌ ద్వౌ ద్వౌ సన్దధే  రణదుర్మదః ॥ ౧౮॥
తాని చిచ్ఛేద భగవాన్ ధనూంషి యుగపద్ధరిః  ।
సారథిం రథమశ్వాంశ్చ హత్వా శఙ్ఖమపూరయత్  ॥ ౧౯॥
తన్మాతా కోటరా నామ నగ్నా ముక్తశిరోరుహా ।
పురోఽవతస్థే కృష్ణస్య  పుత్రప్రాణరిరక్షయా   ॥౨౦॥
తతస్తిర్యఙ్ముఖో నగ్నామనిరీక్షన్ గదాగ్రజః  ।
బాణశ్చ తావద్విరథశ్ఛిన్నధన్వావిశత్పురమ్ ॥౨౧॥
విద్రావితే  భూతగణే జ్వరస్తు త్రిశిరాస్త్రిపాత్   ।
అభ్యధావత దాశార్హం  దహన్నివ దిశో దశ ॥౨౨॥
అథ నారాయణో దేవస్తం దృష్ట్వా  వ్యసృజజ్జ్వరమ్  ।
మాహేశ్వరో వైష్ణవశ్చ   యుయుధాతే జ్వరావుభౌ ॥౨౩॥
మాహేశ్వరః సమాక్రన్దన్   వైష్ణవేన   బలార్దితః  ।
అలబ్ధ్వాభయమన్యత్ర  భీతో మాహేశ్వరో జ్వరః ।
శరణార్థీ హృషీకేశం తుష్టావ  ప్రయతాఞ్జలిః   ॥౨౪॥
జ్వర ఉవాచ
నమామి త్వానన్తశక్తిం  పరేశం
సర్వాత్మానం కేవలం జ్ఞప్తిమాత్రమ్    ।
విశ్వోత్పత్తిస్థానసంరోధహేతుం

యత్తద్బ్రహ్మ బ్రహ్మలిఙ్గం   ప్రశాన్తమ్  ॥౨౫॥
కాలో దైవం  కర్మ జీవః స్వభావో
ద్రవ్యం  క్షేత్రం  ప్రాణ  ఆత్మా వికారః ।
తత్సఙ్ఘాతో  బీజరోహప్రవాహ -

స్త్వన్మాయైషా  తన్నిషేధం ప్రపద్యే  ॥౨౬॥
నానాభావైర్లీలయైవోపపన్నై    -
ర్దేవాన్  సాధూన్ లోకసేతూన్ బిభర్షి ।
హంస్యున్మార్గాన్  హింసయా వర్తమానాన్
జన్మైతత్తే  భారహారాయభూమేః ॥౨౭॥
తప్తోఽహం తే తేజసా దుఃసహేన
శాన్తోగ్రేణాత్యుల్బణేన  జ్వరేణ ।
తావత్తాపో దేహినాం తేఽఙ్ఘ్రిమూలం
నో సేవేరన్యావదాశానుబద్ధాః  ॥౨౮॥
శ్రీభగవానువాచ
త్రిశిరస్తే   ప్రసన్నోఽస్మి  వ్యేతు తే మజ్జ్వరాద్భయమ్  ।
యోనౌ స్మరతి సంవాదం తస్య త్వన్న భవేద్భయమ్ ॥౨౯॥
ఇత్యుక్తోఽచ్యుతమానమ్య గతో మాహేశ్వరో జ్వరః ।
బాణస్తు రథమారూఢః ప్రాగాద్యోత్స్యన్  జనార్దనమ్  ॥ ౩౦॥
తతో బాహుసహస్రేణ  నానాయుధధరోఽసురః ।
ముమోచ పరమక్రుద్ధో  బాణాంశ్చక్రాయుధే  నృప ॥ ౩౧॥
తస్యాస్యతోఽస్త్రాణ్యసకృచ్చక్రేణ   క్షురనేమినా ।
చిచ్ఛేద భగవాన్ బాహూన్ శాఖా ఇవ వనస్పతేః ॥ ౩౨॥
బాహుషు ఛిద్యమానేషు బాణస్య భగవాన్ భవః ।
భక్తానుకమ్ప్యుపవ్రజ్య  చక్రాయుధమభాషత  ॥ ౩౩॥
శ్రీరుద్ర  ఉవాచ
త్వం హి బ్రహ్మ  పరం జ్యోతిర్గూఢం  బ్రహ్మణి  వాఙ్మయే ।
యం పశ్యన్త్యమలాత్మాన ఆకాశమివ కేవలమ్ ॥ ౩౪॥
నాభిర్నభోఽగ్నిర్ముఖమమ్బు రేతో
ద్యౌః శీర్షమాశాః  శ్రుతిరఙ్ఘ్రిరుర్వీ   ।

చన్ద్రో  మనో యస్య దృగర్క ఆత్మా
అహం సముద్రో జఠరం భుజేన్ద్రః  ॥ ౩౫॥
రోమాణి యస్యౌషధయోఽమ్బువాహాః
కేశా విరిఞ్చో ధిషణా విసర్గః  ।
ప్రజాపతిర్హృదయం   యస్య ధర్మః
స వై భవాన్ పురుషో లోకకల్పః ॥ ౩౬॥
తవావతారోఽయమకుణ్ఠధామన్
ధర్మస్య గుప్త్యై  జగతో భవాయ ।
వయం చ సర్వే భవతానుభావితా
విభావయామో భువనాని సప్త ॥ ౩౭॥
త్వమేక ఆద్యః పురుషోఽద్వితీయ-

స్తుర్యః స్వదృగ్ఘేతురహేతురీశః  ।
ప్రతీయసేఽథాపి  యథావికారం
స్వమాయయా సర్వగుణప్రసిద్ధ్యై   ॥ ౩౮॥
యథైవ  సూర్యః పిహితశ్ఛాయయా స్వయా
ఛాయాం చ రూపాణి చ సఞ్చకాస్తి ।
ఏవం గుణేనాపిహితో గుణాంస్త్వ-
మాత్మప్రదీపో  గుణినశ్చ భూమన్ ॥ ౩౯॥
యన్మాయామోహితధియః పుత్రదారగృహాదిషు  ।
ఉన్మజ్జన్తి   నిమజ్జన్తి   ప్రసక్తా  వృజినార్ణవే  ॥ ౪౦॥
దేవదత్తమిమం లబ్ధ్వా  నృలోకమజితేన్ద్రియః  ।
యోనాద్రియేత  త్వత్పాదౌ స శోచ్యో హ్యాత్మవఞ్చకః ॥ ౪౧॥
యస్త్వాం విసృజతే మర్త్య ఆత్మానం ప్రియమీశ్వరమ్  ।
విపర్యయేన్ద్రియార్థార్థం    విషమత్త్యమృతం త్యజన్ ॥ ౪౨॥
అహం బ్రహ్మాథ  విబుధా మునయశ్చామలాశయాః ।
సర్వాత్మనా ప్రపన్నాస్త్వామాత్మానం  ప్రేష్ఠమీశ్వరమ్   ॥ ౪౩॥
తం త్వా జగత్స్థిత్యుదయాన్తహేతుం
సమం ప్రశాన్తం  సుహృదాత్మదైవమ్  ।
అనన్యమేకం జగదాత్మకేతం

భవాపవర్గాయ  భజామ దేవమ్ ॥ ౪౪॥
అయం మమేష్టో దయితోఽనువర్తీ
మయాభయం దత్తమముష్య దేవ ।
సమ్పాద్యతాం తద్భవతః ప్రసాదో
యథా హి తే దైత్యపతౌ  ప్రసాదః  ॥ ౪౫॥
శ్రీభగవానువాచ
యదాత్థ భగవంస్త్వం నః కరవామ ప్రియం  తవ ।
భవతో యద్వ్యవసితం తన్మే సాధ్వనుమోదితమ్ ॥ ౪౬॥
అవధ్యోఽయం మమాప్యేష వైరోచనిసుతోఽసురః  ।
ప్రహ్లాదాయ   వరో దత్తో న వధ్యో మే తవాన్వయః ॥ ౪౭॥
దర్పోపశమనాయాస్య ప్రవృక్ణా  బాహవో మయా ।
సూదితం చ బలం భూరి యచ్చ భారాయితం భువః ॥ ౪౮॥
చత్వారోఽస్య భుజాః శిష్టా భవిష్యన్త్యజరామరః ।
పార్షదముఖ్యో  భవతో నకుతశ్చిద్భయోఽసురః ॥ ౪౯॥
ఇతి లబ్ధ్వాభయం  కృష్ణం  ప్రణమ్య  శిరసాసురః ।
ప్రాద్యుమ్నిం  రథమారోప్య సవధ్వా సముపానయత్ ॥ ౫౦॥
అక్షౌహిణ్యా పరివృతం సువాసఃసమలఙ్కృతమ్ ।
సపత్నీకం పురస్కృత్య యయౌ రుద్రానుమోదితః  ॥ ౫౧॥
స్వరాజధానీం సమలఙ్కృతాం ధ్వజైః
సతోరణైరుక్షితమార్గచత్వరామ్   ।
వివేశ శఙ్ఖానకదున్దుభిస్వనై   -
రభ్యుద్యతః పౌరసుహృద్ద్విజాతిభిః  ॥ ౫౨॥
య ఏవం కృష్ణవిజయం  శఙ్కరేణ చ సంయుగమ్ ।
సంస్మరేత్ప్రాతరుత్థాయ  న తస్య స్యాత్పరాజయః ॥ ౫౩॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే అనిరుద్ధానయనం
నామ త్రిషష్టితమోఽధ్యాయః   ॥౬౩॥

॥ ఓం నమో భగవతే వాసుదేవాయ ॥

॥ చతుఃషష్టితమోఽధ్యాయః  -౬౪ ॥
శ్రీశుక  ఉవాచ
ఏకదోపవనం రాజన్ జగ్ముర్యదుకుమారకాః ।
విహర్తుం సామ్బప్రద్యుమ్నచారుభానుగదాదయః  ॥ ౧॥
క్రీడిత్వా  సుచిరం తత్ర విచిన్వన్తః పిపాసితాః ।
జలం నిరుదకే కూపే దదృశుః సత్త్వమద్భుతమ్ ॥౨॥
కృకలాసం గిరినిభం వీక్ష్య విస్మితమానసాః ।
తస్య చోద్ధరణే  యత్నం చక్రుస్తే   కృపయాన్వితాః ॥ ౩॥
చర్మజైస్తాన్తవైః    పాశైర్బద్ధ్వా   పతితమర్భకాః ।
నాశక్నువన్ సముద్ధర్తుం  కృష్ణాయాచఖ్యురుత్సుకాః  ॥ ౪॥
తత్రాగత్యారవిన్దాక్షో   భగవాన్ విశ్వభావనః ।
వీక్ష్యోజ్జహార  వామేన తం కరేణ స లీలయా ॥ ౫॥
స ఉత్తమశ్లోకకరాభిమృష్టో
విహాయ సద్యః కృకలాసరూపమ్ ।
సన్తప్తచామీకరచారువర్ణః 
స్వర్గ్యద్భుతాలఙ్కరణామ్బరస్రక్   ॥౬॥
పప్రచ్ఛ  విద్వానపి తన్నిదానం
జనేషు విఖ్యాపయితుం ముకున్దః  ।
కస్త్వం మహాభాగ వరేణ్యరూపో
దేవోత్తమం త్వాం గణయామినూనమ్ ॥ ౭॥
దశామిమాం వా కతమేన కర్మణా
సమ్ప్రాపితోఽస్యతదర్హః  సుభద్ర ।
ఆత్మానమాఖ్యాహి వివిత్సతాం నో
యన్మన్యసే నః క్షమమత్ర వక్తుమ్ ॥౮॥
శ్రీశుక  ఉవాచ
ఇతి స్మ రాజా సమ్పృష్టః  కృష్ణేనానన్తమూర్తినా  ।

మాధవం ప్రణిపత్యాహ  కిరీటేనార్క వర్చసా ॥౯॥
నృగ ఉవాచ
నృగో నామ నరేన్ద్రోఽహమిక్ష్వాకుతనయః  ప్రభో  ।
దానిష్వాఖ్యాయమానేషు యది తే కర్ణమస్పృశమ్  ॥ ౧౦॥
కిం ను తేఽవిదితం నాథ సర్వభూతాత్మసాక్షిణః ।
కాలేనావ్యాహతదృశో వక్ష్యేఽథాపి తవాజ్ఞయా  ॥ ౧౧॥
యావత్యః సికతా భూమేర్యావత్యో దివి తారకాః ।
యావత్యో వర్షధారాశ్చ  తావతీరదదం స్మ గాః ॥ ౧౨॥
పయస్వినీస్తరుణీః శీలరూప-
గుణోపపన్నాః కపిలా హేమశ‍ృఙ్గీః  ।
న్యాయార్జితా  రూప్యఖురాః సవత్సా
దుకూలమాలాభరణా దదావహమ్ ॥ ౧౩॥
స్వలఙ్కృతేభ్యో గుణశీలవద్భ్యః
సీదత్కుటుమ్బేభ్య ఋతవ్రతేభ్యః  ।
తపఃశ్రుతబ్రహ్మవదాన్యసద్భ్యః 
ప్రాదాం  యువభ్యో ద్విజపుఙ్గవేభ్యః  ॥ ౧౪॥
గోభూహిరణ్యాయతనాశ్వహస్తినః
కన్యాః సదాసీస్తిలరూప్యశయ్యాః ।
వాసాంసి రత్నాని పరిచ్ఛదాన్ రథా-

నిష్టం  చ యజ్ఞైశ్చరితం  చ పూర్తమ్ ॥ ౧౫॥
కస్యచిద్ద్విజముఖ్యస్య  భ్రష్టా  గౌర్మమ గోధనే ।
సమ్పృక్తావిదుషా సా చ మయా దత్తా ద్విజాతయే ॥ ౧౬॥
తాం నీయమానాం తత్స్వామీ దృష్ట్రోవాచ  మమేతి తమ్ ।
మమేతి పరిగ్రాహ్యాహ  నృగో మే దత్తవానితి ॥ ౧౭॥
విప్రౌ వివదమానౌ మామూచతుః స్వార్థసాధకౌ  ।
భవాన్ దాతాపహర్తేతి తచ్ఛ్రుత్వా మేఽభవద్భ్రమః ॥ ౧౮॥
అనునీతావుభౌ విప్రౌ ధర్మకృచ్ఛ్రగతేన వై ।
గవాం లక్షం ప్రకృష్టానాం   దాస్యామ్యేషా ప్రదీయతామ్  ॥ ౧౯॥

భవన్తావనుగృహ్ణీతాం  కిఙ్కరస్యావిజానతః ।
సముద్ధరత  మాం కృచ్ఛ్రాత్పతన్తం నిరయేఽశుచౌ ॥౨౦॥
నాహం ప్రతీచ్ఛే  వై రాజన్నిత్యుక్త్వా స్వామ్యపాక్రమత్  ।
నాన్యద్గవామప్యయుతమిచ్ఛామీత్యపరో  యయౌ ॥౨౧॥
ఏతస్మిన్నన్తరే యామ్యైర్దూతైర్నీతో    యమక్షయమ్ ।
యమేన పృష్టస్తత్రాహం    దేవదేవ జగత్పతే ॥౨౨॥
పూర్వం త్వమశుభం భుఙ్క్షే ఉతాహో నృపతే శుభమ్ ।
నాన్తం దానస్య ధర్మస్య పశ్యే లోకస్య భాస్వతః ॥౨౩॥
పూర్వం దేవాశుభం భుఞ్జ ఇతి ప్రాహ  పతేతి సః ।
తావదద్రాక్షమాత్మానం  కృకలాసం పతన్ ప్రభో  ॥౨౪॥
బ్రహ్మణ్యస్య  వదాన్యస్య తవ దాసస్య కేశవ ।
స్మృతిర్నాద్యాపి విధ్వస్తా భవత్సన్దర్శనార్థినః   ॥౨౫॥
స త్వం కథం మమ విభోఽక్షిపథః పరాత్మా
యోగేశ్వరైః  శ్రుతిదృశామలహృద్విభావ్యః  ।
సాక్షాదధోక్షజ ఉరువ్యసనాన్ధబుద్ధేః 
స్యాన్మేఽనుదృశ్య ఇహ యస్య భవాపవర్గః  ॥౨౬॥
దేవదేవ జగన్నాథ గోవిన్ద పురుషోత్తమ ।
నారాయణ హృషీకేశ పుణ్యశ్లోకాచ్యుతావ్యయ  ॥౨౭॥
అనుజానీహి మాం కృష్ణ యాన్తం దేవగతిం ప్రభో  ।
యత్ర క్వాపి సతశ్చేతో భూయాన్మే త్వత్పదాస్పదమ్ ॥౨౮॥
నమస్తే సర్వభావాయ బ్రహ్మణేఽనన్తశక్తయే   ।
కృష్ణాయ  వాసుదేవాయయోగానాం పతయే నమః ॥౨౯॥
ఇత్యుక్త్వా తం పరిక్రమ్య  పాదౌ స్పృష్ట్వా  స్వమౌలినా ।
అనుజ్ఞాతో  విమానాగ్ర్యమారుహత్పశ్యతాం  నృణామ్ ॥ ౩౦॥
కృష్ణః  పరిజనం ప్రాహ  భగవాన్ దేవకీసుతః ।
బ్రహ్మణ్యదేవో  ధర్మాత్మా రాజన్యాననుశిక్షయన్ ॥ ౩౧॥
దుర్జరం  బత బ్రహ్మస్వం  భుక్తమగ్నేర్మనాగపి ।
తేజీయసోఽపి కిముత రాజ్ఞామీశ్వరమానినామ్  ॥ ౩౨॥

నాహం హాలాహలం మన్యే విషం యస్య ప్రతిక్రియా   ।
బ్రహ్మస్వం  హి విషం ప్రోక్తం   నాస్య ప్రతివిధిర్భువి  ॥ ౩౩॥
హినస్తి విషమత్తారం వహ్నిరద్భిః ప్రశామ్యతి  ।
కులం సమూలం దహతి బ్రహ్మస్వారణిపావకః  ॥ ౩౪॥
బ్రహ్మస్వం  దురనుజ్ఞాతం  భుక్తం హన్తి త్రిపూరుషమ్  ।
ప్రసహ్య  తు బలాద్భుక్తం దశ పూర్వాన్ దశాపరాన్ ॥ ౩౫॥
రాజానో రాజలక్ష్మ్యాన్ధా నాత్మపాతం విచక్షతే ।
నిరయం యేఽభిమన్యన్తే బ్రహ్మస్వం  సాధు బాలిశాః ॥ ౩౬॥
గృహ్ణన్తి  యావతః పాంసూన్ క్రన్దతామశ్రుబిన్దవః     ।
విప్రాణాం  హృతవృత్తీనాం వదాన్యానాం కుటుమ్బినామ్ ॥ ౩౭॥
రాజానో రాజకుల్యాశ్చ తావతోఽబ్దాన్నిరఙ్కుశాః  ।
కుమ్భీపాకేషు పచ్యన్తే బ్రహ్మదాయాపహారిణః  ॥ ౩౮॥
స్వదత్తాం పరదత్తాం వా బ్రహ్మవృత్తిం  హరేచ్చ యః ।
షష్టివర్షసహస్రాణి    విష్ఠాయాం  జాయతే కృమిః ॥ ౩౯॥
న మే బ్రహ్మధనం  భూయాద్యద్గృధ్వాల్పాయుషో  నరాః ।
పరాజితాశ్చ్యుతా రాజ్యాద్భవన్త్యుద్వేజినోఽహయః ॥ ౪౦॥
విప్రం  కృతాగసమపి నైవ  ద్రుహ్యత  మామకాః ।
ఘ్నన్తం బహు శపన్తం వా నమస్కురుత నిత్యశః ॥ ౪౧॥
యథాహం ప్రణమే  విప్రాననుకాలం  సమాహితః ।
తథా నమతయూయం చయోఽన్యథా మే స దణ్డభాక్  ॥ ౪౨॥
బ్రాహ్మణార్థో  హ్యపహృతో హర్తారం పాతయత్యధః ।
అజానన్తమపి హ్యేనం నృగం బ్రాహ్మణగౌరివ  ॥ ౪౩॥
ఏవం విశ్రావ్య  భగవాన్ ముకున్దో ద్వారకౌకసః ।
పావనః సర్వలోకానాం వివేశ నిజమన్దిరమ్  ॥ ౪౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే నృగోపాఖ్యానం
నామ చతుఃషష్టితమోఽధ్యాయః  ॥౬౪॥

॥ ఓం నమో భగవతే వాసుదేవాయ ॥

॥ పఞ్చషష్టితమోఽధ్యాయః  -౬౫ ॥
శ్రీశుక  ఉవాచ
బలభద్రః  కురుశ్రేష్ఠ  భగవాన్ రథమాస్థితః  ।
సుహృద్దిదృక్షురుత్కణ్ఠః   ప్రయయౌ  నన్దగోకులమ్  ॥ ౧॥
పరిష్వక్తశ్చిరోత్కణ్ఠైర్గోపైర్గోపీభిరేవ     చ ।
రామోఽభివాద్య పితరావాశీర్భిరభినన్దితః  ॥౨॥
చిరం నః పాహి దాశార్హ సానుజో జగదీశ్వరః ।
ఇత్యారోప్యాఙ్కమాలిఙ్గ్య  నేత్రైః  సిషిచతుర్జలైః   ॥ ౩॥
గోపవృద్ధాంశ్చ  విధివద్యవిష్ఠైరభివన్దితః   ।
యథావయోయథాసఖ్యం యథాసమ్బన్ధమాత్మనః  ॥ ౪॥
సముపేత్యాథ గోపాలాన్ హాస్యహస్తగ్రహాదిభిః  ।
విశ్రాన్తం   సుఖమాసీనం పప్రచ్ఛుః  పర్యుపాగతాః ॥ ౫॥
పృష్టాశ్చానామయం  స్వేషు ప్రేమగద్గదయా   గిరా ।
కృష్ణే కమలపత్రాక్షే  సన్న్యస్తాఖిలరాధసః ॥౬॥
కచ్చిన్నో బాన్ధవా  రామ సర్వే కుశలమాసతే ।
కచ్చిత్స్మరథ నో రామయూయం దారసుతాన్వితాః ॥ ౭॥
దిష్ట్యా  కంసో హతః పాపో దిష్ట్యా  ముక్తాః సుహృజ్జనాః  ।
నిహత్య నిర్జిత్య  రిపూన్ దిష్ట్యా  దుర్గం  సమాశ్రీతాః  ॥౮॥
గోప్యో హసన్త్యః పప్రచ్ఛూ  రామసన్దర్శనాదృతాః  ।
కచ్చిదాస్తే సుఖం కృష్ణః  పురస్త్రీజనవల్లభః   ॥౯॥
కచ్చిత్స్మరతి వా బన్ధూన్  పితరం మాతరం చ సః ।
అప్యసౌ మాతరం ద్రష్టుం   సకృదప్యాగమిష్యతి ।
అపి వా స్మరతేఽస్మాకమనుసేవాం మహాభుజః ॥ ౧౦॥
మాతరం పితరం భ్రాతౄన్  పతీన్ పుత్రాన్  స్వసౄరపి ।
యదర్థే జహిమ దాశార్హ దుస్త్యజాన్ స్వజనాన్ ప్రభో  ॥ ౧౧॥

తా నః సద్యః పరిత్యజ్య గతః సఞ్ఛిన్నసౌహృదః ।
కథం ను తాదృశం స్త్రీభిర్న  శ్రద్ధీయేత   భాషితమ్ ॥ ౧౨॥
కథం ను గృహ్ణన్త్యనవస్థితాత్మనో  
వచః కృతఘ్నస్య బుధాః పురస్త్రియః  ।
గృహ్ణన్తి   వై చిత్రకథస్య  సున్దర -
స్మితావలోకోచ్ఛ్వసితస్మరాతురాః ॥ ౧౩॥
కిం నస్తత్కథయా గోప్యః కథాః కథయతాపరాః ।
యాత్యస్మాభిర్వినా కాలో యది తస్య తథైవ  నః ॥ ౧౪॥
ఇతి ప్రహసితం  శౌరేర్జల్పితం  చారు వీక్షితమ్ ।
గతిం ప్రేమపరిష్వఙ్గం   స్మరన్త్యో రురుదుః స్త్రియః  ॥ ౧౫॥
సఙ్కర్షణస్తాః  కృష్ణస్య  సన్దేశైర్హృదయఙ్గమైః      ।
సాన్త్వయామాస భగవాన్ నానానునయకోవిదః ॥ ౧౬॥
ద్వౌ మాసౌ తత్ర చావాత్సీన్మధుం మాధవమేవ చ ।
రామః క్షపాసు భగవాన్ గోపీనాం రతిమావహన్ ॥ ౧౭॥
పూర్ణచన్ద్రకలామృష్టే   కౌముదీగన్ధవాయునా  ।
యమునోపవనే రేమే సేవితే స్త్రీగణైర్వృతః   ॥ ౧౮॥
వరుణప్రేషితా  దేవీ వారుణీ వృక్షకోటరాత్ ।
పతన్తీ తద్వనం సర్వం స్వగన్ధేనాధ్యవాసయత్  ॥ ౧౯॥
తం గన్ధం  మధుధారాయా వాయునోపహృతం బలః ।
ఆఘ్రాయోపగతస్తత్ర  లలనాభిః సమం పపౌ ॥౨౦॥
(ఉపగీయమానో గన్ధర్వైర్వనితాశోభిమణ్డలే    ।
రేమే కరేణుయూథేశో మాహేన్ద్ర  ఇవ వారణః ॥
నేదుర్దున్దుభయో   వ్యోమ్ని వవృషుః కుసుమైర్ముదా  ।
గన్ధర్వా  మునయో రామం తద్వీర్యైరీడిరే  తదా ॥)

ఉపగీయమానచరితో వనితాభిర్హలాయుధః  ।
వనేషు వ్యచరత్క్షీబో  మదవిహ్వలలోచనః ॥౨౧॥
స్రగ్వ్యేకకుణ్డలో   మత్తో వైజయన్త్యా  చ మాలయా ।
బిభ్రత్స్మితముఖామ్భోజం  స్వేదప్రాలేయభూషితమ్  ॥౨౨॥

72 sanskritdocuments.org



శ్రీమద్భాగవతం  - దశమస్కన్ధః  ఉత్తరార్ధమ్

స ఆజుహావ యమునాం జలక్రీడార్థమీశ్వరః   ।
నిజం వాక్యమనాదృత్య మత్త ఇత్యాపగాం బలః ।
అనాగతాం హలాగ్రేణ  కుపితో విచకర్ష హ ॥౨౩॥
పాపే త్వం మామవజ్ఞాయ  యన్నాయాసి మయాఽఽహుతా ।
నేష్యే త్వాం లాఙ్గలాగ్రేణ   శతధా కామచారిణీమ్ ॥౨౪॥
ఏవం నిర్భర్త్సితా భీతా యమునాయదునన్దనమ్  ।
ఉవాచ చకితా వాచం పతితా పాదయోర్నృప ॥౨౫॥
రామ రామ మహాబాహో న జానే తవ విక్రమమ్  ।
యస్యైకాంశేన  విధృతా జగతీ జగతః పతే ॥౨౬॥
పరం భావం భగవతో భగవన్ మామజానతీమ్ ।
మోక్తుమర్హసి  విశ్వాత్మన్ ప్రపన్నాం  భక్తవత్సల ॥౨౭॥
తతో వ్యముఞ్చద్యమునాంయాచితో భగవాన్ బలః ।
విజగాహ జలం స్త్రీభిః  కరేణుభిరివేభరాట్ ॥౨౮॥
కామం విహృత్య సలిలాదుత్తీర్ణాయాసితామ్బరే  ।
భూషణాని మహార్హాణి  దదౌ కాన్తిః శుభాం స్రజమ్  ॥౨౯॥
వసిత్వా వాససీ నీలే మాలామాముచ్య కాఞ్చనీమ్ ।
రేజే స్వలఙ్కృతో లిప్తో మాహేన్ద్ర  ఇవ వారణః ॥ ౩౦॥
అద్యాపి దృశ్యతే రాజన్ యమునాఽఽకృష్టవర్త్మనా   ।
బలస్యానన్తవీర్యస్య వీర్యం సూచయతీవ హి ॥ ౩౧॥
ఏవం సర్వా నిశాయాతా ఏకేవ రమతో వ్రజే  ।
రామస్యాక్షిప్తచిత్తస్య మాధుర్యైర్వ్రజయోషితామ్  ॥ ౩౨॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే బలదేవవిజయే
యమునాకర్షణం  నామ పఞ్చషష్టితమోఽధ్యాయః  ॥౬౫॥

॥ ఓం నమో భగవతే వాసుదేవాయ ॥

॥ షట్షష్టితమోఽధ్యాయః   -౬౬ ॥
శ్రీశుక  ఉవాచ
నన్దవ్రజం   గతే రామే కరూషాధిపతిర్నృప ।
వాసుదేవోఽహమిత్యజ్ఞో దూతం కృష్ణాయ  ప్రాహిణోత్  ॥ ౧॥
త్వం వాసుదేవో భగవానవతీర్ణో జగత్పతిః ।
ఇతి ప్రస్తోభితో  బాలైర్మేన  ఆత్మానమచ్యుతమ్ ॥౨॥
దూతం చ ప్రాహిణోన్మన్దః   కృష్ణాయావ్యక్తవర్త్మనే   ।
ద్వారకాయాం యథా బాలో నృపో బాలకృతోఽబుధః ॥ ౩॥
దూతస్తు ద్వారకామేత్య సభాయామాస్థితం  ప్రభుమ్  ।
కృష్ణం  కమలపత్రాక్షం  రాజసన్దేశమబ్రవీత్   ॥ ౪॥
వాసుదేవోఽవతీర్ణోహమేక  ఏవ న చాపరః ।
భూతానామనుకమ్పార్థం  త్వం తు మిథ్యాభిధాం త్యజ ॥ ౫॥
యాని త్వమస్మచ్చిహ్నాని మౌఢ్యాద్బిభర్షి సాత్వత ।
త్యక్త్వైహి  మాం త్వం శరణం నో చేద్దేహి  మమాహవమ్ ॥౬॥
శ్రీశుక  ఉవాచ
కత్థనం  తదుపాకర్ణ్య  పౌణ్డ్రకస్యాల్పమేధసః  ।
ఉగ్రసేనాదయః  సభ్యా ఉచ్చకైర్జహసుస్తదా   ॥ ౭॥
ఉవాచ దూతం భగవాన్ పరిహాసకథామను ।
ఉత్స్రక్ష్యే మూఢ చిహ్నాని యైస్త్వమేవం   వికత్థసే  ॥౮॥
ముఖం తదపిధాయాజ్ఞ కఙ్కగృధ్రవటైర్వృతః   ।
శయిష్యసే హతస్తత్ర భవితా శరణం శునామ్ ॥౯॥
ఇతి దూతస్తదాక్షేపం స్వామినే సర్వమాహరత్ ।
కృష్ణోఽపి  రథమాస్థాయ  కాశీముపజగామ హ ॥ ౧౦॥
పౌణ్డ్రకోఽపి  తదుద్యోగముపలభ్య మహారథః ।
అక్షౌహిణీభ్యాం సంయుక్తో నిశ్చక్రామ  పురాద్ద్రుతమ్  ॥ ౧౧॥
తస్య కాశిపతిర్మిత్రం  పార్ష్ణిగ్రాహోఽన్వయాన్నృప   ।
అక్షౌహిణీభిస్తిసృభిరపశ్యత్పౌణ్డ్రకం  హరిః ॥ ౧౨॥

శఙ్ఖార్యసిగదాశార్ఙ్గశ్రీవత్సాద్యుపలక్షితమ్    ।
బిభ్రాణం  కౌస్తుభమణిం వనమాలావిభూషితమ్ ॥ ౧౩॥
కౌశేయవాససీ పీతే వసానం గరుడధ్వజమ్ ।
అమూల్యమౌల్యాభరణం స్ఫురన్మకరకుణ్డలమ్  ॥ ౧౪॥
దృష్ట్వా  తమాత్మనస్తుల్యవేషం కృత్రిమమాస్థితమ్   ।
యథా నటం రఙ్గగతం  విజహాస భృశం హరిః ॥ ౧౫॥
శూలైర్గదాభిః   పరిఘైః  శక్త్యృష్టిప్రాసతోమరైః     ।
అసిభిః పట్టిశైర్బాణైః    ప్రాహరన్నరయో  హరిమ్ ॥ ౧౬॥
కృష్ణస్తు  తత్పౌణ్డ్రకకాశిరాజయో -

ర్బలం గజస్యన్దనవాజిపత్తిమత్  ।
గదాసిచక్రేషుభిరార్దయద్భృశం 
యథాయుగాన్తేహుతభుక్పృథక్ ప్రజాః  ॥ ౧౭॥
ఆయోధనం తద్రథవాజికుఞ్జర  -
ద్విపత్ఖరోష్ట్రైరరిణావఖణ్డితైః     ।
బభౌ చితం మోదవహం మనస్వినా-

మాక్రీడనం  భూతపతేరివోల్బణమ్ ॥ ౧౮॥
అథాహ పౌణ్డ్రకం  శౌరిర్భో భో పౌణ్డ్రక  యద్భవాన్ ।
దూతవాక్యేన మామాహ తాన్యస్త్రాణ్యుత్సృజామి  తే ॥ ౧౯॥
త్యాజయిష్యేఽభిధానం మే యత్త్వయాజ్ఞ మృషా ధృతమ్ ।
వ్రజామి  శరణం తేఽద్య యది నేచ్ఛామి సంయుగమ్ ॥౨౦॥
ఇతి క్షిప్త్వా శితైర్బాణైర్విరథీకృత్య   పౌణ్డ్రకమ్  ।
శిరోఽవృశ్చద్రథాఙ్గేన   వజ్రేణేన్ద్రో   యథా గిరేః ॥౨౧॥
తథా కాశీపతేః కాయాచ్ఛిర ఉత్కృత్య పత్రిభిః  ।
న్యపాతయత్కాశీపుర్యాం పద్మకోశమివానిలః ॥౨౨॥
ఏవం మత్సరిణం హత్వా పౌణ్డ్రకం  ససఖం హరిః ।
ద్వారకామావిశత్సిద్ధైర్గీయమానకథామృతః   ॥౨౩॥
స నిత్యం భగవద్ధ్యానప్రధ్వస్తాఖిలబన్ధనః    ।
బిభ్రాణశ్చ  హరే రాజన్ స్వరూపం తన్మయోఽభవత్ ॥౨౪॥

శిరః పతితమాలోక్య రాజద్వారే సకుణ్డలమ్  ।
కిమిదం కస్య వా వక్త్రమితి  సంశిశ్యిరే జనాః ॥౨౫॥
రాజ్ఞః  కాశీపతేర్జ్ఞాత్వా  మహిష్యః పుత్రబాన్ధవాః   ।
పౌరాశ్చ హా హతా రాజన్ నాథ నాథేతి ప్రారుదన్  ॥౨౬॥
సుదక్షిణస్తస్య సుతః కృత్వా సంస్థావిధిం  పితుః ।
నిహత్య పితృహన్తారం యాస్యామ్యపచితిం పితుః ॥౨౭॥
ఇత్యాత్మనాభిసన్ధాయ  సోపాధ్యాయో మహేశ్వరమ్ ।
సుదక్షిణోఽర్చయామాస పరమేణ సమాధినా ॥౨౮॥
ప్రీతోఽవిముక్తే  భగవాంస్తస్మై  వరమదాద్భవః ।
పితృహన్తృవధోపాయం స వవ్రే వరమీప్సితమ్ ॥౨౯॥
దక్షిణాగ్నిం పరిచర బ్రాహ్మణైః   సమమృత్విజమ్ ।
అభిచారవిధానేన స చాగ్నిః ప్రమథైర్వృతః   ॥ ౩౦॥
సాధయిష్యతి సఙ్కల్పమబ్రహ్మణ్యే  ప్రయోజితః  ।
ఇత్యాదిష్టస్తథా   చక్రే కృష్ణాయాభిచరన్  వ్రతీ  ॥ ౩౧॥
తతోఽగ్నిరుత్థితః  కుణ్డాన్మూర్తిమానతిభీషణః  ।
తప్తతామ్రశిఖాశ్మశ్రురఙ్గారోద్గారిలోచనః     ॥ ౩౨॥
దంష్ట్రోగ్రభ్రుకుటీదణ్డకఠోరాస్యః     స్వజిహ్వయా ।
ఆలిహన్ సృక్కిణీ నగ్నో విధున్వంస్త్రిశిఖం  జ్వలత్ ॥ ౩౩॥
పద్భ్యాం తాలప్రమాణాభ్యాం  కమ్పయన్నవనీతలమ్ ।
సోఽభ్యధావద్వృతో భూతైర్ద్వారకాం   ప్రదహన్  దిశః ॥ ౩౪॥
తమాభిచారదహనమాయాన్తం ద్వారకౌకసః ।
విలోక్య తత్రసుః  సర్వే వనదాహే మృగా యథా ॥ ౩౫॥
అక్షైః సభాయాం క్రీడన్తం   భగవన్తం భయాతురాః ।
త్రాహి  త్రాహి  త్రిలోకేశ  వహ్నేః ప్రదహతః  పురమ్ ॥ ౩౬॥
శ్రుత్వా  తజ్జనవైక్లవ్యం    దృష్ట్వా  స్వానాం చ సాధ్వసమ్ ।
శరణ్యః సమ్ప్రహస్యాహ మా భైష్టేత్యవితాస్మ్యహమ్   ॥ ౩౭॥
సర్వస్యాన్తర్బహిః సాక్షీ కృత్యాం మాహేశ్వరీం విభుః ।

విజ్ఞాయ  తద్విఘాతార్థం  పార్శ్వస్థం  చక్రమాదిశత్  ॥ ౩౮॥
తత్సూర్యకోటిప్రతిమం  సుదర్శనం
జాజ్వల్యమానం ప్రలయానలప్రభమ్   ।
స్వతేజసా ఖం కకుభోఽథ రోదసీ
చక్రం  ముకున్దాస్త్రమథాగ్నిమార్దయత్    ॥ ౩౯॥
కృత్యానలః ప్రతిహతః  స రథాఙ్గపాణే -

రస్త్రౌజసా  స నృప భగ్నముఖో నివృత్తః ।
వారాణసీం పరిసమేత్య సుదక్షిణం తం
సర్త్విగ్జనం  సమదహత్స్వకృతోఽభిచారః ॥ ౪౦॥
చక్రం  చ విష్ణోస్తదనుప్రవిష్టం   
వారాణసీం సాట్టసభాలయాపణామ్  ।
సగోపురాట్టాలకకోష్ఠసఙ్కులాం 
సకోశహస్త్యశ్వరథాన్నశాలామ్ ॥ ౪౧॥
దగ్ధ్వా  వారాణసీం సర్వాం విష్ణోశ్చక్రం   సుదర్శనమ్ ।
భూయః పార్శ్వముపాతిష్ఠత్కృష్ణస్యాక్లిష్టకర్మణః     ॥ ౪౨॥
య ఏతచ్ఛ్రావయేన్మర్త్యః ఉత్తమశ్లోకవిక్రమమ్   ।
సమాహితో వా శ‍ృణుయాత్సర్వపాపైః  ప్రముచ్యతే  ॥ ౪౩॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే పౌణ్డ్రకాది -
వధో నామ షట్షష్టితమోఽధ్యాయః   ॥౬౬॥

॥ ఓం నమో భగవతే వాసుదేవాయ ॥

॥ సప్తషష్టితమోఽధ్యాయః  -౬౭ ॥
రాజోవాచ
భుయోఽహం శ్రోతుమిచ్ఛామి  రామస్యాద్భుతకర్మణః ।
అనన్తస్యాప్రమేయస్య  యదన్యత్కృతవాన్ ప్రభుః  ॥ ౧॥
శ్రీశుక  ఉవాచ

నరకస్య సఖా కశ్చిద్ద్వివిదో  నామ వానరః ।
సుగ్రీవసచివః  సోఽథ భ్రాతా  మైన్దస్య   వీర్యవాన్ ॥౨॥
సఖ్యుః సోఽపచితిం కుర్వన్ వానరో రాష్ట్రవిప్లవమ్   ।
పురగ్రామాకరాన్  ఘోషానదహద్వహ్నిముత్సృజన్ ॥ ౩॥
క్వచిత్స శైలానుత్పాట్య  తైర్దేశాన్   సమచూర్ణయత్  ।
ఆనర్తాన్ సుతరామేవ యత్రాస్తే   మిత్రహా  హరిః ॥ ౪॥
క్వచిత్సముద్రమధ్యస్థో  దోర్భ్యాముత్క్షిప్య  తజ్జలమ్  ।
దేశాన్ నాగాయుతప్రాణో  వేలాకూలానమజ్జయత్  ॥ ౫॥
ఆశ్రమాన్  ఋషిముఖ్యానాం కృత్వా భగ్నవనస్పతీన్ ।
అదూషయచ్ఛకృన్మూత్రైరగ్నీన్  వైతానికాన్  ఖలః ॥౬॥
పురుషాన్యోషితో దృప్తః క్ష్మాభృద్ద్రోణీగుహాసు  సః ।
నిక్షిప్య చాప్యధాచ్ఛైలైః   పేశస్కారీవ కీటకమ్ ॥ ౭॥
ఏవం దేశాన్ విప్రకుర్వన్  దూషయంశ్చ కులస్త్రియః  ।
శ్రుత్వా  సులలితం గీతం గిరిం రైవతకం  యయౌ ॥౮॥
తత్రాపశ్యద్యదుపతిం  రామం పుష్కరమాలినమ్ ।
సుదర్శనీయసర్వాఙ్గం  లలనాయూథమధ్యగమ్ ॥౯॥
గాయన్తం వారుణీం పీత్వా మదవిహ్వలలోచనమ్ ।
విభ్రాజమానం  వపుషా ప్రభిన్నమివ  వారణమ్ ॥ ౧౦॥
దుష్టః  శాఖామృగః శాఖామారూఢః కమ్పయన్ ద్రుమాన్  ।
చక్రే కిలకిలాశబ్దమాత్మానం  సమ్ప్రదర్శయన్ ॥ ౧౧॥
తస్య ధార్ష్ట్యం  కపేర్వీక్ష్య తరుణ్యో జాతిచాపలాః ।
హాస్యప్రియా  విజహసుర్బలదేవపరిగ్రహాః  ॥ ౧౨॥
తా హేలయామాస కపిర్భ్రూక్షేపైః  సమ్ముఖాదిభిః ।
దర్శయన్ స్వగుదం తాసాం రామస్య చ నిరీక్షతః ॥ ౧౩॥
తం గ్రావ్ణా  ప్రాహరత్క్రుద్ధో  బలః ప్రహరతాం  వరః ।
స వఞ్చయిత్వా గ్రావాణం  మదిరాకలశం కపిః ॥ ౧౪॥
గృహీత్వా హేలయామాస ధూర్తస్తం  కోపయన్ హసన్ ।
నిర్భిద్య కలశం దుష్టో వాసాంస్యాస్ఫాలయద్బలమ్ ॥ ౧౫॥

కదర్థీకృత్య  బలవాన్ విప్రచక్రే  మదోద్ధతః  ।
తం తస్యావినయం దృష్ట్వా  దేశాంశ్చ తదుపద్రుతాన్  ॥ ౧౬॥
క్రుద్ధో  ముసలమాదత్త హలం చారిజిఘాంసయా ।
ద్వివిదోఽపి మహావీర్యః సాలముద్యమ్య పాణినా ॥ ౧౭॥
అభ్యేత్య తరసా తేన బలం మూర్ధన్యతాడయత్  ।
తం తు సఙ్కర్షణో మూర్ధ్ని  పతన్తమచలో యథా ॥ ౧౮॥
ప్రతిజగ్రాహ   బలవాన్ సునన్దేనాహనచ్చ  తమ్ ।
ముసలాహతమస్తిష్కో విరేజే రక్తధారయా ॥ ౧౯॥
గిరిర్యథా గైరికయా  ప్రహారం  నానుచిన్తయన్ ।
పునరన్యం సముత్క్షిప్య  కృత్వా నిష్పత్రమోజసా  ॥౨౦॥
తేనాహనత్సుసఙ్క్రుద్ధస్తం   బలః శతధాచ్ఛినత్ ।
తతోఽన్యేన రుషా జఘ్నే తం చాపి శతధాచ్ఛినత్ ॥౨౧॥
ఏవం యుధ్యన్ భగవతా భగ్నే భగ్నే పునః పునః ।
ఆకృష్య సర్వతో వృక్షాన్ నిర్వృక్షమకరోద్వనమ్ ॥౨౨॥
తతోఽముఞ్చచ్ఛిలావర్షం  బలస్యోపర్యమర్షితః  ।
తత్సర్వం చూర్ణయామాస  లీలయాముసలాయుధః ॥౨౩॥
స బాహూ తాలసఙ్కాశౌ ముష్టీకృత్య  కపీశ్వరః ।
ఆసాద్య రోహిణీపుత్రం  తాభ్యాం వక్షస్యరూరుజత్ ॥౨౪॥
యాదవేన్ద్రోఽపి  తం దోర్భ్యాం త్యక్త్వా ముసలలాఙ్గలే  ।
జత్రావభ్యర్దయత్క్రుద్ధః    సోఽపతద్రుధిరం  వమన్ ॥౨౫॥
చకమ్పే తేన పతతా సటఙ్కః సవనస్పతిః ।
పర్వతః కురుశార్దూల  వాయునా నౌరివామ్భసి ॥౨౬॥
జయశబ్దో నమః శబ్దః  సాధు సాధ్వితి చామ్బరే ।
సురసిద్ధమునీన్ద్రాణామాసీత్కుసుమవర్షిణామ్    ॥౨౭॥
ఏవం నిహత్య ద్వివిదం జగద్వ్యతికరావహమ్ ।
సంస్తూయమానో భగవాన్ జనైః  స్వపురమావిశత్ ॥౨౮॥

ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే ద్వివిధవధో
నామ సప్తషష్టితమోఽధ్యాయః  ॥౬౭॥

॥ ఓం నమో భగవతే వాసుదేవాయ ॥

॥ అష్టషష్టితమోఽధ్యాయః   -౬౮ ॥
శ్రీశుక  ఉవాచ
దుర్యోధనసుతాం రాజన్ లక్ష్మణాం సమితిఞ్జజయః  ।
స్వయంవరస్థామహరత్సామ్బో  జామ్బవతీసుతః ॥ ౧॥
కౌరవాః కుపితా ఊచుర్దుర్వినీతోఽయమర్భకః  ।
కదర్థీకృత్య  నః కన్యామకామామహరద్బలాత్ ॥౨॥
బధ్నీతేమం దుర్వినీతం కిం కరిష్యన్తి వృష్ణయః  ।
యేఽస్మత్ప్రసాదోపచితాం దత్తాం నో భుఞ్జతే  మహీమ్ ॥ ౩॥
నిగృహీతం సుతం శ్రుత్వా  యద్యేష్యన్తీహ వృష్ణయః  ।
భగ్నదర్పాః శమంయాన్తి ప్రాణా  ఇవ సుసంయతాః ॥ ౪॥
ఇతి కర్ణః  శలో భూరిర్యజ్ఞకేతుః  సుయోధనః ।
సామ్బమారేభిరే బద్ధుం  కురువృద్ధానుమోదితాః  ॥ ౫॥
దృష్ట్వానుధావతః  సామ్బో ధార్తరాష్ట్రాన్  మహారథః ।
ప్రగృహ్య  రుచిరం చాపం తస్థౌ సింహ ఇవైకలః  ॥౬॥
తం తే జిఘృక్షవః క్రుద్ధాస్తిష్ఠ    తిష్ఠేతి  భాషిణః ।
ఆసాద్య ధన్వినో బాణైః  కర్ణాగ్రణ్యః   సమాకిరన్ ॥ ౭॥
సోఽపవిద్ధః  కురుశ్రేష్ఠ  కురుభిర్యదునన్దనః  ।
నామృష్యత్తదచిన్త్యార్భః సింహః క్షుద్రమృగైరివ   ॥౮॥
విస్ఫూర్జ్య  రుచిరం చాపం సర్వాన్ వివ్యాధ సాయకైః  ।
కర్ణాదీన్  షడ్రథాన్  వీరాంస్తావద్భిర్యుగపత్పృథక్ ॥౯॥
చతుర్భిశ్చతురో వాహానేకైకేన  చ సారథీన్ ।

రథినశ్చ మహేష్వాసాంస్తస్య తత్తేఽభ్యపూజయన్ ॥ ౧౦॥
తం తు తే విరథం చక్రుశ్చత్వారశ్చతురో  హయాన్ ।
ఏకస్తు సారథిం జఘ్నే చిచ్ఛేదాన్యః శరాసనమ్ ॥ ౧౧॥
తం బద్ధ్వా  విరథీకృత్య కృచ్ఛ్రేణ కురవోయుధి ।
కుమారం స్వస్య కన్యాం చ స్వపురం జయినోఽవిశన్ ॥ ౧౨॥
తచ్ఛ్రుత్వా నారదోక్తేన రాజన్ సఞ్జాతమన్యవః  ।
కురూన్ ప్రత్యుద్యమం  చక్రురుగ్రసేనప్రచోదితాః    ॥ ౧౩॥
సాన్త్వయిత్వా తు తాన్ రామః సన్నద్ధాన్  వృష్ణిపుఙ్గవాన్   ।
నైచ్ఛత్కురూణాం  వృష్ణీనాం  కలిం కలిమలాపహః ॥ ౧౪॥
జగామ హాస్తినపురం రథేనాదిత్యవర్చసా ।
బ్రాహ్మణైః   కులవృద్ధైశ్చ  వృతశ్చన్ద్ర  ఇవ గ్రహైః   ॥ ౧౫॥
గత్వా గజాహ్వయం రామో బాహ్యోపవనమాస్థితః  ।
ఉద్ధవం  ప్రేషయామాస  ధృతరాష్ట్రం  బుభుత్సయా ॥ ౧౬॥
సోఽభివన్ద్యామ్బికాపుత్రం   భీష్మం ద్రోణం  చ బాహ్లికమ్  ।
దుర్యోధనం చ విధివద్రామమాగతమబ్రవీత్   ॥ ౧౭॥
తేఽతిప్రీతాస్తమాకర్ణ్య   ప్రాప్తం   రామం సుహృత్తమమ్ ।
తమర్చయిత్వాభియయుః సర్వే మఙ్గలపాణయః  ॥ ౧౮॥
తం సఙ్గమ్య  యథాన్యాయం గామర్ఘ్యం  చ న్యవేదయన్ ।
తేషాం యే తత్ప్రభావజ్ఞాః  ప్రణేముః  శిరసా బలమ్ ॥ ౧౯॥
బన్ధూన్  కుశలినః శ్రుత్వా  పృష్ట్వా  శివమనామయమ్ ।
పరస్పరమథో రామో బభాషేఽవిక్లవం  వచః ॥౨౦॥
ఉగ్రసేనః  క్షితీశేశో యద్వ ఆజ్ఞాపయత్ప్రభుః  ।
తదవ్యగ్రధియః  శ్రుత్వా  కురుధ్వం మావిలమ్బితమ్ ॥౨౧॥
యద్యూయం బహవస్త్వేకం జిత్వాఽధర్మేణ ధార్మికమ్ ।
అబధ్నీతాథ తన్మృష్యే బన్ధూనామైక్యకామ్యయా   ॥౨౨॥
వీర్యశౌర్యబలోన్నద్ధమాత్మశక్తిసమం   వచః ।
కురవో బలదేవస్య నిశమ్యోచుః ప్రకోపితాః  ॥౨౩॥

అహో మహచ్చిత్రమిదం  కాలగత్యా దురత్యయా ।
ఆరురుక్షత్యుపానద్వై  శిరో ముకుటసేవితమ్ ॥౨౪॥
ఏతే యౌనేన సమ్బద్ధాః  సహశయ్యాసనాశనాః ।
వృష్ణయస్తుల్యతాం  నీతా అస్మద్దత్తనృపాసనాః   ॥౨౫॥
చామరవ్యజనే శఙ్ఖమాతపత్రం   చ పాణ్డురమ్  ।
కిరీటమాసనం శయ్యాం భుఞ్జతేఽస్మదుపేక్షయా  ॥౨౬॥
అలం యదూనాం నరదేవలాఞ్ఛనై -
ర్దాతుః  ప్రతీపైః   ఫణినామివామృతమ్ ।
యేఽస్మత్ప్రసాదోపచితా హియాదవా
ఆజ్ఞాపయన్త్యద్య  గతత్రపా  బత ॥౨౭॥
కథమిన్ద్రోఽపి  కురుభిర్భీష్మద్రోణార్జునాదిభిః   ।
అదత్తమవరున్ధీత  సింహగ్రస్తమివోరణః   ॥౨౮॥
శ్రీశుక  ఉవాచ
జన్మబన్ధుశ్రియోన్నద్ధమదాస్తే    భరతర్షభ  ।
ఆశ్రావ్య  రామం దుర్వాచ్యమసభ్యాః పురమావిశన్ ॥౨౯॥
దృష్ట్వా  కురూణాం దౌఃశీల్యం శ్రుత్వావాచ్యాని  చాచ్యుతః ।
అవోచత్కోపసంరబ్ధో దుష్ప్రేక్ష్యః ప్రహసన్  ముహుః ॥ ౩౦॥
నూనం నానామదోన్నద్ధాః  శాన్తిం నేచ్ఛన్త్యసాధవః ।
తేషాం హి ప్రశమో  దణ్డః  పశూనాం లగుడో యథా ॥ ౩౧॥
అహోయదూన్ సుసంరబ్ధాన్  కృష్ణం  చ కుపితం శనైః  ।
సాన్త్వయిత్వాహమేతేషాం శమమిచ్ఛన్నిహాగతః ॥ ౩౨॥
త ఇమే మన్దమతయః  కలహాభిరతాః ఖలాః ।
తం మామవజ్ఞాయ  ముహుర్దుర్భాషాన్  మానినోఽబ్రువన్  ॥ ౩౩॥
నోగ్రసేనః  కిల విభుర్భోజవృష్ణ్యన్ధకేశ్వరః   ।
శక్రాదయో  లోకపాలా యస్యాదేశానువర్తినః ॥ ౩౪॥
సుధర్మాఽఽక్రమ్యతే  యేన పారిజాతోఽమరాఙ్ఘ్రిపః  ।
ఆనీయ భుజ్యతే సోఽసౌ న కిలాధ్యాసనార్హణః  ॥ ౩౫॥
యస్య పాదయుగం సాక్షాచ్ఛ్రీరుపాస్తేఽఖిలేశ్వరీ ।

స నార్హతి  కిల శ్రీశో  నరదేవపరిచ్ఛదాన్ ॥ ౩౬॥
యస్యాఙ్ఘ్రిపఙ్కజరజోఽఖిలలోకపాలైః 
మౌల్యుత్తమైర్ధృతముపాసితతీర్థతీర్థమ్     ।
బ్రహ్మా  భవోఽహమపి యస్య కలాః కలాయాః
శ్రీశ్చోద్వహేమ  చిరమస్య నృపాసనం క్వ ॥ ౩౭॥
భుఞ్జతే  కురుభిర్దత్తం   భూఖణ్డం  వృష్ణయః  కిల ।
ఉపానహః కిల వయం స్వయం తు కురవః శిరః ॥ ౩౮॥
అహో ఐశ్వర్యమత్తానాం మత్తానామివ మానినామ్ ।
అసమ్బద్ధా గిరో రూక్షాః కః సహేతానుశాసీతా ॥ ౩౯॥
అద్య నిష్కౌరవీం పృథ్వీం కరిష్యామీత్యమర్షితః  ।
గృహీత్వా హలముత్తస్థౌ దహన్నివ జగత్త్రయమ్  ॥ ౪౦॥
లాఙ్గలాగ్రేణ   నగరముద్విదార్య గజాహ్వయమ్ ।
విచకర్ష స గఙ్గాయాం  ప్రహరిష్యన్నమర్షితః   ॥ ౪౧॥
జలయానమివాఘూర్ణం  గఙ్గాయాం  నగరం పతత్ ।
ఆకృష్యమాణమాలోక్య కౌరవాః జాతసమ్భ్రమాః ॥ ౪౨॥
తమేవ శరణం జగ్ముః సకుటుమ్బా జిజీవిషవః ।
సలక్ష్మణం పురస్కృత్య సామ్బం ప్రాఞ్జలయః   ప్రభుమ్  ॥ ౪౩॥
రామ రామాఖిలాధార ప్రభావం  న విదామ తే ।
మూఢానాం నః కుబుద్ధీనాం  క్షన్తుమర్హస్యతిక్రమమ్   ॥ ౪౪॥
స్థిత్యుత్పత్త్యప్యయానాం  త్వమేకో హేతుర్నిరాశ్రయః  ।
లోకాన్ క్రీడనకానీశ  క్రీడతస్తే  వదన్తి హి ॥ ౪౫॥
త్వమేవమూర్ధ్నీదమనన్త  లీలయా
భూమణ్డలం  బిభర్షి సహస్రమూర్ధన్   ।
అన్తే చ యః స్వాత్మని రుద్ధవిశ్వః
శేషేఽద్వితీయః పరిశిష్యమాణః ॥ ౪౬॥
కోపస్తేఽఖిలశిక్షార్థం  న ద్వేషాన్న చ మత్సరాత్ ।
బిభ్రతో  భగవన్ సత్త్వం స్థితిపాలనతత్పరః  ॥ ౪౭॥
నమస్తే సర్వభూతాత్మన్ సర్వశక్తిధరావ్యయ  ।

విశ్వకర్మన్ నమస్తేఽస్తు త్వాం వయం శరణం గతాః ॥ ౪౮॥
శ్రీశుక  ఉవాచ
ఏవం ప్రపన్నైః   సంవిగ్నైర్వేపమానాయనైర్బలః   ।
ప్రసాదితః  సుప్రసన్నో  మా భైష్టేత్యభయం   దదౌ ॥ ౪౯॥
దుర్యోధనః పారిబర్హం  కుఞ్జరాన్  షష్టిహాయనాన్  ।
దదౌ చ ద్వాదశశతాన్యయుతాని తురఙ్గమాన్  ॥ ౫౦॥
రథానాం షట్సహస్రాణి  రౌక్మాణాం సూర్యవర్చసామ్ ।
దాసీనాం నిష్కకణ్ఠీనాం  సహస్రం  దుహితృవత్సలః ॥ ౫౧॥
ప్రతిగృహ్య  తు తత్సర్వం భగవాన్ సాత్వతర్షభః  ।
ససుతః సస్నుషః ప్రాగాత్సుహృద్భిరభినన్దితః   ॥ ౫౨॥
తతః ప్రవిష్టః   స్వపురం హలాయుధః
సమేత్య బన్ధూననురక్తచేతసః  ।
శశంస సర్వం యదుపుఙ్గవానాం
మధ్యే సభాయాం కురుషు స్వచేష్టితమ్  ॥ ౫౩॥
అద్యాపి చ పురం హ్యేతత్సూచయద్రామవిక్రమమ్   ।
సమున్నతం దక్షిణతో గఙ్గాయామనుదృశ్యతే  ॥ ౫౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే హాస్తినపుర-
కర్షణరూపసఙ్కర్షణవిజయో   నామాష్టషష్టితమోఽధ్యాయః   ॥౬౮॥

॥ ఓం నమో భగవతే వాసుదేవాయ ॥

॥ ఏకోనసప్తతితమోఽధ్యాయః -౬౯ ॥
శ్రీశుక  ఉవాచ
నరకం నిహతం శ్రుత్వా  తథోద్వాహం చయోషితామ్ ।
కృష్ణేనైకేన   బహ్వీనాం తద్దిదృక్షుః  స్మ నారదః ॥ ౧॥
చిత్రం  బతైతదేకేన  వపుషాయుగపత్పృథక్ ।

గృహేషు ద్వ్యష్టసాహస్రం   స్త్రియ  ఏక ఉదావహత్ ॥౨॥
ఇత్యుత్సుకో ద్వారవతీం దేవర్షిర్ద్రష్టుమాగమత్    ।
పుష్పితోపవనారామద్విజాలికులనాదితామ్ ॥ ౩॥
ఉత్ఫుల్లేన్దీవరామ్భోజకహ్లారకుముదోత్పలైః     ।
ఛురితేషు సరఃసూచ్చైః  కూజితాం హంససారసైః  ॥ ౪॥
ప్రాసాదలక్షైర్నవభిర్జుష్టాం    స్ఫాటికరాజతైః  ।
మహామరకతప్రఖ్యైః   స్వర్ణరత్నపరిచ్ఛదైః   ॥ ౫॥
విభక్తరథ్యాపథచత్వరాపణైః
శాలాసభాభీ రుచిరాం సురాలయైః  ।
సంసిక్తమార్గాఙ్గణవీథిదేహలీం 
పతత్పతాకాధ్వజవారితాతపామ్ ॥౬॥
తస్యామన్తఃపురం శ్రీమదర్చితం  సర్వధిష్ణ్యపైః   ।
హరేః స్వకౌశలం యత్ర త్వష్ట్రా  కార్త్స్న్యేన దర్శితమ్ ॥ ౭॥
తత్ర షోడశభిః సద్మసహస్రైః  సమలఙ్కృతమ్ ।
వివేశైకతమం  శౌరేః పత్నీనాం భవనం మహత్ ॥౮॥
విష్టబ్ధం   విద్రుమస్తమ్భైర్వైదూర్యఫలకోత్తమైః     ।
ఇన్ద్రనీలమయైః   కుడ్యైర్జగత్యా   చాహతత్విషా ॥౯॥
వితానైర్నిర్మితైస్త్వష్ట్రా     ముక్తాదామవిలమ్బిభిః ।
దాన్తైరాసనపర్యఙ్కైర్మణ్యుత్తమపరిష్కృతైః    ॥ ౧౦॥
దాసీభిర్నిష్కకణ్ఠీభిః  సువాసోభిరలఙ్కృతమ్ ।
పుమ్భిః సకఞ్చుకోష్ణీషసువస్త్రమణికుణ్డలైః     ॥ ౧౧॥
రత్నప్రదీపనికరద్యుతిభిర్నిరస్త -
ధ్వాన్తం విచిత్రవలభీషు  శిఖణ్డినోఽఙ్గ  ।
నృత్యన్తి  యత్ర విహితాగురుధూపమక్షై-
ర్నిర్యాన్తమీక్ష్య ఘనబుద్ధయ  ఉన్నదన్తః ॥ ౧౨॥
తస్మిన్ సమానగుణరూపవయఃసువేష-
దాసీసహస్రయుతయానుసవం  గృహిణ్యా ।
విప్రో దదర్శ చమరవ్యజనేన రుక్మ-

దణ్డేన  సాత్వతపతిం పరివీజయన్త్యా ॥ ౧౩॥
తం సన్నిరీక్ష్య భగవాన్ సహసోత్థితశ్రీ  -
పర్యఙ్కతః సకలధర్మభృతాం వరిష్ఠః  ।
ఆనమ్య పాదయుగలం శిరసా కిరీట-
జుష్టేన  సాఞ్జలిరవీవిశదాసనే  స్వే ॥ ౧౪॥
తస్యావనిజ్య చరణౌ తదపః స్వమూర్ధ్నా -
బిభ్రజ్జగద్గురుతరోఽపి    సతాం పతిర్హి ।
బ్రహ్మణ్యదేవ  ఇతి యద్గుణనామయుక్తం
తస్యైవ  యచ్చరణశౌచమశేషతీర్థమ్  ॥ ౧౫॥
సమ్పూజ్య దేవఋషివర్యమృషిః పురాణో
నారాయణో నరసఖో విధినోదితేన ।
వాణ్యాభిభాష్య మితయామృతమిష్టయా  తం
ప్రాహ  ప్రభో  భగవతే కరవామ హే కిమ్ ॥ ౧౬॥
నారద ఉవాచ
నైవాద్భుతం  త్వయి విభోఽఖిలలోకనాథే
మైత్రీ  జనేషు సకలేషు దమః ఖలానామ్ ।
నిఃశ్రేయసాయ  హి జగత్స్థితిరక్షణాభ్యాం
స్వైరావతార  ఉరుగాయ విదామ సుష్ఠు ॥ ౧౭॥
దృష్టం  తవాఙ్ఘ్రియుగలం  జనతాపవర్గం
బ్రహ్మాదిభిర్హృది   విచిన్త్యమగాధబోధైః  ।
సంసారకూపపతితోత్తరణావలమ్బం
ధ్యాయంశ్చరామ్యనుగృహాణ యథా స్మృతిః స్యాత్ ॥ ౧౮॥
తతోఽన్యదావిశద్గేహం  కృష్ణపత్న్యాః  స నారదః ।
యోగేశ్వరేశ్వరస్యాఙ్గ యోగమాయావివిత్సయా ॥ ౧౯॥
దీవ్యన్తమక్షైస్తత్రాపి  ప్రియయా  చోద్ధవేన  చ ।
పూజితః పరయా భక్త్యా ప్రత్యుత్థానాసనాదిభిః   ॥౨౦॥
పృష్టశ్చావిదుషేవాసౌ  కదాఽఽయాతో భవానితి ।
క్రియతే  కిం ను పూర్ణానామపూర్ణైరస్మదాదిభిః   ॥౨౧॥
అథాపి బ్రూహి  నో బ్రహ్మన్  జన్మైతచ్ఛోభనం  కురు ।

స తు విస్మిత ఉత్థాయ  తూష్ణీమన్యదగాద్గృహమ్   ॥౨౨॥
తత్రాప్యచష్ట  గోవిన్దం  లాలయన్తం సుతాన్ శిశూన్ ।
తతోఽన్యస్మిన్ గృహేఽపశ్యన్మజ్జనాయ  కృతోద్యమమ్ ॥౨౩॥
జుహ్వన్తం చ వితానాగ్నీన్ యజన్తం పఞ్చభిర్మఖైః  ।
భోజయన్తం ద్విజాన్ క్వాపి భుఞ్జానమవశేషితమ్  ॥౨౪॥
క్వాపి సన్ధ్యాముపాసీనం  జపన్తం బ్రహ్మ  వాగ్యతమ్ ।
ఏకత్ర చాసిచర్మాభ్యాం చరన్తమసివర్త్మసు ॥౨౫॥
అశ్వైర్గజై   రథైః  క్వాపి విచరన్తం గదాగ్రజమ్  ।
క్వచిచ్ఛయానం పర్యఙ్కే స్తూయమానం చ వన్దిభిః  ॥౨౬॥
మన్త్రయన్తం  చ కస్మింశ్చిన్మన్త్రిభిశ్చోద్ధవాదిభిః   ।
జలక్రీడారతం  క్వాపి వారముఖ్యాబలావృతమ్ ॥౨౭॥
కుత్రచిద్ద్విజముఖ్యేభ్యో   దదతం గాః స్వలఙ్కృతాః ।
ఇతిహాసపురాణాని శ‍ృణ్వన్తం మఙ్గలాని  చ ॥౨౮॥
హసన్తం హాస్యకథయా కదాచిత్ప్రియయా గృహే ।
క్వాపి ధర్మం సేవమానమర్థకామౌ  చ కుత్రచిత్  ॥౨౯॥
ధ్యాయన్తమేకమాసీనం పురుషం ప్రకృతేః  పరమ్ ।
శుశ్రూషన్తం  గురూన్ క్వాపి కామైర్భోగైః   సపర్యయా ॥ ౩౦॥
కుర్వన్తం విగ్రహం  కైశ్చిత్సన్ధిం   చాన్యత్ర కేశవమ్ ।
కుత్రాపి  సహ రామేణ చిన్తయన్తం సతాం శివమ్ ॥ ౩౧॥
పుత్రాణాం  దుహితౄణాం చ కాలే విధ్యుపయాపనమ్ ।
దారైర్వరైస్తత్సదృశైః     కల్పయన్తం విభూతిభిః ॥ ౩౨॥
ప్రస్థాపనోపానయనైరపత్యానాం    మహోత్సవాన్ ।
వీక్ష్య యోగేశ్వరేశస్య యేషాం లోకా విసిస్మిరే ॥ ౩౩॥
యజన్తం సకలాన్ దేవాన్ క్వాపి క్రతుభిరూర్జితైః    ।
పూర్తయన్తం క్వచిద్ధర్మం  కూర్పారామమఠాదిభిః ॥ ౩౪॥
చరన్తం మృగయాం క్వాపి హయమారుహ్య సైన్ధవమ్   ।
ఘ్నన్తం తతః పశూన్ మేధ్యాన్ పరీతం యదుపుఙ్గవైః   ॥ ౩౫॥

అవ్యక్తలిఙ్గం   ప్రకృతిష్వన్తఃపురగృహాదిషు  ।
క్వచిచ్చరన్తం యోగేశం తత్తద్భావబుభుత్సయా ॥ ౩౬॥
అథోవాచ హృషీకేశం నారదః ప్రహసన్నివ  ।
యోగమాయోదయం వీక్ష్య మానుషీమీయుషో గతిమ్ ॥ ౩౭॥
విదామయోగమాయాస్తే దుర్దర్శా  అపి మాయినామ్ ।
యోగేశ్వరాత్మన్ నిర్భాతా భవత్పాదనిషేవయా ॥ ౩౮॥
అనుజానీహి మాం దేవ లోకాంస్తే యశసాఽఽప్లుతాన్  ।
పర్యటామి తవోద్గాయన్  లీలాం భువనపావనీమ్ ॥ ౩౯॥
శ్రీభగవానువాచ
బ్రహ్మన్  ధర్మస్య వక్తాహం కర్తా తదనుమోదితా ।
తచ్ఛిక్షయన్ లోకమిమమాస్థితః  పుత్ర మా ఖిదః ॥ ౪౦॥
శ్రీశుక  ఉవాచ
ఇత్యాచరన్తం సద్ధర్మాన్  పావనాన్ గృహమేధినామ్ ।
తమేవ సర్వగేహేషు సన్తమేకం దదర్శ హ ॥ ౪౧॥
కృష్ణస్యానన్తవీర్యస్య  యోగమాయామహోదయమ్ ।
ముహుర్దృష్ట్వా   ఋషిరభూద్విస్మితో జాతకౌతుకః ॥ ౪౨॥
ఇత్యర్థకామధర్మేషు  కృష్ణేన  శ్రద్ధితాత్మనా   ।
సమ్యక్ సభాజితః ప్రీతస్తమేవానుస్మరన్   యయౌ ॥ ౪౩॥
ఏవం మనుష్యపదవీమనువర్తమానో
నారాయణోఽఖిలభవాయ గృహీతశక్తిః ।
రేమేఽఙ్గ షోడశసహస్రవరాఙ్గనానాం 
సవ్రీడసౌహృదనిరీక్షణహాసజుష్టః   ॥ ౪౪॥
యానీహ విశ్వవిలయోద్భవవృత్తిహేతుః
కర్మాణ్యనన్యవిషయాణి హరిశ్చకార ।
యస్త్వఙ్గ గాయతి శ‍ృణోత్యనుమోదతే వా
భక్తిర్భవేద్భగవతి హ్యపవర్గమార్గే  ॥ ౪౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే కృష్ణగార్హస్త్య   -

దర్శనం నామైకోనసప్తతితమోఽధ్యాయః  ॥౬౯॥

॥ ఓం నమో భగవతే వాసుదేవాయ ॥

॥ సప్తతితమోఽధ్యాయః - ౭౦ ॥
శ్రీశుక  ఉవాచ
అథోషస్యుపవృత్తాయాం కుక్కుటాన్ కూజతోఽశపన్ ।
గృహీతకణ్ఠ్యః  పతిభిర్మాధవ్యో విరహాతురాః ॥ ౧॥
వయాంస్యరోరువన్ కృష్ణం  బోధయన్తీవ వన్దినః  ।
గాయత్స్వలిష్వనిద్రాణి  మన్దారవనవాయుభిః  ॥౨॥
ముహూర్తం తం తు వైదర్భీ  నామృష్యదతిశోభనమ్ ।
పరిరమ్భణవిశ్లేషాత్ప్రియబాహ్వన్తరం  గతా ॥ ౩॥
బ్రాహ్మే  ముహూర్త ఉత్థాయ  వార్యుపస్పృశ్య మాధవః ।
దధ్యౌ ప్రసన్నకరణ  ఆత్మానం తమసః పరమ్ ॥ ౪॥
ఏకం స్వయఞ్జ్యోతిరనన్యమవ్యయం
స్వసంస్థయా  నిత్యనిరస్తకల్మషమ్ ।
బ్రహ్మాఖ్యమస్యోద్భవనాశహేతుభిః
స్వశక్తిభిర్లక్షితభావనిర్వృతిమ్   ॥ ౫॥
అథాప్లుతోఽమ్భస్యమలే  యథావిధి
క్రియాకలాపం  పరిధాయ వాససీ ।
చకార సన్ధ్యోపగమాది  సత్తమో
హుతానలో బ్రహ్మ  జజాప వాగ్యతః ॥౬॥
ఉపస్థాయార్కముద్యన్తం  తర్పయిత్వాఽఽత్మనః కలాః ।
దేవాన్ ఋషీన్ పితౄన్ వృద్ధాన్  విప్రానభ్యర్చ్య  చాత్మవాన్ ॥ ౭॥
ధేనూనాం రుక్మశ‍ృఙ్గీణాం  సాధ్వీనాం మౌక్తికస్రజామ్  ।
పయస్వినీనాం గృష్టీనాం  సవత్సానాం సువాససామ్ ॥౮॥
దదౌ రూప్యఖురాగ్రాణాం  క్షౌమాజినతిలైః  సహ ।

అలఙ్కృతేభ్యో విప్రేభ్యో  బద్వం బద్వం దినే దినే ॥౯॥
గోవిప్రదేవతావృద్ధగురూన్   భూతాని సర్వశః ।
నమస్కృత్యాత్మసమ్భూతీర్మఙ్గలాని  సమస్పృశత్ ॥ ౧౦॥
ఆత్మానం భూషయామాస నరలోకవిభూషణమ్ ।
వాసోభిర్భూషణైః  స్వీయైర్దివ్యస్రగనులేపనైః     ॥ ౧౧॥
అవేక్ష్యాజ్యం తథాఽఽదర్శం గోవృషద్విజదేవతాః ।
కామాంశ్చ సర్వవర్ణానాం  పౌరాన్తఃపురచారిణామ్ ।
ప్రదాప్య  ప్రకృతీః  కామైః  ప్రతోష్య  ప్రత్యనన్దత   ॥ ౧౨॥
సంవిభజ్యాగ్రతో  విప్రాన్  స్రక్తామ్బూలానులేపనైః   ।
సుహృదః ప్రకృతీర్దారానుపాయుఙ్క్త   తతః స్వయమ్ ॥ ౧౩॥
తావత్సూత ఉపానీయ స్యన్దనం  పరమాద్భుతమ్ ।
సుగ్రీవాద్యైర్హయైర్యుక్తం      ప్రణమ్యావస్థితోఽగ్రతః    ॥ ౧౪॥
గృహీత్వా పాణినా పాణీ సారథేస్తమథారుహత్ ।
సాత్యక్యుద్ధవసంయుక్తః  పూర్వాద్రిమివ  భాస్కరః ॥ ౧౫॥
ఈక్షితోఽన్తఃపురస్త్రీణాం  సవ్రీడప్రేమవీక్షితైః    ।
కృచ్ఛ్రాద్విసృష్టో నిరగాజ్జాతహాసో  హరన్ మనః ॥ ౧౬॥
సుధర్మాఖ్యాం సభాం సర్వైర్వృష్ణిభిః   పరివారితః ।
ప్రావిశద్యన్నివిష్టానాం   న సన్త్యఙ్గ షడూర్మయః ॥ ౧౭॥
తత్రోపవిష్టః   పరమాసనే విభు-

ర్బభౌ స్వభాసా కకుభోఽవభాసయన్ ।
వృతో నృసింహైర్యదుభిర్యదూత్తమో
యథోడురాజో దివి తారకాగణైః  ॥ ౧౮॥
తత్రోపమన్త్రిణో   రాజన్ నానాహాస్యరసైర్విభుమ్  ।
ఉపతస్థుర్నటాచార్యా  నర్తక్యస్తాణ్డవైః   పృథక్ ॥ ౧౯॥
మృదఙ్గవీణామురజవేణుతాలదరస్వనైః   ।
ననృతుర్జగుస్తుష్టువుశ్చ   సూతమాగధవన్దినః  ॥౨౦॥
తత్రాహుర్బ్రాహ్మణాః  కేచిదాసీనా బ్రహ్మవాదినః  ।
పూర్వేషాం పుణ్యయశసాం రాజ్ఞాం  చాకథయన్ కథాః ॥౨౧॥

తత్రైకః  పురుషో రాజన్నాగతోఽపూర్వదర్శనః ।
విజ్ఞాపితో  భగవతే ప్రతీహారైః   ప్రవేశితః  ॥౨౨॥
స నమస్కృత్య కృష్ణాయ  పరేశాయ కృతాఞ్జలిః  ।
రాజ్ఞామావేదయద్దుఃఖం   జరాసన్ధనిరోధజమ్  ॥౨౩॥
యే చ దిగ్విజయే తస్య సన్నతిం న యయుర్నృపాః ।
ప్రసహ్య  రుద్ధాస్తేనాసన్నయుతే   ద్వే గిరివ్రజే  ॥౨౪॥
కృష్ణ కృష్ణాప్రమేయాత్మన్   ప్రపన్నభయభఞ్జన   ।
వయం త్వాం శరణంయామో భవభీతాః పృథగ్ధియః  ॥౨౫॥
లోకో వికర్మనిరతః కుశలే ప్రమత్తః
కర్మణ్యయం త్వదుదితే భవదర్చనే స్వే ।
యస్తావదస్య బలవానిహ జీవితాశాం
సద్యశ్ఛినత్త్యనిమిషాయ నమోఽస్తు తస్మై  ॥౨౬॥
లోకే భవాఞ్జగదినః  కలయావతీర్ణః
సద్రక్షణాయ  ఖలనిగ్రహణాయ  చాన్యః ।
కశ్చిత్త్వదీయమతియాతి నిదేశమీశ
కిం వా జనః స్వకృతమృచ్ఛతి తన్న విద్మః ॥౨౭॥
స్వప్నాయితం నృపసుఖం పరతన్త్రమీశ
శశ్వద్భయేన మృతకేన ధురం వహామః ।
హిత్వా తదాత్మని సుఖం త్వదనీహలభ్యం
క్లిశ్యామహేఽతికృపణాస్తవ  మాయయేహ ॥౨౮॥
తన్నో భవాన్ ప్రణతశోకహరాఙ్ఘ్రియుగ్మో 
బద్ధాన్  వియుఙ్క్ష్వ  మగధాహ్వయకర్మపాశాత్ ।
యోభూభుజోఽయుతమతఙ్గజవీర్యమేకో
బిభ్రద్రురోధ   భవనే మృగరాడివావీః ॥౨౯॥
యోవై త్వయా ద్వినవకృత్వ ఉదాత్తచక్ర -
భగ్నో మృధే ఖలు భవన్తమనన్తవీర్యమ్ ।
జిత్వా నృలోకనిరతం సకృదూఢదర్పో
యుష్మత్ప్రజా రుజతి నోఽజిత తద్విధేహి ॥ ౩౦॥
దూత ఉవాచ

ఇతి మాగధసంరుద్ధా భవద్దర్శనకఙ్క్షిణః   ।
ప్రపన్నాః  పాదమూలం తే దీనానాం శం విధీయతామ్ ॥ ౩౧॥
శ్రీశుక  ఉవాచ
రాజదూతే బ్రువత్యేవం  దేవర్షిః  పరమద్యుతిః ।
బిభ్రత్పిఙ్గజటాభారం   ప్రాదురాసీద్యథా  రవిః ॥ ౩౨॥
తం దృష్ట్వా  భగవాన్ కృష్ణః  సర్వలోకేశ్వరేశ్వరః ।
వవన్ద ఉత్థితః  శీర్ష్ణా ససభ్యః సానుగో ముదా ॥ ౩౩॥
సభాజయిత్వా విధివత్కృతాసనపరిగ్రహమ్  ।
బభాషే సూనృతైర్వాక్యైః   శ్రద్ధయా   తర్పయన్ మునిమ్ ॥ ౩౪॥
అపి స్విదద్య లోకానాం త్రయాణామకుతోభయమ్  ।
నను భూయాన్ భగవతో లోకాన్ పర్యటతో గుణః ॥ ౩౫॥
న హి తేఽవిదితం కిఞ్చిల్లోకేష్వీశ్వరకర్తృషు  ।
అథ పృచ్ఛామహేయుష్మాన్ పాణ్డవానాం  చికీర్షితమ్  ॥ ౩౬॥
శ్రీనారద  ఉవాచ
దృష్టా మాయా తే బహుశో దురత్యయా
మాయా విభో విశ్వసృజశ్చ మాయినః ।
భూతేషుభూమంశ్చరతః స్వశక్తిభి -
ర్వహ్నేరివచ్ఛన్నరుచో న మేఽద్భుతమ్ ॥ ౩౭॥
తవేహితం కోఽర్హతి  సాధు వేదితుం
స్వమాయయేదం సృజతో నియచ్ఛతః ।
యద్విద్యమానాత్మతయావభాసతే
తస్మై  నమస్తే స్వవిలక్షణాత్మనే ॥ ౩౮॥
జీవస్య యః సంసరతో విమోక్షణం
న జానతోఽనర్థవహాచ్ఛరీరతః  ।
లీలావతారైః  స్వయశఃప్రదీపకం
ప్రాజ్వాలయత్త్వా  తమహం ప్రపద్యే  ॥ ౩౯॥
అథాప్యాశ్రావయే  బ్రహ్మ  నరలోకవిడమ్బనమ్ ।
రాజ్ఞః  పైతృష్వసేయస్య  భక్తస్య చ చికీర్షితమ్  ॥ ౪౦॥

యక్ష్యతి త్వాం మఖేన్ద్రేణ  రాజసూయేన పాణ్డవః  ।
పారమేష్ఠ్యకామో  నృపతిస్తద్భవాననుమోదతామ్ ॥ ౪౧॥
తస్మిన్ దేవ క్రతువరే  భవన్తం వై సురాదయః ।
దిదృక్షవః సమేష్యన్తి రాజానశ్చ యశస్వినః ॥ ౪౨॥
శ్రవణాత్కీర్తనాద్ధ్యానాత్పూయన్తేఽన్తేవసాయినః   ।
తవ బ్రహ్మమయస్యేశ  కిముతేక్షాభిమర్శినః ॥ ౪౩॥
యస్యామలం దివి యశః ప్రథితం  రసాయాం
భూమౌ చ తే భువనమఙ్గల  దిగ్వితానమ్ ।
మన్దాకినీతి  దివి భోగవతీతి చాధో
గఙ్గేతి  చేహ చరణామ్బు పునాతి విశ్వమ్ ॥ ౪౪॥
శ్రీశుక  ఉవాచ
తత్ర తేష్వాత్మపక్షేష్వగృహ్ణత్సు  విజిగీషయా ।
వాచః పేశైః  స్మయన్ భృత్యముద్ధవం  ప్రాహ  కేశవః ॥ ౪౫॥
శ్రీభగవానువాచ
త్వం హి నః పరమం చక్షుః సుహృన్మన్త్రార్థతత్త్వవిత్    ।
తథాత్ర బ్రూహ్యనుష్ఠేయం   శ్రద్దధ్మః   కరవామ తత్ ॥ ౪౬॥
ఇత్యుపామన్త్రితో  భర్త్రా సర్వజ్ఞేనాపి  ముగ్ధవత్  ।
నిదేశం శిరసాఽఽధాయ ఉద్ధవః  ప్రత్యభాషత  ॥ ౪౭॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే భగవద్యాన-
విచారో నామ సప్తతితమోఽధ్యాయః ॥ ౭౦॥

॥ ఓం నమో భగవతే వాసుదేవాయ ॥

॥ ఏకసప్తతితమోఽధ్యాయః - ౭౧ ॥
శ్రీశుక  ఉవాచ
ఇత్యుదీరితమాకర్ణ్య  దేవఋషేరుద్ధవోఽబ్రవీత్   ।

సభ్యానాం మతమాజ్ఞాయ  కృష్ణస్య  చ మహామతిః ॥ ౧॥
ఉద్ధవ  ఉవాచ
యదుక్తమృషిణా దేవ సాచివ్యం యక్ష్యతస్త్వయా ।
కార్యం పైతృష్వసేయస్య  రక్షా చ శరణైషిణామ్  ॥౨॥
యష్టవ్యం  రాజసూయేన దిక్చక్రజయినా  విభో ।
అతో జరాసుతజయ ఉభయార్థో మతో మమ ॥ ౩॥
అస్మాకం చ మహానర్థో హ్యేతేనైవ  భవిష్యతి ।
యశశ్చ తవ గోవిన్ద రాజ్ఞో బద్ధాన్  విముఞ్చతః ॥ ౪॥
స వై దుర్విషహో రాజా నాగాయుతసమో బలే ।
బలినామపి చాన్యేషాం భీమం సమబలం వినా ॥ ౫॥
ద్వైరథే  స తు జేతవ్యో మా శతాక్షౌహిణీయుతః ।
బ్రహ్మణ్యోఽభ్యర్థితో   విప్రైర్న  ప్రత్యాఖ్యాతి  కర్హిచిత్  ॥౬॥
బ్రహ్మవేషధరో  గత్వా తం భిక్షేత వృకోదరః ।
హనిష్యతి న సన్దేహో  ద్వైరథే  తవ సన్నిధౌ ॥ ౭॥
నిమిత్తం పరమీశస్య విశ్వసర్గనిరోధయోః  ।
హిరణ్యగర్భః శర్వశ్చ కాలస్యారూపిణస్తవ ॥౮॥
గాయన్తి తే విశదకర్మ గృహేషు దేవ్యో
రాజ్ఞాం  స్వశత్రువధమాత్మవిమోక్షణం  చ ।
గోప్యశ్చ కుఞ్జరపతేర్జనకాత్మజాయాః 
పిత్రోశ్చ  లబ్ధశరణా  మునయో వయం చ ॥౯॥
జరాసన్ధవధః  కృష్ణ భూర్యర్థాయోపకల్పతే  ।
ప్రాయః  పాకవిపాకేన తవ చాభిమతః క్రతుః  ॥ ౧౦॥
శ్రీశుక  ఉవాచ
ఇత్యుద్ధవవచో  రాజన్ సర్వతోభద్రమచ్యుతమ్  ।
దేవర్షిర్యదువృద్ధాశ్చ   కృష్ణశ్చ  ప్రత్యపూజయన్  ॥ ౧౧॥
అథాదిశత్ప్రయాణాయ భగవాన్ దేవకీసుతః ।
భృత్యాన్ దారుకజైత్రాదీననుజ్ఞాప్య    గురూన్ విభుః ॥ ౧౨॥
నిర్గమయ్యావరోధాన్  స్వాన్ ససుతాన్ సపరిచ్ఛదాన్ ।

సఙ్కర్షణమనుజ్ఞాప్య   యదురాజం చ శత్రుహన్  ।
సూతోపనీతం స్వరథమారుహద్గరుడధ్వజమ్  ॥ ౧౩॥
తతో రథద్విపభటసాదినాయకైః
కరాలయా పరివృత ఆత్మసేనయా ।
మృదఙ్గభేర్యానకశఙ్ఖగోముఖైః  
ప్రఘోషఘోషిత్కకుభో  నిరాక్రమత్  ॥ ౧౪॥
నృవాజికాఞ్చనశిబికాభిరచ్యుతం
సహాత్మజాః పతిమను సువ్రతా  యయుః ।
వరామ్బరాభరణవిలేపనస్రజః
సుసంవృతా నృభిరసిచర్మపాణిభిః ॥ ౧౫॥
నరోష్ట్రగోమహిషఖరాశ్వతర్యనః
కరేణుభిః పరిజనవారయోషితః ।
స్వలఙ్కృతాః కటకుటికమ్బలామ్బరా-

ద్యుపస్కరా యయురధియుజ్య సర్వతః ॥ ౧౬॥
బలం బృహద్ధ్వజపటఛత్రచామరై   -
ర్వరాయుధాభరణకిరీటవర్మభిః ।
దివాంశుభిస్తుములరవం బభౌ రవే-
ర్యథార్ణవః  క్షుభితతిమిఙ్గిలోర్మిభిః  ॥ ౧౭॥
అథో మునిర్యదుపతినా సభాజితః
ప్రణమ్య  తం హృది విదధద్విహాయసా ।
నిశమ్య తద్వ్యవసితమాహృతార్హణో
ముకున్దసన్దర్శననిర్వృతేన్ద్రియః    ॥ ౧౮॥
రాజదూతమువాచేదం భగవాన్ ప్రీణయన్  గిరా ।
మా భైష్ట  దూత భద్రం  వో ఘాతయిష్యామి మాగధమ్ ॥ ౧౯॥
ఇత్యుక్తః ప్రస్థితో   దూతో యథావదవదన్నృపాన్ ।
తేఽపి సన్దర్శనం  శౌరేః ప్రత్యైక్షన్   యన్ముముక్షవః ॥౨౦॥
ఆనర్తసౌవీరమరూంస్తీర్త్వా వినశనం హరిః ।
గిరీన్ నదీరతీయాయ పురగ్రామవ్రజాకరాన్   ॥౨౧॥
తతో దృషద్వతీం తీర్త్వా ముకున్దోఽథ  సరస్వతీమ్ ।

పఞ్చాలానథ మత్స్యాంశ్చ శక్రప్రస్థమథాగమత్    ॥౨౨॥
తముపాగతమాకర్ణ్య  ప్రీతో  దుర్దర్శనం  నృణామ్ ।
అజాతశత్రుర్నిరగాత్సోపాధ్యాయః  సుహృద్వృతః ॥౨౩॥
గీతవాదిత్రఘోషేణ  బ్రహ్మఘోషేణ  భూయసా ।
అభ్యయాత్స హృషీకేశం ప్రాణాః  ప్రాణమివాదృతః  ॥౨౪॥
దృష్ట్వా  విక్లిన్నహృదయః  కృష్ణం  స్నేహేన పాణ్డవః  ।
చిరాద్దృష్టం   ప్రియతమం  సస్వజేఽథ పునః పునః ॥౨౫॥
దోర్భ్యాం పరిష్వజ్య రమామలాలయం
ముకున్దగాత్రం   నృపతిర్హతాశుభః  ।
లేభే పరాం నిర్వృతిమశ్రులోచనో
హృష్యత్తనుర్విస్మృతలోకవిభ్రమః  ॥౨౬॥
తం మాతులేయం పరిరభ్య నిర్వృతో
భీమః స్మయన్ ప్రేమజలాకులేన్ద్రియః   ।
యమౌ కిరీటీ చ సుహృత్తమం ముదా
ప్రవృద్ధబాష్పాః   పరిరేభిరేఽచ్యుతమ్ ॥౨౭॥
అర్జునేన  పరిష్వక్తో యమాభ్యామభివాదితః ।
బ్రాహ్మణేభ్యో  నమస్కృత్య వృద్ధేభ్యశ్చ  యథార్హతః  ॥౨౮॥
మానితో మానయామాస కురుసృఞ్జయకైకయాన్   ।
సూతమాగధగన్ధర్వా  వన్దినశ్చోపమన్త్రిణః   ॥౨౯॥
మృదఙ్గశఙ్ఖపటహవీణాపణవగోముఖైః    ।
బ్రాహ్మణాశ్చారవిన్దాక్షం   తుష్టువుర్ననృతుర్జగుః   ॥ ౩౦॥
ఏవం సుహృద్భిః పర్యస్తః పుణ్యశ్లోకశిఖామణిః  ।
సంస్తూయమానో భగవాన్ వివేశాలఙ్కృతం పురమ్ ॥ ౩౧॥
సంసిక్తవర్త్మ  కరిణాం మదగన్ధతోయై  -

శ్చిత్రధ్వజైః   కనకతోరణపూర్ణకుమ్భైః   ।
మృష్టాత్మభిర్నవదుకూలవిభూషణస్రగ్  -
గన్ధైర్నృభిర్యువతిభిశ్చ  విరాజమానమ్ ॥ ౩౨॥
ఉద్దీప్తదీపబలిభిః   ప్రతిసద్మజాల -

నిర్యాతధూపరుచిరం విలసత్పతాకమ్ ।
మూర్ధన్యహేమకలశై  రజతోరుశ‍ృఙ్గై -
ర్జుష్టం   దదర్శ భవనైః  కురురాజధామ ॥ ౩౩॥
ప్రాప్తం  నిశమ్య నరలోచనపానపాత్ర -
మౌత్సుక్యవిశ్లథితకేశదుకూలబన్ధాః   ।
సద్యో విసృజ్య గృహకర్మ పతీంశ్చ తల్పే
ద్రష్టుం   యయుర్యువతయః స్మ నరేన్ద్రమార్గే  ॥ ౩౪॥
తస్మిన్ సుసఙ్కుల ఇభాశ్వరథద్విపద్భిః
కృష్ణం  సభార్యముపలభ్య గృహాధిరూఢాః ।
నార్యో వికీర్య కుసుమైర్మనసోపగుహ్య
సుస్వాగతం విదధురుత్స్మయవీక్షితేన ॥ ౩౫॥
ఊచుః స్త్రియః  పథి నిరీక్ష్య ముకున్దపత్నీః
తారా యథోడుపసహాః కిమకార్యమూభిః ।
యచ్చక్షుషాం పురుషమౌలిరుదారహాస-
లీలావలోకకలయోత్సవమాతనోతి ॥ ౩౬॥
తత్ర తత్రోపసఙ్గమ్య   పౌరా మఙ్గలపాణయః  ।
చక్రుః  సపర్యాం కృష్ణాయ  శ్రేణీముఖ్యా  హతైనసః  ॥ ౩౭॥
అన్తఃపురజనైః  ప్రీత్యా  ముకున్దః  ఫుల్లలోచనైః   ।
ససమ్భ్రమైరభ్యుపేతః  ప్రావిశద్రాజమన్దిరమ్    ॥ ౩౮॥
పృథా విలోక్య భ్రాత్రేయం   కృష్ణం  త్రిభువనేశ్వరమ్  ।
ప్రీతాత్మోత్థాయ   పర్యఙ్కాత్సస్నుషా పరిషస్వజే ॥ ౩౯॥
గోవిన్దం  గృహమానీయ దేవదేవేశమాదృతః ।
పూజాయాం నావిదత్కృత్యం ప్రమోదోపహతో  నృపః ॥ ౪౦॥
పితృష్వసుర్గురుస్త్రీణాం   కృష్ణశ్చక్రేఽభివాదనమ్   ।
స్వయం చ కృష్ణయా  రాజన్ భగిన్యా చాభివన్దితః  ॥ ౪౧॥
శ్వశ్ర్వా  సఞ్చోదితా కృష్ణా కృష్ణపత్నీశ్చ  సర్వశః ।
ఆనర్చ రుక్మిణీం సత్యాం భద్రాం  జామ్బవతీం తథా ॥ ౪౨॥
కాలిన్దీం  మిత్రవిన్దాం   చ శైబ్యాం  నాగ్నజితీం సతీమ్ ।

అన్యాశ్చాభ్యాగతాయాస్తు వాసఃస్రఙ్మణ్డనాదిభిః   ॥ ౪౩॥
సుఖం నివాసయామాస ధర్మరాజో జనార్దనమ్  ।
ససైన్యం  సానుగామాత్యం సభార్యం చ నవం నవమ్ ॥ ౪౪॥
తర్పయిత్వా ఖాణ్డవేన  వహ్నిం ఫాల్గునసంయుతః  ।
మోచయిత్వా మయం యేన రాజ్ఞే దివ్యా సభా కృతా ॥ ౪౫॥
ఉవాస కతిచిన్మాసాన్ రాజ్ఞః  ప్రియచికీర్షయా   ।
విహరన్ రథమారుహ్య ఫాల్గునేన  భటైర్వృతః  ॥ ౪౬॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే కృష్ణస్య
ఇన్ద్రప్రస్థగమనం    నామైకసప్తతితమోఽధ్యాయః  ॥ ౭౧॥

॥ ఓం నమో భగవతే వాసుదేవాయ ॥

॥ ద్విసప్తతితమోఽధ్యాయః - ౭౨ ॥
శ్రీశుక  ఉవాచ
ఏకదా తు సభామధ్య ఆస్థితో  మునిభిర్వృతః ।
బ్రాహ్మణైః   క్షత్రియైర్వైశ్యైర్భ్రాతృభిశ్చ     యుధిష్ఠిరః  ॥ ౧॥
ఆచార్యైః  కులవృద్ధైశ్చ  జ్ఞాతిసమ్బన్ధిబాన్ధవైః     ।
శ‍ృణ్వతామేవ చైతేషామాభాష్యేదమువాచ  హ ॥౨॥
యుధిష్ఠిర  ఉవాచ
క్రతురాజేన  గోవిన్ద రాజసూయేన పావనీః ।
యక్ష్యే విభూతీర్భవతస్తత్సమ్పాదయ నః ప్రభో  ॥ ౩॥
త్వత్పాదుకే అవిరతం పరి యే చరన్తి
ధ్యాయన్త్యభద్రనశనే  శుచయో గృణన్తి ।
విన్దన్తి   తే కమలనాభ భవాపవర్గ -
మాశాసతే యది త ఆశిష ఈశ నాన్యే ॥ ౪॥
తద్దేవదేవ  భవతశ్చరణారవిన్ద -

సేవానుభావమిహ పశ్యతు లోక ఏషః ।
యే త్వాం భజన్తి న భజన్త్యుత వోభయేషాం
నిష్ఠాం  ప్రదర్శయ  విభో కురుసృఞ్జయానామ్  ॥ ౫॥
న బ్రహ్మణః  స్వపరభేదమతిస్తవ స్యాత్
సర్వాత్మనః సమదృశః స్వసుఖానుభూతేః ।
సంసేవతాం సురతరోరివ తే ప్రసాదః
సేవానురూపముదయో న విపర్యయోఽత్ర ॥౬॥
శ్రీభగవానువాచ
సమ్యగ్వ్యవసితం రాజన్ భవతా శత్రుకర్శన  ।
కల్యాణీ యేన తే కీర్తిర్లోకాననుభవిష్యతి  ॥ ౭॥
ఋషీణాం పితృదేవానాం సుహృదామపి నః ప్రభో  ।
సర్వేషామపి భూతానామీప్సితః క్రతురాడయమ్  ॥౮॥
విజిత్య నృపతీన్ సర్వాన్ కృత్వా చ జగతీం వశే ।
సమ్భృత్య సర్వసమ్భారానాహరస్వ మహాక్రతుమ్  ॥౯॥
ఏతే తే భ్రాతరో  రాజంల్లోకపాలాంశసమ్భవాః  ।
జితోఽస్మ్యాత్మవతా తేఽహం దుర్జయో యోఽకృతాత్మభిః ॥ ౧౦॥
న కశ్చిన్మత్పరం లోకే తేజసా యశసా శ్రియా  ।
విభూతిభిర్వాభిభవేద్దేవోఽపి  కిము పార్థివః  ॥ ౧౧॥
శ్రీశుక  ఉవాచ
నిశమ్య భగవద్గీతం  ప్రీతః  ఫుల్లముఖామ్బుజః  ।
భ్రాతౄన్  దిగ్విజయేఽయుఙ్క్త విష్ణుతేజోపబృంహితాన్  ॥ ౧౨॥
సహదేవం దక్షిణస్యామాదిశత్సహ సృఞ్జయైః   ।
దిశి ప్రతీచ్యాం  నకులముదీచ్యాం సవ్యసాచినమ్ ।
ప్రాచ్యాం  వృకోదరం మత్స్యైః  కేకయైః  సహ మద్రకైః   ॥ ౧౩॥
తే విజిత్య నృపాన్ వీరా ఆజహ్రుర్దిగ్భ్య   ఓజసా ।
అజాతశత్రవే  భూరి ద్రవిణం  నృప యక్ష్యతే ॥ ౧౪॥
శ్రుత్వాజితం  జరాసన్ధం  నృపతేర్ధ్యాయతో  హరిః ।
ఆహోపాయం తమేవాద్య ఉద్ధవో  యమువాచ హ ॥ ౧౫॥

భీమసేనోఽర్జునః  కృష్ణో బ్రహ్మలిఙ్గధరాస్త్రయః    ।
జగ్ముర్గిరివ్రజం   తాత బృహద్రథసుతో  యతః ॥ ౧౬॥
తే గత్వాఽఽతిథ్యవేలాయాం గృహేషు గృహమేధినమ్ ।
బ్రహ్మణ్యం  సమయాచేరన్ రాజన్యా బ్రహ్మలిఙ్గినః   ॥ ౧౭॥
రాజన్ విద్ధ్యతిథీన్  ప్రాప్తానర్థినో   దూరమాగతాన్ ।
తన్నః ప్రయచ్ఛ  భద్రం  తే యద్వయం కామయామహే ॥ ౧౮॥
కిం దుర్మర్షం  తితిక్షూణాం కిమకార్యమసాధుభిః ।
కిం న దేయం వదాన్యానాం కః పరః సమదర్శినామ్ ॥ ౧౯॥
యోఽనిత్యేన శరీరేణ సతాం గేయం యశో ధ్రువమ్  ।
నాచినోతి స్వయం కల్పః స వాచ్యః శోచ్య ఏవ సః ॥౨౦॥
హరిశ్చన్ద్రో  రన్తిదేవ  ఉఞ్ఛవృత్తిః శిబిర్బలిః ।
వ్యాధః కపోతో బహవో హ్యధ్రువేణ  ధ్రువం  గతాః ॥౨౧॥
శ్రీశుక  ఉవాచ
స్వరైరాకృతిభిస్తాంస్తు  ప్రకోష్ఠైర్జ్యాహతైరపి     ।
రాజన్యబన్ధూన్  విజ్ఞాయ  దృష్టపూర్వానచిన్తయత్  ॥౨౨॥
రాజన్యబన్ధవో  హ్యేతే బ్రహ్మలిఙ్గాని   బిభ్రతి  ।
దదామి భిక్షితం తేభ్య ఆత్మానమపి దుస్త్యజమ్ ॥౨౩॥
బలేర్ను శ్రూయతే  కీర్తిర్వితతా దిక్ష్వకల్మషా ।
ఐశ్వర్యాద్భ్రంశితస్యాపి విప్రవ్యాజేన  విష్ణునా  ॥౨౪॥
శ్రియం  జిహీర్షతేన్ద్రస్య   విష్ణవే  ద్విజరూపిణే ।
జానన్నపి మహీం ప్రాదాద్వార్యమాణోఽపి  దైత్యరాట్  ॥౨౫॥
జీవతా బ్రాహ్మణార్థాయ   కో న్వర్థః  క్షత్రబన్ధునా   ।
దేహేన పతమానేన నేహతా విపులం యశః ॥౨౬॥
ఇత్యుదారమతిః ప్రాహ  కృష్ణార్జునవృకోదరాన్   ।
హే విప్రా వ్రియతాం  కామో దదామ్యాత్మశిరోఽపి వః ॥౨౭॥
శ్రీభగవానువాచ
యుద్ధం  నో దేహి రాజేన్ద్ర  ద్వన్ద్వశో  యది మన్యసే ।

యుద్ధార్థినో   వయం ప్రాప్తా  రాజన్యా నాన్నకాఙ్క్షిణః  ॥౨౮॥
అసౌ వృకోదరః పార్థస్తస్య   భ్రాతార్జునో   హ్యయమ్ ।
అనయోర్మాతులేయం మాం కృష్ణం  జానీహి తే రిపుమ్ ॥౨౯॥
ఏవమావేదితో రాజా జహాసోచ్చైః  స్మ మాగధః ।
ఆహ చామర్షితో  మన్దా యుద్ధం  తర్హి దదామి వః ॥ ౩౦॥
న త్వయా భీరుణాయోత్స్యే యుధి విక్లవతేజసా  ।
మథురాం స్వపురీం త్యక్త్వా సముద్రం  శరణం గతః ॥ ౩౧॥
అయం తు వయసాతుల్యో నాతిసత్త్వో న మే సమః ।
అర్జునో  న భవేద్యోద్ధా భీమస్తుల్యబలో మమ ॥ ౩౨॥
ఇత్యుక్త్వా భీమసేనాయ ప్రాదాయ  మహతీం గదామ్ ।
ద్వితీయాం స్వయమాదాయ నిర్జగామ  పురాద్బహిః ॥ ౩౩॥
తతః సమే ఖలే వీరౌ సంయుక్తావితరేతరౌ ।
జఘ్నతుర్వజ్రకల్పాభ్యాం  గదాభ్యాం రణదుర్మదౌ ॥ ౩౪॥
మణ్డలాని  విచిత్రాణి  సవ్యం దక్షిణమేవ చ ।
చరతోః శుశుభే యుద్ధం  నటయోరివ రఙ్గిణోః  ॥ ౩౫॥
తతశ్చటచటాశబ్దో వజ్రనిష్పేషసన్నిభః  ।
గదయోః క్షిప్తయో రాజన్ దన్తయోరివ దన్తినోః ॥ ౩౬॥
తే వై గదే భుజజవేన నిపాత్యమానే
అన్యోన్యతోంఽసకటిపాదకరోరుజత్రూన్  ।
చూర్ణీబభూవతురుపేత్య  యథార్కశాఖే
సంయుధ్యతోర్ద్విరదయోరివ  దీప్తమన్వ్యోః ॥ ౩౭॥
ఇత్థం  తయోః ప్రహతయోర్గదయోర్నృవీరౌ 
క్రుద్ధౌ  స్వముష్టిభిరయఃస్పరశైరపింష్టామ్    ।
శబ్దస్తయోః   ప్రహరతోరిభయోరివాసీ -
న్నిర్ఘాతవజ్రపరుషస్తలతాడనోత్థః    ॥ ౩౮॥
తయోరేవం ప్రహరతోః  సమశిక్షాబలౌజసోః ।
నిర్విశేషమభూద్యుద్ధమక్షీణజవయోర్నృప  ॥ ౩౯॥
ఏవం తయోర్మహారాజయుధ్యతోః సప్తవింశతిః ।

దినాని నిరగంస్తత్ర సుహృద్వన్నిశి తిష్ఠతోః  ॥ ౪౦॥
ఏకదా మాతులేయం వై ప్రాహ  రాజన్ వృకోదరః ।
న శక్తోఽహం జరాసన్ధం  నిర్జేతుం  యుధి మాధవ ॥ ౪౧॥
శత్రోర్జన్మమృతీ   విద్వాఞ్జీవితం  చ జరాకృతమ్ ।
పార్థమాప్యాయయన్  స్వేన తేజసాచిన్తయద్ధరిః  ॥ ౪౨॥
సఞ్చిన్త్యారివధోపాయం భీమస్యామోఘదర్శనః ।
దర్శయామాస విటపం పాటయన్నివ సంజ్ఞయా  ॥ ౪౩॥
తద్విజ్ఞాయ  మహాసత్త్వో భీమః ప్రహరతాం  వరః ।
గృహీత్వా పాదయోః శత్రుం  పాతయామాసభూతలే ॥ ౪౪॥
ఏకం పాదం పదాఽఽక్రమ్య  దోర్భ్యామన్యం ప్రగృహ్య  సః ।
గుదతః పాటయామాస శాఖమివ మహాగజః ॥ ౪౫॥
ఏకపాదోరువృషణకటిపృష్ఠస్తనాంసకే   ।
ఏకబాహ్వక్షిభ్రూకర్ణే  శకలే దదృశుః ప్రజాః  ॥ ౪౬॥
హాహాకారో మహానాసీన్నిహతే మగధేశ్వరే ।
పూజయామాసతుర్భీమం పరిరభ్య జయాచ్యుతౌ ॥ ౪౭॥
సహదేవం తత్తనయం భగవాన్ భూతభావనః ।
అభ్యషిఞ్చదమేయాత్మా మగధానాం పతిం ప్రభుః  ।
మోచయామాస రాజన్యాన్ సంరుద్ధా మాగధేన యే ॥ ౪౮॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే జరాసన్ధవధో
నామ ద్విసప్తతితమోఽధ్యాయః ॥ ౭౨॥

॥ ఓం నమో భగవతే వాసుదేవాయ ॥

॥ త్రిసప్తతితమోఽధ్యాయః   - ౭౩ ॥
శ్రీశుక  ఉవాచ
అయుతే ద్వే శతాన్యష్టౌ లీలయాయుధి నిర్జితాః  ।

తే నిర్గతా  గిరిద్రోణ్యాం  మలినా మలవాససః ॥ ౧॥
క్షుత్క్షామాః  శుష్కవదనాః సంరోధపరికర్శితాః ।
దదృశుస్తే ఘనశ్యామం పీతకౌశేయవాససమ్ ॥౨॥
శ్రీవత్సాఙ్కం  చతుర్బాహుం పద్మగర్భారుణేక్షణమ్ ।
చారుప్రసన్నవదనం  స్ఫురన్మకరకుణ్డలమ్  ॥ ౩॥
పద్మహస్తం గదాశఙ్ఖరథాఙ్గైరుపలక్షితమ్   ।
కిరీటహారకటకకటిసూత్రాఙ్గదాఞ్చితమ్   ॥ ౪॥
భ్రాజద్వరమణిగ్రీవం   నివీతం వనమాలయా ।
పిబన్త ఇవ చక్షుర్భ్యాం లిహన్త ఇవ జిహ్వయా ॥ ౫॥
జిఘ్రన్త   ఇవ నాసాభ్యాం రమ్భన్త ఇవ బాహుభిః ।
ప్రణేముర్హతపాప్మానో  మూర్ధభిః  పాదయోర్హరేః  ॥౬॥
కృష్ణసన్దర్శనాహ్లాదధ్వస్తసంరోధనక్లమాః     ।
ప్రశశంసుర్హృషీకేశం   గీర్భిః ప్రాఞ్జలయో   నృపాః ॥ ౭॥
రాజాన ఊచుః
నమస్తే దేవదేవేశ ప్రపన్నార్తిహరావ్యయ  ।
ప్రపన్నాన్  పాహి నః కృష్ణ నిర్విణ్ణాన్  ఘోరసంసృతేః ॥౮॥
నైనం  నాథాన్వసూయామోమాగధం మధుసూదన ।
అనుగ్రహో  యద్భవతో రాజ్ఞాం  రాజ్యచ్యుతిర్విభో ॥౯॥
రాజ్యైశ్వర్యమదోన్నద్ధో  న శ్రేయో  విన్దతే  నృపః ।
త్వన్మాయామోహితోఽనిత్యా మన్యతే సమ్పదోఽచలాః ॥ ౧౦॥
మృగతృష్ణాం  యథా బాలా మన్యన్త ఉదకాశయమ్ ।
ఏవం వైకారికీం  మాయామయుక్తా వస్తు చక్షతే ॥ ౧౧॥
వయం పురా శ్రీమదనష్టదృష్టయో  
జిగీషయాస్యా ఇతరేతరస్పృధః ।
ఘ్నన్తః ప్రజాః  స్వా అతినిర్ఘృణాః  ప్రభో
మృత్యుం పురస్త్వావిగణయ్య దుర్మదాః ॥ ౧౨॥
త ఏవ కృష్ణాద్య  గభీరరంహసా
దురన్తవీర్యేణ విచాలితాః శ్రియః  ।

కాలేన తన్వా భవతోఽనుకమ్పయా
వినష్టదర్పాశ్చరణౌ  స్మరామ తే ॥ ౧౩॥
అథో న రాజ్యం మృగతృష్ణిరూపితం
దేహేన శశ్వత్పతతా రుజాం భువా ।
ఉపాసితవ్యం స్పృహయామహే విభో
క్రియాఫలం  ప్రేత్య  చ కర్ణరోచనమ్  ॥ ౧౪॥
తం నః సమాదిశోపాయం యేన తే చరణాబ్జయోః  ।
స్మృతిర్యథా న విరమేదపి సంసరతామిహ ॥ ౧౫॥
కృష్ణాయ  వాసుదేవాయ హరయే పరమాత్మనే ।
ప్రణతక్లేశనాశాయ   గోవిన్దాయ  నమో నమః ॥ ౧౬॥(౨)

శ్రీశుక  ఉవాచ
సంస్తూయమానో భగవాన్ రాజభిర్ముక్తబన్ధనైః   ।
తానాహ కరుణస్తాత శరణ్యః శ్లక్ష్ణయా   గిరా ॥ ౧౭॥
శ్రీభగవానువాచ
అద్య ప్రభృతి  వో భూపా మయ్యాత్మన్యఖిలేశ్వరే ।
సుదృఢా జాయతే భక్తిర్బాఢమాశంసితం తథా ॥ ౧౮॥
దిష్ట్యా  వ్యవసితం భూపా భవన్త ఋతభాషిణః ।
శ్రియైశ్వర్యమదోన్నాహం   పశ్య ఉన్మాదకం నృణామ్ ॥ ౧౯॥
హైహయో  నహుషో వేనో రావణో నరకోఽపరే ।
శ్రీమదాద్భ్రంశితాః  స్థానాద్దేవదైత్యనరేశ్వరాః    ॥౨౦॥
భవన్త ఏతద్విజ్ఞాయ  దేహాద్యుత్పాద్యమన్తవత్ ।
మాం యజన్తోఽధ్వరైర్యుక్తాః  ప్రజా  ధర్మేణ రక్షథ ॥౨౧॥
సన్తన్వన్తః  ప్రజాతన్తూన్   సుఖం దుఃఖం భవాభవౌ ।
ప్రాప్తం  ప్రాప్తం   చ సేవన్తో మచ్చిత్తా విచరిష్యథ ॥౨౨॥
ఉదాసీనాశ్చ దేహాదావాత్మారామా ధృతవ్రతాః  ।
మయ్యావేశ్య మనః సమ్యఙ్ మామన్తే బ్రహ్మ  యాస్యథ ॥౨౩॥
శ్రీశుక  ఉవాచ
ఇత్యాదిశ్య నృపాన్ కృష్ణో భగవాన్ భువనేశ్వరః ।
తేషాం న్యయుఙ్క్త పురుషాన్ స్త్రియో  మజ్జనకర్మణి  ॥౨౪॥

సపర్యాం కారయామాస సహదేవేన భారత ।
నరదేవోచితైర్వస్త్రైర్భూషణైః    స్రగ్విలేపనైః   ॥౨౫॥
భోజయిత్వా వరాన్నేన సుస్నాతాన్ సమలఙ్కృతాన్ ।
భోగైశ్చ  వివిధైర్యుక్తాంస్తామ్బూలాద్యైర్నృపోచితైః    ॥౨౬॥
తే పూజితా ముకున్దేన  రాజానో మృష్టకుణ్డలాః   ।
విరేజుర్మోచితాః క్లేశాత్ప్రావృడన్తే  యథా గ్రహాః  ॥౨౭॥
రథాన్ సదశ్వానారోప్య మణికాఞ్చనభూషితాన్ ।
ప్రీణయ్య  సూనృతైర్వాక్యైః   స్వదేశాన్ ప్రత్యయాపయత్  ॥౨౮॥
త ఏవం మోచితాః కృచ్ఛ్రాత్కృష్ణేన  సుమహాత్మనా ।
యయుస్తమేవ ధ్యాయన్తః కృతాని చ జగత్పతేః ॥౨౯॥
జగదుః ప్రకృతిభ్యస్తే  మహాపురుషచేష్టితమ్  ।
యథాన్వశాసద్భగవాంస్తథా చక్రురతన్ద్రితాః   ॥ ౩౦॥
జరాసన్ధం  ఘాతయిత్వా భీమసేనేన కేశవః ।
పార్థాభ్యాం  సంయుతః ప్రాయాత్సహదేవేన  పూజితః ॥ ౩౧॥
గత్వా తే ఖాణ్డవప్రస్థం    శఙ్ఖాన్  దధ్ముర్జితారయః  ।
హర్షయన్తః  స్వసుహృదో దుర్హృదాం  చాసుఖావహాః ॥ ౩౨॥
తచ్ఛ్రుత్వా ప్రీతమనస  ఇన్ద్రప్రస్థనివాసినః    ।
మేనిరే మాగధం శాన్తం రాజా చాప్తమనోరథః ॥ ౩౩॥
అభివన్ద్యాథ  రాజానం భీమార్జునజనార్దనాః   ।
సర్వమాశ్రావయాఞ్చక్రురాత్మనా   యదనుష్ఠితమ్  ॥ ౩౪॥
నిశమ్య ధర్మరాజస్తత్కేశవేనానుకమ్పితమ్ ।
ఆనన్దాశ్రుకలాం   ముఞ్చన్ ప్రేమ్ణా  నోవాచ కిఞ్చన ॥ ౩౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే కృష్ణాద్యాగమనే
త్రిసప్తతితమోఽధ్యాయః   ॥ ౭౩॥

॥ ఓం నమో భగవతే వాసుదేవాయ ॥

॥ చతుఃసప్తతితమోఽధ్యాయః - ౭౪ ॥
శ్రీశుక  ఉవాచ
ఏవం యుధిష్ఠిరో  రాజా జరాసన్ధవధం  విభోః ।
కృష్ణస్య  చానుభావం తం శ్రుత్వా  ప్రీతస్తమబ్రవీత్    ॥ ౧॥
యుధిష్ఠిర  ఉవాచ
యే స్యుస్త్రైలోక్యగురవః  సర్వే లోకమహేశ్వరాః ।
వహన్తి దుర్లభం  లబ్ధ్వా  శిరసైవానుశాసనమ్  ॥౨॥
స భవానరవిన్దాక్షో  దీనానామీశమానినామ్ ।
ధత్తేఽనుశాసనం భూమంస్తదత్యన్తవిడమ్బనమ్  ॥ ౩॥
న హ్యేకస్యాద్వితీయస్య బ్రహ్మణః  పరమాత్మనః ।
కర్మభిర్వర్ధతే  తేజో హ్రసతే  చ యథా రవేః ॥ ౪॥
న వై తేఽజిత భక్తానాం మమాహమితి మాధవ ।
త్వం తవేతి చ నానాధీః పశూనామివ వైకృతా  ॥ ౫॥
శ్రీశుక  ఉవాచ
ఇత్యుక్త్వా యజ్ఞియే  కాలే వవ్రే యుక్తాన్ స ఋత్విజః ।
కృష్ణానుమోదితః  పార్థో బ్రాహ్మణాన్  బ్రహ్మవాదినః  ॥౬॥
ద్వైపాయనో  భరద్వాజః సుమన్తుర్గౌతమోఽసితః  ।
వసిష్ఠశ్చ్యవనః  కణ్వో మైత్రేయః   కవషస్త్రితః  ॥ ౭॥
విశ్వామిత్రో వామదేవః సుమతిర్జైమినిః  క్రతుః  ।
పైలః  పరాశరో గర్గో వైశమ్పాయన  ఏవ చ ॥౮॥
అథర్వా కశ్యపో ధౌమ్యో రామో భార్గవ  ఆసురిః ।
వీతిహోత్రో మధుచ్ఛన్దా వీరసేనోఽకృతవ్రణః  ॥౯॥
ఉపహూతాస్తథా చాన్యే ద్రోణభీష్మకృపాదయః  ।
ధృతరాష్ట్రః  సహసుతో విదురశ్చ మహామతిః ॥ ౧౦॥
బ్రాహ్మణాః  క్షత్రియా  వైశ్యాః  శూద్రా యజ్ఞదిదృక్షవః  ।
తత్రేయుః  సర్వరాజానో రాజ్ఞాం  ప్రకృతయో  నృప ॥ ౧౧॥

తతస్తే దేవయజనం బ్రాహ్మణాః  స్వర్ణలాఙ్గలైః    ।
కృష్ట్వా  తత్ర యథామ్నాయం దీక్షయాఞ్చక్రిరే  నృపమ్ ॥ ౧౨॥
హైమాః  కిలోపకరణా వరుణస్య యథా పురా ।
ఇన్ద్రాదయో  లోకపాలా విరిఞ్చభవసంయుతాః ॥ ౧౩॥
సగణాః సిద్ధగన్ధర్వా   విద్యాధరమహోరగాః ।
మునయోయక్షరక్షాంసి ఖగకిన్నరచారణాః ॥ ౧౪॥
రాజానశ్చ సమాహూతా రాజపత్న్యశ్చ సర్వశః ।
రాజసూయం సమీయుః స్మ రాజ్ఞః  పాణ్డుసుతస్య  వై ॥ ౧౫॥
మేనిరే కృష్ణభక్తస్య   సూపపన్నమవిస్మితాః ।
అయాజయన్ మహారాజంయాజకా దేవవర్చసః ॥ ౧౬॥
రాజసూయేన విధివత్ప్రచేతసమివామరాః ।
సౌత్యేఽహన్యవనీపాలోయాజకాన్ సదసస్పతీన్ ।
అపూజయన్మహాభాగాన్ యథావత్సుసమాహితః ॥ ౧౭॥
సదస్యాగ్ర్యార్హణార్హం    వై విమృశన్తః సభాసదః ।
నాధ్యగచ్ఛన్ననైకాన్త్యాత్సహదేవస్తదాబ్రవీత్   ॥ ౧౮॥
అర్హతి  హ్యచ్యుతః శ్రైష్ఠ్యం   భగవాన్ సాత్వతామ్పతిః ।
ఏష వై దేవతాః సర్వా దేశకాలధనాదయః ॥ ౧౯॥
యదాత్మకమిదం విశ్వం క్రతవశ్చ  యదాత్మకాః ।
అగ్నిరాహుతయో మన్త్రాః  సాఙ్ఖ్యం  యోగశ్చ యత్పరః ॥౨౦॥
ఏక ఏవాద్వితీయోఽసావైతదాత్మ్యమిదం  జగత్ ।
ఆత్మనాఽఽత్మాశ్రయః  సభ్యాః సృజత్యవతి హన్త్యజః ॥౨౧॥
వివిధానీహ కర్మాణి జనయన్ యదవేక్షయా ।
ఈహతే యదయం సర్వః శ్రేయో  ధర్మాదిలక్షణమ్ ॥౨౨॥
తస్మాత్కృష్ణాయ  మహతే దీయతాం పరమార్హణమ్  ।
ఏవం చేత్సర్వభూతానామాత్మనశ్చార్హణం  భవేత్ ॥౨౩॥
సర్వభూతాత్మభూతాయ కృష్ణాయానన్యదర్శినే  ।
దేయం శాన్తాయ పూర్ణాయ  దత్తస్యానన్త్యమిచ్ఛతా ॥౨౪॥
ఇత్యుక్త్వా సహదేవోఽభూత్తూష్ణీం   కృష్ణానుభావవిత్  ।

తచ్ఛ్రుత్వా తుష్టువుః  సర్వే సాధు సాధ్వితి సత్తమాః ॥౨౫॥
శ్రుత్వా  ద్విజేరితం రాజా జ్ఞాత్వా  హార్దం  సభాసదామ్ ।
సమర్హయద్ధృషీకేశం   ప్రీతః  ప్రణయవిహ్వలః  ॥౨౬॥
తత్పాదావవనిజ్యాపః శిరసా లోకపావనీః ।
సభార్యః సానుజామాత్యః సకుటుమ్బోఽవహన్ముదా ॥౨౭॥
వాసోభిః పీతకౌశేయైర్భూషణైశ్చ   మహాధనైః  ।
అర్హయిత్వాశ్రుపూర్ణాక్షో    నాశకత్సమవేక్షితుమ్ ॥౨౮॥
ఇత్థం  సభాజితం వీక్ష్య సర్వే ప్రాఞ్జలయో   జనాః ।
నమో జయేతి నేముస్తం నిపేతుః పుష్పవృష్టయః  ॥౨౯॥
ఇత్థం  నిశమ్య దమఘోషసుతః స్వపీఠా-

దుత్థాయ  కృష్ణగుణవర్ణనజాతమన్యుః   ।
ఉత్క్షిప్య  బాహుమిదమాహ సదస్యమర్షీ
సంశ్రావయన్  భగవతే పరుషాణ్యభీతః ॥ ౩౦॥
ఈశో దురత్యయః కాల ఇతి సత్యవతీ శ్రుతిః  ।
వృద్ధానామపి  యద్బుద్ధిర్బాలవాక్యైర్విభిద్యతే   ॥ ౩౧॥
యూయం పాత్రవిదాం  శ్రేష్ఠా  మా మన్ధ్వం  బాలభాషీతమ్ ।
సదసస్పతయః సర్వే కృష్ణో యత్సమ్మతోఽర్హణే  ॥ ౩౨॥
తపోవిద్యావ్రతధరాన్  జ్ఞానవిధ్వస్తకల్మషాన్  ।
పరమఋషీన్ బ్రహ్మనిష్ఠాంల్లోకపాలైశ్చ     పూజితాన్ ॥ ౩౩॥
సదస్పతీనతిక్రమ్య  గోపాలః కులపాంసనః ।
యథా కాకః పురోడాశం సపర్యాం కథమర్హతి  ॥ ౩౪॥
వర్ణాశ్రమకులాపేతః   సర్వధర్మబహిష్కృతః ।
స్వైరవర్తీ  గుణైర్హీనః   సపర్యాం కథమర్హతి  ॥ ౩౫॥
యయాతినైషాం  హి కులం శప్తం సద్భిర్బహిష్కృతమ్ ।
వృథాపానరతం శశ్వత్సపర్యాం కథమర్హతి  ॥ ౩౬॥
బ్రహ్మర్షిసేవితాన్   దేశాన్ హిత్వైతేఽబ్రహ్మవర్చసమ్   ।
సముద్రం  దుర్గమాశ్రిత్య   బాధన్తే దస్యవః ప్రజాః  ॥ ౩౭॥

ఏవమాదీన్యభద్రాణి  బభాషే నష్టమఙ్గలః   ।
నోవాచ కిఞ్చిద్భగవాన్ యథా సింహః శివారుతమ్ ॥ ౩౮॥
భగవన్నిన్దనం  శ్రుత్వా  దుఃసహం తత్సభాసదః ।
కర్ణౌ పిధాయ నిర్జగ్ముః  శపన్తశ్చేదిపం రుషా ॥ ౩౯॥
నిన్దాం  భగవతః శ‍ృణ్వంస్తత్పరస్య జనస్య వా ।
తతో నాపైతి  యః సోఽపియాత్యధః సుకృతాచ్చ్యుతః ॥ ౪౦॥
తతః పాణ్డుసుతాః  క్రుద్ధా  మత్స్యకైకయసృఞ్జయాః   ।
ఉదాయుధాః సముత్తస్థుః  శిశుపాలజిఘాంసవః ॥ ౪౧॥
తతశ్చైద్యస్త్వసమ్భ్రాన్తో   జగృహే ఖడ్గచర్మణీ  ।
భర్త్సయన్ కృష్ణపక్షీయాన్  రాజ్ఞః  సదసి భారత ॥ ౪౨॥
తావదుత్థాయ  భగవాన్ స్వాన్ నివార్య స్వయం రుషా ।
శిరః క్షురాన్తచక్రేణ  జహారాపతతో రిపోః ॥ ౪౩॥
శబ్దః  కోలాహలోఽప్యాసీచ్ఛిశుపాలే హతే మహాన్ ।
తస్యానుయాయినోభూపా దుద్రువుర్జీవితైషిణః    ॥ ౪౪॥
చైద్యదేహోత్థితం   జ్యోతిర్వాసుదేవముపావిశత్ ।
పశ్యతాం సర్వభూతానాముల్కేవ భువి ఖాచ్చ్యుతా ॥ ౪౫॥
జన్మత్రయానుగుణితవైరసంరబ్ధయా    ధియా ।
ధ్యాయంస్తన్మయతాంయాతో భావో హి భవకారణమ్ ॥ ౪౬॥
ఋత్విగ్భ్యః ససదస్యేభ్యో దక్షిణాం విపులామదాత్ ।
సర్వాన్ సమ్పూజ్య విధివచ్చక్రేఽవభృథమేకరాట్  ॥ ౪౭॥
సాధయిత్వా క్రతుం  రాజ్ఞః  కృష్ణో యోగేశ్వరేశ్వరః ।
ఉవాస కతిచిన్మాసాన్ సుహృద్భిరభియాచితః ॥ ౪౮॥
తతోఽనుజ్ఞాప్య  రాజానమనిచ్ఛన్తమపీశ్వరః ।
యయౌ సభార్యః సామాత్యః స్వపురం దేవకీసుతః ॥ ౪౯॥
వర్ణితం  తదుపాఖ్యానం మయా తే బహువిస్తరమ్ ।
వైకుణ్ఠవాసినోర్జన్మ    విప్రశాపాత్పునః  పునః ॥ ౫౦॥
రాజసూయావభృథ్యేన స్నాతో రాజాయుధిష్ఠిరః  ।

బ్రహ్మక్షత్రసభామధ్యే   శుశుభే సురరాడివ ॥ ౫౧॥
రాజ్ఞా సభాజితాః సర్వే సురమానవఖేచరాః ।
కృష్ణం  క్రతుం  చ శంసన్తః స్వధామాని యయుర్ముదా ॥ ౫౨॥
దుర్యోధనమృతే పాపం కలిం కురుకులామయమ్ ।
యోన సేహే శ్రియం  స్ఫీతాం దృష్ట్వా  పాణ్డుసుతస్య  తామ్ ॥ ౫౩॥
య ఇదం కీర్తయేద్విష్ణోః  కర్మ చైద్యవధాదికమ్  ।
రాజమోక్షం వితానం చ సర్వపాపైః  ప్రముచ్యతే  ॥ ౫౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే శిశుపాలవధో
నామ చతుఃసప్తతితమోఽధ్యాయః ॥ ౭౪॥

॥ ఓం నమో భగవతే వాసుదేవాయ ॥

॥ పఞ్చసప్తతితమోఽధ్యాయః - ౭౫ ॥
రాజోవాచ
అజాతశత్రోస్తం   దృష్ట్వా  రాజసూయమహోదయమ్ ।
సర్వే ముముదిరే బ్రహ్మన్  నృదేవా యే సమాగతాః ॥ ౧॥
దుర్యోధనం వర్జయిత్వా  రాజానః సర్షయః  సురాః ।
ఇతి శ్రుతం  నో భగవంస్తత్ర కారణముచ్యతామ్ ॥౨॥
ఋషిరువాచ
పితామహస్య తే యజ్ఞే రాజసూయే మహాత్మనః ।
బాన్ధవాః  పరిచర్యాయాం తస్యాసన్ ప్రేమబన్ధనాః   ॥ ౩॥
భీమో మహానసాధ్యక్షో ధనాధ్యక్షః సుయోధనః ।
సహదేవస్తు పూజాయాం నకులో ద్రవ్యసాధనే  ॥ ౪॥
గురుశుశ్రూషణే  జిష్ణుః  కృష్ణః  పాదావనేజనే ।
పరివేషణే ద్రుపదజా  కర్ణో దానే మహామనాః ॥ ౫॥
యుయుధానో వికర్ణశ్చ  హార్దిక్యో  విదురాదయః ।

బాహ్లీకపుత్రా  భూర్యాద్యా యే చ సన్తర్దనాదయః  ॥౬॥
నిరూపితా మహాయజ్ఞే నానాకర్మసు తే తదా ।
ప్రవర్తన్తే    స్మ రాజేన్ద్ర  రాజ్ఞః  ప్రియచికీర్షవః   ॥ ౭॥
ఋత్విక్సదస్యబహువిత్సు సుహృత్తమేషు
స్విష్టేషు  సూనృతసమర్హణదక్షిణాభిః  ।
చైద్యే  చ సాత్వతపతేశ్చరణం ప్రవిష్టే
చక్రుస్తతస్త్వవభృథస్నపనం    ద్యునద్యామ్ ॥౮॥
మృదఙ్గశఙ్ఖపణవధున్ధుర్యానకగోముఖాః    ।
వాదిత్రాణి  విచిత్రాణి  నేదురావభృథోత్సవే ॥౯॥
నర్తక్యో ననృతుర్హృష్టా  గాయకాయూథశో జగుః ।
వీణావేణుతలోన్నాదస్తేషాం స దివమస్పృశత్ ॥ ౧౦॥
చిత్రధ్వజపతాకాగ్రైరిభేన్ద్రస్యన్దనార్వభిః     ।
స్వలఙ్కృతైర్భటైర్భూపా   నిర్యయూ రుక్మమాలినః ॥ ౧౧॥
యదుసృఞ్జయకామ్బోజకురుకేకయకోసలాః  ।
కమ్పయన్తో భువం సైన్యైర్యజమానపురఃసరాః   ॥ ౧౨॥
సదస్యర్త్విగ్ద్విజశ్రేష్ఠా    బ్రహ్మఘోషేణ  భూయసా ।
దేవర్షిపితృగన్ధర్వాస్తుష్టువుః    పుష్పవర్షిణః  ॥ ౧౩॥
స్వలఙ్కృతా నరా నార్యో గన్ధస్రగ్భూషణామ్బరైః    ।
విలిమ్పన్త్యోఽభిషిఞ్చన్త్యో విజహ్రుర్వివిధై  రసైః  ॥ ౧౪॥
తైలగోరసగన్ధోదహరిద్రాసాన్ద్రకుఙ్కుమైః      ।
పుమ్భిర్లిప్తాః  ప్రలిమ్పన్త్యో  విజహ్రుర్వారయోషితః  ॥ ౧౫॥
గుప్తా నృభిర్నిరగమన్నుపలబ్ధుమేత -
ద్దేవ్యో  యథా దివి విమానవరైర్నృదేవ్యః  ।
తా మాతులేయసఖిభిః పరిషిచ్యమానాః
సవ్రీడహాసవికసద్వదనా  విరేజుః ॥ ౧౬॥
తా దేవరానుత సఖీన్ సిషిచుర్దృతీభిః
క్లిన్నామ్బరా  వివృతగాత్రకుచోరుమధ్యాః  ।
ఔత్సుక్యముక్తకబరాచ్చ్యవమానమాల్యాః

క్షోభం దధుర్మలధియాం రుచిరైర్విహారైః   ॥ ౧౭॥
స సమ్రాడ్  రథమారుఢః సదశ్వం రుక్మమాలినమ్ ।
వ్యరోచత స్వపత్నీభిః క్రియాభిః  క్రతురాడివ  ॥ ౧౮॥
పత్నీసమ్యాజావభృథ్యైశ్చరిత్వా  తే తమృత్విజః ।
ఆచాన్తం స్నాపయాఞ్చక్రుర్గఙ్గాయాం    సహ కృష్ణయా  ॥ ౧౯॥
దేవదున్దుభయో  నేదుర్నరదున్దుభిభిః  సమమ్ ।
ముముచుః పుష్పవర్షాణి  దేవర్షిపితృమానవాః  ॥౨౦॥
సస్నుస్తత్ర తతః సర్వే వర్ణాశ్రమయుతా   నరాః ।
మహాపాతక్యపి యతః సద్యో ముచ్యేత కిల్బిషాత్ ॥౨౧॥
అథ రాజాహతే క్షౌమే పరిధాయ స్వలఙ్కృతః ।
ఋత్విక్సదస్యవిప్రాదీనానర్చాభరణామ్బరైః   ॥౨౨॥
బన్ధూఞ్జ్ఞాతినృపాన్   మిత్రసుహృదోఽన్యాంశ్చ  సర్వశః ।
అభీక్ష్ణం  పూజయామాస నారాయణపరో నృపః ॥౨౩॥
సర్వే జనాః సురరుచో మణికుణ్డలస్ర  -
గుష్ణీషకఞ్చుకదుకూలమహార్ఘ్యహారాః   ।
నార్యశ్చ కుణ్డలయుగాలకవృన్దజుష్ట   -
వక్త్రశ్రియః   కనకమేఖలయా విరేజుః ॥౨౪॥
అథర్త్విజో మహాశీలాః సదస్యా బ్రహ్మవాదినః  ।
బ్రహ్మక్షత్రియవిట్   శూద్రా రాజానో యే సమాగతాః ॥౨౫॥
దేవర్షిపితృభూతాని  లోకపాలాః సహానుగాః ।
పూజితాస్తమనుజ్ఞాప్య  స్వధామాని యయుర్నృప ॥౨౬॥
హరిదాసస్య రాజర్షే రాజసూయమహోదయమ్ ।
నైవాతృప్యన్  ప్రశంసన్తః  పిబన్ మర్త్యోఽమృతం యథా ॥౨౭॥
తతోయుధిష్ఠిరో  రాజా సుహృత్సమ్బన్ధిబాన్ధవాన్   ।
ప్రేమ్ణా  నివారయామాస కృష్ణం  చ త్యాగకాతరః ॥౨౮॥
భగవానపి తత్రాఙ్గ  న్యవాత్సీత్తత్ప్రియఙ్కరః ।
ప్రస్థాప్య   యదువీరాంశ్చ సామ్బాదీంశ్చ కుశస్థలీమ్  ॥౨౯॥

ఇత్థం  రాజా ధర్మసుతో మనోరథమహార్ణవమ్  ।
సుదుస్తరం సముత్తీర్య కృష్ణేనాసీద్గతజ్వరః   ॥ ౩౦॥
ఏకదాన్తఃపురే తస్య వీక్ష్య దుర్యోధనః శ్రియమ్  ।
అతప్యద్రాజసూయస్య  మహిత్వం చాచ్యుతాత్మనః ॥ ౩౧॥
యస్మిన్ నరేన్ద్రదితిజేన్ద్రసురేన్ద్రలక్ష్మీః  
నానా విభాన్తి కిల విశ్వసృజోపకౢప్తాః  ।
తాభిః పతీన్ ద్రుపదరాజసుతోపతస్థే
యస్యాం విషక్తహృదయః కురురాడతప్యత్ ॥ ౩౨॥
యస్మింస్తదా మధుపతేర్మహిషీసహస్రం
శ్రోణీభరేణ  శనకైః  క్వణదఙ్ఘ్రిశోభమ్  ।
మధ్యే సుచారు కుచకుఙ్కుమశోణహారం
శ్రీమన్ముఖం  ప్రచలకుణ్డలకున్తలాఢ్యమ్   ॥ ౩౩॥
సభాయాం మయకౢప్తాయాం  క్వాపి ధర్మసుతోఽధిరాట్ ।
వృతోఽనుజైర్బన్ధుభిశ్చ   కృష్ణేనాపి  స్వచక్షుషా ॥ ౩౪॥
ఆసీనః కాఞ్చనే సాక్షాదాసనే మఘవానివ ।
పారమేష్ఠ్యశ్రీయా   జుష్టః  స్తూయమానశ్చ వన్దిభిః  ॥ ౩౫॥
తత్ర దుర్యోధనో మానీ పరీతో భ్రాతృభిర్నృప  ।
కిరీటమాలీ న్యవిశదసిహస్తః క్షిపన్ రుషా ॥ ౩౬॥
స్థలేఽభ్యగృహ్ణాద్వస్త్రాన్తం     జలం మత్వా స్థలేఽపతత్  ।
జలే చ స్థలవద్భ్రాన్త్యా  మయమాయావిమోహితః ॥ ౩౭॥
జహాస భీమస్తం దృష్ట్వా  స్త్రియో  నృపతయోఽపరే ।
నివార్యమాణా అప్యఙ్గ రాజ్ఞా కృష్ణానుమోదితాః  ॥ ౩౮॥
స వ్రీడితోఽవాగ్వదనో  రుషాజ్వల-
న్నిష్క్రమ్య తూష్ణీం  ప్రయయౌ  గజాహ్వయమ్ ।
హా హేతి శబ్దః  సుమహానభూత్సతా-

మజాతశత్రుర్విమనా  ఇవాభవత్ ।
బభూవ తూష్ణీం  భగవాన్ భువో భరం
సముజ్జిహీర్షుర్భ్రమతి   స్మ యద్దృశా  ॥ ౩౯॥
ఏతత్తేఽభిహితం రాజన్ యత్పృష్టోఽహమిహ  త్వయా ।

సుయోధనస్య దౌరాత్మ్యం రాజసూయే మహాక్రతౌ  ॥ ౪౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే దుర్యోధన-
మానభఙ్గో నామ పఞ్చసప్తతితమోఽధ్యాయః ॥ ౭౫॥

॥ ఓం నమో భగవతే వాసుదేవాయ ॥

॥ షట్సప్తతితమోఽధ్యాయః - ౭౬ ॥
శ్రీశుక  ఉవాచ
అథాన్యదపి కృష్ణస్య  శ‍ృణు కర్మాద్భుతం నృప ।
క్రీడానరశరీరస్య  యథా సౌభపతిర్హతః  ॥ ౧॥
శిశుపాలసఖః శాల్వో రుక్మిణ్యుద్వాహ ఆగతః ।
యదుభిర్నిర్జితః  సఙ్ఖ్యే  జరాసన్ధాదయస్తథా  ॥౨॥
శాల్వః ప్రతిజ్ఞామకరోచ్ఛృణ్వతాం   సర్వభూభుజామ్ ।
అయాదవీం క్ష్మాం కరిష్యే పౌరుషం మమ పశ్యత ॥ ౩॥
ఇతి మూఢః ప్రతిజ్ఞాయ   దేవం పశుపతిం ప్రభుమ్  ।
ఆరాధయామాస నృపః పాంసుముష్టిం  సకృద్గ్రసన్  ॥ ౪॥
సంవత్సరాన్తే భగవానాశుతోష ఉమాపతిః ।
వరేణ చ్ఛన్దయామాస  శాల్వం శరణమాగతమ్ ॥ ౫॥
దేవాసురమనుష్యాణాం గన్ధర్వోరగరక్షసామ్  ।
అభేద్యం కామగం వవ్రే స యానం వృష్ణిభీషణమ్  ॥౬॥
తథేతి గిరిశాదిష్టో మయః పరపురఞ్జయః  ।
పురం నిర్మాయ శాల్వాయ ప్రాదాత్సౌభమయస్మయమ్  ॥ ౭॥
స లబ్ధ్వా  కామగంయానం తమోధామ దురాసదమ్ ।
యయౌద్వారవతీం శాల్వో వైరం  వృష్ణికృతం  స్మరన్ ॥౮॥
నిరుధ్య సేనయా శాల్వో మహత్యా భరతర్షభ  ।
పురీం బభఞ్జోపవనాన్యుద్యానాని  చ సర్వశః ॥౯॥

స గోపురాణి ద్వారాణి ప్రాసాదాట్టాలతోలికాః   ।
విహారాన్ స విమానాగ్ర్యాన్నిపేతుః  శస్త్రవృష్టయః   ॥ ౧౦॥
శిలా ద్రుమాశ్చాశనయః  సర్పా ఆసారశర్కరాః ।
ప్రచణ్డశ్చక్రవాతోఽభూద్రజసాఽఽచ్ఛాదితా     దిశః ॥ ౧౧॥
ఇత్యర్ద్యమానా  సౌభేన కృష్ణస్య  నగరీ భృశమ్ ।
నాభ్యపద్యత శం రాజంస్త్రిపురేణ  యథా మహీ ॥ ౧౨॥
ప్రద్యుమ్నో  భగవాన్ వీక్ష్య బాధ్యమానా నిజాః ప్రజాః  ।
మా భైష్టేత్యభ్యధాద్వీరో   రథారూఢో మహాయశాః ॥ ౧౩॥
సాత్యకిశ్చారుదేష్ణశ్చ  సామ్బోఽక్రూరః  సహానుజః ।
హార్దిక్యో  భానువిన్దశ్చ  గదశ్చ శుకసారణౌ ॥ ౧౪॥
అపరే చ మహేష్వాసా రథయూథపయూథపాః ।
నిర్యయుర్దంశితా  గుప్తా రథేభాశ్వపదాతిభిః ॥ ౧౫॥
తతః ప్రవవృతే  యుద్ధం  శాల్వానాం యదుభిః సహ ।
యథాసురాణాం విబుధైస్తుములం  లోమహర్షణమ్  ॥ ౧౬॥
తాశ్చ సౌభపతేర్మాయా దివ్యాస్త్రై రుక్మిణీసుతః ।
క్షణేన నాశయామాస నైశం  తమ ఇవోష్ణగుః  ॥ ౧౭॥
వివ్యాధ పఞ్చవింశత్యా స్వర్ణపుఙ్ఖైరయోముఖైః    ।
శాల్వస్య ధ్వజినీపాలం శరైః  సన్నతపర్వభిః ॥ ౧౮॥
శతేనాతాడయచ్ఛాల్వమేకైకేనాస్య  సైనికాన్  ।
దశభిర్దశభిర్నేతౄన్  వాహనాని త్రిభిస్త్రిభిః   ॥ ౧౯॥
తదద్భుతం మహత్కర్మ ప్రద్యుమ్నస్య  మహాత్మనః ।
దృష్ట్వా  తం పూజయామాసుః సర్వే స్వపరసైనికాః  ॥౨౦॥
బహురూపైకరూపం  తద్దృశ్యతే  న చ దృశ్యతే ।
మాయామయం మయకృతం దుర్విభావ్యం పరైరభూత్  ॥౨౧॥
క్వచిద్భూమౌ క్వచిద్వ్యోమ్ని గిరిమూర్ధ్ని  జలే క్వచిత్ ।
అలాతచక్రవద్భ్రామ్యత్సౌభం  తద్దురవస్థితమ్   ॥౨౨॥
యత్ర యత్రోపలక్ష్యేత  ససౌభః సహ సైనికః  ।

శాల్వస్తతస్తతోఽముఞ్చఞ్ఛరాన్  సాత్వతయూథపాః ॥౨౩॥
శరైరగ్న్యర్కసంస్పర్శైరాశీవిషదురాసదైః    ।
పీడ్యమానపురానీకః శాల్వోఽముహ్యత్పరేరితైః  ॥౨౪॥
శాల్వానీకపశస్త్రౌఘైర్వృష్ణివీరా    భృశార్దితాః  ।
న తత్యజూ రణం స్వం స్వం లోకద్వయజిగీషవః ॥౨౫॥
శాల్వామాత్యో ద్యుమాన్ నామ ప్రద్యుమ్నం  ప్రాక్ప్రపీడితః  ।
ఆసాద్య గదయామౌర్వ్యా వ్యాహత్య వ్యనదద్బలీ ॥౨౬॥
ప్రద్యుమ్నం  గదయా శీర్ణవక్షఃస్థలమరిన్దమమ్    ।
అపోవాహ రణాత్సూతో ధర్మవిద్దారుకాత్మజః  ॥౨౭॥
లబ్ధసమ్జ్ఞో  ముహూర్తేన కార్ష్ణిః  సారథిమబ్రవీత్  ।
అహో అసాధ్విదం సూత యద్రణాన్మేఽపసర్పణమ్  ॥౨౮॥
న యదూనాం కులే జాతః శ్రూయతే  రణవిచ్యుతః ।
వినా మత్క్లీబచిత్తేన  సూతేన ప్రాప్తకిల్బిషాత్   ॥౨౯॥
కిం ను వక్ష్యేఽభిసఙ్గమ్య  పితరౌ రామకేశవౌ ।
యుద్ధాత్సమ్యగపక్రాన్తః    పృష్టస్తత్రాత్మనః    క్షమమ్ ॥ ౩౦॥
వ్యక్తం  మే కథయిష్యన్తి హసన్త్యో భ్రాతృజామయః  ।
క్లైబ్యం  కథం కథం వీర తవాన్యైః  కథ్యతాం మృధే ॥ ౩౧॥
సారథిరువాచ
ధర్మం విజానతాఽఽయుష్మన్ కృతమేతన్మయా విభో ।
సూతః కృచ్ఛ్రగతం రక్షేద్రథినం  సారథిం రథీ ॥ ౩౨॥
ఏతద్విదిత్వా తు భవాన్ మయాపోవాహితో రణాత్ ।
ఉపసృష్టః  పరేణేతి మూర్చ్ఛితో గదయా హతః ॥ ౩౩॥
ఇతి శ్రీమద్భాగవతే  మహాపురాణే పారమహంస్యాం సంహితాయాం
దశమస్కన్ధే ఉత్తరార్ధే శాల్వయుద్ధే షట్సప్తతితమోఽధ్యాయః ॥ ౭౬॥

॥ ఓం నమో భగవతే వాసుదేవాయ ॥

॥ సప్తసప్తతితమోఽధ్యాయః  - ౭౭ ॥
శ్రీశుక  ఉవాచ
స తూపస్పృశ్య సలిలం దంశితో ధృతకార్ముకః ।
నయ మాం ద్యుమతః పార్శ్వం వీరస్యేత్యాహ సారథిమ్ ॥ ౧॥
విధమన్తం స్వసైన్యాని  ద్యుమన్తం రుక్మిణీసుతః ।
ప్రతిహత్య  ప్రత్యవిధ్యన్నారాచైరష్టభిః    స్మయన్ ॥౨॥
చతుర్భిశ్చతురో వాహాన్ సూతమేకేన చాహనత్ ।
ద్వాభ్యాం ధనుశ్చ కేతుం చ శరేణాన్యేన వై శిరః ॥ ౩॥
గదసాత్యకిసామ్బాద్యా జఘ్నుః సౌభపతేర్బలమ్ ।
పేతుః సముద్రే సౌభేయాః సర్వే సఞ్ఛిన్నకన్ధరాః  ॥ ౪॥
ఏవం యదూనాం శాల్వానాం నిఘ్నతామితరేతరమ్ ।
యుద్ధం  త్రిణవరాత్రం   తదభూత్తుములముల్బణమ్ ॥ ౫॥
ఇన్ద్రప్రస్థం    గతః కృష్ణ ఆహూతో ధర్మసూనునా ।
రాజసూయేఽథ నిర్వృత్తే శిశుపాలే చ సంస్థితే  ॥౬॥
కురువృద్ధాననుజ్ఞాప్య   మునీంశ్చ ససుతాం పృథామ్ ।
నిమిత్తాన్యతిఘోరాణి పశ్యన్ ద్వారవతీం యయౌ ॥ ౭॥
ఆహ చాహమిహాయాత ఆర్యమిశ్రాభిసఙ్గతః   ।
రాజన్యాశ్చైద్యపక్షీయా నూనం హన్యుః పురీం మమ ॥౮॥
వీక్ష్య తత్కదనం స్వానాం నిరూప్య పురరక్షణమ్ ।
సౌభం చ శాల్వరాజం చ దారుకం ప్రాహ  కేశవః ॥౯॥
రథం ప్రాపయ  మే సూత శాల్వస్యాన్తికమాశు వై ।
సమ్భ్రమస్తే న కర్తవ్యో  మాయావీ సౌభరాడయమ్ ॥ ౧౦॥
ఇత్యుక్తశ్చోదయామాస రథమాస్థాయ  దారుకః ।
విశన్తం దదృశుః సర్వే స్వే పరే చారుణానుజమ్ ॥ ౧౧॥
శాల్వశ్చ కృష్ణమాలోక్య  హతప్రాయబలేశ్వరః  ।
ప్రాహరత్కృష్ణసూతాయ   శక్తిం భీమరవాం మృధే ॥ ౧౨॥

తామాపతన్తీం నభసి మహోల్కామివ రంహసా ।
భాసయన్తీం దిశః శౌరిః సాయకైః  శతధాచ్ఛినత్ ॥ ౧౩॥
తం చ షోడశభిర్విద్ధ్వా  బాణైః  సౌభం చ ఖే భ్రమత్  ।
అవిధ్యచ్ఛరసన్దోహైః   ఖం సూర్య ఇవ రశ్మిభిః ॥ ౧౪॥
శాల్వః శౌరేస్తు దోః సవ్యం సశార్ఙ్గం  శార్ఙ్గధన్వనః  ।
బిభేద న్యపతద్ధస్తాచ్ఛార్ఙ్గమాసీత్తదద్భుతమ్   ॥ ౧౫॥
హాహాకారో మహానాసీద్భూతానాం తత్ర పశ్యతామ్ ।
వినద్య సౌభరాడుచ్చైరిదమాహ  జనార్దనమ్  ॥ ౧౬॥
యత్త్వయామూఢ నః సఖ్యుర్భ్రాతుర్భార్యా హృతేక్షతామ్ ।
ప్రమత్తః  స సభామధ్యే త్వయా వ్యాపాదితః సఖా ॥ ౧౭॥
తం త్వాద్య నిశితైర్బాణైరపరాజితమానినమ్   ।
నయామ్యపునరావృత్తిం యది తిష్ఠేర్మమాగ్రతః   ॥ ౧౮॥
శ్రీభగవానువాచ
వృథా త్వం కత్థసే  మన్ద న పశ్యస్యన్తికేఽన్తకమ్  ।
పౌరుషం దర్శయన్తి స్మ శూరా న బహుభాషిణః ॥ ౧౯॥
ఇత్యుక్త్వా భగవాఞ్ఛాల్వం గదయా భీమవేగయా ।
తతాడ జత్రౌ సంరబ్ధః  స చకమ్పే వమన్నసృక్ ॥౨౦॥
గదాయాం సన్నివృత్తాయాం శాల్వస్త్వన్తరధీయత  ।
తతో ముహూర్త ఆగత్య పురుషః శిరసాచ్యుతమ్ ।
దేవక్యా ప్రహితోఽస్మీతి  నత్వా ప్రాహ  వచో రుదన్ ॥౨౧॥
కృష్ణ కృష్ణ మహాబాహో పితా తే పితృవత్సల ।
బద్ధ్వాపనీతః  శాల్వేన సౌనికేన యథా పశుః ॥౨౨॥
నిశమ్య విప్రియం  కృష్ణో మానుషీం ప్రకృతిం  గతః ।
విమనస్కో ఘృణీ స్నేహాద్బభాషే ప్రాకృతో  యథా ॥౨౩॥
కథం రామమసమ్భ్రాన్తం జిత్వాజేయం సురాసురైః  ।
శాల్వేనాల్పీయసా నీతః పితా మే బలవాన్ విధిః ॥౨౪॥
ఇతి బ్రువాణే  గోవిన్దే సౌభరాట్ ప్రత్యుపస్థితః   ।

వసుదేవమివానీయ కృష్ణం  చేదమువాచ సః ॥౨౫॥
ఏష తే జనితా తాతో యదర్థమిహ  జీవసి ।
వధిష్యే వీక్షతస్తేఽముమీశశ్చేత్పాహి బాలిశ ॥౨౬॥
ఏవం నిర్భర్త్స్య మాయావీ ఖడ్గేనానకదున్దుభేః   ।
ఉత్కృత్య శిర ఆదాయ ఖస్థం  సౌభం సమావిశత్ ॥౨౭॥
తతో ముహూర్తం ప్రకృతావుపప్లుతః 
స్వబోధ ఆస్తే స్వజనానుషఙ్గతః  ।
మహానుభావస్తదబుధ్యదాసురీం
మాయాం స శాల్వప్రసృతాం  మయోదితామ్ ॥౨౮॥
న తత్ర దూతం న పితుః కలేవరం
ప్రబుద్ధ  ఆజౌ సమపశ్యదచ్యుతః ।
స్వాప్నం యథా చామ్బరచారిణం రిపుం
సౌభస్థమాలోక్య  నిహన్తుముద్యతః ॥౨౯॥
ఏవం వదన్తి రాజర్షే ఋషయః కే చ నాన్వితాః ।
యత్స్వవాచో విరుధ్యేత నూనం తే న స్మరన్త్యుత ॥ ౩౦॥
క్వ శోకమోహౌ స్నేహో వా భయం వా యేఽజ్ఞసమ్భవాః  ।
క్వ చాఖణ్డితవిజ్ఞానజ్ఞానైశ్వర్యస్త్వఖణ్డితః       ॥ ౩౧॥
యత్పాదసేవోర్జితయాఽఽత్మవిద్యయా
హిన్వన్త్యనాద్యాత్మవిపర్యయగ్రహమ్  ।
లభన్త ఆత్మీయమనన్తమైశ్వరం
కుతో ను మోహః పరమస్య సద్గతేః  ॥ ౩౨॥
తం శస్త్రపూగైః   ప్రహరన్తమోజసా
శాల్వం శరైః  శౌరిరమోఘవిక్రమః  ।
విద్ధ్వాచ్ఛినద్వర్మ  ధనుః శిరోమణిం
సౌభం చ శత్రోర్గదయా   రురోజ హ ॥ ౩౩॥
తత్కృష్ణహస్తేరితయా  విచూర్ణితం
పపాత తోయే గదయా సహస్రధా  ।
విసృజ్య తద్భూతలమాస్థితో  గదా-

ముద్యమ్య శాల్వోఽచ్యుతమభ్యగాద్ద్రుతమ్  ॥ ౩౪॥

ఆధావతః సగదం తస్య బాహుం
భల్లేన  ఛిత్త్వాథ రథాఙ్గమద్భుతమ్  ।
వధాయ శాల్వస్య లయార్కసన్నిభం
బిభ్రద్బభౌ  సార్క ఇవోదయాచలః ॥ ౩౫॥
జహార తేనైవ  శిరః సకుణ్డలం
కిరీటయుక్తం పురుమాయినో హరిః ।
వజ్రేణ  వృత్రస్య  యథా పురన్దరో
బభూవ హాహేతి వచస్తదా నృణామ్ ॥ ౩౬॥
తస్మిన్ నిపతితే పాపే సౌభే చ గదయా హతే ।
నేదుర్దున్దుభయో   రాజన్ దివి దేవగణేరితాః ।
సఖీనామపచితిం కుర్వన్ దన్తవక్త్రో రుషాభ్యగాత్ ॥ ౩౭॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే సౌభవధో
నామ సప్తసప్తతితమోఽధ్యాయః ॥ ౭౭॥

॥ ఓం నమో భగవతే వాసుదేవాయ ॥

॥ అష్టసప్తతితమోఽధ్యాయః  - ౭౮ ॥
శ్రీశుక  ఉవాచ
శిశుపాలస్య శాల్వస్య పౌణ్డ్రకస్యాపి  దుర్మతిః ।
పరలోకగతానాం చ కుర్వన్ పారోక్ష్యసౌహృదమ్ ॥ ౧॥
ఏకః పదాతిః సఙ్క్రుద్ధో గదాపాణిః ప్రకమ్పయన్  ।
పద్భ్యామిమాం మహారాజ మహాసత్త్వో వ్యదృశ్యత ॥౨॥
తం తథాఽఽయాన్తమాలోక్య గదామాదాయ సత్వరః ।
అవప్లుత్య  రథాత్కృష్ణః  సిన్ధుం  వేలేవ ప్రత్యధాత్  ॥ ౩॥
గదాముద్యమ్య కారూషో ముకున్దం  ప్రాహ  దుర్మదః ।
దిష్ట్యా  దిష్ట్యా  భవానద్య మమ దృష్టిపథం  గతః ॥ ౪॥

త్వం మాతులేయో నః కృష్ణ మిత్రధ్రుఙ్మాం   జిఘాంససి ।
అతస్త్వాం గదయా మన్ద హనిష్యే వజ్రకల్పయా  ॥ ౫॥
తర్హ్యానృణ్యముపైమ్యజ్ఞ   మిత్రాణాం  మిత్రవత్సలః  ।
బన్ధురూపమరిం  హత్వా వ్యాధిం దేహచరం యథా ॥౬॥
ఏవం రూక్షైస్తుదన్ వాక్యైః  కృష్ణం  తోత్రైరివ  ద్విపమ్ ।
గదయాతాడయన్మూర్ధ్ని  సింహవద్వ్యనదచ్చసః ॥ ౭॥
గదయాభిహతోఽప్యాజౌ న చచాల యదూద్వహః ।
కృష్ణోఽపి  తమహన్ గుర్వ్యా కౌమోదక్యా స్తనాన్తరే ॥౮॥
గదానిర్భిన్నహృదయ ఉద్వమన్ రుధిరం ముఖాత్ ।
ప్రసార్య  కేశబాహ్వఙ్ఘ్రీన్  ధరణ్యాం న్యపతద్వ్యసుః ॥౯॥
తతః సూక్ష్మతరం జ్యోతిః కృష్ణమావిశదద్భుతమ్  ।
పశ్యతాం సర్వభూతానాం యథా చైద్యవధే  నృప ॥ ౧౦॥
విదూరథస్తు తద్భ్రాతా భ్రాతృశోకపరిప్లుతః   ।
ఆగచ్ఛదసిచర్మాభ్యాముచ్ఛ్వసంస్తజ్జిఘాంసయా  ॥ ౧౧॥
తస్య చాపతతః కృష్ణశ్చక్రేణ   క్షురనేమినా ।
శిరో జహార రాజేన్ద్ర  సకిరీటం సకుణ్డలమ్  ॥ ౧౨॥
ఏవం సౌభం చ శాల్వం చ దన్తవక్త్రం  సహానుజమ్ ।
హత్వా దుర్విషహానన్యైరీడితః  సురమానవైః  ॥ ౧౩॥
మునిభిః సిద్ధగన్ధర్వైర్విద్యాధరమహోరగైః     ।
అప్సరోభిః పితృగణైర్యక్షైః  కిన్నరచారణైః  ॥ ౧౪॥
ఉపగీయమానవిజయః కుసుమైరభివర్షితః   ।
వృతశ్చ వృష్ణిప్రవరైర్వివేశాలఙ్కృతాం    పురీమ్ ॥ ౧౫॥
ఏవం యోగేశ్వరః కృష్ణో భగవాన్ జగదీశ్వరః ।
ఈయతే పశుదృష్టీనాం  నిర్జితో  జయతీతి సః ॥ ౧౬॥
శ్రుత్వా  యుద్ధోద్యమం  రామః కురూణాం సహ పాణ్డవైః   ।
తీర్థాభిషేకవ్యాజేన  మధ్యస్థః  ప్రయయౌ  కిల ॥ ౧౭॥
స్నాత్వా ప్రభాసే  సన్తర్ప్య దేవర్షిపితృమానవాన్  ।
సరస్వతీం ప్రతిస్రోతం   యయౌ బ్రాహ్మణసంవృతః  ॥ ౧౮॥

పృథూదకం బిన్దుసరస్త్రితకూపం   సుదర్శనమ్ ।
విశాలం బ్రహ్మతీర్థం   చ చక్రం  ప్రాచీం  సరస్వతీమ్ ॥ ౧౯॥
యమునామనుయాన్యేవ గఙ్గామను  చ భారత ।
జగామ నైమిషం  యత్ర ఋషయః సత్రమాసతే  ॥౨౦॥
తమాగతమభిప్రేత్య  మునయో దీర్ఘసత్రిణః   ।
అభినన్ద్య  యథాన్యాయం ప్రణమ్యోత్థాయ   చార్చయన్ ॥౨౧॥
సోఽర్చితః సపరీవారః కృతాసనపరిగ్రహః  ।
రోమహర్షణమాసీనం  మహర్షేః  శిష్యమైక్షత  ॥౨౨॥
అప్రత్యుత్థాయినం   సూతమకృతప్రహ్వణాఞ్జలిమ్   ।
అధ్యాసీనం చ తాన్ విప్రాంశ్చుకోపోద్వీక్ష్య  మాధవః ॥౨౩॥
కస్మాదసావిమాన్ విప్రానధ్యాస్తే  ప్రతిలోమజః  ।
ధర్మపాలాంస్తథైవాస్మాన్  వధమర్హతి  దుర్మతిః ॥౨౪॥
ఋషేర్భగవతో భూత్వా శిష్యోఽధీత్య బహూని చ ।
సేతిహాసపురాణాని ధర్మశాస్త్రాణి  సర్వశః ॥౨౫॥
అదాన్తస్యావినీతస్య వృథా పణ్డితమానినః  ।
న గుణాయ భవన్తి స్మ నటస్యేవాజితాత్మనః ॥౨౬॥
ఏతదర్థో హి లోకేఽస్మిన్నవతారో మయా కృతః ।
వధ్యా మే ధర్మధ్వజినస్తే హి పాతకినోఽధికాః ॥౨౭॥
ఏతావదుక్త్వా భగవాన్ నివృత్తోఽసద్వధాదపి ।
భావిత్వాత్తం కుశాగ్రేణ  కరస్థేనాహనత్ప్రభుః  ॥౨౮॥
హాహేతి వాదినః సర్వే మునయః ఖిన్నమానసాః ।
ఊచుః సఙ్కర్షణం  దేవమధర్మస్తే కృతః ప్రభో  ॥౨౯॥
అస్య బ్రహ్మాసనం  దత్తమస్మాభిర్యదునన్దన  ।
ఆయుశ్చాత్మాక్లమం  తావద్యావత్సత్రం  సమాప్యతే ॥ ౩౦॥
అజానతైవాచరితస్త్వయా  బ్రహ్మవధో  యథా ।
యోగేశ్వరస్య భవతో నామ్నాయోఽపి నియామకః ॥ ౩౧॥
యద్యేతద్బ్రహ్మహత్యాయాః పావనం లోకపావన ।

122 sanskritdocuments.org



శ్రీమద్భాగవతం  - దశమస్కన్ధః  ఉత్తరార్ధమ్

చరిష్యతి భవాంల్లోకసఙ్గ్రహోఽనన్యచోదితః   ॥ ౩౨॥
శ్రీభగవానువాచ
కరిష్యే వధనిర్వేశం లోకానుగ్రహకామ్యయా  ।
నియమః ప్రథమే  కల్పేయావాన్ స తు విధీయతామ్ ॥ ౩౩॥
దీర్ఘమాయుర్బతైతస్య   సత్త్వమిన్ద్రియమేవ  చ ।
ఆశాసితం యత్తద్బ్రూత సాధయేయోగమాయయా ॥ ౩౪॥
ఋషయ ఊచుః
అస్త్రస్య  తవ వీర్యస్య మృత్యోరస్మాకమేవ చ ।
యథా భవేద్వచః సత్యం తథా రామ విధీయతామ్ ॥ ౩౫॥
శ్రీభగవానువాచ
ఆత్మా వై పుత్ర ఉత్పన్న ఇతి వేదానుశాసనమ్ ।
తస్మాదస్య భవేద్వక్తా ఆయురిన్ద్రియసత్త్వవాన్  ॥ ౩౬॥
కిం వః కామో మునిశ్రేష్ఠా  బ్రూతాహం  కరవాణ్యథ ।
అజానతస్త్వపచితిం యథా మే చిన్త్యతాం బుధాః ॥ ౩౭॥
ఋషయ ఊచుః
ఇల్వలస్య సుతో ఘోరో బల్వలో నామ దానవః ।
స దూషయతి నః సత్రమేత్య  పర్వణి పర్వణి ॥ ౩౮॥
తం పాపం జహి దాశార్హ తన్నః శుశ్రూషణం  పరమ్ ।
పూయశోణితవిణ్మూత్రసురామాంసాభివర్షిణమ్   ॥ ౩౯॥
తతశ్చ భారతం వర్షం  పరీత్య సుసమాహితః ।
చరిత్వా ద్వాదశమాసాంస్తీర్థస్నాయీ  విశుధ్యసే ॥ ౪౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే బలదేవచరితే
బల్వలవధోపక్రమో  నామాష్టసప్తతితమోఽధ్యాయః  ॥ ౭౮॥

॥ ఓం నమో భగవతే వాసుదేవాయ ॥

॥ ఏకోనాశీతితమోఽధ్యాయః - ౭౯ ॥
శ్రీశుక  ఉవాచ
తతః పర్వణ్యుపావృత్తే ప్రచణ్డః   పాంసువర్షణః  ।
భీమో వాయురభూద్రాజన్  పూయగన్ధస్తు  సర్వశః ॥ ౧॥
తతోఽమేధ్యమయం వర్షం  బల్వలేన వినిర్మితమ్ ।
అభవద్యజ్ఞశాలాయాం  సోఽన్వదృశ్యత శూలధృక్ ॥౨॥
తం విలోక్య బృహత్కాయం భిన్నాఞ్జనచయోపమమ్  ।
తప్తతామ్రశిఖాశ్మశ్రుం   దంష్ట్రోగ్రభ్రుకుటీముఖమ్    ॥ ౩॥
సస్మార ముసలం రామః పరసైన్యవిదారణమ్  ।
హలం చ దైత్యదమనం  తే తూర్ణముపతస్థతుః   ॥ ౪॥
తమాకృష్య హలాగ్రేణ  బల్వలం గగనేచరమ్ ।
ముసలేనాహనత్క్రుద్ధో మూర్ధ్ని  బ్రహ్మద్రుహం   బలః ॥ ౫॥
సోఽపతద్భువి నిర్భిన్నలలాటోఽసృక్సముత్సృజన్ ।
ముఞ్చన్నార్తస్వరం శైలో  యథా వజ్రహతోఽరుణః  ॥౬॥
సంస్తుత్య మునయో రామం ప్రయుజ్యావితథాశిషః  ।
అభ్యషిఞ్చన్మహాభాగా వృత్రఘ్నం  విబుధా యథా ॥ ౭॥
వైజయన్తీం  దదుర్మాలాం శ్రీధామామ్లానపఙ్కజామ్   ।
రామాయ వాససీ దివ్యే దివ్యాన్యాభరణాని చ ॥౮॥
అథ తైరభ్యనుజ్ఞాతః   కౌశికీమేత్య బ్రాహ్మణైః   ।
స్నాత్వా సరోవరమగాద్యతః సరయురాస్రవత్  ॥౯॥
అనుస్రోతేన  సరయూం ప్రయాగముపగమ్య  సః ।
స్నాత్వా సన్తర్ప్య దేవాదీన్ జగామ పులహాశ్రమమ్  ॥ ౧౦॥
గోమతీం గణ్డకీం  స్నాత్వా విపాశాం శోణ ఆప్లుతః  ।
గయాం గత్వా పితౄనిష్ట్వా  గఙ్గాసాగరసఙ్గమే   ॥ ౧౧॥
ఉపస్పృశ్య మహేన్ద్రాద్రౌ  రామం దృష్ట్వాభివాద్య  చ ।
సప్తగోదావరీం వేణాం పమ్పాం భీమరథీం తతః ॥ ౧౨॥
స్కన్దం  దృష్ట్వా  యయౌ రామః శ్రీశైలం   గిరిశాలయమ్ ।
ద్రవిడేషు  మహాపుణ్యం దృష్ట్వాద్రిం   వేఙ్కటం ప్రభుః  ॥ ౧౩॥

కామకోష్ణీం  పురీం కాఞ్చీం కావేరీం చ సరిద్వరామ్ ।
శ్రీరఙ్గాఖ్యం   మహాపుణ్యం యత్ర సన్నిహితో హరిః ॥ ౧౪॥
ఋషభాద్రిం  హరేః క్షేత్రం  దక్షిణాం మథురాం తథా ।
సాముద్రం  సేతుమగమన్మహాపాతకనాశనమ్ ॥ ౧౫॥
తత్రాయుతమదాద్ధేనూర్బ్రాహ్మణేభ్యో   హలాయుధః ।
కృతమాలాం తామ్రపర్ణీం   మలయం చ కులాచలమ్ ॥ ౧౬॥
తత్రాగస్త్యం   సమాసీనం నమస్కృత్యాభివాద్య చ ।
యోజితస్తేన చాశీర్భిరనుజ్ఞాతో  గతోఽర్ణవమ్  ।
దక్షిణం తత్ర కన్యాఖ్యాం దుర్గాం  దేవీం దదర్శ సః ॥ ౧౭॥
తతః ఫాల్గునమాసాద్య  పఞ్చాప్సరసముత్తమమ్ ।
విష్ణుః  సన్నిహితో యత్ర స్నాత్వాస్పర్శద్గవాయుతమ్  ॥ ౧౮॥
తతోఽభివ్రజ్య  భగవాన్ కేరలాంస్తు త్రిగర్తకాన్   ।
గోకర్ణాఖ్యం  శివక్షేత్రం  సాన్నిధ్యం యత్ర ధూర్జటేః  ॥ ౧౯॥
ఆర్యాం ద్వైపాయనీం  దృష్ట్వా  శూర్పారకమగాద్బలః ।
తాపీం పయోష్ణీం  నిర్విన్ధ్యాముపస్పృశ్యాథ  దణ్డకమ్  ॥౨౦॥
ప్రవిశ్య  రేవామగమద్యత్ర మాహిష్మతీ పురీ ।
మనుతీర్థముపస్పృశ్య  ప్రభాసం  పునరాగమత్ ॥౨౧॥
శ్రుత్వా  ద్విజైః  కథ్యమానం కురుపాణ్డవసంయుగే  ।
సర్వరాజన్యనిధనం భారం మేనే హృతం భువః ॥౨౨॥
స భీమదుర్యోధనయోర్గదాభ్యాం  యుధ్యతోర్మృధే ।
వారయిష్యన్ వినశనం జగామ యదునన్దనః  ॥౨౩॥
యుధిష్ఠిరస్తు  తం దృష్ట్వా  యమౌ కృష్ణార్జునావపి   ।
అభివాద్యాభవంస్తూష్ణీం  కిం వివక్షురిహాగతః ॥౨౪॥
గదాపాణీ ఉభౌ దృష్ట్వా  సంరబ్ధౌ విజయైషిణౌ  ।
మణ్డలాని  విచిత్రాణి  చరన్తావిదమబ్రవీత్  ॥౨౫॥
యువాం తుల్యబలౌ వీరౌ హే రాజన్ హే వృకోదర ।
ఏకం ప్రాణాధికం  మన్యే ఉతైకం  శిక్షయాధికమ్ ॥౨౬॥

తస్మాదేకతరస్యేహయువయోః సమవీర్యయోః ।
న లక్ష్యతే జయోఽన్యో వా విరమత్వఫలో రణః ॥౨౭॥
న తద్వాక్యం జగృహతుర్బద్ధవైరౌ   నృపార్థవత్  ।
అనుస్మరన్తావన్యోన్యం దురుక్తం దుష్కృతాని చ ॥౨౮॥
దిష్టం  తదనుమన్వానో రామో ద్వారవతీం యయౌ ।
ఉగ్రసేనాదిభిః  ప్రీతైర్జ్ఞాతిభిః    సముపాగతః ॥౨౯॥
తం పునర్నైమిషం  ప్రాప్తమృషయోఽయాజయన్   ముదా ।
క్రత్వఙ్గం   క్రతుభిః  సర్వైర్నివృత్తాఖిలవిగ్రహమ్   ॥ ౩౦॥
తేభ్యో విశుద్ధం  విజ్ఞానం  భగవాన్ వ్యతరద్విభుః ।
యేనైవాత్మన్యదో  విశ్వమాత్మానం విశ్వగం విదుః ॥ ౩౧॥
స్వపత్న్యావభృథస్నాతో జ్ఞాతిబన్ధుసుహృద్వృతః   ।
రేజే స్వజ్యోత్స్నయేవేన్దుః  సువాసాః సుష్ఠ్వలఙ్కృతః  ॥ ౩౨॥
ఈదృగ్విధాన్యసఙ్ఖ్యాని  బలస్య బలశాలినః ।
అనన్తస్యాప్రమేయస్య  మాయామర్త్యస్య సన్తి హి ॥ ౩౩॥
యోఽనుస్మరేత రామస్య కర్మాణ్యద్భుతకర్మణః ।
సాయమ్ప్రాతరనన్తస్య విష్ణోః  స దయితో భవేత్ ॥ ౩౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే బలదేవ-
తీర్థయాత్రానిరూపణం   నామైకోనాశీతితమోఽధ్యాయః  ॥ ౭౯॥

॥ ఓం నమో భగవతే వాసుదేవాయ ॥

॥ అశీతితమోఽధ్యాయః -౮౦ ॥
రాజోవాచ
భగవన్యాని చాన్యాని ముకున్దస్య  మహాత్మనః ।
వీర్యాణ్యనన్తవీర్యస్య శ్రోతుమిచ్ఛామహే  ప్రభో  ॥ ౧॥
కో ను శ్రుత్వాసకృద్బ్రహ్మన్నుత్తమశ్లోకసత్కథాః   ।

విరమేత విశేషజ్ఞో విషణ్ణః  కామమార్గణైః   ॥౨॥
సా వాగ్యయా తస్య గుణాన్ గృణీతే
కరౌ చ తత్కర్మకరౌ మనశ్చ ।
స్మరేద్వసన్తం స్థిరజఙ్గమేషు 
శ‍ృణోతి తత్పుణ్యకథాః స కర్ణః  ॥ ౩॥
శిరస్తు తస్యోభయలిఙ్గమానమే -

త్తదేవ యత్పశ్యతి తద్ధి చక్షుః ।
అఙ్గాని  విష్ణోరథ  తజ్జనానాం
పాదోదకంయాని భజన్తి నిత్యమ్ ॥ ౪॥
సూత ఉవాచ
విష్ణురాతేన  సమ్పృష్టో భగవాన్ బాదరాయణిః ।
వాసుదేవే భగవతి నిమగ్నహృదయోఽబ్రవీత్  ॥ ౫॥
శ్రీశుక  ఉవాచ
కృష్ణస్యాసీత్సఖా  కశ్చిద్బ్రాహ్మణో బ్రహ్మవిత్తమః  ।
విరక్త ఇన్ద్రియార్థేషు   ప్రశాన్తాత్మా  జితేన్ద్రియః  ॥౬॥
యదృచ్ఛయోపపన్నేన వర్తమానో గృహాశ్రమీ  ।
తస్య భార్యా కుచైలస్య  క్షుత్క్షామా  చ తథావిధా ॥ ౭॥
పతివ్రతా  పతిం ప్రాహ  మ్లాయతా  వదనేన సా ।
దరిద్రా సీదమానా సా వేపమానాభిగమ్య చ ॥౮॥
నను బ్రహ్మన్  భగవతః సఖా సాక్షాచ్ఛ్రియః పతిః ।
బ్రహ్మణ్యశ్చ  శరణ్యశ్చ భగవాన్ సాత్వతర్షభః  ॥౯॥
తముపైహి  మహాభాగ సాధూనాం చ పరాయణమ్ ।
దాస్యతి ద్రవిణం  భూరి సీదతే తే కుటుమ్బినే ॥ ౧౦॥
ఆస్తేఽధునా ద్వారవత్యాం భోజవృష్ణ్యన్ధకేశ్వరః   ।
స్మరతః పాదకమలమాత్మానమపి యచ్ఛతి ।
కిం న్వర్థకామాన్  భజతో నాత్యభీష్టాన్  జగద్గురుః  ॥ ౧౧॥
స ఏవం భార్యయా విప్రో బహుశః ప్రార్థితో   మృదు ।
అయం హి పరమో లాభ ఉత్తమశ్లోకదర్శనమ్  ॥ ౧౨॥

ఇతి సఞ్చిన్త్య మనసా గమనాయ మతిం దధే ।
అప్యస్త్యుపాయనం కిఞ్చిద్గృహే  కల్యాణి దీయతామ్ ॥ ౧౩॥
యాచిత్వా చతురో ముష్టీన్  విప్రాన్  పృథుకతణ్డులాన్  ।
చైలఖణ్డేన   తాన్ బద్ధ్వా  భర్త్రే ప్రాదాదుపాయనమ్  ॥ ౧౪॥
స తానాదాయ విప్రాగ్ర్యః   ప్రయయౌ  ద్వారకాం కిల ।
కృష్ణసన్దర్శనం   మహ్యం కథం స్యాదితి చిన్తయన్ ॥ ౧౫॥
త్రీణి  గుల్మాన్యతీయాయ తిస్రః  కక్షాశ్చ స ద్విజః ।
విప్రోఽగమ్యాన్ధకవృష్ణీనాం    గృహేష్వచ్యుతధర్మిణామ్ ॥ ౧౬॥
గృహం ద్వ్యష్టసహస్రాణాం   మహిషీణాం హరేర్ద్విజః  ।
వివేశైకతమం  శ్రీమద్బ్రహ్మానన్దం   గతో యథా ॥ ౧౭॥
తం విలోక్యాచ్యుతో దూరాత్ప్రియాపర్యఙ్కమాస్థితః  ।
సహసోత్థాయ  చాభ్యేత్య దోర్భ్యాం పర్యగ్రహీన్ముదా  ॥ ౧౮॥
సఖ్యుః ప్రియస్య  విప్రర్షేరఙ్గసఙ్గాతినిర్వృతః     ।
ప్రీతో  వ్యముఞ్చదబ్బిన్దూన్  నేత్రాభ్యాం  పుష్కరేక్షణః ॥ ౧౯॥
అథోపవేశ్య పర్యఙ్కే స్వయం సఖ్యుః సమర్హణమ్  ।
ఉపహృత్యావనిజ్యాస్య పాదౌ పాదావనేజనీః ॥౨౦॥
అగ్రహీచ్ఛిరసా  రాజన్ భగవాంల్లోకపావనః  ।
వ్యలిమ్పద్దివ్యగన్ధేన   చన్దనాగురుకుఙ్కమైః   ॥౨౧॥
ధూపైః  సురభిభిర్మిత్రం  ప్రదీపావలిభిర్ముదా  ।
అర్చిత్వాఽఽవేద్య తామ్బూలం గాం చ స్వాగతమబ్రవీత్  ॥౨౨॥
కుచైలం  మలినం క్షామం ద్విజం ధమనిసన్తతమ్ ।
దేవీ పర్యచరత్సాక్షాచ్చామరవ్యజనేన వై ॥౨౩॥
అన్తఃపురజనో దృష్ట్వా  కృష్ణేనామలకీర్తినా  ।
విస్మితోఽభూదతిప్రీత్యా  అవధూతం సభాజితమ్ ॥౨౪॥
కిమనేన కృతం పుణ్యమవధూతేన భిక్షుణా ।
శ్రియా  హీనేన లోకేఽస్మిన్ గర్హితేనాధమేన  చ ॥౨౫॥
యోఽసౌ త్రిలోకగురుణా  శ్రీనివాసేన  సమ్భృతః ।
పర్యఙ్కస్థాం  శ్రియం  హిత్వా పరిష్వక్తోఽగ్రజో  యథా ॥౨౬॥

కథయాఞ్చక్రతుర్గాథాః   పూర్వా గురుకులే సతోః ।
ఆత్మనో లలితా రాజన్ కరౌ గృహ్య పరస్పరమ్ ॥౨౭॥
శ్రీభగవానువాచ
అపి బ్రహ్మన్  గురుకులాద్భవతా లబ్ధదక్షిణాత్  ।
సమావృత్తేన ధర్మజ్ఞ భార్యోఢా సదృశీ న వా ॥౨౮॥
ప్రాయో  గృహేషు తే చిత్తమకామవిహితం తథా ।
నైవాతిప్రీయసే   విద్వన్ ధనేషు విదితం హి మే ॥౨౯॥
కేచిత్కుర్వన్తి కర్మాణి కామైరహతచేతసః  ।
త్యజన్తః ప్రకృతీర్దైవీర్యథాహం   లోకసఙ్గ్రహమ్  ॥ ౩౦॥
కచ్చిద్గురుకులే  వాసం బ్రహ్మన్  స్మరసి నౌ యతః ।
ద్విజో విజ్ఞాయ  విజ్ఞేయం  తమసః పారమశ్నుతే ॥ ౩౧॥
స వై సత్కర్మణాం సాక్షాద్ద్విజాతేరిహ  సమ్భవః ।
ఆద్యోఽఙ్గ యత్రాశ్రమిణాం   యథాహం జ్ఞానదో  గురుః ॥ ౩౨॥
నన్వర్థకోవిదా  బ్రహ్మన్  వర్ణాశ్రమవతామిహ   ।
యే మయాగురుణా వాచా తరన్త్యఞ్జో భవార్ణవమ్  ॥ ౩౩॥
నాహమిజ్యాప్రజాతిభ్యాం  తపసోపశమేన వా ।
తుష్యేయం సర్వభూతాత్మా గురుశుశ్రూషయా యథా ॥ ౩౪॥
అపి నః స్మర్యతే బ్రహ్మన్  వృత్తం నివసతాం గురౌ ।
గురుదారైశ్చోదితానామిన్ధనానయనే   క్వచిత్ ॥ ౩౫॥
ప్రవిష్టానాం   మహారణ్యమపర్తౌ సుమహద్ద్విజ  ।
వాతవర్షమభూత్తీవ్రం   నిష్ఠురాః  స్తనయిత్నవః  ॥ ౩౬॥
సూర్యశ్చాస్తఙ్గతస్తావత్తమసా   చావృతా దిశః ।
నిమ్నం కూలం జలమయం న ప్రాజ్ఞాయత   కిఞ్చన ॥ ౩౭॥
వయం భృశం తత్ర మహానిలామ్బుభి-
ర్నిహన్యమానా మహురమ్బుసమ్ప్లవే  ।
దిశోఽవిదన్తోఽథ పరస్పరం వనే
గృహీతహస్తాః పరిబభ్రిమాతురాః  ॥ ౩౮॥

ఏతద్విదిత్వా ఉదితే రవౌ సాన్దీపనిర్గురుః   ।
అన్వేషమాణో నః శిష్యానాచార్యోఽపశ్యదాతురాన్ ॥ ౩౯॥
అహో హే పుత్రకా యూయమస్మదర్థేఽతిదుఃఖితాః  ।
ఆత్మా వై ప్రాణినాం  ప్రేష్ఠస్తమనాదృత్య    మత్పరాః ॥ ౪౦॥
ఏతదేవ హి సచ్ఛిష్యైః  కర్తవ్యం  గురునిష్కృతమ్ ।
యద్వై  విశుద్ధభావేన  సర్వార్థాత్మార్పణం  గురౌ ॥ ౪౧॥
తుష్టోఽహం  భో ద్విజశ్రేష్ఠాః   సత్యాః సన్తు మనోరథాః ।
ఛన్దాంస్యయాతయామాని  భవన్త్విహ పరత్ర చ ॥ ౪౨॥
ఇత్థం  విధాన్యనేకాని వసతాం గురువేశ్మసు ।
గురోరనుగ్రహేణైవ   పుమాన్ పూర్ణః  ప్రశాన్తయే  ॥ ౪౩॥
బ్రాహ్మణ  ఉవాచ
కిమస్మాభిరనిర్వృత్తం దేవదేవ జగద్గురో  ।
భవతా సత్యకామేన యేషాం వాసో గురావభూత్ ॥ ౪౪॥
యస్యచ్ఛన్దోమయం  బ్రహ్మ  దేహ ఆవపనం విభో ।
శ్రేయసాం  తస్య గురుషు వాసోఽత్యన్తవిడమ్బనమ్ ॥ ౪౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే శ్రీదామచరితే
అశీతితమోఽధ్యాయః ॥౮౦॥

॥ ఓం నమో భగవతే వాసుదేవాయ ॥

॥ ఏకాశీతితమోఽధ్యాయః -౮౧ ॥
శ్రీశుక  ఉవాచ
స ఇత్థం  ద్విజముఖ్యేన సహ సఙ్కథయన్ హరిః ।
సర్వభూతమనోఽభిజ్ఞః  స్మయమాన ఉవాచ తమ్ ॥ ౧॥
బ్రహ్మణ్యో  బ్రాహ్మణం  కృష్ణో భగవాన్ ప్రహసన్  ప్రియమ్  ।
ప్రేమ్ణా  నిరీక్షణేనైవ  ప్రేక్షన్  ఖలు సతాం గతిః ॥౨॥

శ్రీభగవానువాచ
కిముపాయనమానీతం బ్రహ్మన్  మే భవతా గృహాత్ ।
అణ్వప్యుపాహృతం భక్తైః  ప్రేమ్ణా  భూర్యేవ మే భవేత్ ।
భూర్యప్యభక్తోపహృతం న మే తోషాయ కల్పతే ॥ ౩॥
పత్రం  పుష్పం ఫలం తోయంయో మే భక్త్యా ప్రయచ్ఛతి  ।
తదహం భక్త్యుపహృతమశ్నామి ప్రయతాత్మనః  ॥ ౪॥
ఇత్యుక్తోఽపి ద్విజస్తస్మై  వ్రీడితః  పతయే శ్రియః  ।
పృథుకప్రసృతిం  రాజన్ న ప్రాయచ్ఛదవాఙ్ముఖః  ॥ ౫॥
సర్వభూతాత్మదృక్సాక్షాత్తస్యాగమనకారణమ్ ।
విజ్ఞాయాచిన్తయన్నాయం  శ్రీకామో  మాభజత్పురా ॥౬॥
పత్న్యాః పతివ్రతాయాస్తు  సఖా ప్రియచికీర్షయా   ।
ప్రాప్తో  మామస్య దాస్యామి సమ్పదోఽమర్త్యదుర్లభాః  ॥ ౭॥
ఇత్థం  విచిన్త్య వసనాచ్చీరబద్ధాన్  ద్విజన్మనః ।
స్వయం జహార కిమిదమితి పృథుకతణ్డులాన్  ॥౮॥
నన్వేతదుపనీతం మే పరమప్రీణనం  సఖే ।
తర్పయన్త్యఙ్గ మాం విశ్వమేతే పృథుకతణ్డులాః  ॥౯॥
ఇతి ముష్టిం  సకృజ్జగ్ధ్వా   ద్వితీయాం జగ్ధుమాదదే  ।
తావచ్ఛ్రీర్జగృహే  హస్తం తత్పరా పరమేష్ఠినః  ॥ ౧౦॥
ఏతావతాలం విశ్వాత్మన్ సర్వసమ్పత్సమృద్ధయే  ।
అస్మిన్ లోకేఽథ వాముష్మిన్ పుంసస్త్వత్తోషకారణమ్ ॥ ౧౧॥
బ్రాహ్మణస్తాం  తు రజనీముషిత్వాచ్యుతమన్దిరే  ।
భుక్త్వా పీత్వా సుఖం మేనే ఆత్మానం స్వర్గతం  యథా ॥ ౧౨॥
శ్వోభూతే విశ్వభావేన స్వసుఖేనాభివన్దితః  ।
జగామ స్వాలయం తాత పథ్యనువ్రజ్య  నన్దితః  ॥ ౧౩॥
స చాలబ్ధ్వా  ధనం కృష్ణాన్న  తుయాచితవాన్ స్వయమ్ ।
స్వగృహాన్ వ్రీడితోఽగచ్ఛన్మహద్దర్శననిర్వృతః   ॥ ౧౪॥
అహో బ్రహ్మణ్యదేవస్య  దృష్టా బ్రహ్మణ్యతా  మయా ।
యద్దరిద్రతమో   లక్ష్మీమాశ్లిష్టో  బిభ్రతోరసి  ॥ ౧౫॥

క్వాహం దరిద్రః  పాపీయాన్ క్వ కృష్ణః  శ్రీనికేతనః  ।
బ్రహ్మబన్ధురితి   స్మాహం బాహుభ్యాం పరిరమ్భితః ॥ ౧౬॥
నివాసితః ప్రియాజుష్టే  పర్యఙ్కే భ్రాతరో  యథా ।
మహిష్యా వీజితః శ్రాన్తో  వాలవ్యజనహస్తయా ॥ ౧౭॥
శుశ్రూషయా  పరమయాపాదసంవాహనాదిభిః ।
పూజితో దేవదేవేన విప్రదేవేన  దేవవత్ ॥ ౧౮॥
స్వర్గాపవర్గయోః   పుంసాం రసాయాం భువి సమ్పదామ్ ।
సర్వాసామపి సిద్ధీనాం  మూలం తచ్చరణార్చనమ్ ॥ ౧౯॥
అధనోఽయం ధనం ప్రాప్య  మాద్యన్నుచ్చైర్న  మాం స్మరేత్ ।
ఇతి కారుణికో నూనం ధనం మేఽభూరి నాదదాత్ ॥౨౦॥
ఇతి తచ్చిన్తయన్నన్తః ప్రాప్తో  నిజగృహాన్తికమ్ ।
సూర్యానలేన్దుసఙ్కాశైర్విమానైః    సర్వతో వృతమ్ ॥౨౧॥
విచిత్రోపవనోద్యానైః   కూజద్ద్విజకులాకులైః   ।
ప్రోత్ఫుల్లకుముదామ్భోజకహ్లారోత్పలవారిభిః    ॥౨౨॥
జుష్టం  స్వలఙ్కృతైః  పుమ్భిః స్త్రీభిశ్చ  హరిణాక్షిభిః ।
కిమిదం కస్య వా స్థానం  కథం తదిదమిత్యభూత్ ॥౨౩॥
ఏవం మీమాంసమానం తం నరా నార్యోఽమరప్రభాః  ।
ప్రత్యగృహ్ణన్   మహాభాగం గీతవాద్యేన భూయసా ॥౨౪॥
పతిమాగతమాకర్ణ్య  పత్న్యుద్ధర్షాతిసమ్భ్రమా   ।
నిశ్చక్రామ  గృహాత్తూర్ణం   రూపిణీ శ్రీరివాలయాత్  ॥౨౫॥
పతివ్రతా  పతిం దృష్ట్వా  ప్రేమోత్కణ్ఠాశ్రులోచనా    ।
మీలితాక్ష్యనమద్బుద్ధ్యా  మనసా పరిషస్వజే ॥౨౬॥
పత్నీం వీక్ష్య విస్ఫురన్తీం దేవీం వైమానికీమివ  ।
దాసీనాం నిష్కకణ్ఠీనాం  మధ్యే భాన్తీం స విస్మితః ॥౨౭॥
ప్రీతః  స్వయం తయాయుక్తః ప్రవిష్టో  నిజమన్దిరమ్  ।
మణిస్తమ్భశతోపేతం మహేన్ద్రభవనం  యథా ॥౨౮॥
పయఃఫేననిభాః శయ్యా దాన్తా రుక్మపరిచ్ఛదాః ।
పర్యఙ్కా హేమదణ్డాని  చామరవ్యజనాని చ ॥౨౯॥

ఆసనాని చ హైమాని  మృదూపస్తరణాని చ ।
ముక్తాదామవిలమ్బీని వితానాని ద్యుమన్తి చ ॥ ౩౦॥
స్వచ్ఛస్ఫటికకుడ్యేషు మహామారకతేషు చ ।
రత్నదీపా భ్రాజమానా  లలనారత్నసంయుతాః ॥ ౩౧॥
విలోక్య బ్రాహ్మణస్తత్ర  సమృద్ధీః  సర్వసమ్పదామ్ ।
తర్కయామాస నిర్వ్యగ్రః  స్వసమృద్ధిమహైతుకీమ్   ॥ ౩౨॥
నూనం బతైతన్మమ  దుర్భగస్య
శశ్వద్దరిద్రస్య   సమృద్ధిహేతుః  ।
మహావిభూతేరవలోకతోఽన్యో
నైవోపపద్యేత  యదూత్తమస్య ॥ ౩౩॥
నన్వబ్రువాణో  దిశతే సమక్షం
యాచిష్ణవే  భూర్యపి భూరిభోజః ।
పర్జన్యవత్తత్స్వయమీక్షమాణో
దాశార్హకాణామృషభః  సఖా మే ॥ ౩౪॥
కిఞ్చిత్కరోత్యుర్వపి యత్స్వదత్తం
సుహృత్కృతం ఫల్గ్వపి  భూరికారీ ।
మయోపనీతాం పృథుకైకముష్టిం 
ప్రత్యగ్రహీత్ప్రీతియుతో   మహాత్మా ॥ ౩౫॥
తస్యైవ  మే సౌహృదసఖ్యమైత్రీ  -
దాస్యం పునర్జన్మని  జన్మని స్యాత్ ।
మహానుభావేన గుణాలయేన
విషజ్జతస్తత్పురుషప్రసఙ్గః     ॥ ౩౬॥
భక్తాయ చిత్రా భగవాన్ హి సమ్పదో
రాజ్యం విభూతీర్న సమర్థయత్యజః  ।
అదీర్ఘబోధాయ  విచక్షణః స్వయం
పశ్యన్నిపాతం ధనినాం మదోద్భవమ్ ॥ ౩౭॥
ఇత్థం  వ్యవసితో బుద్ధ్యా  భక్తోఽతీవ జనార్దనే  ।
విషయాన్ జాయయా త్యక్ష్యన్ బుభుజే నాతిలమ్పటః ॥ ౩౮॥

తస్య వై దేవదేవస్య హరేర్యజ్ఞపతేః  ప్రభోః  ।
బ్రాహ్మణాః  ప్రభవో  దైవం  న తేభ్యో విద్యతే పరమ్ ॥ ౩౯॥
ఏవం స విప్రో భగవత్సుహృత్తదా
దృష్ట్వా  స్వభృత్యైరజితం  పరాజితమ్ ।
తద్ధ్యానవేగోద్గ్రథితాత్మబన్ధన   -
స్తద్ధామ  లేభేఽచిరతః సతాం గతిమ్ ॥ ౪౦॥
ఏతద్బ్రహ్మణ్యదేవస్య శ్రుత్వా  బ్రహ్మణ్యతాం  నరః ।
లబ్ధభావో  భగవతి కర్మబన్ధాద్విముచ్యతే  ॥ ౪౧॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే పృథుకో-

పాఖ్యానం నామైకాశీతితమోఽధ్యాయః  ॥౮౧॥

॥ ఓం నమో భగవతే వాసుదేవాయ ॥

॥ ద్వ్యశీతితమోఽధ్యాయః -౮౨ ॥
శ్రీశుక  ఉవాచ
అథైకదా  ద్వారవత్యాం వసతో రామకృష్ణయోః  ।
సూర్యోపరాగః సుమహానాసీత్కల్పక్షయే యథా ॥ ౧॥
తం జ్ఞాత్వా  మనుజా రాజన్ పురస్తాదేవ సర్వతః ।
సమన్తపఞ్చకం క్షేత్రం  యయుః శ్రేయోవిధిత్సయా  ॥౨॥
నిఃక్షత్రియాం  మహీం కుర్వన్ రామః శస్త్రభృతాం  వరః ।
నృపాణాం రుధిరౌఘేణ యత్ర చక్రే మహాహ్రదాన్  ॥ ౩॥
ఈజే చ భగవాన్ రామోయత్రాస్పృష్టోఽపి   కర్మణా ।
లోకస్య గ్రాహయన్నీశో  యథాన్యోఽఘాపనుత్తయే ॥ ౪॥
మహత్యాం తీర్థయాత్రాయాం   తత్రాగన్  భారతీః ప్రజాః  ।
వృష్ణయశ్చ  తథాక్రూరవసుదేవాహుకాదయః  ॥ ౫॥
యయుర్భారత తత్క్షేత్రం   స్వమఘం క్షపయిష్ణవః  ।

గదప్రద్యుమ్నసామ్బాద్యాః  సుచన్ద్రశుకసారణైః   ॥౬॥
ఆస్తేఽనిరుద్ధో రక్షాయాం కృతవర్మా చయూథపః ।
తే రథైర్దేవధిష్ణ్యాభైర్హయైశ్చ       తరలప్లవైః   ॥ ౭॥
గజైర్నదద్భిరభ్రాభైర్నృభిర్విద్యాధరద్యుభిః    ।
వ్యరోచన్త మహాతేజాః పథి కాఞ్చనమాలినః ॥౮॥
దివ్యస్రగ్వస్త్రసన్నాహాః   కలత్రైః  ఖేచరా ఇవ ।
తత్ర స్నాత్వా మహాభాగా ఉపోష్య సుసమాహితాః ॥౯॥
బ్రాహ్మణేభ్యో  దదుర్ధేనూర్వాసఃస్రగ్రుక్మమాలినీః    ।
రామహ్రదేషు  విధివత్పునరాప్లుత్య  వృష్ణయః  ॥ ౧౦॥
దదుః స్వన్నం ద్విజాగ్ర్యేభ్యః  కృష్ణే నో భక్తిరస్త్వితి  ।
స్వయం చ తదనుజ్ఞాతా  వృష్ణయః  కృష్ణదేవతాః  ॥ ౧౧॥
భుక్త్వోపవివిశుః కామం స్నిగ్ధచ్ఛాయాఙ్ఘ్రిపాఙ్ఘ్రిషు    ।
తత్రాగతాంస్తే  దదృశుః సుహృత్సమ్బన్ధినో  నృపాన్ ॥ ౧౨॥
మత్స్యోశీనరకౌసల్యవిదర్భకురుసృఞ్జయాన్  ।
కామ్బోజకైకయాన్మద్రాన్   కున్తీనానర్తకేరలాన్ ॥ ౧౩॥
అన్యాంశ్చైవాత్మపక్షీయాన్  పరాంశ్చ శతశో నృప ।
నన్దాదీన్  సుహృదో గోపాన్ గోపీశ్చోత్కణ్ఠితాశ్చిరమ్  ॥ ౧౪॥
అన్యోన్యసన్దర్శనహర్షరంహసా 
ప్రోత్ఫుల్లహృద్వక్త్రసరోరుహశ్రియః     ।
ఆశ్లిష్య  గాఢం నయనైః  స్రవజ్జలా 
హృష్యత్త్వచో రుద్ధగిరో  యయుర్ముదమ్ ॥ ౧౫॥
స్త్రియశ్చ  సంవీక్ష్య మిథోఽతిసౌహృద-
స్మితామలాపాఙ్గదృశోఽభిరేభిరే  ।
స్తనైః  స్తనాన్  కుఙ్కుమపఙ్కరూషితా-

న్నిహత్య దోర్భిః ప్రణయాశ్రులోచనాః   ॥ ౧౬॥
తతోఽభివాద్య తే వృద్ధాన్  యవిష్ఠైరభివాదితాః  ।
స్వాగతం కుశలం పృష్ట్వా  చక్రుః  కృష్ణకథా  మిథః ॥ ౧౭॥
పృథా భ్రాతౄన్  స్వసౄర్వీక్ష్య తత్పుత్రాన్  పితరావపి ।

భ్రాతృపత్నీర్ముకున్దం   చ జహౌ సఙ్కథయా శుచః ॥ ౧౮॥
కున్త్యువాచ
ఆర్య భ్రాతరహం  మన్యే ఆత్మానమకృతాశిషమ్ ।
యద్వా ఆపత్సు మద్వార్తాం నానుస్మరథ సత్తమాః ॥ ౧౯॥
సుహృదో జ్ఞాతయః  పుత్రా భ్రాతరః  పితరావపి ।
నానుస్మరన్తి స్వజనం యస్య దైవమదక్షిణమ్  ॥౨౦॥
వసుదేవ ఉవాచ
అమ్బ మాస్మానసూయేథా దైవక్రీడనకాన్   నరాన్ ।
ఈశస్య హి వశే లోకః కురుతే కార్యతేఽథ వా ॥౨౧॥
కంసప్రతాపితాః  సర్వే వయంయాతా దిశం దిశమ్ ।
ఏతర్హ్యేవ  పునః స్థానం  దైవేనాసాదితాః  స్వసః ॥౨౨॥
శ్రీశుక  ఉవాచ
వసుదేవోగ్రసేనాద్యైర్యదుభిస్తేఽర్చితా   నృపాః ।
ఆసన్నచ్యుతసన్దర్శపరమానన్దనిర్వృతాః   ॥౨౩॥
భీష్మో ద్రోణోఽమ్బికాపుత్రో  గాన్ధారీ  ససుతా తథా ।
సదారాః పాణ్డవాః  కున్తీ సఞ్జయో  విదురః కృపః ॥౨౪॥‘
కున్తిభోజో విరాటశ్చ భీష్మకో నగ్నజిన్మహాన్ ।
పురుజిద్ద్రుపదః  శల్యో ధృష్టకేతుః  సకాశిరాట్ ॥౨౫॥
దమఘోషో విశాలాక్షో మైథిలో  మద్రకేకయౌ  ।
యుధామన్యుః సుశర్మా చ ససుతా బాహ్లికాదయః  ॥౨౬॥
రాజానో యే చ రాజేన్ద్ర  యుధిష్ఠిరమనువ్రతాః   ।
శ్రీనికేతం  వపుః శౌరేః సస్త్రీకం  వీక్ష్య విస్మితాః ॥౨౭॥
అథ తే రామకృష్ణాభ్యాం  సమ్యక్ ప్రాప్తసమర్హణాః    ।
ప్రశశంసుర్ముదా యుక్తా వృష్ణీన్  కృష్ణపరిగ్రహాన్   ॥౨౮॥
అహో భోజపతేయూయం జన్మభాజో నృణామిహ ।
యత్పశ్యథాసకృత్కృష్ణం  దుర్దర్శమపి యోగినామ్ ॥౨౯॥
యద్విశ్రుతిః  శ్రుతినుతేదమలం  పునాతి
పాదావనేజనపయశ్చ వచశ్చ శాస్త్రమ్  ।

136 sanskritdocuments.org



శ్రీమద్భాగవతం  - దశమస్కన్ధః  ఉత్తరార్ధమ్

భూః కాలభర్జితభగాపి  యదఙ్ఘ్రిపద్మ -
స్పర్శోత్థశక్తిరభివర్షతి    నోఽఖిలార్థాన్  ॥ ౩౦॥
తద్దర్శనస్పర్శనానుపథప్రజల్ప  -
శయ్యాసనాశనసయౌనసపిణ్డబన్ధః   ।
యేషాం గృహే నిరయవర్త్మని వర్తతాం వః
స్వర్గాపవర్గవిరమః   స్వయమాస విష్ణుః  ॥ ౩౧॥
శ్రీశుక  ఉవాచ
నన్దస్తత్ర   యదూన్ ప్రాప్తాన్  జ్ఞాత్వా  కృష్ణపురోగమాన్  ।
తత్రాగమద్వృతో  గోపైరనఃస్థార్థైర్దిదృక్షయా     ॥ ౩౨॥
తం దృష్ట్వా  వృష్ణయో  హృష్టాస్తన్వః   ప్రాణమివోత్థితాః   ।
పరిషస్వజిరే గాఢం చిరదర్శనకాతరాః ॥ ౩౩॥
వసుదేవః పరిష్వజ్య సమ్ప్రీతః ప్రేమవిహ్వలః  ।
స్మరన్ కంసకృతాన్ క్లేశాన్  పుత్రన్యాసం  చ గోకులే ॥ ౩౪॥
కృష్ణరామౌ  పరిష్వజ్య పితరావభివాద్య చ ।
న కిఞ్చనోచతుః ప్రేమ్ణా  సాశ్రుకణ్ఠౌ  కురూద్వహ ॥ ౩౫॥
తావాత్మాసనమారోప్య బాహుభ్యాం పరిరభ్య చ ।
యశోదా చ మహాభాగా సుతౌ విజహతుః శుచః ॥ ౩౬॥
రోహిణీ దేవకీ చాథ పరిష్వజ్య వ్రజేశ్వరీమ్  ।
స్మరన్త్యౌ తత్కృతాం మైత్రీం   బాష్పకణ్ఠ్యౌ  సమూచతుః ॥ ౩౭॥
కా విస్మరేత వాం మైత్రీమనివృత్తాం   వ్రజేశ్వరి  ।
అవాప్యాప్యైన్ద్రమైశ్వర్యం    యస్యా నేహ ప్రతిక్రియా   ॥ ౩౮॥
ఏతావదృష్టపితరౌ యువయోః స్మ పిత్రోః
సమ్ప్రీణనాభ్యుదయపోషణపాలనాని ।
ప్రాప్యోషతుర్భవతి  పక్ష్మ హ యద్వదక్ష్ణోః
న్యస్తావకుత్ర చ భయౌ న సతాం పరః స్వః ॥ ౩౯॥
శ్రీశుక  ఉవాచ
గోప్యశ్చ కృష్ణముపలభ్య  చిరాదభీష్టం
యత్ప్రేక్షణే దృశిషు పక్ష్మకృతం శపన్తి ।

దృగ్భిర్హృదీకృతమలం  పరిరభ్య సర్వా-
స్తద్భావమాపురపి నిత్యయుజాం దురాపమ్ ॥ ౪౦॥
భగవాంస్తాస్తథాభూతా  వివిక్త ఉపసఙ్గతః  ।
ఆశ్లిష్యానామయం  పృష్ట్వా  ప్రహసన్నిదమబ్రవీత్   ॥ ౪౧॥
అపి స్మరథ నః సఖ్యః స్వానామర్థచికీర్షయా   ।
గతాంశ్చిరాయితాఞ్ఛత్రుపక్షక్షపణచేతసః  ॥ ౪౨॥
అప్యవధ్యాయథాస్మాన్ స్విదకృతజ్ఞావిశఙ్కయా  ।
నూనం భూతాని భగవాన్ యునక్తి వియునక్తి చ ॥ ౪౩॥
వాయుర్యథా ఘనానీకం తృణం తూలం రజాంసి చ ।
సంయోజ్యాక్షిపతే భూయస్తథా భూతాని భూతకృత్ ॥ ౪౪॥
మయి భక్తిర్హి భూతానామమృతత్వాయ కల్పతే ।
దిష్ట్యా  యదాసీన్మత్స్నేహో భవతీనాం మదాపనః ॥ ౪౫॥
అహం హి సర్వభూతానామాదిరన్తోఽన్తరం బహిః ।
భౌతికానాం యథా ఖం వార్భూర్వాయుర్జ్యోతిరఙ్గనాః   ॥ ౪౬॥
ఏవం హ్యేతాని భూతాని భూతేష్వాత్మాఽఽత్మనా తతః ।
ఉభయం మయ్యథ పరే పశ్యతాభాతమక్షరే ॥ ౪౭॥
శ్రీశుక  ఉవాచ
అధ్యాత్మశిక్షయా గోప్య ఏవం కృష్ణేన  శిక్షితాః ।
తదనుస్మరణధ్వస్తజీవకోశాస్తమధ్యగన్ ॥ ౪౮॥
ఆహుశ్చ తే నలిననాభ పదారవిన్దం
యోగేశ్వరైర్హృది   విచిన్త్యమగాధబోధైః  ।
సంసారకూపపతితోత్తరణావలమ్బం
గేహఞ్జుషామపి  మనస్యుదియాత్సదా నః ॥ ౪౯॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే వృష్ణిగోప -
సఙ్గమో  నామ ద్వ్యశీతితమోఽధ్యాయః ॥౮౨॥

॥ ఓం నమో భగవతే వాసుదేవాయ ॥

॥ త్ర్యశీతితమోఽధ్యాయః  -౮౩ ॥
శ్రీశుక  ఉవాచ
తథానుగృహ్య భగవాన్ గోపీనాం స గురుర్గతిః  ।
యుధిష్ఠిరమథాపృచ్ఛత్సర్వాంశ్చ  సుహృదోఽవ్యయమ్ ॥ ౧॥
త ఏవం లోకనాథేన పరిపృష్టాః  సుసత్కృతాః ।
ప్రత్యూచుర్హృష్టమనసస్తత్పాదేక్షాహతాంహసః    ॥౨॥
కుతోఽశివం త్వచ్చరణామ్బుజాసవం
మహన్మనస్తో ముఖనిఃసృతం క్వచిత్ ।
పిబన్తి యే కర్ణపుటైరలం   ప్రభో
దేహమ్భృతాం దేహకృదస్మృతిచ్ఛిదమ్ ॥ ౩॥
హిత్వాఽఽత్మధామ విధుతాత్మకృతత్ర్యవస్థ  -
మానన్దసమ్ప్లవమఖణ్డమకుణ్ఠబోధమ్     ।
కాలోపసృష్టనిగమావన  ఆత్తయోగ-
మాయాకృతిం పరమహంసగతిం నతాః స్మః ॥ ౪॥
ఋషిరువాచ
ఇత్యుత్తమశ్లోకశిఖామణిం  జనే-
ష్వభిష్టువత్స్వన్ధకకౌరవస్త్రియః    ।
సమేత్య గోవిన్దకథా  మిథోఽగృణం-
స్త్రిలోకగీతాః  శ‍ృణు వర్ణయామి  తే ॥ ౫॥
ద్రౌపద్యువాచ
హే వైదర్భ్యచ్యుతో  భద్రే హే జామ్బవతి కౌసలే ।
హే సత్యభామే కాలిన్ది శైబ్యే  రోహిణి లక్ష్మణే ॥౬॥
హే కృష్ణపత్న్య  ఏతన్నో బ్రూత  వో భగవాన్ స్వయమ్ ।
ఉపయేమే యథా లోకమనుకుర్వన్ స్వమాయయా ॥ ౭॥
రుక్మిణ్యువాచ
చైద్యాయ  మార్పయితుముద్యతకార్ముకేషు
రాజస్వజేయభటశేఖరితాఙ్ఘ్రిరేణుః  ।

నిన్యే మృగేన్ద్ర  ఇవ భాగమజావియూథా-

త్తచ్ఛ్రీనికేతచరణోఽస్తు మమార్చనాయ ॥౮॥
సత్యభామోవాచ
యో మే సనాభివధతప్తహృదా తతేన
లిప్తాభిశాపమపమార్ష్టుముపాజహార  ।
జిత్వర్క్షరాజమథ  రత్నమదాత్స తేన
భీతః పితాదిశత మాం ప్రభవేఽపి  దత్తామ్ ॥౯॥
జామ్బవత్యువాచ
ప్రాజ్ఞాయ   దేహకృదముం నిజనాథదైవం
సీతాపతిం త్రిణవహాన్యమునాభ్యయుధ్యత్  ।
జ్ఞాత్వా  పరీక్షిత ఉపాహరదర్హణం  మాం
పాదౌ ప్రగృహ్య  మణినాహమముష్య దాసీ ॥ ౧౦॥
కాలిన్ద్యువాచ
తపశ్చరన్తీమాజ్ఞాయ  స్వపాదస్పర్శనాశయా ।
సఖ్యోపేత్యాగ్రహీత్పాణిం యోఽహం తద్గృహమార్జనీ   ॥ ౧౧॥
మిత్రవిన్దోవాచ 
యోమాం స్వయంవర ఉపేత్య విజిత్య భూపాన్
నిన్యే శ్వయూథగమివాత్మబలిం ద్విపారిః ।
భ్రాతౄంశ్చ  మేఽపకురుతః స్వపురం శ్రియౌకః
తస్యాస్తు మేఽనుభవమఙ్ఘ్ర్యవనేజనత్వమ్  ॥ ౧౨॥
సత్యోవాచ
సప్తోక్షణోఽతిబలవీర్యసుతీక్ష్ణశ ‍ృఙ్గాన్
పిత్రా కృతాన్ క్షితిపవీర్యపరీక్షణాయ ।
తాన్ వీరదుర్మదహనస్తరసా నిగృహ్య
క్రీడన్  బబన్ధ హ యథా శిశవోఽజతోకాన్ ॥ ౧౩॥
య ఇత్థం  వీర్యశుల్కాం మాం దాసీభిశ్చతురఙ్గిణీమ్  ।
పథి నిర్జిత్య  రాజన్యాన్ నిన్యే తద్దాస్యమస్తు  మే ॥ ౧౪॥
భద్రోవాచ
పితా మే మాతులేయాయ స్వయమాహూయ దత్తవాన్ ।

కృష్ణే కృష్ణాయ  తచ్చిత్తామక్షౌహిణ్యా సఖీజనైః  ॥ ౧౫॥
అస్య మే పాదసంస్పర్శో భవేజ్జన్మని  జన్మని ।
కర్మభిర్భ్రామ్యమాణాయాయేన తచ్ఛ్రేయ ఆత్మనః ॥ ౧౬॥
లక్ష్మణోవాచ
మమాపి రాజ్ఞ్యచ్యుతజన్మకర్మ
శ్రుత్వా  ముహుర్నారదగీతమాస హ ।
చిత్తం ముకున్దే కిల పద్మహస్తయా
వృతః సుసమ్మృశ్య విహాయ లోకపాన్ ॥ ౧౭॥
జ్ఞాత్వా  మమ మతం సాధ్వి పితా దుహితృవత్సలః ।
బృహత్సేన ఇతి ఖ్యాతస్తత్రోపాయమచీకరత్  ॥ ౧౮॥
యథా స్వయంవరే రాజ్ఞి మత్స్యః పార్థేప్సయా  కృతః ।
అయం తు బహిరాచ్ఛన్నో దృశ్యతే స జలే పరమ్ ॥ ౧౯॥
శ్రుత్వైతత్సర్వతో   భూపా ఆయయుర్మత్పితుః పురమ్ ।
సర్వాస్త్రశస్త్రతత్త్వజ్ఞాః     సోపాధ్యాయాః సహస్రశః  ॥౨౦॥
పిత్రా సమ్పూజితాః సర్వే యథావీర్యం యథావయః ।
ఆదదుః సశరం చాపం వేద్ధుం  పర్షది  మద్ధియః  ॥౨౧॥
ఆదాయ వ్యసృజన్ కేచిత్సజ్యం కర్తుమనీశ్వరాః ।
ఆకోటి జ్యాం సముత్కృష్య పేతురేకేఽమునా హతాః ॥౨౨॥
సజ్యం కృత్వా పరే వీరా మాగధామ్బష్ఠచేదిపాః  ।
భీమో దుర్యోధనః కర్ణో నావిదంస్తదవస్థితిమ్  ॥౨౩॥
మత్స్యాభాసం జలే వీక్ష్య జ్ఞాత్వా  చ తదవస్థితిమ్  ।
పార్థో యత్తోఽసృజద్బాణం నాచ్ఛినత్పస్పృశే పరమ్ ॥౨౪॥
రాజన్యేషు నివృత్తేషు భగ్నమానేషు మానిషు ।
భగవాన్ ధనురాదాయ సజ్యం కృత్వాథ లీలయా ॥౨౫॥
తస్మిన్ సన్ధాయ  విశిఖం మత్స్యం వీక్ష్య సకృజ్జలే  ।
ఛిత్త్వేషుణాపాతయత్తం సూర్యే చాభిజితి స్థితే  ॥౨౬॥
దివి దున్దుభయో  నేదుర్జయశబ్దయుతా   భువి ।
దేవాశ్చ కుసుమాసారాన్ ముముచుర్హర్షవిహ్వలాః   ॥౨౭॥

తద్రఙ్గమావిశమహం   కలనూపురాభ్యాం
పద్భ్యాం ప్రగృహ్య  కనకోజ్జ్వలరత్నమాలామ్  ।
నూత్నే నివీయ పరిధాయ చ కౌశికాగ్ర్యే
సవ్రీడహాసవదనా  కబరీధృతస్రక్  ॥౨౮॥
ఉన్నీయ వక్త్రమురుకున్తలకుణ్డలత్వి  -
డ్గణ్డస్థలం    శిశిరహాసకటాక్షమోక్షైః ।
రాజ్ఞో నిరీక్ష్య పరితః శనకైర్మురారే -
రంసేఽనురక్తహృదయా నిదధే స్వమాలామ్ ॥౨౯॥
తావన్మృదఙ్గపటహాః  శఙ్ఖభేర్యానకాదయః  ।
నినేదుర్నటనర్తక్యో ననృతుర్గాయకా  జగుః ॥ ౩౦॥
ఏవం వృతే భగవతి మయేశే నృపయూథపాః ।
న సేహిరేయాజ్ఞసేని  స్పర్ధన్తో  హృచ్ఛయాతురాః ॥ ౩౧॥
మాం తావద్రథమారోప్య  హయరత్నచతుష్టయమ్  ।
శార్ఙ్గముద్యమ్య  సన్నద్ధస్తస్థావాజౌ    చతుర్భుజః ॥ ౩౨॥
దారుకశ్చోదయామాస కాఞ్చనోపస్కరం రథమ్ ।
మిషతాం భూభుజాం రాజ్ఞి మృగాణాం మృగరాడివ ॥ ౩౩॥
తేఽన్వసజ్జన్త   రాజన్యా నిషేద్ధుం  పథి కేచన ।
సంయత్తా ఉద్ధృతేష్వాసా  గ్రామసింహా  యథా హరిమ్ ॥ ౩౪॥
తే శార్ఙ్గచ్యుతబాణౌఘైః   కృత్తబాహ్వఙ్ఘ్రికన్ధరాః    ।
నిపేతుః ప్రధనే  కేచిదేకే సన్త్యజ్య దుద్రువుః  ॥ ౩౫॥
తతః పురీం యదుపతిరత్యలఙ్కృతాం
రవిచ్ఛదధ్వజపటచిత్రతోరణామ్  ।
కుశస్థలీం  దివి భువి చాభిసంస్తుతాం
సమావిశత్తరణిరివ స్వకేతనమ్ ॥ ౩౬॥
పితా మే పూజయామాస సుహృత్సమ్బన్ధిబాన్ధవాన్   ।
మహార్హవాసోఽలఙ్కారైః   శయ్యాసనపరిచ్ఛదైః  ॥ ౩౭॥
దాసీభిః సర్వసమ్పద్భిర్భటేభరథవాజిభిః ।

ఆయుధాని మహార్హాణి  దదౌ పూర్ణస్య  భక్తితః  ॥ ౩౮॥
ఆత్మారామస్య తస్యేమా వయం వై గృహదాసికాః ।
సర్వసఙ్గనివృత్త్యాద్ధా  తపసా చ బభూవిమ ॥ ౩౯॥
మహిష్య ఊచుః
భౌమం నిహత్య సగణం యుధి తేన రుద్ధా
జ్ఞాత్వాథ  నః క్షితిజయే జితరాజకన్యాః ।
నిర్ముచ్య సంసృతివిమోక్షమనుస్మరన్తీః
పాదామ్బుజం పరిణినాయ య ఆప్తకామః ॥ ౪౦॥
న వయం సాధ్వి సామ్రాజ్యం  స్వారాజ్యం భౌజ్యమప్యుత ।
వైరాజ్యం  పారమేష్ఠ్యం  చ ఆనన్త్యం వా హరేః పదమ్ ॥ ౪౧॥
కామయామహ ఏతస్య శ్రీమత్పాదరజః  శ్రియః  ।
కుచకుఙ్కుమగన్ధాఢ్యం  మూర్ధ్నా  వోఢుం గదాభృతః ॥ ౪౨॥
వ్రజస్త్రియో   యద్వాఞ్ఛన్తి పులిన్ద్యస్తృణవీరుధః   ।
గావశ్చారయతో గోపాః పాదస్పర్శం మహాత్మనః ॥ ౪౩॥
ఇతి శ్రీమద్భాగవతే  మహాపురాణే పారమహంస్యాం సంహితాయాం
దశమస్కన్ధే ఉత్తరార్ధే త్ర్యశీతితమోఽధ్యాయః  ॥౮౩॥

॥ ఓం నమో భగవతే వాసుదేవాయ ॥

॥ చతురశీతితమోఽధ్యాయః -౮౪ ॥
శ్రీశుక  ఉవాచ
శ్రుత్వా  పృథా సుబలపుత్ర్యథ  యాజ్ఞసేనీ
మాధవ్యథ క్షితిపపత్న్య ఉత స్వగోప్యః ।
కృష్ణేఽఖిలాత్మని  హరౌ ప్రణయానుబన్ధం 
సర్వా విసిస్మ్యురలమశ్రుకలాకులాక్ష్యః  ॥ ౧॥
ఇతి సమ్భాషమాణాసు స్త్రీభిః  స్త్రీషు  నృభిర్నృషు ।
ఆయయుర్మునయస్తత్ర కృష్ణరామదిదృక్షయా  ॥౨॥

ద్వైపాయనో  నారదశ్చ చ్యవనో దేవలోఽసితః ।
విశ్వామిత్రః  శతానన్దో భరద్వాజోఽథ గౌతమః ॥ ౩॥
రామః సశిష్యో భగవాన్ వసిష్ఠో గాలవో భృగుః ।
పులస్త్యః కశ్యపోఽత్రిశ్చ  మార్కణ్డేయో  బృహస్పతిః ॥ ౪॥
ద్వితస్త్రితశ్చైకతశ్చ   బ్రహ్మపుత్రాస్తథాఙ్గిరాః     ।
అగస్త్యో యాజ్ఞవల్క్యశ్చ  వామదేవాదయోఽపరే ॥ ౫॥
తాన్ దృష్ట్వా  సహసోత్థాయ  ప్రాగాసీనా  నృపాదయః ।
పాణ్డవాః  కృష్ణరామౌ  చ ప్రణేముర్విశ్వవన్దితాన్   ॥౬॥
తానానర్చుర్యథా సర్వే సహరామోఽచ్యుతోఽర్చయత్ ।
స్వాగతాసనపాద్యార్ఘ్యమాల్యధూపానులేపనైః   ॥ ౭॥
ఉవాచ సుఖమాసీనాన్ భగవాన్ ధర్మగుప్తనుః ।
సదసస్తస్య మహతో యతవాచోఽనుశ‍ృణ్వతః ॥౮॥
శ్రీభగవానువాచ
అహో వయం జన్మభృతో లబ్ధం  కార్త్స్న్యేన తత్ఫలమ్ ।
దేవానామపి దుష్ప్రాపం యద్యోగేశ్వరదర్శనమ్ ॥౯॥
కిం స్వల్పతపసాం నౄణామర్చాయాం దేవచక్షుషామ్ ।
దర్శనస్పర్శనప్రశ్నప్రహ్వపాదార్చనాదికమ్   ॥ ౧౦॥
న హ్యమ్మయాని తీర్థాని  న దేవా మృచ్ఛిలామయాః ।
తే పునన్త్యురుకాలేన దర్శనాదేవ సాధవః ॥ ౧౧॥
నాగ్నిర్న సూర్యో న చ చన్ద్రతారకా
న భూర్జలం  ఖం శ్వసనోఽథ వాఙ్మనః ।
ఉపాసితా భేదకృతో హరన్త్యఘం
విపశ్చితో ఘ్నన్తి ముహూర్తసేవయా ॥ ౧౨॥
యస్యాత్మబుద్ధిః  కుణపే త్రిధాతుకే
స్వధీః కలత్రాదిషు  భౌమ ఇజ్యధీః ।
యత్తీర్థబుద్ధిః   సలిలే న కర్హిచి -
జ్జనేష్వభిజ్ఞేషు   స ఏవ గోఖరః ॥ ౧౩॥
శ్రీశుక  ఉవాచ

నిశమ్యేత్థం  భగవతః కృష్ణస్యాకుణ్ఠమేధసః   ।
వచో దురన్వయం విప్రాస్తూష్ణీమాసన్   భ్రమద్ధియః   ॥ ౧౪॥
చిరం విమృశ్య మునయ ఈశ్వరస్యేశితవ్యతామ్ ।
జనసఙ్గ్రహ  ఇత్యూచుః స్మయన్తస్తం  జగద్గురుమ్  ॥ ౧౫॥
మునయ ఊచుః
యన్మాయయా తత్త్వవిదుత్తమా వయం
విమోహితా విశ్వసృజామధీశ్వరాః ।
యదీశితవ్యాయతి గూఢ ఈహయా
అహో విచిత్రం  భగవద్విచేష్టితమ్  ॥ ౧౬॥
అనీహ ఏతద్బహుధైక  ఆత్మనా
సృజత్యవత్యత్తి న బధ్యతే యథా ।
భౌమైర్హి  భూమిర్బహునామరూపిణీ
అహో విభూమ్నశ్చరితం విడమ్బనమ్ ॥ ౧౭॥
అథాపి కాలే స్వజనాభిగుప్తయే
బిభర్షి సత్త్వం  ఖలనిగ్రహాయ  చ ।
స్వలీలయా వేదపథం సనాతనం
వర్ణాశ్రమాత్మా   పురుషః పరో భవాన్ ॥ ౧౮॥
బ్రహ్మ  తే హృదయం శుక్లం  తపఃస్వాధ్యాయసంయమైః  ।
యత్రోపలబ్ధం   సద్వ్యక్తమవ్యక్తం   చ తతః పరమ్ ॥ ౧౯॥
తస్మాద్బ్రహ్మకులం బ్రహ్మన్  శాస్త్రయోనేస్త్వమాత్మనః  ।
సభాజయసి సద్ధామ  తద్బ్రహ్మణ్యాగ్రణీర్భవాన్  ॥౨౦॥
అద్య నో జన్మసాఫల్యం విద్యాయాస్తపసో దృశః ।
త్వయా సఙ్గమ్య  సద్గత్యా  యదన్తః శ్రేయసాం  పరః ॥౨౧॥
నమస్తస్మై  భగవతే కృష్ణాయాకుణ్ఠమేధసే   ।
స్వయోగమాయయాచ్ఛన్నమహిమ్నే పరమాత్మనే ॥౨౨॥
న యం విదన్త్యమీ భూపా ఏకారామాశ్చ వృష్ణయః  ।
మాయాజవనికాచ్ఛన్నమాత్మానం కాలమీశ్వరమ్ ॥౨౩॥
యథా శయానః పురుష ఆత్మానం గుణతత్త్వదృక్ ।
నామమాత్రేన్ద్రియాభాతం   న వేద రహితం పరమ్ ॥౨౪॥

ఏవం త్వా నామమాత్రేషు  విషయేష్విన్ద్రియేహయా  ।
మాయయా విభ్రమచ్చిత్తో  న వేద స్మృత్యుపప్లవాత్  ॥౨౫॥
తస్యాద్య తే దదృశిమాఙ్ఘ్రిమఘౌఘమర్ష  -
తీర్థాస్పదం  హృది కృతం సువిపక్వయోగైః  ।
ఉత్సిక్తభక్త్యుపహతాశయజీవకోశా
ఆపుర్భవద్గతిమథోఽనుగృహాణ  భక్తాన్ ॥౨౬॥
శ్రీశుక  ఉవాచ
ఇత్యనుజ్ఞాప్య  దాశార్హం  ధృతరాష్ట్రం  యుధిష్ఠిరమ్  ।
రాజర్షే స్వాశ్రమాన్  గన్తుం మునయో దధిరే మనః ॥౨౭॥
తద్వీక్ష్య తానుపవ్రజ్య  వసుదేవో మహాయశాః ।
ప్రణమ్య  చోపసఙ్గృహ్య  బభాషేదం సుయన్త్రితః  ॥౨౮॥
వసుదేవ ఉవాచ
నమో వః సర్వదేవేభ్య ఋషయః శ్రోతుమర్హథ   ।
కర్మణా కర్మనిర్హారో  యథా స్యాన్నస్తదుచ్యతామ్ ॥౨౯॥
నారద ఉవాచ
నాతి చిత్రమిదం  విప్రా వసుదేవో బుభుత్సయా ।
కృష్ణం  మత్వార్భకం యన్నః పృచ్ఛతి శ్రేయ  ఆత్మనః ॥ ౩౦॥
సన్నికర్షో హి మర్త్యానామనాదరణకారణమ్ ।
గాఙ్గం  హిత్వా యథాన్యామ్భస్తత్రత్యో  యాతి శుద్ధయే  ॥ ౩౧॥
యస్యానుభూతిః కాలేన లయోత్పత్త్యాదినాస్య వై ।
స్వతోఽన్యస్మాచ్చ గుణతో న కుతశ్చన రిష్యతి ॥ ౩౨॥
తం క్లేశకర్మపరిపాకగుణప్రవాహై   -

రవ్యాహతానుభవమీశ్వరమద్వితీయమ్ ।
ప్రాణాదిభిః  స్వవిభవైరుపగూఢమన్యో
మన్యేత సూర్యమివ మేఘహిమోపరాగైః  ॥ ౩౩॥
అథోచుర్మునయో రాజన్నాభాష్యానకదున్దభిమ్  ।
సర్వేషాం శ‍ృణ్వతాం రాజ్ఞాం  తథైవాచ్యుతరామయోః  ॥ ౩౪॥
కర్మణా కర్మనిర్హార  ఏష సాధు నిరూపితః ।

యచ్ఛ్రద్ధయా  యజేద్విష్ణుం  సర్వయజ్ఞేశ్వరం  మఖైః  ॥ ౩౫॥
చిత్తస్యోపశమోఽయం వై కవిభిః శాస్త్రచక్షుషా  ।
దర్శితః సుగమోయోగో ధర్మశ్చాత్మముదావహః ॥ ౩౬॥
అయం స్వస్త్యయనః పన్థా ద్విజాతేర్గృహమేధినః  ।
యచ్ఛ్రద్ధయాఽఽప్తవిత్తేన   శుక్లేనేజ్యేత  పూరుషః ॥ ౩౭॥
విత్తైషణాం  యజ్ఞదానైర్గృహైర్దారసుతైషణామ్       ।
ఆత్మలోకైషణాం  దేవ కాలేన విసృజేద్బుధః ।
గ్రామే  త్యక్తైషణాః  సర్వే యయుర్ధీరాస్తపోవనమ్  ॥ ౩౮॥
ఋణైస్త్రిభిర్ద్విజో    జాతో దేవర్షిపితౄణాం  ప్రభో  ।
యజ్ఞాధ్యయనపుత్రైస్తాన్యనిస్తీర్య   త్యజన్ పతేత్ ॥ ౩౯॥
త్వం త్వద్య ముక్తో ద్వాభ్యాం వై ఋషిపిత్రోర్మహామతే  ।
యజ్ఞైర్దేవర్ణమున్ముచ్య    నిరృణోఽశరణో భవ ॥ ౪౦॥
వసుదేవ భవాన్నూనం భక్త్యా పరమయా హరిమ్ ।
జగతామీశ్వరం ప్రార్చః  స యద్వాం పుత్రతాం  గతః ॥ ౪౧॥
శ్రీశుక  ఉవాచ
ఇతి తద్వచనం శ్రుత్వా  వసుదేవో మహామనాః ।
తాన్ ఋషీన్ ఋత్విజో వవ్రే మూర్ధ్నాఽఽనమ్య  ప్రసాద్య  చ ॥ ౪౨॥
త ఏనమృషయో రాజన్ వృతా ధర్మేణ ధార్మికమ్ ।
తస్మిన్నయాజయన్ క్షేత్రే మఖైరుత్తమకల్పకైః   ॥ ౪౩॥
తద్దీక్షాయాం  ప్రవృత్తాయాం  వృష్ణయః  పుష్కరస్రజః  ।
స్నాతాః సువాససో రాజన్ రాజానః సుష్ఠ్వలఙ్కృతాః  ॥ ౪౪॥
తన్మహిష్యశ్చ ముదితా నిష్కకణ్ఠ్యః  సువాససః ।
దీక్షాశాలాముపాజగ్మురాలిప్తా వస్తుపాణయః ॥ ౪౫॥
నేదుర్మృదఙ్గపటహశఙ్ఖభేర్యానకాదయః   ।
ననృతుర్నటనర్తక్యస్తుష్టువుః  సూతమాగధాః ।
జగుః సుకణ్ఠ్యో  గన్ధర్వ్యః  సఙ్గీతం  సహభర్తృకాః ॥ ౪౬॥
తమభ్యషిఞ్చన్ విధివదక్తమభ్యక్తమృత్విజః  ।
పత్నీభిరష్టాదశభిః  సోమరాజమివోడుభిః ॥ ౪౭॥

తాభిర్దుకూలవలయైర్హారనూపురకుణ్డలైః      ।
స్వలఙ్కృతాభిర్విబభౌ దీక్షితోఽజినసంవృతః ॥ ౪౮॥
తస్యర్త్విజో  మహారాజ రత్నకౌశేయవాససః ।
ససదస్యా విరేజుస్తే యథా వృత్రహణోఽధ్వరే  ॥ ౪౯॥
తదా రామశ్చ కృష్ణశ్చ  స్వైః  స్వైర్బన్ధుభిరన్వితౌ   ।
రేజతుః స్వసుతైర్దారైర్జీవేశౌ     స్వవిభూతిభిః ॥ ౫౦॥
ఈజేఽనుయజ్ఞం  విధినా అగ్నిహోత్రాదిలక్షణైః   ।
ప్రాకృతైర్వైకృతైర్యజ్ఞైర్ద్రవ్యజ్ఞానక్రియేశ్వరమ్         ॥ ౫౧॥
అథర్త్విగ్భ్యోఽదదాత్కాలే యథామ్నాతం స దక్షిణాః ।
స్వలఙ్కృతేభ్యోఽలఙ్కృత్య గోభూకన్యా మహాధనాః ॥ ౫౨॥
పత్నీసంయాజావభృథ్యైశ్చరిత్వా  తే మహర్షయః  ।
సస్నూ రామహ్రదే  విప్రా యజమానపురఃసరాః ॥ ౫౩॥
స్నాతోఽలఙ్కారవాసాంసి వన్దిభ్యోఽదాత్తథా  స్త్రియః  ।
తతః స్వలఙ్కృతో వర్ణానాశ్వభ్యోఽన్నేన  పూజయత్ ॥ ౫౪॥
బన్ధూన్  సదారాన్ ససుతాన్ పారిబర్హేణ  భూయసా ।
విదర్భకోసలకురూన్ కాశికేకయసృఞ్జయాన్  ॥ ౫౫॥
సదస్యర్త్విక్సురగణాన్  నృభూతపితృచారణాన్ ।
శ్రీనికేతమనుజ్ఞాప్య   శంసన్తః ప్రయయుః  క్రతుమ్  ॥ ౫౬॥
ధృతరాష్ట్రోఽనుజః  పార్థా భీష్మో ద్రోణః  పృథా యమౌ ।
నారదో భగవాన్ వ్యాసః సుహృత్సమ్బన్ధిబాన్ధవాః   ॥ ౫౭॥
బన్ధూన్  పరిష్వజ్య యదూన్ సౌహృదాత్క్లిన్నచేతసః  ।
యయుర్విరహకృచ్ఛ్రేణ స్వదేశాంశ్చాపరే జనాః ॥ ౫౮॥
నన్దస్తు  సహ గోపాలైర్బృహత్యా  పూజయార్చితః ।
కృష్ణరామోగ్రసేనాద్యైర్న్యవాత్సీద్బన్ధువత్సలః     ॥ ౫౯॥
వసుదేవోఽఞ్జసోత్తీర్య  మనోరథమహార్ణవమ్  ।
సుహృద్వృతః ప్రీతమనా  నన్దమాహ  కరే స్పృశన్ ॥౬౦॥
వసుదేవ ఉవాచ

భ్రాతరీశకృతః  పాశో నృణాం యః స్నేహసంజ్ఞితః  ।
తం దుస్త్యజమహం మన్యే శూరాణామపియోగినామ్ ॥౬౧॥
అస్మాస్వప్రతికల్పేయం  యత్కృతాజ్ఞేషు  సత్తమైః  ।
మైత్ర్యర్పితాఫలా   వాపి న నివర్తేత కర్హిచిత్  ॥౬౨॥
ప్రాగకల్పాచ్చ  కుశలం భ్రాతర్వో  నాచరామ హి ।
అధునా శ్రీమదాన్ధాక్షా   న పశ్యామః పురః సతః ॥౬౩॥
మా రాజ్యశ్రీరభూత్పుంసః  శ్రేయస్కామస్య  మానద ।
స్వజనానుత బన్ధూన్  వా న పశ్యతి యయాన్ధదృక్  ॥౬౪॥
శ్రీశుక  ఉవాచ
ఏవం సౌహృదశైథిల్యచిత్త  ఆనకదున్దుభిః  ।
రురోద తత్కృతాం మైత్రీం   స్మరన్నశ్రువిలోచనః  ॥౬౫॥
నన్దస్తు  సఖ్యుః ప్రియకృత్ప్రేమ్ణా  గోవిన్దరామయోః  ।
అద్య శ్వ ఇతి మాసాంస్త్రీన్  యదుభిర్మానితోఽవసత్ ॥౬౬॥
తతః కామైః  పూర్యమాణః సవ్రజః  సహబాన్ధవః  ।
పరార్ధ్యాభరణక్షౌమనానానర్ఘ్యపరిచ్ఛదైః    ॥౬౭॥
వసుదేవోగ్రసేనాభ్యాం  కృష్ణోద్ధవబలాదిభిః   ।
దత్తమాదాయ పారిబర్హం  యాపితో యదుభిర్యయౌ ॥౬౮॥
నన్దో గోపాశ్చ గోప్యశ్చ గోవిన్దచరణామ్బుజే  ।
మనః క్షిప్తం పునర్హర్తుమనీశా  మథురాం యయుః ॥౬౯॥
బన్ధుషు  ప్రతియాతేషు  వృష్ణయః  కృష్ణదేవతాః  ।
వీక్ష్య ప్రావృషమాసన్నాం  యయుర్ద్వారవతీం  పునః ॥ ౭౦॥
జనేభ్యః కథయాఞ్చక్రుర్యదుదేవమహోత్సవమ్  ।
యదాసీత్తీర్థయాత్రాయాం   సుహృత్సన్దర్శనాదికమ్  ॥ ౭౧॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే తీర్థయాత్రా  -

నువర్ణనం  నామ చతురశీతితమోఽధ్యాయః ॥౮౪॥

॥ ఓం నమో భగవతే వాసుదేవాయ ॥

॥ పఞ్చాశీతితమోఽధ్యాయః -౮౫ ॥
శ్రీబాదరాయణిరువాచ
అథైకదాఽఽత్మజౌ  ప్రాప్తౌ  కృతపాదాభివన్దనౌ  ।
వసుదేవోఽభినన్ద్యాహ  ప్రీత్యా  సఙ్కర్షణాచ్యుతౌ  ॥ ౧॥
మునీనాం స వచః శ్రుత్వా  పుత్రయోర్ధామసూచకమ్   ।
తద్వీర్యైర్జాతవిశ్రమ్భః    పరిభాష్యాభ్యభాషత ॥౨॥
కృష్ణ కృష్ణ మహాయోగిన్ సఙ్కర్షణ  సనాతన ।
జానే వామస్య యత్సాక్షాత్ప్రధానపురుషౌ పరౌ ॥ ౩॥
యత్ర యేన యతో యస్య యస్మై  యద్యద్యథా యదా ।
స్యాదిదం భగవాన్ సాక్షాత్ప్రధానపురుషేశ్వరః ॥ ౪॥
ఏతన్నానావిధం విశ్వమాత్మసృష్టమధోక్షజ  ।
ఆత్మనానుప్రవిశ్యాత్మన్  ప్రాణో  జీవో బిభర్ష్యజ  ॥ ౫॥
ప్రాణాదీనాం  విశ్వసృజాం శక్తయోయాః పరస్య తాః ।
పారతన్త్ర్యాద్వైసాదృశ్యాద్ద్వయోశ్చేష్టైవ     చేష్టతామ్  ॥౬॥
కాన్తిస్తేజః  ప్రభా  సత్తా చన్ద్రాగ్న్యర్కర్క్షవిద్యుతామ్   ।
యత్స్థైర్యం   భూభృతాం భూమేర్వృత్తిర్గన్ధోఽర్థతో    భవాన్ ॥ ౭॥
తర్పణం ప్రాణనమపాం  దేవత్వం తాశ్చ తద్రసః  ।
ఓజః సహో బలం చేష్టా గతిర్వాయోస్తవేశ్వర ॥౮॥
దిశాం త్వమవకాశోఽసి దిశః ఖం స్ఫోట ఆశ్రయః  ।
నాదో వర్ణస్త్వమోఙ్కార   ఆకృతీనాం పృథక్కృతిః ॥౯॥
ఇన్ద్రియం  త్విన్ద్రియాణాం  త్వం దేవాశ్చ తదనుగ్రహః  ।
అవబోధోభవాన్బుద్ధేర్జీవస్యానుస్మృతిః   సతీ ॥ ౧౦॥
భూతానామసి భూతాదిరిన్ద్రియాణాం  చ తైజసః  ।
వైకారికో  వికల్పానాం ప్రధానమనుశాయినమ్  ॥ ౧౧॥
నశ్వరేష్విహ భావేషు తదసి త్వమనశ్వరమ్ ।
యథా ద్రవ్యవికారేషు  ద్రవ్యమాత్రం   నిరూపితమ్ ॥ ౧౨॥

సత్త్వంరజస్తమ ఇతి గుణాస్తద్వృత్తయశ్చయాః ।
త్వయ్యద్ధా బ్రహ్మణి  పరే కల్పితాయోగమాయయా ॥ ౧౩॥
తస్మాన్న సన్త్యమీ భావా యర్హి త్వయి వికల్పితాః ।
త్వం చామీషు వికారేషు హ్యన్యదావ్యావహారికః ॥ ౧౪॥
గుణప్రవాహ  ఏతస్మిన్నబుధాస్త్వఖిలాత్మనః ।
గతిం సూక్ష్మామబోధేన సంసరన్తీహ కర్మభిః ॥ ౧౫॥
యదృచ్ఛయా నృతాం ప్రాప్య  సుకల్పామిహ దుర్లభామ్  ।
స్వార్థే ప్రమత్తస్య  వయో గతం త్వన్మాయయేశ్వర ॥ ౧౬॥
అసావహమ్మమైవైతే   దేహే చాస్యాన్వయాదిషు ।
స్నేహపాశైర్నిబధ్నాతి  భవాన్ సర్వమిదం జగత్ ॥ ౧౭॥
యువాం న నః సుతౌ సాక్షాత్ప్రధానపురుషేశ్వరౌ ।
భూభారక్షత్రక్షపణ  అవతీర్ణౌ తథాత్థ హ ॥ ౧౮॥
తత్తే గతోఽస్మ్యరణమద్య పదారవిన్ద -
మాపన్నసంసృతిభయాపహమార్తబన్ధో ।
ఏతావతాలమలమిన్ద్రియలాలసేన
మర్త్యాత్మదృక్త్వయి  పరే యదపత్యబుద్ధిః  ॥ ౧౯॥
సూతీగృహే నను జగాద భవానజో నౌ
సఞ్జజ్ఞ  ఇత్యనుయుగం నిజధర్మగుప్త్యై  ।
నానాతనూర్గగనవద్విదధజ్జహాసి 
కో వేద భూమ్న ఉరుగాయ విభూతిమాయామ్ ॥౨౦॥
శ్రీశుక  ఉవాచ
ఆకర్ణ్యేత్థం   పితుర్వాక్యం భగవాన్ సాత్వతర్షభః  ।
ప్రత్యాహ  ప్రశ్రయానమ్రః    ప్రహసన్  శ్లక్ష్ణయా   గిరా ॥౨౧॥
శ్రీభగవానువాచ
వచో వః సమవేతార్థం  తాతైతదుపమన్మహే  ।
యన్నః పుత్రాన్  సముద్దిశ్య  తత్త్వగ్రామ  ఉదాహృతః ॥౨౨॥
అహంయూయమసావార్య ఇమే చ ద్వారకౌకసః ।
సర్వేఽప్యేవం యదుశ్రేష్ఠ  విమృశ్యాః సచరాచరమ్ ॥౨౩॥

ఆత్మా హ్యేకః స్వయఞ్జ్యోతిర్నిత్యోఽన్యో  నిర్గుణో  గుణైః  ।
ఆత్మసృష్టైస్తత్కృతేషు   భూతేషు బహుధేయతే ॥౨౪॥
ఖం వాయుర్జ్యోతిరాపో  భూస్తత్కృతేషు యథాశయమ్ ।
ఆవిస్తిరోఽల్పభూర్యేకో నానాత్వం యాత్యసావపి ॥౨౫॥
శ్రీశుక  ఉవాచ
ఏవం భగవతా రాజన్ వసుదేవ ఉదాహృతమ్ ।
శ్రుత్వా  వినష్టనానాధీస్తూష్ణీం   ప్రీతమనా  అభూత్ ॥౨౬॥
అథ తత్ర కురుశ్రేష్ఠ  దేవకీ సర్వదేవతా ।
శ్రుత్వాఽఽనీతం  గురోః పుత్రమాత్మజాభ్యాం  సువిస్మితా ॥౨౭॥
కృష్ణరామౌ  సమాశ్రావ్య  పుత్రాన్  కంసవిహింసితాన్ ।
స్మరన్తీ కృపణం ప్రాహ  వైక్లవ్యాదశ్రులోచనా    ॥౨౮॥
దేవక్యువాచ
రామ రామాప్రమేయాత్మన్  కృష్ణ యోగేశ్వరేశ్వర ।
వేదాహం వాం విశ్వసృజామీశ్వరావాదిపూరుషౌ ॥౨౯॥
కాలవిధ్వస్తసత్త్వానాం రాజ్ఞాముచ్ఛాస్త్రవర్తినామ్    ।
భూమేర్భారాయమాణానామవతీర్ణౌ కిలాద్య మే ॥ ౩౦॥
యస్యాంశాంశాంశభాగేన విశ్వోత్పత్తిలయోదయాః ।
భవన్తి కిల విశ్వాత్మంస్తం త్వాద్యాహం గతిం గతా ॥ ౩౧॥
చిరాన్మృతసుతాదానే గురుణా కిల చోదితౌ ।
ఆనిన్యథుః పితృస్థానాద్గురవే   గురుదక్షిణామ్ ॥ ౩౨॥
తథా మే కురుతం కామం యువాంయోగేశ్వరేశ్వరౌ ।
భోజరాజహతాన్ పుత్రాన్  కామయే ద్రష్టుమాహృతాన్   ॥ ౩౩॥
ఋషిరువాచ
ఏవం సఞ్చోదితౌ మాత్రా రామః కృష్ణశ్చ  భారత ।
సుతలం సంవివిశతుర్యోగమాయాముపాశ్రితౌ  ॥ ౩౪॥
తస్మిన్ ప్రవిష్టావుపలభ్య   దైత్యరాడ్
విశ్వాత్మదైవం  సుతరాం తథాఽఽత్మనః ।

తద్దర్శనాహ్లాదపరిప్లుతాశయః  
సద్యః సముత్థాయ  ననామ సాన్వయః ॥ ౩౫॥
తయోః సమానీయ వరాసనం ముదా
నివిష్టయోస్తత్ర  మహాత్మనోస్తయోః ।
దధార పాదావవనిజ్య తజ్జలం
సవృన్ద ఆబ్రహ్మ  పునద్యదమ్బు హ ॥ ౩౬॥
సమర్హయామాస  స తౌ విభూతిభిః
మహార్హవస్త్రాభరణానులేపనైః    ।
తామ్బూలదీపామృతభక్షణాదిభిః
స్వగోత్రవిత్తాత్మసమర్పణేన  చ ॥ ౩౭॥
స ఇన్ద్రసేనో  భగవత్పదామ్బుజం
బిభ్రన్ముహుః  ప్రేమవిభిన్నయా  ధియా ।
ఉవాచ హానన్దజలాకులేక్షణః
ప్రహృష్టరోమా   నృప గద్గదాక్షరమ్  ॥ ౩౮॥
బలిరువాచ
నమోఽనన్తాయ బృహతే నమః కృష్ణాయ  వేధసే ।
సాఙ్ఖ్యయోగవితానాయ  బ్రహ్మణే  పరమాత్మనే ॥ ౩౯॥
దర్శనం వాం హి భూతానాం దుష్ప్రాపం చాప్యదుర్లభమ్  ।
రజస్తమఃస్వభావానాం యన్నః ప్రాప్తౌ  యదృచ్ఛయా ॥ ౪౦॥
దైత్యదానవగన్ధర్వాః   సిద్ధవిద్యాధ్రచారణాః   ।
యక్షరక్షఃపిశాచాశ్చ భూతప్రమథనాయకాః  ॥ ౪౧॥
విశుద్ధసత్త్వధామ్న్యద్ధా   త్వయి శాస్త్రశరీరిణి  ।
నిత్యం నిబద్ధవైరాస్తే   వయం చాన్యే చ తాదృశాః ॥ ౪౨॥
కేచనోద్బద్ధవైరేణ   భక్త్యా కేచన కామతః ।
న తథా సత్త్వసంరబ్ధాః  సన్నికృష్టాః  సురాదయః ॥ ౪౩॥
ఇదమిత్థమితి  ప్రాయస్తవ  యోగేశ్వరేశ్వర ।
న విదన్త్యపి యోగేశాయోగమాయాం కుతో వయమ్ ॥ ౪౪॥
తన్నః ప్రసీద  నిరపేక్షవిమృగ్యయుష్మత్

పాదారవిన్దధిషణాన్యగృహాన్ధకూపాత్   ।
నిష్క్రమ్య విశ్వశరణాఙ్ఘ్ర్యుపలబ్ధవృత్తిః  
శాన్తో యథైక  ఉత సర్వసఖైశ్చరామి  ॥ ౪౫॥
శాధ్యస్మానీశితవ్యేశ నిష్పాపాన్ కురు నః ప్రభో  ।
పుమాన్ యచ్ఛ్రద్ధయాఽఽతిష్ఠంశ్చోదనాయా   విముచ్యతే ॥ ౪౬॥
శ్రీభగవానువాచ
ఆసన్ మరీచేః షట్ పుత్రా ఊర్ణాయాం  ప్రథమేఽన్తరే  ।
దేవాః కం జహసుర్వీక్ష్య సుతాం యభితుముద్యతమ్ ॥ ౪౭॥
తేనాసురీమగన్యోనిమధునావద్యకర్మణా ।
హిరణ్యకశిపోర్జాతా  నీతాస్తేయోగమాయయా ॥ ౪౮॥
దేవక్యా ఉదరే జాతా రాజన్ కంసవిహింసితాః ।
సా తాన్ శోచత్యాత్మజాన్ స్వాంస్త ఇమేఽధ్యాసతేఽన్తికే ॥ ౪౯॥
ఇత ఏతాన్ ప్రణేష్యామో  మాతృశోకాపనుత్తయే ।
తతః శాపాద్వినిర్ముక్తా లోకం యాస్యన్తి విజ్వరాః ॥ ౫౦॥
స్మరోద్గీథః  పరిష్వఙ్గః  పతఙ్గః  క్షుద్రభృద్ఘృణీ   ।
షడిమే మత్ప్రసాదేన పునర్యాస్యన్తి సద్గతిమ్  ॥ ౫౧॥
ఇత్యుక్త్వా తాన్ సమాదాయ ఇన్ద్రసేనేన  పూజితౌ ।
పునర్ద్వారవతీమేత్య  మాతుః పుత్రానయచ్ఛతామ్  ॥ ౫౨॥
తాన్ దృష్ట్వా  బాలకాన్ దేవీ పుత్రస్నేహస్నుతస్తనీ  ।
పరిష్వజ్యాఙ్కమారోప్య మూర్ధ్న్యజిఘ్రదభీక్ష్ణశః    ॥ ౫౩॥
అపాయయత్స్తనం  ప్రీతా  సుతస్పర్శపరిప్లుతా  ।
మోహితామాయయా విష్ణోర్యయా  సృష్టిః  ప్రవర్తతే   ॥ ౫౪॥
పీత్వామృతం పయస్తస్యాః పీతశేషం గదాభృతః ।
నారాయణాఙ్గసంస్పర్శప్రతిలబ్ధాత్మదర్శనాః    ॥ ౫౫॥
తే నమస్కృత్య గోవిన్దం  దేవకీం పితరం బలమ్ ।
మిషతాం సర్వభూతానాం యయుర్ధామ  దివౌకసామ్ ॥ ౫౬॥
తం దృష్ట్వా  దేవకీ దేవీ మృతాగమననిర్గమమ్  ।
మేనే సువిస్మితా మాయాం కృష్ణస్య  రచితాం నృప ॥ ౫౭॥

ఏవం విధాన్యద్భుతాని కృష్ణస్య  పరమాత్మనః ।
వీర్యాణ్యనన్తవీర్యస్య సన్త్యనన్తాని భారత ॥ ౫౮॥
సూత ఉవాచ
య ఇదమనుశ‍ృణోతి శ్రావయేద్వా  మురారే-
శ్చరితమమృతకీర్తేర్వర్ణితం  వ్యాసపుత్రైః  ।
జగదఘభిదలం తద్భక్తసత్కర్ణపూరం
భగవతి కృతచిత్తో యాతి తత్క్షేమధామ  ॥ ౫౯॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే మృతాగ్రజానయనం
నామ పఞ్చాశీతితమోఽధ్యాయః ॥౮౫॥

॥ ఓం నమో భగవతే వాసుదేవాయ ॥

॥ షడశీతితమోఽధ్యాయః -౮౬ ॥
రాజోవాచ
బ్రహ్మన్  వేదితుమిచ్ఛామః స్వసారాం రామకృష్ణయోః  ।
యథోపయేమే విజయోయామమాసీత్పితామహీ ॥ ౧॥
శ్రీశుక  ఉవాచ
అర్జునస్తీర్థయాత్రాయాం     పర్యటన్నవనీం ప్రభుః  ।
గతః ప్రభాసమశ ‍ృణోన్మాతులేయీం స ఆత్మనః ॥౨॥
దుర్యోధనాయ రామస్తాం దాస్యతీతి న చాపరే ।
తల్లిప్సుః  స యతిర్భూత్వా త్రిదణ్డీ  ద్వారకామగాత్ ॥ ౩॥
తత్ర వై వార్షికాన్  మాసానవాత్సీత్స్వార్థసాధకః  ।
పౌరైః  సభాజితోఽభీక్ష్ణం  రామేణాజానతా చ సః ॥ ౪॥
ఏకదా గృహమానీయ ఆతిథ్యేన నిమన్త్ర్య  తమ్ ।
శ్రద్ధయోపహృతం   భైక్ష్యం  బలేన బుభుజే కిల ॥ ౫॥
సోఽపశ్యత్తత్ర మహతీం కన్యాం వీరమనోహరామ్ ।

ప్రీత్యుత్ఫుల్లేక్షణస్తస్యాం   భావక్షుబ్ధం  మనో దధే ॥౬॥
సాపి తం చకమే వీక్ష్య నారీణాం హృదయఙ్గమమ్  ।
హసన్తీ వ్రీడితాపాఙ్గీ  తన్న్యస్తహృదయేక్షణా  ॥ ౭॥
తాం పరం సమనుధ్యాయన్నన్తరం ప్రేప్సురర్జునః   ।
న లేభే శం భ్రమచ్చిత్తః  కామేనాతిబలీయసా ॥౮॥
మహత్యాం దేవయాత్రాయాం  రథస్థాం  దుర్గనిర్గతామ్   ।
జహారానుమతః పిత్రోః  కృష్ణస్య  చ మహారథః ॥౯॥
రథస్థో ధనురాదాయ శూరాంశ్చారున్ధతో  భటాన్ ।
విద్రావ్య  క్రోశతాం  స్వానాం స్వభాగం మృగరాడివ ॥ ౧౦॥
తచ్ఛ్రుత్వా క్షుభితో రామః పర్వణీవ మహార్ణవః  ।
గృహీతపాదః కృష్ణేన  సుహృద్భిశ్చాన్వశామ్యత ॥ ౧౧॥
ప్రాహిణోత్పారిబర్హాణి   వరవధ్వోర్ముదా బలః ।
మహాధనోపస్కరేభరథాశ్వనరయోషితః ॥ ౧౨॥
శ్రీశుక  ఉవాచ
కృష్ణస్యాసీద్ద్విజశ్రేష్ఠః     శ్రుతదేవ  ఇతి శ్రుతః  ।
కృష్ణైకభక్త్యా  పూర్ణార్థః   శాన్తః కవిరలమ్పటః ॥ ౧౩॥
స ఉవాస విదేహేషు మిథిలాయాం గృహాశ్రమీ  ।
అనీహయాఽఽగతాహార్యనిర్వర్తితనిజక్రియః  ॥ ౧౪॥
యాత్రామాత్రం   త్వహరహర్దైవాదుపనమత్యుత  ।
నాధికం తావతా తుష్టః  క్రియాశ్చక్రే  యథోచితాః ॥ ౧౫॥
తథా తద్రాష్ట్రపాలోఽఙ్గ   బహులాశ్వ ఇతి శ్రుతః  ।
మైథిలో  నిరహమ్మాన ఉభావప్యచ్యుతప్రియౌ  ॥ ౧౬॥
తయోః ప్రసన్నో  భగవాన్ దారుకేణాహృతం రథమ్ ।
ఆరుహ్య సాకం మునిభిర్విదేహాన్ ప్రయయౌ  ప్రభుః  ॥ ౧౭॥
నారదో వామదేవోఽత్రిః  కృష్ణో రామోఽసితోఽరుణిః ।
అహం బృహస్పతిః కణ్వో మైత్రేయశ్చ్యవనాదయః   ॥ ౧౮॥
తత్ర తత్ర తమాయాన్తం పౌరా జానపదా నృప ।

ఉపతస్థుః  సార్ఘ్యహస్తా  గ్రహైః   సూర్యమివోదితమ్ ॥ ౧౯॥
ఆనర్తధన్వకురుజాఙ్గలకఙ్కమత్స్య -
పాఞ్చాలకున్తిమధుకేకయకోసలార్ణాః  ।
అన్యే చ తన్ముఖసరోజముదారహాస-
స్నిగ్ధేక్షణం  నృప పపుర్దృశిభిర్నృనార్యః  ॥౨౦॥
తేభ్యః స్వవీక్షణవినష్టతమిస్రదృగ్భ్యః 
క్షేమం త్రిలోకగురురర్థదృశం   చ యచ్ఛన్ ।
శ‍ృణ్వన్ దిగన్తధవలం స్వయశోఽశుభఘ్నం
గీతం సురైర్నృభిరగాచ్ఛనకైర్విదేహాన్   ॥౨౧॥
తేఽచ్యుతం ప్రాప్తమాకర్ణ్య    పౌరా జానపదా నృప ।
అభీయుర్ముదితాస్తస్మై  గృహీతార్హణపాణయః  ॥౨౨॥
దృష్ట్వా  త ఉత్తమశ్లోకం  ప్రీత్యుత్ఫుల్లాననాశయాః   ।
కైర్ధృతాఞ్జలిభిర్నేముః    శ్రుతపూర్వాంస్తథా  మునీన్ ॥౨౩॥
స్వానుగ్రహాయ  సమ్ప్రాప్తం మన్వానౌ తం జగద్గురుమ్  ।
మైథిలః  శ్రుతదేవశ్చ  పాదయోః పేతతుః ప్రభోః  ॥౨౪॥
న్యమన్త్రయేతాం  దాశార్హమాతిథ్యేన  సహ ద్విజైః  ।
మైథిలః  శ్రుతదేవశ్చ  యుగపత్సంహతాఞ్జలీ  ॥౨౫॥
భగవాంస్తదభిప్రేత్య  ద్వయోః ప్రియచికీర్షయా   ।
ఉభయోరావిశద్గేహముభాభ్యాం  తదలక్షితః ॥౨౬॥
శ్రోతుమప్యసతాం  దూరాన్ జనకః స్వగృహాగతాన్ ।
ఆనీతేష్వాసనాగ్ర్యేషు  సుఖాసీనాన్ మహామనాః ॥౨౭॥
ప్రవృద్ధభక్త్యా   ఉద్ధర్షహృదయాస్రావిలేక్షణః    ।
నత్వా తదఙ్ఘ్రీన్  ప్రక్షాల్య  తదపో లోకపావనీః ॥౨౮॥
సకుటుమ్బో వహన్మూర్ధ్నా  పూజయాఞ్చక్ర ఈశ్వరాన్ ।
గన్ధమాల్యామ్బరాకల్పధూపదీపార్ఘ్యగోవృషైః    ॥౨౯॥
వాచా మధురయా ప్రీణన్నిదమాహాన్నతర్పితాన్  ।
పాదావఙ్కగతౌ విష్ణోః  సంస్పృశఞ్ఛనకైర్ముదా  ॥ ౩౦॥
రాజోవాచ

bhagpur-10b.pdf 157



శ్రీమద్భాగవతం  - దశమస్కన్ధః  ఉత్తరార్ధమ్

భవాన్ హి సర్వభూతానామాత్మా సాక్షీ స్వదృగ్విభో ।
అథ నస్త్వత్పదామ్భోజం స్మరతాం దర్శనం గతః ॥ ౩౧॥
స్వవచస్తదృతం కర్తుమస్మద్దృగ్గోచరో   భవాన్ ।
యదాత్థైకాన్తభక్తాన్మే  నానన్తః శ్రీరజః  ప్రియః  ॥ ౩౨॥
కో ను త్వచ్చరణామ్భోజమేవంవిద్విసృజేత్పుమాన్ ।
నిష్కిఞ్చనానాం శాన్తానాం మునీనాం యస్త్వమాత్మదః ॥ ౩౩॥
యోఽవతీర్య యదోర్వంశే నృణాం సంసరతామిహ ।
యశో వితేనే తచ్ఛాన్త్యై  త్రైలోక్యవృజినాపహమ్  ॥ ౩౪॥
నమస్తుభ్యం భగవతే కృష్ణాయాకుణ్ఠమేధసే   ।
నారాయణాయఋషయే సుశాన్తం తప ఈయుషే ॥ ౩౫॥
దినాని కతిచిద్భూమన్ గృహాన్ నో నివస ద్విజైః  ।
సమేతః పాదరజసా పునీహీదం నిమేః కులమ్ ॥ ౩౬॥
ఇత్యుపామన్త్రితో  రాజ్ఞా భగవాంల్లోకభావనః  ।
ఉవాస కుర్వన్ కల్యాణం మిథిలానరయోషితామ్ ॥ ౩౭॥
శ్రుతదేవోఽచ్యుతం  ప్రాప్తం   స్వగృహాఞ్జనకో  యథా ।
నత్వా మునీన్ సుసంహృష్టో ధున్వన్ వాసో ననర్త హ ॥ ౩౮॥
తృణపీఠబృషీష్వేతానానీతేషూపవేశ్య సః ।
స్వాగతేనాభినన్ద్యాఙ్ఘ్రీన్   సభార్యోఽవనిజే ముదా ॥ ౩౯॥
తదమ్భసా మహాభాగ ఆత్మానం స గృహాన్వయమ్ ।
స్నాపయాఞ్చక్ర ఉద్ధర్షో  లబ్ధసర్వమనోరథః  ॥ ౪౦॥
ఫలార్హణోశీరశివామృతామ్బుభి -
ర్మృదా సురభ్యా తులసీకుశామ్బుజైః  ।
ఆరాధయామాస యథోపపన్నయా
సపర్యయా సత్త్వవివర్ధనాన్ధసా   ॥ ౪౧॥
స తర్కయామాస కుతో మమాన్వభూ-

ద్గృహాన్ధకుపే   పతితస్య సఙ్గమః  ।
యః సర్వతీర్థాస్పదపాదరేణుభిః
కృష్ణేన  చాస్యాత్మనికేతభూసురైః  ॥ ౪౨॥

సూపవిష్టాన్  కృతాతిథ్యాన్ శ్రుతదేవ  ఉపస్థితః  ।
సభార్యస్వజనాపత్య ఉవాచాఙ్ఘ్ర్యభిమర్శనః  ॥ ౪౩॥
శ్రుతదేవ  ఉవాచ
నాద్య నో దర్శనం ప్రాప్తః   పరం పరమపూరుషః ।
యర్హీదం  శక్తిభిః  సృష్ట్వా  ప్రవిష్టో  హ్యాత్మసత్తయా ॥ ౪౪॥
యథా శయానః పురుషో మనసైవాత్మమాయయా  ।
సృష్ట్వా  లోకం పరం స్వాప్నమనువిశ్యావభాసతే ॥ ౪౫॥
శ‍ృణ్వతాం గదతాం శశ్వదర్చతాం త్వాభివన్దతామ్  ।
నృణాం సంవదతామన్తర్హృది  భాస్యమలాత్మనామ్ ॥ ౪౬॥
హృదిస్థోఽప్యతిదూరస్థః   కర్మవిక్షిప్తచేతసామ్ ।
ఆత్మశక్తిభిరగ్రాహ్యోఽప్యన్త్యుపేతగుణాత్మనామ్   ॥ ౪౭॥
నమోఽస్తు తేఽధ్యాత్మవిదాం పరాత్మనే
అనాత్మనే స్వాత్మవిభక్తమృత్యవే ।
సకారణాకారణలిఙ్గమీయుషే
స్వమాయయాసంవృతరుద్ధదృష్టయే   ॥ ౪౮॥
స త్వం శాధి స్వభృత్యాన్నః కిం దేవ కరవామ హే ।
ఏతదన్తో నృణాం క్లేశో  యద్భవానక్షిగోచరః ॥ ౪౯॥
శ్రీశుక  ఉవాచ
తదుక్తమిత్యుపాకర్ణ్య  భగవాన్ ప్రణతార్తిహా  ।
గృహీత్వా పాణినా పాణిం ప్రహసంస్తమువాచ  హ ॥ ౫౦॥
శ్రీభగవానువాచ
బ్రహ్మంస్తేఽనుగ్రహార్థాయ    సమ్ప్రాప్తాన్ విద్ధ్యమూన్  మునీన్ ।
సఞ్చరన్తి మయా లోకాన్ పునన్తః పాదరేణుభిః ॥ ౫౧॥
దేవాః క్షేత్రాణి  తీర్థాని  దర్శనస్పర్శనార్చనైః  ।
శనైః  పునన్తి కాలేన తదప్యర్హత్తమేక్షయా   ॥ ౫౨॥
బ్రాహ్మణో  జన్మనా శ్రేయాన్  సర్వేషాం ప్రాణినామిహ  ।
తపసా విద్యయా తుష్ట్యా  కిము మత్కలయాయుతః ॥ ౫౩॥
న బ్రాహ్మణాన్మే  దయితం రూపమేతచ్చతుర్భుజమ్ ।

సర్వవేదమయో విప్రః  సర్వదేవమయో హ్యహమ్ ॥ ౫౪॥
దుష్ప్రజ్ఞా అవిదిత్వైవమవజానన్త్యసూయవః  ।
గురుం మాం విప్రమాత్మానమర్చాదావిజ్యదృష్టయః   ॥ ౫౫॥
చరాచరమిదం విశ్వం భావా యే చాస్య హేతవః ।
మద్రూపాణీతి  చేతస్యాధత్తే విప్రో మదీక్షయా ॥ ౫౬॥
తస్మాద్బ్రహ్మఋషీనేతాన్ బ్రహ్మన్  మచ్ఛ్రద్ధయార్చయ  ।
ఏవం చేదర్చితోఽస్మ్యద్ధా నాన్యథా భూరిభూతిభిః ॥ ౫౭॥
శ్రీశుక  ఉవాచ
స ఇత్థం  ప్రభుణాఽఽదిష్టః   సహ కృష్ణాన్  ద్విజోత్తమాన్ ।
ఆరాధ్యైకాత్మభావేన  మైథిలశ్చాప  సద్గతిమ్  ॥ ౫౮॥
ఏవం స్వభక్తయో రాజన్ భగవాన్ భక్తభక్తిమాన్  ।
ఉషిత్వాఽఽదిశ్య సన్మార్గం  పునర్ద్వారవతీమగాత్  ॥ ౫౯॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే శ్రుతదేవానుగ్రహో 
నామ షడశీతితమోఽధ్యాయః ॥౮౬॥

॥ ఓం నమో భగవతే వాసుదేవాయ ॥

॥ సప్తాశీతితమోఽధ్యాయః -౮౭ ॥
పరీక్షిదువాచ
బ్రహ్మన్  బ్రహ్మణ్యనిర్దేశ్యే   నిర్గుణే  గుణవృత్తయః ।
కథం చరన్తి శ్రుతయః  సాక్షాత్సదసతః పరే ॥ ౧॥
శ్రీశుక  ఉవాచ
బుద్ధీన్ద్రియమనఃప్రాణాన్    జనానామసృజత్ప్రభుః ।
మాత్రార్థం   చ భవార్థం  చ ఆత్మనేఽకల్పనాయ చ ॥౨॥
సైషా  హ్యుపనిషద్బ్రాహ్మీ పూర్వేషాం పూర్వజైర్ధృతా   ।
శ్రద్ధయా   ధారయేద్యస్తాం క్షేమం గచ్ఛేదకిఞ్చనః ॥ ౩॥

అత్ర తే వర్ణయిష్యామి  గాథాం నారాయణాన్వితామ్ ।
నారదస్య చ సంవాదమృషేర్నారాయణస్య చ ॥ ౪॥
ఏకదా నారదో లోకాన్ పర్యటన్ భగవత్ప్రియః ।
సనాతనమృషిం ద్రష్టుం   యయౌ నారాయణాశ్రమమ్  ॥ ౫॥
యోవై భారతవర్షేఽస్మిన్  క్షేమాయ స్వస్తయే నృణామ్ ।
ధర్మజ్ఞానశమోపేతమాకల్పాదాస్థితస్తపః    ॥౬॥
తత్రోపవిష్టమృషిభిః   కలాపగ్రామవాసిభిః  ।
పరీతం ప్రణతోఽపృచ్ఛదిదమేవ  కురూద్వహ ॥ ౭॥
తస్మై  హ్యవోచద్భగవాన్ ఋషీణాం శ‍ృణ్వతామిదమ్ ।
యోబ్రహ్మవాదః  పూర్వేషాం జనలోకనివాసినామ్ ॥౮॥
శ్రీభగవానువాచ
స్వాయమ్భువ బ్రహ్మసత్రం   జనలోకేఽభవత్పురా ।
తత్రస్థానాం   మానసానాం మునీనామూర్ధ్వరేతసామ్  ॥౯॥
శ్వేతద్వీపం గతవతి త్వయి ద్రష్టుం   తదీశ్వరమ్ ।
బ్రహ్మవాదః  సుసంవృత్తః శ్రుతయో యత్ర శేరతే ।
తత్ర హాయమభూత్ప్రశ్నస్త్వం మాం యమనుపృచ్ఛసి ॥ ౧౦॥
తుల్యశ్రుతతపఃశీలాస్తుల్యస్వీయారిమధ్యమాః  ।
అపి చక్రుః  ప్రవచనమేకం  శుశ్రూషవోఽపరే  ॥ ౧౧॥
సనన్దన  ఉవాచ
స్వసృష్టమిదమాపీయ  శయానం సహ శక్తిభిః ।
తదన్తే బోధయాఞ్చక్రుస్తల్లిఙ్గైః     శ్రుతయః  పరమ్ ॥ ౧౨॥
యథా శయానం సమ్రాజం  వన్దినస్తత్పరాక్రమైః     ।
ప్రత్యూషేఽభ్యేత్య  సుశ్లోకైర్బోధయన్త్యనుజీవినః   ॥ ౧౩॥
శ్రుతయ  ఊచుః
జయ జయ జహ్యజామజిత దోషగృభీతగుణాం
త్వమసి యదాత్మనా సమవరుద్ధసమస్తభగః  ।
అగజగదోకసామఖిలశక్త్యవబోధక తే
క్వచిదజయాఽఽత్మనా చ చరతోఽనుచరేన్నిగమః ॥ ౧౪॥

bhagpur-10b.pdf 161



శ్రీమద్భాగవతం  - దశమస్కన్ధః  ఉత్తరార్ధమ్

బృహదుపలబ్ధమేతదవయన్త్యవశేషతయా
యత ఉదయాస్తమయౌ వికృతేర్మృది వావికృతాత్ ।
అత ఋషయో దధుస్త్వయి మనోవచనాచరితం
కథమయథా భవన్తి భువి దత్తపదాని నృణామ్ ॥ ౧౫॥
ఇతి తవ సూరయస్త్ర్యధిపతేఽఖిలలోకమల -
క్షపణకథామృతాబ్ధిమవగాహ్య  తపాంసి జహుః ।
కిముత పునః స్వధామవిధుతాశయకాలగుణాః
పరమ భజన్తి యే పదమజస్రసుఖానుభవమ్  ॥ ౧౬॥
దృతయ ఇవ శ్వసన్త్యసుభృతో యది తేఽనువిధా
మహదహమాదయోఽణ్డమసృజన్  యదనుగ్రహతః  ।
పురుషవిధోఽన్వయోఽత్ర చరమోఽన్నమయాదిషు యః
సదసతః పరం త్వమథ యదేష్వవశేషమృతమ్ ॥ ౧౭॥
ఉదరముపాసతే య ఋషివర్త్మసు కూర్పదృశః
పరిసరపద్ధతిం  హృదయమారుణయో దహరమ్ ।
తత ఉదగాదనన్త తవ ధామ శిరః పరమం
పునరిహ యత్సమేత్య న పతన్తి కృతాన్తముఖే ॥ ౧౮॥
స్వకృతవిచిత్రయోనిషు  విశన్నివ హేతుతయా
తరతమతశ్చకాస్స్యనలవత్స్వకృతానుకృతిః ।
అథ వితథాస్వమూష్వవితథం తవ ధామ సమం
విరజధియోఽన్వయన్త్యభివిపణ్యవ ఏకరసమ్ ॥ ౧౯॥
స్వకృతపురేష్వమీష్వబహిరన్తరసంవరణం
తవ పురుషం వదన్త్యఖిలశక్తిధృతోంఽశకృతమ్  ।
ఇతి నృగతిం వివిచ్య కవయో నిగమావపనం
భవత ఉపాసతేఽఙ్ఘ్రిమభవం  భువి విశ్వసితాః ॥౨౦॥
దురవగమాత్మతత్త్వనిగమాయ తవాత్తతనోః
చరితమహామృతాబ్ధిపరివర్తపరిశ్రమణాః   ।
న పరిలషన్తి కేచిదపవర్గమపీశ్వర  తే
చరణసరోజహంసకులసఙ్గవిసృష్టగృహాః   ॥౨౧॥
త్వదనుపథం కులాయమిదమాత్మసుహృత్ప్రియవత్

చరతి తథోన్ముఖే త్వయి హితే ప్రియ  ఆత్మని చ ।
న బత రమన్త్యహో అసదుపాసనయాఽఽత్మహనో
యదనుశయా భ్రమన్త్యురుభయే  కుశరీరభృతః ॥౨౨॥
నిభృతమరున్మనోఽక్షదృఢయోగయుజో హృది
యన్మునయ ఉపాసతే తదరయోఽపి యయుః స్మరణాత్ ।
స్త్రియ  ఉరగేన్ద్రభోగభుజదణ్డవిషక్తధియో 
వయమపి తే సమాః సమదృశోఽఙ్ఘ్రిసరోజసుధాః  ॥౨౩॥
క ఇహ ను వేద బతావరజన్మలయోఽగ్రసరం
యత ఉదగాదృషిర్యమను దేవగణా ఉభయే ।
తర్హి న సన్న చాసదుభయం న చ కాలజవః
కిమపి న తత్ర శాస్త్రమవకృష్య  శయీత యదా ॥౨౪॥
జనిమసతః సతో మృతిముతాత్మని యే చ భిదాం
విపణమృతం స్మరన్త్యుపదిశన్తి త ఆరుపితైః  ।
త్రిగుణమయః  పుమానితి భిదా యదబోధకృతా
త్వయి న తతః పరత్ర స భవేదవబోధరసే ॥౨౫॥
సదివ మనస్త్రివృత్త్వయి   విభాత్యసదామనుజాత్
సదభిమృశన్త్యశేషమిదమాత్మతయాఽఽత్మవిదః ।
న హి వికృతిం త్యజన్తి కనకస్య తదాత్మతయా
స్వకృతమనుప్రవిష్టమిదమాత్మతయావసితమ్   ॥౨౬॥
తవ పరి యే చరన్త్యఖిలసత్త్వనికేతతయా
త ఉత పదాఽఽక్రమన్త్యవిగణయ్య  శిరో నిరృతేః ।
పరివయసే పశూనివ గిరా విబుధానపి తాంస్త్వయి
కృతసౌహృదాః ఖలు పునన్తి న యే విముఖాః ॥౨౭॥
త్వమకరణః స్వరాడఖిలకారకశక్తిధరః
తవ బలిముద్వహన్తి సమదన్త్యజయానిమిషాః ।
వర్షభుజోఽఖిలక్షితిపతేరివ  విశ్వసృజో
విదధతి యత్ర యే త్వధికృతా భవతశ్చకితాః ॥౨౮॥
స్థిరచరజాతయః  స్యురజయోత్థనిమిత్తయుజో
విహర ఉదీక్షయాయది పరస్య విముక్త తతః ।
న హి పరమస్య కశ్చిదపరో న పరశ్చ భవేత్

వియత ఇవాపదస్య తవ శూన్యతులాం దధతః ॥౨౯॥
అపరిమితా ధ్రువాస్తనుభృతో  యది సర్వగతాః
తర్హి న శాస్యతేతి నియమో ధ్రువ  నేతరథా ।
అజని చ యన్మయం తదవిముచ్య నియన్తృ భవేత్
సమమనుజానతాం యదమతం మతదుష్టతయా  ॥ ౩౦॥
న ఘటత ఉద్భవః ప్రకృతిపూరుషయోరజయోః
ఉభయయుజా భవన్త్యసుభృతో జలబుద్బుదవత్ ।
త్వయి త ఇమే తతో వివిధనామగుణైః  పరమే
సరిత ఇవార్ణవే  మధుని లిల్యురశేషరసాః ॥ ౩౧॥
నృషు తవ మాయయా భ్రమమమీష్వవగత్య  భృశం
త్వయి సుధియోఽభవే దధతి భావమనుప్రభవమ్  ।
కథమనువర్తతాం భవభయం తవ యద్భ్రుకుటిః
సృజతి ముహుస్త్రిణేమిరభవచ్ఛరణేషు  భయమ్ ॥ ౩౨॥
విజితహృషీకవాయుభిరదాన్తమనస్తురగం
య ఇహ యతన్తి యన్తుమతిలోలముపాయఖిదః ।
వ్యసనశతాన్వితాః సమవహాయ గురోశ్చరణం
వణిజ ఇవాజ సన్త్యకృతకర్ణధరా  జలధౌ ॥ ౩౩॥
స్వజనసుతాత్మదారధనధామధరాసురథైః
త్వయి సతి కిం నృణాం శ్రయత  ఆత్మని సర్వరసే ।
ఇతి సదజానతాం మిథునతో రతయే చరతాం
సుఖయతి కో న్విహ స్వవిహతే స్వనిరస్తభగే ॥ ౩౪॥
భువి పురుపుణ్యతీర్థసదనాన్యృషయో  విమదాః
త ఉత భవత్పదామ్బుజహృదోఽఘభిదఙ్ఘ్రిజలాః  ।
దధతి సకృన్మనస్త్వయి య ఆత్మని నిత్యసుఖే
న పునరుపాసతే పురుషసారహరావసథాన్ ॥ ౩౫॥
సత ఇదముత్థితం  సదితి చేన్నను తర్కహతం
వ్యభిచరతి క్వ చ క్వ చ మృషా న తథోభయయుక్ ।
వ్యవహృతయే వికల్ప ఇషితోఽన్ధపరమ్పరయా
భ్రమయతి  భారతీ త ఉరువృత్తిభిరుక్థజడాన్  ॥ ౩౬॥

న యదిదమగ్ర ఆస న భవిష్యదతో నిధనాత్
అనుమితమన్తరా త్వయి విభాతి మృషైకరసే  ।
అత ఉపమీయతే ద్రవిణజాతివికల్పపథైః 
వితథమనోవిలాసమృతమిత్యవయన్త్యబుధాః ॥ ౩౭॥
స యదజయా త్వజామనుశయీత గుణాంశ్చ జుషన్
భజతి సరూపతాం తదను మృత్యుమపేతభగః ।
త్వముత జహాసి తామహిరివ త్వచమాత్తభగో
మహసి మహీయసేఽష్టగుణితేఽపరిమేయభగః  ॥ ౩౮॥
యది న సముద్ధరన్తి   యతయో హృది కామజటా
దురధిగమోఽసతాం హృది గతోఽస్మృతకణ్ఠమణిః  ।
అసుతృపయోగినాముభయతోఽప్యసుఖం భగవన్
అనపగతాన్తకాదనధిరూఢపదాద్భవతః ॥ ౩౯॥
త్వదవగమీ న వేత్తి భవదుత్థశుభాశుభయోః
గుణవిగుణాన్వయాంస్తర్హి దేహభృతాం చ గిరః ।
అనుయుగమన్వహం సగుణ గీతపరమ్పరయా
శ్రవణభృతో  యతస్త్వమపవర్గగతిర్మనుజైః   ॥ ౪౦॥
ద్యుపతయ ఏవ తే న యయురన్తమనన్తతయా
త్వమపి యదన్తరాణ్డనిచయా  నను సావరణాః ।
ఖ ఇవ రజాంసి వాన్తి వయసా సహ యచ్ఛ్రుతయః
త్వయి హి ఫలన్త్యతన్నిరసనేన భవన్నిధనాః ॥ ౪౧॥
శ్రీభగవానువాచ
ఇత్యేతద్బ్రహ్మణః పుత్రా ఆశ్రుత్యాత్మానుశాసనమ్  ।
సనన్దనమథానర్చుః  సిద్ధా జ్ఞాత్వాఽఽత్మనో  గతిమ్ ॥ ౪౨॥
ఇత్యశేషసమామ్నాయపురాణోపనిషద్రసః  ।
సముద్ధృతః  పూర్వజాతైర్వ్యోమయానైర్మహాత్మభిః   ॥ ౪౩॥
త్వం చైతద్బ్రహ్మదాయాద  శ్రద్ధయాఽఽత్మానుశాసనమ్   ।
ధారయంశ్చర గాం కామం కామానాం భర్జనం  నృణామ్ ॥ ౪౪॥
శ్రీశుక  ఉవాచ
ఏవం స ఋషిణాఽఽదిష్టం  గృహీత్వా శ్రద్ధయాఽఽత్మవాన్   ।

పూర్ణః  శ్రుతధరో  రాజన్నాహ వీరవ్రతో  మునిః ॥ ౪౫॥
నారద ఉవాచ
నమస్తస్మై  భగవతే కృష్ణాయామలకీర్తయే  ।
యోధత్తే సర్వభూతానామభవాయోశతీః కలాః ॥ ౪౬॥
ఇత్యాద్యమృషిమానమ్య తచ్ఛిష్యాంశ్చ మహాత్మనః ।
తతోఽగాదాశ్రమం  సాక్షాత్పితుర్ద్వైపాయనస్య  మే ॥ ౪౭॥
సభాజితో భగవతా కృతాసనపరిగ్రహః  ।
తస్మై  తద్వర్ణయామాస  నారాయణముఖాచ్ఛ్రుతమ్ ॥ ౪౮॥
ఇత్యేతద్వర్ణితం  రాజన్ యన్నః ప్రశ్నః  కృతస్త్వయా ।
యథా బ్రహ్మణ్యనిర్దేశ్యే   నిర్గుణేఽపి  మనశ్చరేత్ ॥ ౪౯॥
యోఽస్యోత్ప్రేక్షక ఆదిమధ్యనిధనేయోఽవ్యక్తజీవేశ్వరో
యః సృష్ట్వేదమనుప్రవిశ్య   ఋషిణా చక్రే పురః శాస్తి తాః ।
యం సమ్పద్య జహాత్యజామనుశయీ సుప్తః కులాయం యథా
తం కైవల్యనిరస్తయోనిమభయం  ధ్యాయేదజస్రం  హరిమ్ ॥ ౫౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే నారదనారాయణ-

సంవాదే వేదస్తుతిర్నామ సప్తాశీతితమోఽధ్యాయః ॥౮౭॥

॥ ఓం నమో భగవతే వాసుదేవాయ ॥

॥ అష్టాశీతితమోఽధ్యాయః  -౮౮ ॥
రాజోవాచ
దేవాసురమనుష్యేషు యే భజన్త్యశివం శివమ్ ।
ప్రాయస్తే  ధనినో భోజా న తు లక్ష్మ్యాః పతిం హరిమ్ ॥ ౧॥
ఏతద్వేదితుమిచ్ఛామః సన్దేహోఽత్ర  మహాన్ హి నః ।
విరుద్ధశీలయోః  ప్రభ్వోర్విరుద్ధా  భజతాం గతిః ॥౨॥
శ్రీశుక  ఉవాచ

శివః శక్తియుతః  శశ్వత్త్రిలిఙ్గో  గుణసంవృతః ।
వైకారికస్తైజసశ్చ   తామసశ్చేత్యహం త్రిధా  ॥ ౩॥
తతో వికారా అభవన్ షోడశామీషు కఞ్చన ।
ఉపధావన్ విభూతీనాం సర్వాసామశ్నుతే గతిమ్ ॥ ౪॥
హరిర్హి నిర్గుణః  సాక్షాత్పురుషః ప్రకృతేః  పరః ।
స సర్వదృగుపద్రష్టా  తం భజన్ నిర్గుణో  భవేత్ ॥ ౫॥
నివృత్తేష్వశ్వమేధేషు రాజాయుష్మత్పితామహః ।
శ‍ృణ్వన్ భగవతో ధర్మానపృచ్ఛదిదమచ్యుతమ్ ॥౬॥
స ఆహ భగవాంస్తస్మై  ప్రీతః  శుశ్రూషవే  ప్రభుః  ।
నృణాం నిఃశ్రేయసార్థాయ  యోఽవతీర్ణో యదోః కులే ॥ ౭॥
శ్రీభగవానువాచ
యస్యాహమనుగృహ్ణామి  హరిష్యే తద్ధనం  శనైః  ।
తతోఽధనం త్యజన్త్యస్య స్వజనా దుఃఖదుఃఖితమ్ ॥౮॥
స యదా వితథోద్యోగో నిర్విణ్ణః  స్యాద్ధనేహయా  ।
మత్పరైః  కృతమైత్రస్య   కరిష్యే మదనుగ్రహమ్  ॥౯॥
తద్బ్రహ్మ పరమం సూక్ష్మం చిన్మాత్రం  సదనన్తకమ్ ।
(విజ్ఞాయాత్మతయా  ధీరః సంసారాత్పరిముచ్యతే ।)
అతో మాం సుదురారాధ్యం హిత్వాన్యాన్ భజతే జనః ॥ ౧౦॥
తతస్త ఆశుతోషేభ్యో లబ్ధరాజ్యశ్రియోద్ధతాః    ।
మత్తాః ప్రమత్తా  వరదాన్ విస్మరన్త్యవజానతే ॥ ౧౧॥
శ్రీశుక  ఉవాచ
శాపప్రసాదయోరీశా  బ్రహ్మవిష్ణుశివాదయః   ।
సద్యః శాపప్రసాదోఽఙ్గ  శివో బ్రహ్మా  న చాచ్యుతః ॥ ౧౨॥
అత్ర చోదాహరన్తీమమితిహాసం పురాతనమ్ ।
వృకాసురాయ గిరిశో వరం దత్త్వాఽఽప సఙ్కటమ్ ॥ ౧౩॥
వృకో నామాసురః పుత్రః  శకునేః పథి నారదమ్ ।
దృష్ట్వాఽఽశుతోషం  పప్రచ్ఛ  దేవేషు త్రిషు  దుర్మతిః ॥ ౧౪॥
స ఆహ దేవం గిరిశముపాధావాశు సిద్ధ్యసి  ।

యోఽల్పాభ్యాం గుణదోషాభ్యామాశు తుష్యతి కుప్యతి ॥ ౧౫॥
దశాస్యబాణయోస్తుష్టః  స్తువతోర్వన్దినోరివ  ।
ఐశ్వర్యమతులం దత్త్వా తత ఆప సుసఙ్కటమ్ ॥ ౧౬॥
ఇత్యాదిష్టస్తమసుర   ఉపాధావత్స్వగాత్రతః  ।
కేదార ఆత్మక్రవ్యేణ  జుహ్వానోఽగ్నిముఖం హరమ్ ॥ ౧౭॥
దేవోపలబ్ధిమప్రాప్య   నిర్వేదాత్సప్తమేఽహని ।
శిరోఽవృశ్చత్స్వధితినా తత్తీర్థక్లిన్నమూర్ధజమ్    ॥ ౧౮॥
తదా మహాకారుణికః స ధూర్జటి -
ర్యథా వయం చాగ్నిరివోత్థితోఽనలాత్  ।
నిగృహ్య దోర్భ్యాం భుజయోర్న్యవారయ-

త్తత్స్పర్శనాద్భూయ ఉపస్కృతాకృతిః ॥ ౧౯॥
తమాహ చాఙ్గాలమలం  వృణీష్వ మే
యథాభికామం వితరామి తే వరమ్ ।
ప్రీయేయ  తోయేన నృణాం ప్రపద్యతా -

మహో త్వయాఽఽత్మా భృశమర్ద్యతే  వృథా ॥౨౦॥
దేవం స వవ్రే పాపీయాన్ వరం భూతభయావహమ్ ।
యస్య యస్య కరం శీర్ష్ణి ధాస్యే స మ్రియతామితి  ॥౨౧॥
తచ్ఛ్రుత్వా భగవాన్ రుద్రో దుర్మనా ఇవ భారత ।
ఓం ఇతి ప్రహసంస్తస్మై   దదేఽహేరమృతం యథా ॥౨౨॥
ఇత్యుక్తః సోఽసురో నూనం గౌరీహరణలాలసః ।
స తద్వరపరీక్షార్థం  శమ్భోర్మూర్ధ్ని  కిలాసురః ।
స్వహస్తం ధాతుమారేభే సోఽబిభ్యత్స్వకృతాచ్ఛివః ॥౨౩॥
తేనోపసృష్టః  సన్త్రస్తః   పరాధావన్ సవేపథుః ।
యావదన్తం దివో భూమేః కాష్ఠానాముదగాదుదక్  ॥౨౪॥
అజానన్తః ప్రతివిధిం  తూష్ణీమాసన్  సురేశ్వరాః ।
తతో వైకుణ్ఠమగమద్భాస్వరం   తమసః పరమ్ ॥౨౫॥
యత్ర నారాయణః సాక్షాన్న్యాసినాం పరమా గతిః ।
శాన్తానాం న్యస్తదణ్డానాం  యతో నావర్తతే గతః ॥౨౬॥

తం తథావ్యసనం దృష్ట్వా  భగవాన్ వృజినార్దనః  ।
దూరాత్ప్రత్యుదియాద్భూత్వా వటుకోయోగమాయయా ॥౨౭॥
మేఖలాజినదణ్డాక్షైస్తేజసాగ్నిరివ  జ్వలన్ ।
అభివాదయామాస చ తం కుశపాణిర్వినీతవత్ ॥౨౮॥
శ్రీభగవానువాచ
శాకునేయ భవాన్ వ్యక్తం శ్రాన్తః   కిం దూరమాగతః ।
క్షణం విశ్రమ్యతాం  పుంస ఆత్మాయం సర్వకామధుక్ ॥౨౯॥
యది నః శ్రవణాయాలం  యుష్మద్వ్యవసితం విభో ।
భణ్యతాం ప్రాయశః  పుమ్భిర్ధృతైః   స్వార్థాన్  సమీహతే ॥ ౩౦॥
శ్రీశుక  ఉవాచ
ఏవం భగవతా పృష్టో వచసామృతవర్షిణా  ।
గతక్లమోఽబ్రవీత్తస్మై     యథాపూర్వమనుష్ఠితమ్  ॥ ౩౧॥
శ్రీభగవానువాచ
ఏవం చేత్తర్హి తద్వాక్యం న వయం శ్రద్దధీమహి   ।
యోదక్షశాపాత్పైశాచ్యం  ప్రాప్తః   ప్రేతపిశాచరాట్  ॥ ౩౨॥
యది వస్తత్ర విశ్రమ్భో  దానవేన్ద్ర  జగద్గురౌ  ।
తర్హ్యఙ్గాశు   స్వశిరసి హస్తం న్యస్య ప్రతీయతామ్  ॥ ౩౩॥
యద్యసత్యం వచః శమ్భోః కథఞ్చిద్దానవర్షభ   ।
తదైనం  జహ్యసద్వాచం న యద్వక్తానృతం పునః ॥ ౩౪॥
ఇత్థం  భగవతశ్చిత్రైర్వచోభిః  స సుపేశలైః  ।
భిన్నధీర్విస్మృతః శీర్ష్ణి స్వహస్తం కుమతిర్వ్యధాత్ ॥ ౩౫॥
అథాపతద్భిన్నశిరాః వజ్రాహత  ఇవ క్షణాత్ ।
జయశబ్దో నమఃశబ్దః  సాధుశబ్దోఽభవద్దివి   ॥ ౩౬॥
ముముచుః పుష్పవర్షాణి  హతే పాపే వృకాసురే ।
దేవర్షిపితృగన్ధర్వా   మోచితః సఙ్కటాచ్ఛివః ॥ ౩౭॥
ముక్తం గిరిశమభ్యాహ భగవాన్ పురుషోత్తమః ।
అహో దేవ మహాదేవ పాపోఽయం స్వేన పాప్మనా ॥ ౩౮॥
హతః కో ను మహత్స్వీశ జన్తుర్వై  కృతకిల్బిషః ।

క్షేమీ స్యాత్కిము విశ్వేశే కృతాగస్కో జగద్గురౌ  ॥ ౩౯॥
య ఏవమవ్యాకృతశక్త్యుదన్వతః
పరస్య సాక్షాత్పరమాత్మనో హరేః ।
గిరిత్రమోక్షం  కథయేచ్ఛృణోతి వా
విముచ్యతే సంసృతిభిస్తథారిభిః ॥ ౪౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే రుద్రమోక్షణం
నామాష్టాశీతితమోఽధ్యాయః  ॥౮౮॥

॥ ఓం నమో భగవతే వాసుదేవాయ ॥

॥ ఏకోననవతితమోఽధ్యాయః -౮౯ ॥
శ్రీశుక  ఉవాచ
సరస్వత్యాస్తటే రాజన్ ఋషయః సత్రమాసత  ।
వితర్కః సమభూత్తేషాం త్రిష్వధీశేషు  కో మహాన్ ॥ ౧॥
తస్య జిజ్ఞాసయా  తే వై భృగుం బ్రహ్మసుతం  నృప ।
తజ్జ్ఞప్త్యై   ప్రేషయామాసుః  సోఽభ్యగాద్బ్రహ్మణః సభామ్ ॥౨॥
న తస్మై  ప్రహ్వణం  స్తోత్రం  చక్రే సత్త్వపరీక్షయా  ।
తస్మై  చుక్రోధ  భగవాన్ ప్రజ్వలన్  స్వేన తేజసా ॥ ౩॥
స ఆత్మన్యుత్థితం  మన్యుమాత్మజాయాత్మనా ప్రభుః  ।
అశీశమద్యథా వహ్నిం స్వయోన్యా వారిణాఽఽత్మభూః ॥ ౪॥
తతః కైలాసమగమత్స  తం దేవో మహేశ్వరః ।
పరిరబ్ధుం  సమారేభ ఉత్థాయ  భ్రాతరం  ముదా ॥ ౫॥
నైచ్ఛత్త్వమస్యుత్పథగ  ఇతి దేవశ్చుకోప హ ।
శూలముద్యమ్య తం హన్తుమారేభే తిగ్మలోచనః ॥౬॥
పతిత్వా పాదయోర్దేవీ  సాన్త్వయామాస తం గిరా ।
అథో జగామ వైకుణ్ఠం   యత్ర దేవో జనార్దనః  ॥ ౭॥

శయానం శ్రియ  ఉత్సఙ్గే పదా వక్షస్యతాడయత్ ।
తత ఉత్థాయ  భగవాన్ సహ లక్ష్మ్యా సతాం గతిః ॥౮॥
స్వతల్పాదవరుహ్యాథ ననామ శిరసా మునిమ్ ।
ఆహ తే స్వాగతం బ్రహ్మన్  నిషీదాత్రాసనే  క్షణమ్ ।
అజానతామాగతాన్ వః క్షన్తుమర్హథ  నః ప్రభో  ॥౯॥
అతీవ కోమలౌ తాత చరణౌ తే మహామునే ।
ఇత్యుక్త్వా విప్రచరణౌ  మర్దయన్  స్వేన పాణినా ॥ ౧౦॥
పునీహి సహ లోకం మాం లోకపాలాంశ్చ మద్గతాన్  ।
పాదోదకేన భవతస్తీర్థానాం  తీర్థకారిణా  ॥ ౧౧॥
అద్యాహం భగవంల్లక్ష్మ్యా  ఆసమేకాన్తభాజనమ్ ।
వత్స్యత్యురసి మే భూతిర్భవత్పాదహతాంహసః ॥ ౧౨॥
శ్రీశుక  ఉవాచ
ఏవం బ్రువాణే  వైకుణ్ఠే  భృగుస్తన్మన్ద్రయా  గిరా ।
నిర్వృతస్తర్పితస్తూష్ణీం  భక్త్యుత్కణ్ఠోఽశ్రులోచనః   ॥ ౧౩॥
పునశ్చ సత్రమావ్రజ్య   మునీనాం బ్రహ్మవాదినామ్  ।
స్వానుభూతమశేషేణ రాజన్ భృగురవర్ణయత్  ॥ ౧౪॥
తన్నిశమ్యాథ మునయో విస్మితా ముక్తసంశయాః ।
భూయాంసం శ్రద్దధుర్విష్ణుం    యతః శాన్తిర్యతోఽభయమ్ ॥ ౧౫॥
ధర్మః సాక్షాద్యతో జ్ఞానం  వైరాగ్యం  చ తదన్వితమ్ ।
ఐశ్వర్యం చాష్టధా  యస్మాద్యశశ్చాత్మమలాపహమ్ ॥ ౧౬॥
మునీనాం న్యస్తదణ్డానాం  శాన్తానాం సమచేతసామ్ ।
అకిఞ్చనానాం సాధూనాం యమాహుః పరమాం గతిమ్ ॥ ౧౭॥
సత్త్వం యస్య ప్రియా మూర్తిర్బ్రాహ్మణాస్త్విష్టదేవతాః  ।
భజన్త్యనాశిషః శాన్తా యం వా నిపుణబుద్ధయః  ॥ ౧౮॥
త్రివిధాకృతయస్తస్య  రాక్షసా అసురాః సురాః ।
గుణిన్యా మాయయా సృష్టాః  సత్త్వం తత్తీర్థసాధనమ్  ॥ ౧౯॥
శ్రీశుక  ఉవాచ
ఏవం సారస్వతా విప్రా నృణాం సంశయనుత్తయే ।

పురుషస్య పదామ్భోజసేవయా తద్గతిం  గతాః ॥౨౦॥
సూత ఉవాచ
ఇత్యేతన్మునితనయాస్యపద్మగన్ధ -
పీయూషం భవభయభిత్పరస్య పుంసః ।
సుశ్లోకం  శ్రవణపుటైః   పిబత్యభీక్ష్ణం
పాన్థోఽధ్వభ్రమణపరిశ్రమం    జహాతి ॥౨౧॥
శ్రీశుక  ఉవాచ
ఏకదా ద్వారవత్యాం తు విప్రపత్న్యాః  కుమారకః ।
జాతమాత్రో భువం స్పృష్ట్వా  మమార కిల భారత ॥౨౨॥
విప్రో గృహీత్వా మృతకం రాజద్వార్యుపధాయ సః ।
ఇదం ప్రోవాచ  విలపన్నాతురో దీనమానసః ॥౨౩॥
బ్రహ్మద్విషః  శఠధియో లుబ్ధస్య  విషయాత్మనః ।
క్షత్రబన్ధోః   కర్మదోషాత్పఞ్చత్వం మే గతోఽర్భకః ॥౨౪॥
హింసావిహారం నృపతిం దుఃశీలమజితేన్ద్రియమ్  ।
ప్రజా  భజన్త్యః సీదన్తి దరిద్రా నిత్యదుఃఖితాః ॥౨౫॥
ఏవం ద్వితీయం విప్రర్షిస్తృతీయం    త్వేవమేవ చ ।
విసృజ్య స నృపద్వారి తాం గాథాం సమగాయత ॥౨౬॥
తామర్జున  ఉపశ్రుత్య  కర్హిచిత్కేశవాన్తికే  ।
పరేతే నవమే బాలే బ్రాహ్మణం  సమభాషత ॥౨౭॥
కిం స్విద్బ్రహ్మంస్త్వన్నివాసే ఇహ నాస్తి ధనుర్ధరః  ।
రాజన్యబన్ధురేతే  వై బ్రాహ్మణాః  సత్ర ఆసతే ॥౨౮॥
ధనదారాత్మజాపృక్తా యత్ర శోచన్తి బ్రాహ్మణాః  ।
తే వై రాజన్యవేషేణ నటా జీవన్త్యసుమ్భరాః ॥౨౯॥
అహం ప్రజా  వాం భగవన్ రక్షిష్యే దీనయోరిహ ।
అనిస్తీర్ణప్రతిజ్ఞోఽగ్నిం    ప్రవేక్ష్యే  హతకల్మషః ॥ ౩౦॥
బ్రాహ్మణ  ఉవాచ
సఙ్కర్షణో  వాసుదేవః ప్రద్యుమ్నో  ధన్వినాం వరః ।
అనిరుద్ధోఽప్రతిరథో   న త్రాతుం  శక్నువన్తి యత్ ॥ ౩౧॥

తత్కథం ను భవాన్ కర్మ దుష్కరం జగదీశ్వరైః  ।
చికీర్షసి  త్వం బాలిశ్యాత్తన్న శ్రద్దధ్మహే   వయమ్ ॥ ౩౨॥
అర్జున  ఉవాచ
నాహం సఙ్కర్షణో  బ్రహ్మన్  న కృష్ణః  కార్ష్ణిరేవ  చ ।
అహం వా అర్జునో  నామ గాణ్డీవం  యస్య వై ధనుః ॥ ౩౩॥
మావమంస్థా మమ బ్రహ్మన్  వీర్యం త్ర్యమ్బకతోషణమ్  ।
మృత్యుం విజిత్య ప్రధనే  ఆనేష్యే తే ప్రజాం  ప్రభో  ॥ ౩౪॥
ఏవం విశ్రమ్భితో  విప్రః  ఫాల్గునేన  పరన్తప ।
జగామ స్వగృహం ప్రీతః  పార్థవీర్యం  నిశామయన్ ॥ ౩౫॥
ప్రసూతికాల  ఆసన్నే భార్యాయా ద్విజసత్తమః ।
పాహి పాహి ప్రజాం  మృత్యోరిత్యాహార్జునమాతురః  ॥ ౩౬॥
స ఉపస్పృశ్య శుచ్యమ్భో నమస్కృత్య మహేశ్వరమ్ ।
దివ్యాన్యస్త్రాణి  సంస్మృత్య సజ్యం గాణ్డీవమాదదే  ॥ ౩౭॥
న్యరుణత్సూతికాగారం శరైర్నానాస్త్రయోజితైః    ।
తిర్యగూర్ధ్వమధః  పార్థశ్చకార  శరపఞ్జరమ్  ॥ ౩౮॥
తతః కుమారః సఞ్జాతో  విప్రపత్న్యా  రుదన్ ముహుః ।
సద్యోఽదర్శనమాపేదే సశరీరో విహాయసా ॥ ౩౯॥
తదాఽఽహ విప్రో విజయం వినిన్దన్  కృష్ణసన్నిధౌ  ।
మౌఢ్యం పశ్యత మేయోఽహం శ్రద్దధే   క్లీబకత్థనమ్   ॥ ౪౦॥
న ప్రద్యుమ్నో  నానిరుద్ధో న రామో న చ కేశవః ।
యస్య శేకుః పరిత్రాతుం  కోఽన్యస్తదవితేశ్వరః ॥ ౪౧॥
ధిగర్జునం  మృషావాదం ధిగాత్మశ్లాఘినో  ధనుః ।
దైవోపసృష్టం   యోమౌఢ్యాదానినీషతి దుర్మతిః ॥ ౪౨॥
ఏవం శపతి విప్రర్షౌ  విద్యామాస్థాయ  ఫాల్గునః  ।
యయౌ సంయమనీమాశు యత్రాస్తే   భగవాన్ యమః ॥ ౪౩॥
విప్రాపత్యమచక్షాణస్తత  ఐన్ద్రీమగాత్పురీమ్  ।
ఆగ్నేయీం నైరృతీం  సౌమ్యాం వాయవ్యాం వారుణీమథ ।
రసాతలం నాకపృష్ఠం  ధిష్ణ్యాన్యన్యాన్యుదాయుధః  ॥ ౪౪॥

తతోఽలబ్ధద్విజసుతో  హ్యనిస్తీర్ణప్రతిశ్రుతః    ।
అగ్నిం వివిక్షుః కృష్ణేన  ప్రత్యుక్తః   ప్రతిషేధతా  ॥ ౪౫॥
దర్శయే ద్విజసూనూంస్తే మావజ్ఞాత్మానమాత్మనా  ।
యే తే నః కీర్తిం  విమలాం మనుష్యాః స్థాపయిష్యన్తి  ॥ ౪౬॥
ఇతి సమ్భాష్య భగవానర్జునేన  సహేశ్వరః ।
దివ్యం స్వరథమాస్థాయ  ప్రతీచీం  దిశమావిశత్ ॥ ౪౭॥
సప్తద్వీపాన్ సప్త సిన్ధూన్సప్తసప్త   గిరీనథ ।
లోకాలోకం తథాతీత్య వివేశ సుమహత్తమః ॥ ౪౮॥
తత్రాశ్వాః  శైబ్యసుగ్రీవమేఘపుష్పబలాహకాః   ।
తమసి భ్రష్టగతయో   బభూవుర్భరతర్షభ  ॥ ౪౯॥
తాన్ దృష్ట్వా  భగవాన్ కృష్ణో మహాయోగేశ్వరేశ్వరః ।
సహస్రాదిత్యసఙ్కాశం  స్వచక్రం  ప్రాహిణోత్పురః  ॥ ౫౦॥
తమః సుఘోరం గహనం కృతం మహ-

ద్విదారయద్భూరితరేణ రోచిషా ।
మనోజవం నిర్వివిశే సుదర్శనం
గుణచ్యుతో రామశరో యథా చమూః ॥ ౫౧॥
ద్వారేణ చక్రానుపథేన  తత్తమః
పరం పరం జ్యోతిరనన్తపారమ్ ।
సమశ్నువానం ప్రసమీక్ష్య  ఫాల్గునః
ప్రతాడితాక్షో  పిదధేఽక్షిణీ ఉభే ॥ ౫౨॥
తతః ప్రవిష్టః   సలిలం నభస్వతా
బలీయసైజద్బృహదూర్మిభూషణమ్  ।
తత్రాద్భుతం  వై భవనం ద్యుమత్తమం
భ్రాజన్మణిస్తమ్భసహస్రశోభితమ్   ॥ ౫౩॥
తస్మిన్ మహాభీమమనన్తమద్భుతం
సహస్రమూర్ధన్యఫణామణిద్యుభిః   ।
విభ్రాజమానం  ద్విగుణోల్బణేక్షణం
సితాచలాభం శితికణ్ఠజిహ్వమ్  ॥ ౫౪॥

దదర్శ తద్భోగసుఖాసనం విభుం
మహానుభావం పురుషోత్తమోత్తమమ్ ।
సాన్ద్రామ్బుదాభం  సుపిశఙ్గవాససం
ప్రసన్నవక్త్రం   రుచిరాయతేక్షణమ్ ॥ ౫౫॥
మహామణివ్రాతకిరీటకుణ్డల  -
ప్రభాపరిక్షిప్తసహస్రకున్తలమ్   ।
ప్రలమ్బచార్వష్టభుజం   సకౌస్తుభం
శ్రీవత్సలక్ష్మం  వనమాలయా వృతమ్ ॥ ౫౬॥
సునన్దనన్దప్రముఖైః     స్వపార్షదై  -
శ్చక్రాదిభిర్మూర్తిధరైర్నిజాయుధైః    ।
పుష్ట్యా  శ్రియా  కీర్త్యజయాఖిలర్ధిభి -
ర్నిషేవ్యమాణం పరమేష్ఠినాం  పతిమ్ ॥ ౫౭॥
వవన్ద ఆత్మానమనన్తమచ్యుతో
జిష్ణుశ్చ  తద్దర్శనజాతసాధ్వసః  ।
తావాహభూమా పరమేష్ఠినాం  ప్రభు -

ర్బద్ధాఞ్జలీ   సస్మితమూర్జయా  గిరా ॥ ౫౮॥
ద్విజాత్మజా మేయువయోర్దిదృక్షుణా
మయోపనీతా భువి ధర్మగుప్తయే ।
కలావతీర్ణావవనేర్భరాసురాన్
హత్వేహ భూయస్త్వరయేతమన్తి మే ॥ ౫౯॥
పూర్ణకామావపి  యువాం నరనారాయణావృషీ ।
ధర్మమాచరతాం స్థిత్యై   ఋషభౌ లోకసఙ్గ్రహమ్  ॥౬౦॥
ఇత్యాదిష్టౌ భగవతా తౌ కృష్ణౌ పరమేష్ఠినా  ।
ఓమిత్యానమ్య భూమానమాదాయ ద్విజదారకాన్ ॥౬౧॥
న్యవర్తతాం స్వకం ధామ సమ్ప్రహృష్టౌ యథాగతమ్ ।
విప్రాయ  దదతుః పుత్రాన్  యథారూపం యథావయః ॥౬౨॥
నిశామ్య వైష్ణవం   ధామ పార్థః  పరమవిస్మితః ।
యత్కిఞ్చిత్పౌరుషం పుంసాం మేనే కృష్ణానుకమ్పితమ్  ॥౬౩॥
ఇతీదృశాన్యనేకాని వీర్యాణీహ ప్రదర్శయన్  ।

బుభుజే విషయాన్ గ్రామ్యానీజే  చాత్యూర్జితైర్మఖైః    ॥౬౪॥
ప్రవవర్షాఖిలాన్   కామాన్ ప్రజాసు  బ్రాహ్మణాదిషు  ।
యథాకాలం యథైవేన్ద్రో   భగవాన్ శ్రైష్ఠ్యమాస్థితః    ॥౬౫॥
హత్వా నృపానధర్మిష్ఠాన్  ఘాతయిత్వార్జునాదిభిః  ।
అఞ్జసా  వర్తయామాస ధర్మం ధర్మసుతాదిభిః ॥౬౬॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం దశమస్కన్ధే ఉత్తరార్ధే ద్విజకుమారానయనం
నామైకోననవతితమోఽధ్యాయః  ॥౮౯॥

॥ ఓం నమో భగవతే వాసుదేవాయ ॥

॥ నవతితమోఽధ్యాయః -౯౦ ॥
శ్రీశుక  ఉవాచ
సుఖం స్వపుర్యాం నివసన్ ద్వారకాయాం శ్రియః  పతిః ।
సర్వసమ్పత్సమృద్ధాయాం  జుష్టాయాం  వృష్ణిపుఙ్గవైః    ॥ ౧॥
స్త్రీభిశ్చోత్తమవేషాభిర్నవయౌవనకాన్తిభిః  ।
కన్దుకాదిభిర్హర్మ్యేషు   క్రీడన్తీభిస్తడిద్ద్యుభిః     ॥౨॥
నిత్యం సఙ్కులమార్గాయాం  మదచ్యుద్భిర్మతఙ్గజైః   ।
స్వలఙ్కృతైర్భటైరశ్వై    రథైశ్చ  కనకోజ్జ్వలైః   ॥ ౩॥
ఉద్యానోపవనాఢ్యాయాం పుష్పితద్రుమరాజిషు  ।
నిర్విశద్భృఙ్గవిహగైర్నాదితాయాం   సమన్తతః ॥ ౪॥
రేమే షోడశసాహస్రపత్నీనామేకవల్లభః   ।
తావద్విచిత్రరూపోఽసౌ  తద్గేహేషు  మహర్ద్ధిషు  ॥ ౫॥
ప్రోత్ఫుల్లోత్పలకహ్లారకుముదామ్భోజరేణుభిః    ।
వాసితామలతోయేషు కూజద్ద్విజకులేషు  చ ॥౬॥
విజహార విగాహ్యామ్భో హ్రదినీషు  మహోదయః ।
కుచకుఙ్కుమలిప్తాఙ్గః  పరిరబ్ధశ్చ  యోషితామ్ ॥ ౭॥

ఉపగీయమానో గన్ధర్వైర్మృదఙ్గపణవానకాన్    ।
వాదయద్భిర్ముదా వీణాం సూతమాగధవన్దిభిః  ॥౮॥
సిచ్యమానోఽచ్యుతస్తాభిర్హసన్తీభిః   స్మ రేచకైః  ।
ప్రతిషిఞ్చన్  విచిక్రీడే  యక్షీభిర్యక్షరాడివ ॥౯॥
తాః క్లిన్నవస్త్రవివృతోరుకుచప్రదేశాః  
సిఞ్చన్త్య ఉద్ధృతబృహత్కబరప్రసూనాః   ।
కాన్తం స్మ రేచకజిహీరిషయోపగుహ్య
జాతస్మరోత్సవలసద్వదనా విరేజుః ॥ ౧౦॥
కృష్ణస్తు  తత్స్తనవిషజ్జితకుఙ్కుమస్రక్   -
క్రీడాభిషఙ్గధుతకున్తలవృన్దబన్ధః     ।
సిఞ్చన్ముహుర్యువతిభిః ప్రతిషిచ్యమానో
రేమే కరేణుభిరివేభపతిః పరీతః ॥ ౧౧॥
నటానాం నర్తకీనాం చ గీతవాద్యోపజీవినామ్ ।
క్రీడాలఙ్కారవాసాంసి  కృష్ణోఽదాత్తస్య  చ స్త్రియః  ॥ ౧౨॥
కృష్ణస్యైవం   విహరతో గత్యాలాపేక్షితస్మితైః  ।
నర్మక్ష్వేలిపరిష్వఙ్గైః  స్త్రీణాం  కిల హృతా ధియః ॥ ౧౩॥
ఊచుర్ముకున్దైకధియోఽగిర  ఉన్మత్తవజ్జడమ్  ।
చిన్తయన్త్యోఽరవిన్దాక్షం  తాని మే గదతః శ‍ృణు ॥ ౧౪॥
మహిష్య ఊచుః
కురరి విలపసి త్వం వీతనిద్రా న శేషే
స్వపితి జగతి రాత్ర్యామీశ్వరో  గుప్తబోధః ।
వయమివ సఖి కచ్చిద్గాఢనిర్భిన్నచేతా
నలిననయనహాసోదారలీలేక్షితేన ॥ ౧౫॥
నేత్రే నిమీలయసి నక్తమదృష్టబన్ధు  -

స్త్వం రోరవీషి కరుణం బత చక్రవాకి  ।
దాస్యం గతా వయమివాచ్యుతపాదజుష్టాం
కిం వా స్రజం  స్పృహయసే కబరేణ వోఢుమ్ ॥ ౧౬॥
భో భోః సదా నిష్టనసే  ఉదన్వ-
న్నలబ్ధనిద్రోఽధిగతప్రజాగరః    ।

కిం వా ముకున్దాపహృతాత్మలాఞ్ఛనః
ప్రాప్తాం  దశాం త్వం చ గతో దురత్యయామ్ ॥ ౧౭॥
త్వం యక్ష్మణా బలవతాసి గృహీత ఇన్దో
క్షీణస్తమో న నిజదీధితిభిః క్షిణోషి ।
కచ్చిన్ముకున్దగదితాని  యథా వయం త్వం
విస్మృత్య భోః స్థగితగీరుపలక్ష్యసే  నః ॥ ౧౮॥
కిన్త్వాచరితమస్మాభిర్మలయానిల తేఽప్రియమ్  ।
గోవిన్దాపాఙ్గనిర్భిన్నే   హృదీరయసి నః స్మరమ్ ॥ ౧౯॥
మేఘ శ్రీమంస్త్వమసి  దయితోయాదవేన్ద్రస్య  నూనం
శ్రీవత్సాఙ్కం  వయమివ భవాన్ ధ్యాయతి ప్రేమబద్ధః   ।
అత్యుత్కణ్ఠః  శబలహృదయోఽస్మద్విధో బాష్పధారాః
స్మృత్వా స్మృత్వా విసృజసి ముహుర్దుఃఖదస్తత్ప్రసఙ్గః   ॥౨౦॥
ప్రియరావపదాని  భాషసే మృతసఞ్జీవికయానయా  గిరా ।
కరవాణి కిమద్య తే ప్రియం  వద మే వల్గితకణ్ఠ  కోకిల ॥౨౧॥
న చలసి న వదస్యుదారబుద్ధే
క్షితిధర చిన్తయసే మహాన్తమర్థమ్  ।
అపి బత వసుదేవనన్దనాఙ్ఘ్రిం 
వయమివ కామయసే స్తనైర్విధర్తుమ్  ॥౨౨॥
శుష్యద్ధ్రదాః  కర్శితా బత సిన్ధుపత్న్యః
సమ్ప్రత్యపాస్తకమలశ్రియ  ఇష్టభర్తుః  ।
యద్వద్వయం మధుపతేః ప్రణయావలోక -
మప్రాప్య  ముష్టహృదయాః  పురుకర్శితాః స్మ ॥౨౩॥
హంస స్వాగతమాస్యతాం పిబ పయోబ్రూహ్యఙ్గ  శౌరేః కథాం
దూతం త్వాం ను విదామ కచ్చిదజితః స్వస్త్యాస్త  ఉక్తం  పురా ।
కిం వా నశ్చలసౌహృదః స్మరతి తం కస్మాద్భజామో వయం
క్షౌద్రాలాపయ  కామదం శ్రియమృతే  సైవైకనిష్ఠా   స్త్రియామ్  ॥౨౪॥
ఇతీదృశేన భావేన కృష్ణే యోగేశ్వరేశ్వరే ।
క్రియమాణేన  మాధవ్యో లేభిరే పరమాం గతిమ్ ॥౨౫॥
శ్రుతమాత్రోఽపి   యః స్త్రీణాం  ప్రసహ్యాకర్షతే   మనః ।

ఉరుగాయోరుగీతో వా పశ్యన్తీనాం కుతః పునః ॥౨౬॥
యాః సమ్పర్యచరన్ ప్రేమ్ణా  పాదసంవాహనాదిభిః ।
జగద్గురుం  భర్తృబుద్ధ్యా  తాసాం కిం వర్ణ్యతే  తపః ॥౨౭॥
ఏవం వేదోదితం ధర్మమనుతిష్ఠన్  సతాం గతిః ।
గృహం ధర్మార్థకామానాం  ముహుశ్చాదర్శయత్పదమ్ ॥౨౮॥
ఆస్థితస్య  పరం ధర్మం కృష్ణస్య  గృహమేధినామ్ ।
ఆసన్ షోడశసాహస్రం  మహిష్యశ్చ శతాధికమ్ ॥౨౯॥
తాసాం స్త్రీరత్నభూతానామష్టౌ  యాః ప్రాగుదాహృతాః  ।
రుక్మిణీప్రముఖా  రాజంస్తత్పుత్రాశ్చానుపూర్వశః  ॥ ౩౦॥
ఏకైకస్యాం  దశ దశ కృష్ణోఽజీజనదాత్మజాన్  ।
యావత్య ఆత్మనో భార్యా అమోఘగతిరీశ్వరః ॥ ౩౧॥
తేషాముద్దామవీర్యాణామష్టాదశ   మహారథాః ।
ఆసన్నుదారయశసస్తేషాం నామాని మే శ‍ృణు ॥ ౩౨॥
ప్రద్యుమ్నశ్చానిరుద్ధశ్చ   దీప్తిమాన్ భానురేవ చ ।
సామ్బో మధుర్బృహద్భానుశ్చిత్రభానుర్వృకోఽరుణః  ॥ ౩౩॥
పుష్కరో వేదబాహుశ్చ శ్రుతదేవః  సునన్దనః  ।
చిత్రబాహుర్విరూపశ్చ  కవిర్న్యగ్రోధ  ఏవ చ ॥ ౩౪॥
ఏతేషామపి రాజేన్ద్ర  తనుజానాం మధుద్విషః ।
ప్రద్యుమ్న  ఆసీత్ప్రథమః పితృవద్రుక్మిణీసుతః  ॥ ౩౫॥
స రుక్మిణో దుహితరముపయేమే మహారథః ।
తస్మాత్సుతోఽనిరుద్ధోఽభూన్నాగాయుతబలాన్వితః  ॥ ౩౬॥
స చాపి రుక్మిణః పౌత్రీం  దౌహిత్రో జగృహే తతః ।
వజ్రస్తస్యాభవద్యస్తు   మౌసలాదవశేషితః ॥ ౩౭॥
ప్రతిబాహురభూత్తస్మాత్సుబాహుస్తస్య  చాత్మజః ।
సుబాహోః శాన్తసేనోఽభూచ్ఛతసేనస్తు తత్సుతః ॥ ౩౮॥
న హ్యేతస్మిన్ కులే జాతా అధనా అబహుప్రజాః  ।
అల్పాయుషోఽల్పవీర్యాశ్చ అబ్రహ్మణ్యాశ్చ  జజ్ఞిరే  ॥ ౩౯॥

యదువంశప్రసూతానాం  పుంసాం విఖ్యాతకర్మణామ్ ।
సఙ్ఖ్యా  న శక్యతే కర్తుమపి వర్షాయుతైర్నృప   ॥ ౪౦॥
తిస్రః  కోట్యః సహస్రాణామష్టాశీతిశతాని   చ ।
ఆసన్ యదుకులాచార్యాః కుమారాణామితి శ్రుతమ్  ॥ ౪౧॥
సఙ్ఖ్యానం  యాదవానాం కః కరిష్యతి మహాత్మనామ్ ।
యత్రాయుతానామయుతలక్షేణాస్తే  స ఆహుకః ॥ ౪౨॥
దేవాసురాహవహతా దైతేయా యే సుదారుణాః ।
తే చోత్పన్నా మనుష్యేషు ప్రజా  దృప్తా బబాధిరే ॥ ౪౩॥
తన్నిగ్రహాయ  హరిణా ప్రోక్తా  దేవా యదోః కులే ।
అవతీర్ణాః  కులశతం తేషామేకాధికం నృప ॥ ౪౪॥
తేషాం ప్రమాణం  భగవాన్ ప్రభుత్వేనాభవద్ధరిః   ।
యే చానువర్తినస్తస్య  వవృధుః సర్వయాదవాః ॥ ౪౫॥
శయ్యాసనాటనాలాపక్రీడాస్నానాదికర్మసు  ।
న విదుః సన్తమాత్మానం వృష్ణయః  కృష్ణచేతసః  ॥ ౪౬॥
తీర్థం  చక్రే నృపోనం యదజని యదుషు స్వః సరిత్పాదశౌచం
విద్విట్ స్నిగ్ధాః  స్వరూపం యయురజితపరా శ్రీర్యదర్థేఽన్యయత్నః   ।
యన్నామామఙ్గలఘ్నం  శ్రుతమథ  గదితం యత్కృతో గోత్రధర్మః
కృష్ణస్యైతన్న   చిత్రం  క్షితిభరహరణం కాలచక్రాయుధస్య  ॥ ౪౭॥
జయతి జననివాసో దేవకీజన్మవాదో
యదువరపరిషత్స్వైర్దోర్భిరస్యన్నధర్మమ్   ।
స్థిరచరవృజినఘ్నః  సుస్మితశ్రీముఖేన
వ్రజపురవనితానాం  వర్ధయన్  కామదేవమ్ ॥ ౪౮॥
ఇత్థం  పరస్య నిజవర్త్మరిరక్షయాఽఽత్త-
లీలాతనోస్తదనురూపవిడమ్బనాని ।
కర్మాణి కర్మకషణాని యదూత్తమస్య
శ్రూయాదముష్య  పదయోరనువృత్తిమిచ్ఛన్ ॥ ౪౯॥
మర్త్యస్తయానుసవమేధితయా ముకున్ద -
శ్రీమత్కథాశ్రవణకీర్తనచిన్తయైతి    ।

తద్ధామ  దుస్తరకృతాన్తజవాపవర్గం
గ్రామాద్వనం  క్షితిభుజోఽపి యయుర్యదర్థాః  ॥ ౫౦॥
ఇతి శ్రీమద్భాగవతే  మహాపురాణే వైయాసక్యామష్టాదశ  -
సాహస్ర్యాం  పారమహంస్యాం సంహితాయాం దశమస్కన్ధే ఉత్తరార్ధే
శ్రీకృష్ణచరితానువర్ణనం    నామ నవతితమోఽధ్యాయః ॥౯౦॥

॥ ఇతి దశమస్కన్ధోత్తరార్ధః    సమాప్తః ॥

॥ ఓం తత్సత్ ॥

